
Matie 

Matie 1 

To moin go Jésu Krist koi 
(Luk 3.23-38) 

1 Kua na cidab do to moin go Jésu Krist koi, go to moin go Dabid koi, go to 

moin go Abraham koi. 

2 Abraham na Isak bai, Isak na Jakob bai, Jakob na Juda kang karmei baigé. 

3 Juda na Paré kang Sara baigé (Tamar na Paré kang Sara ’yoigé), Paré na 

Esrom bai, Esrom na Aram bai. 

4 Aram na Aminadab bai, Aminadab na Nason bai, Nason na Salmon bai. 

5 Salmon na Boas bai (Rahab na Boas ’yoi), Boas na Obéd bai (Rut na Obéd 

’yoi), Obéd na Jésé bai. 

6 Jésé na Dabid go kelma bai. Dabid na Salomon bai (Salomon ’yoi na, tumu 

toa Uri tamdi). 

7 Salomon na Robom bai, Robom na Abia bai, Abia na Asab bai. 

8 Asab na Josopat bai, Josopat na Joram bai, Joram na Osia bai. 

9 Osia na Jotam bai, Jotam na Asa bai, Asa na Esésia bai. 

10 Esésia na Manasa bai, Manasa na Amon bai, Amon na Josia bai. 

11 Josia na Jésonia kang karmei baigé a duro saman do ké ba nyim ga Israél 

’yégé gianduai a Babilon. 

12 Kiddin ga ké ba nyim ga Israél ’yégé gianduai a Babilon na, Jésonia wo 

Satatél, Salatél na Sorobabél bai. 

13 Sorobabél na Abiu bai, Abiu na Elikim bai, Elikim na Asor bai. 

14 Asor na Sadog bai, Sadog na Asim bai, Asim na Aliu bai. 

15 Aliu na Elisar bai, Elisar na Matan bai, Matan na Jakob bai. 

16 Jakob na Josép bai, Josép na Maram kudera do Jésu go ké ba tei Krist ’yoi. 

17 To moin go Abraham koi bera ’erga to moin go Dabid koi na, na to moin 

moac ca poddin. A to moin go Dabid koi bera nyimé go ga Israél kogé go oré 
gianduai a Babilon na, na to moin moac ca poddin. A to moin go nyimé go ga 
Israél kogé go oré gianduai a Babilon bera wo go Krist koi na, na to moin 
moac ca poddin. 

Wo go Jésu koi 



4 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

(Luk 2.1-7) 

18 Sela, wo go Jésu Krist koi na main kain, kiddin ga Josép wa lo ’yoi Maram 

jan, main ké daié ’eno dé na, ké waio tondia dang kur a gusu dono do Habé 
ga Kumu kai togé. 

19 Josép go bajando, ddia go geddang, ddi dar ca ddia toré toa dang tumu 

kalang ’eno, ddi ’erem ca ddia ddoa wasuai jang. 

20 Kiddin ga ddi wa ’erem dé na, kangito go Bagulong koi gel gusi cindi duro 

soné, ddi yei wa: Josép, Dabid moindi, ’ya tamdin Maram, ddo ji lo muro ’eno, 
cawa kié go wo kedera lé na, na a gusu dono do Habé ga Kumu kai togé. 

21 Toa wo kurong, ji tegaia Jésu, cawa ddia minyé kalang gai a duro isinwa 

dogé. 

22 Henga lé kua mam na, la ca ddainya ser to kual go Bagulong ba yé a kebu 

ga cogelé kebu go Kumu koi, 

23 Sela, turmo do tembali da ’yé kur, Toa wo kurong, Ka teia Emmanuél. 

(Gusondi lé to do poré, Kumu wo kenang nana.) 

24 Kiddin ga Josép lebu to kung na, ddi ’yé tamdi Maram main kangito go 

Bagulong koi ba yeiang kain. 

25 Ama ddi wiang na ’eno dé bera to wo kuranda go Josép tei Jésu lé ba’. 

 Matie 2 

Kalang ga nadurong saga a toiné ’erga solé Jésu 

1 Ké wo Jésu a Bétlehém duro gulong go gumu go a ca gesong ga Judé a 

duro saman do kelma Hérod toi. Kardené kalang ga nadurong ga solé 
désiddiyong saga a toiné ’erga Jorsalem. 

2 Ké ’enger wa: Kurong go ké ba woi go da ddi termala do Juib togé lé, wa 

andi ga? Cawa ni sela désiddin doi a toiné, ni ’erga ca melauoi. 

3 Kiddin ga kelma Hérod ba jé kual lé na, ddi sol kogero dang kalang ga 

Jorsalem mam bu’. 

4 Ddi yau ga tibé Kumu gemdong gagé mam, dang ga gelé kalang so go 

Kumu koi, ddi ’engergé wa : Kiddin ga ka wo Krist kené la andi ga? 

5 Ké jogu yei wa : Ké woia a Bétlehém, a gulong go gumu go a ca gesong ga 

Judé, cawa go cogelé kebu go Kumu koi pasua main kain : 

6 Mé Bétlehém do ca gesong ga Judé, A duro gulong go gumu go a ca 

gesong ga Judé na, Ma go wusin ’eno, Cawa kelma go pena da andong a 
gusé, Ddia jom go magé kalang gang ga Israél. 

7 Kardené Hérod té kalang ga nadurong lé wasuai jang, ddi ’engergé dang 

angal ca kiddin ga désiddin lé ba andegeng kené. 

8 Kardené ddi gigé ’yé Bétlehém, ddi yégé wa: ’Erageng dara kurong lang 

duro, kiddin ga kenga waii na, kang ’erang yang ca ’enung kau oré melauoi. 

9 Kiddin ga ké ba jé kelma kual goi lé na, ké sai ’yé, ké sol désiddin do ké ba 

selga a toiné lé, to ’yé tumoigé bera to ’yé ’eré dang a kiddin ga kurong go 
wusin lé wo kené. 

10 Kiddin ga ké ba sol désiddin lé dang ’eré na, gusugé mowegé bbani ’eno. 

11 Ké andong gulong, ké sol kurong go wisin lé kuaba ’yoi Maram, ké poi 

gomdigé tumoi dugo, ké melaui, kardené ké hangu mageliyong gagé, ké bi 
lugunya dang kajaju ga daua tuna dang jamsinda. 

12 Kardené Kumu bigé solé a duro soné ca kandia jogé gusu Hérod ’eno. Ké 

ai giyong go ddang ca jogé tagé. 

Ké ger ’yé ca gesong ga Ejibté 

13 Kiddin ga kalang ga nadurong lé ba sai ca jogé inji na, kangito go Bagulong 

koi gel gusi cin Josép duro soné, ddi yei wa: Sa, ji ai kurong lé kang ’yoi, keng 
ger ’era ca gesong ga Ejibté, jimageng kené bera ’enunga go yogeng ca keng 
jigang dé, cawa Hérod wa daré kurong lé ca deddei. 

14 Josép sai, ddi ai kurong lé kang ’yoi, ddi ’yang nagé Ejibté dang soindo. 

15 Ddi jom kené bera kiddin ga Hérod ma ba’. Henga lé la ca ser to kual go 

Bagulong ba yé a kebu go cogelé kebu go Kumu koi, ddi yé wa : ’Enung tega 
Kurandang a Ejibté dong. 

Deddé go karang kogé 

16 Kiddin ga Hérod ba sol ca kalang ga nadurong babia babé na, ddi lé mainyé 

bbani ’eno. Ddi gi ca kandia deddu karang ga bainyong mam ga a Bétlehém 
bua, dang gulong go lura bu’. Ddi deddu karang ga bainyong ga ba bbal main 
ddegelé sua kain bua, dang ga ba bbal ddegelé sua ’eno bu’. Ddi gesé ca 
wolé go ddi ba jé kual go désiddin koa a kebu kalang ga nadurong kerab. 

17 Henga lé ser to kual go Jérémi go cogelé kebu go Kumu koi ba yé waldong 

wang, ddi yé wa: 

18 Ké jé ’elé a Rama, Ké ’elé nain dang tubu do cindegé, Rasél wa ’elé ca 

karndo, To kain cobé cong cawa karndo ma. 

Ké sai a Ejibté jogé tai 

19 Kiddin ga Hérod ba ma na, kangito go Bagulong koi gel gusi cin Josép duro 

soné a Ejibté. 

20 Ddi yei wa : Ji sa aia kurong lé kang ’yoi, ji jigang nagé ca gesong ga Israél, 

cawa ké ga ba dar ca deddé kurong lé na, ké ma. 

21 Na ca ma Josép sai ai kurong lé kang ’yoi, ké jogu ’yé ca gesong ga Israél. 

22 Ama kiddin ga ddi ba jé na Arsélau na ddo termala a Judé baimé Hérod na, 

ddi lé muro, ddi ’era ca gesong lé ’eno. Kiddin ga ddi ba jé kual duro soné na, 
ddi sai ’yé ca gesong ga Galali. 

23 Ddi ’yé jomé duro gulong go gumu go ké ba tei Nasarat. Henga lé la ca ser 

to kual go go cogelé kebu go Kumu koi ba yé : Ké teia go Nasarat. 

 Matie 3 

Nô do ddari do Jâ go disé kalang to kang toi 
(Mark 1.1-8 ; Luk 3.1-18 ; Jâ 1.19-28) 

1 A duro wolé lé na, Jâ go disé kalang to kang ’yé doré nô a duro gada do 

Judé toa. 

2 Ddi yé wa : Ga bega kebegeng cawa Leu do Dang ni jia ’yoab. 

3 Na Jâ go Esai go cogelé kebu go Kumu koi ba yé kual goi, ddi yé wa: Kema 

go pena noi wa togé bérné a duro gada, Ga nyanegeng giyong go Bagulong 
koi, Ga nyanai ddar, ddai ddi ’er dang duro tab. 

4 Badigé ga Jâ kai na legema tadda, ddi saddu kelau go bbala toi, ddi dia 

sabu dang tumu do cong. 

5 Kalang ga Jorsalem dang Judé dang kalang ga jomé kebu kurai go Jurdé 

andong mam ’yé gusi. 

6 Ké tor isinwa dogé toa dang tumu kalang, kardené ddi disegé to kang cin 

kurai go Jurdé. 

7 Kiddin ga Jâ ba sol ga Parisié kang ga Sadusié combu wa orang gusi ca 

ddia disegé to kang na, ddi yégé wa: Keng kumbulo karndi, na wanga 
gelegeng ca keng ger mainyé do wa orang ga? 

8 Ga lageng gié go ba bbal gelé waldong wang ca keng ba kebegeng. 

9 Keng ’erem wa: Keng Abraham moinderei, ama ddo keng ’eremé main kain 

’eno, cawa ’enung yegeng waldong wang: Kumu danga dono do ca brelé 
keddang Abraham monderei. 

10 Sumo jia ’yoab ca sideré haiyong gaserégé, sia goni goni goa wa ddara 

’eno na, ka siri dibi cin tua. 

11 ’Enung desegeng to kang ca gelé waldong wang ca keng bé kebegeng, 

ama ddi go da orang na, ddia desegeng dang Habé ga Kumu kai bua, dang 
tua bu’. Ddi ddung danga dono, ’enung bbala go ca aié giabé gai ’eno. 

12 Ddianga ’engo doi do pié ’ubar a cin gasa cong, ddia nyim gasa gai bégé 

duro tugulu doi, ama ddia ’ul ’ubar cong dang tua do go banyong ’eno bering. 

Disé go Jésu koi to kang 
(Mark 1.9-11 ; Luk 3.21-22) 

13 Kardené Jésu sai a Galali ’yé Jurdé gusu Jâ ca kondia disi to kang. 

14 Ama Jâ nari, ddi yei wa : ’Enung dar ca jia desunga ji to kang ma, ji jiga 

caga gusung bbad ga? 

15 Ama Jésu jogu yei wa: Ji ja, dda na loa main kain cakcak kua ca ser to 

henga ga Kumu kederei ba dargé. 

16 Kardené Jâ jé kual goi. Kiddin ga ddi ba disé Jésu to kang na, ddi nai dang 

a cin kang. A kiddin lé padda dang hangong, ddi sol Habé ga Kumu kai 
gesingu cai main bulo kain. 

17 Kardené no yaga a dang waldong wang, to yé wa: Kua, na Kurandang go 

kedereng ba ’yei nain, gusung mowung cai bbani ’eno. 

 Matie 4 

Gesaué go Jésu koi 
(Mark 1.12-13; Luk 4.1-13) 

1 Kardené Habé gol Jésu ’yang nai duro gada ca Sidan gesauai. 

2 Teba to poddin dang soindo to poddin na, ddi da do ’eno, kardené kurang 

lei. 

3 Sidan ’yé gusi, ddi yei wa: Ji nia Kumu Kurandi na, ji yai keddang lé kua ddi 

bel wo. 

4 Ama Jésu jogu yei wa: Cidab do Kumu toi yé waldong wang, to yé wa: Kema 

bbal jomang cindi ca wo mera ’eno, ama na ca kual goni goni go Kumu ba yei. 

5 Kardené Sidan ’yang nai duro gulong go gumu go arin carara, ddi si ’eré ca 

kulu go yaué go Kumu koi cai do ciléngé dang. 

6 Ddi yei wa: Ji nia Kumu Kurandi na, debuang gusin dugo cawa cidab do 

Kumu toi yé waldong wang : Kumu da bigé kangiyong gai so ca kual goin, Ka 
’yein kebegé dang, Ca ddo tebain duyé ca keddang ’eno. 

7 Jésu jogu yei wa: Cidab do Kumu toi kau yé waldong wang : Ddo ji gesaué 

Bagulong Kumu goin ’eno. 

8 Kardené Sidan goli ddang com ’yang nai ca kubung go dang hung. Ddi geli 

leu do delinya toa dang lainyong goa mam. 

9 Ddi yei wa: Ji nia poi gomdin tumang melawung na, ’enunga bin dang nagé 

kua mam. 

10 Kardené Jésu yei wa: Sa ni cong Sidan, cawa cidab do Kumu toi yé 

waldong wang : Ji melaua Bagulong Kumu goin, ji laia ddi gié go gianduai 
mera. 

11 Kardené Sidan ddei. Kangiyong ga Kumu kai ’yé gusu Jésu, ké jégéni. 

Jésu osum lo gié goi a Galali 

(Mark 1.14-15; Luk 4.14-15) 

12 Kiddin ga Jésu ba jé kandia debu Jâ duro gerngang na, ddi sai ’yé Galali. 

13 Ddi jima Nasarat ’eno, ama ddi ’yé jomé a Kapernom, na gulong go gumu 

go a kebu tagu do Galali ca gesong ga Sabulon kang Naptali. 

14 Ddi lé main kainya ca ser to kual go Esai go cogelé kebu go Kumu koi ba yé 

: 

15 Gesong ga Sabulon dang gesong ga Naptali, Kebu tagu dang gesong ga a 

ca kurai go Jurdé, Galali do kalang ga toigé ddang, 

16 Kalang ga jomé duro delem, Ké sol arinwa do tungu, Ké ga jomé ca gesong 

ga tunu do temai toa na, Arinwa andong gusugé. 

17 A kiddin lé na, Jésu osum doré kual, ddi yé wa: Ga bega kebegeng cawa 

Leu do dang ni jia ’yoab. 

Jésu té kalang ga ’uré poddin 
(Mark 1.16-20; Luk 5.1-11) 

18 Kiddin ga Jésu wa oré kebu gung go tagu do Galali na, ddi sol kalang sua, 

ka karmé, ké wa ’uré, na Simon go ké ba tei Piér kang kermi André. Ké wa 
bogé lau dogé cin tagu. 

19 Jésu yégé wa: Ga kubangang, ’enunga belegeng ga ’yomé kalang. 

20 Kobegépadda ké ddé lau dogé, ké kobi. 

21 Kardené ddi ’yé tumu, ddi sol kalang ga ddang sua, ka karmé, na Jak kang 

Jâ, ka Sébedé karndi. Ké wo duro kuburo kang ga baigé Sébedé. Ké wa 
nyané lau dogé, Jésu tégé. 

22 Kobegépadda ké ddé kuburo gogé dang baigé, ké kobi. 

23 Jésu dal ca gesong ga Galali mam, ddi gel kalang duro kuluyong ga yaué 

ga Juib kagé. Ddi dor Nô do Ddari do Leu toa, ddi bigé kalang labia a duro 
hoamya dogé doni doni do cindo kaindo kaindo mam. 

24 Kual goi aju ca gesong ga Siri mam. Ké gulgai kalang gang hoamya cindo 

kaindo kaindo bua, dang kalang gang hoamya do gelé cin sergin bua, dang 
kalang gang habé ga isini bua, dang kalang ga suagé bua, dang kalang ga 
sayu bu’. Ddi bigé labia. 

25 Kalang ga yaué combu ga ba sai a Galali kobi dang kalang ga a duro 

gulong go gemdong moac bua, kang kalang ga Jorsalém bua, kang kalang ga 
Judé bua, kang kalang ga jomé ca gesong ga ca kurai go Jurdé bu’. 

 Matie 5 

Jésu dor kual ca kubung 

1 Kiddin ga Jésu ba sol kalang ga yaué combu na, ddi nai ca kubung, ddi jom 

dugo. Anjama gai ’yé gusi. 

2 Ddi osum gelegé kual lé, Ddi yé wa: 

Gusu mowa go cindi 
(Luk 6.20-23) 

3 Kalang ga ba sol ca ka ga nyagé na, kanga gusu mowa cawa Leu do dang 

ni na togé. 

4 Kalang ga koinyé nyagé na, kanga gusu mowa cawa Kumu da jalgé 

ddaindigé. 

5 Kalang ga jal luguab luguab na, kanga gusu mowa cawa ka di delinya deba 

do Kumu ba dorgé kebu ca. 

6 Kalang gang tabelang do ca lo henga ga Kumu kederei ba dargé na, kanga 

gusu mowa cawa Kumu da bigé henga combu. 

7 Kalang ga solé kalang nyageigé na, kanga gusu mowa cawa Kumu da sol 

nyageigé bu’. 

8 Kalang gang ddainya do béré hér na, kanga gusu mowa cawa ka sol Kumu. 

9 Kalang ga daié kalang labia na, kanga gusu mowa cawa Kumu da téga 

karndi. 

10 Kalang gang gelé go cin ca ké lo henga ga Kumu kederei ba dargé na, 

kanga gusu mowa cawa Leu do dang ni na togé. 

11 Kalang nia nyangdugeng bua, ké nia gelgeng cindegeng bua, ké nia wadelé 

kual go poi cindi kaindi kaindi caigeng bu’ ca kenga anjama gang na, keng 
danga gusu mowa. 

12 Ga lageng kederé baria, dda gusugeng mouageng cawa boié gogeng go 

gumu wa amegeng wo dang, ké gel ga cogelé kebu go Kumu koi ga tumu 
cindega main kain. 

Ddoaga kang arinwa 
(Mark 9.50; Luk 14.34-35) 

13 Kenga ddoaga do delinya toa, ama ddoaga mowa doa nia durong cong na, 

ka nyano herua mena ga? To jia kurin, ké ba cong bua, kalang ddodera 
gondigé bu’. 

14 Kenga arinwa do delinya toa. Gulong go gumu go ké ba boii ca kubung na, 

wosé goi wo ’eno. 

15 Ké jagu tua ca kemba dalang ca ’eno, ama ké jagua dang ca arinya ké ga a 

duro kulu. 

16 Dda arinwa dogeng to arinya tumu kalang main kain bu’, ca ké sela gié 

gogeng go ddari bua, ké debainya Baigeng go dang ni bu’. 

Gelé go Jésu koi ca so 

17 Ddo keng ’eremé wa : ’Enung ’erga ca toinyé so go Mois koi kang gelé go 

ga cogelé kebu go Kumu koi kogé. ’Enung ’erga ca toinyégé ’eno, ama ca 
gelé kual gogé go cindi dong. 

18 ’Enung yegenga cindi waldong wang: Dangang delinya nia ddegel 

suguddong kau, garé pena, kau jibé pena a duro so lé go toinyang cong ’eno. 
Ka jom kené bera to do karé do henga togé mam. 

19 Na ca ma, kema goni goni goa kain so go bbani a duroigé, kau ddi gel 

kalang ca lo main kain bu’ na, ka belei wusin a duro Leu do dang ni, ama 
kema goni goni goa magu so lé bua, ddi gel kalang ca lo main kain bu’ na, ka 
belei gumu a duro Leu do dang ni. 

20 ’Enung yegenga waldong wang: Keng nia magu henga ga Kumu kederei ba 

dargé mam, ddi ga gelé so go Kumu koi kang ga Parisié ’eno na, keng go 
andong duro Leu do dang ni ’eno bering. 

Gelé go Jésu koi ca mainyé do lo 

21 Keng jé kual go ké ba yégé moinderegeng wa: Ji deddé temai ’eno, kema 

goni goni goa deddu temai na, ka goli tumu kema go kaidé kual. 

22 Ama ’enung yegenga waldong wang: Kema goni goni goa lé mainyang 

kermi na, ka goli tumu kema go kaidé kual. Kema goni goni goa yei kermi wa: 
Jia mader na, ka goli tumu gumu go bedang. Kema goni goni goa yei wa : Jia 
mam na, ddi bbal oré cin tua do kerbinya. 

23 Na ca ma, ji nia ca boi Kumu sandega doin do kalin ca dandang do tibé 

Kumu na, ama ji ’erem ca kermin dang kual tebenang nai na, 

24 ji dda sandega doin do kalin tumu dandang do tibé Kumu, ji ’era nyan kual 

go labia dang kermin jua ma, kardené ji sai jiga bi sandega doin do kalin lé dé. 

25 Kema go pena nia kembein ca orang nain tumu go kaidé kual, kiddin ga 

keng wa oré duro giyong dé na, bia gusin kala, ji nyana kual go labia dang nai 
ca ddo ddi oré boin kuaba go kaidé kual ’eno, ca ddo go kaidé kual ddi boin 
kuaba asengar go magé kulu kibi ’eno, ca ddo go magé kulu kibi dibein duro 
gerngang ’eno. 

26 ’Enung yeinya cindi waldong wang: Ji go andongang kiddin lé ’eno bera ji 

boi sula go to do karé. 

Gelé go Jésu koi ca béli lo goa 

27 Keng jé kual go ké ba yei : Ji lo béli ’eno. 

28 Ama ’enung yegenga waldong wang: Kema goni goni goa sol tama do 

ddang dang tabelang do dara na, ddi lé béliang na duro ddaindi ka’. 

29 Tindin do barua nia sin ca jia aserong duro isinwa na, ji dura, jia debo a 

gusin cong cigad, na golgo ji basu henga ga gusin pena cong, ddia go ké nia 
dibin cin tua do kerbinya dang gusin mam. 

30 Kobin go barua nia sin ca jia aserong duro isinwa na, ji walai, ji debi a gusin 

cong cidad, na golgo ji basu henga ga gusin pena cong, ddia go ké nia dibin 
ca tua do kerbinya dang gusin mam. 

Gelé go Jésu koi ca taie go kandu 
(Matié 19.9; Mark 10.11-12; Luk 16.18) 

31 Ké jogu yé com : Kema goni goni goa tai tamdi na, na gad ddi bo maktub do 

taié. 

32 Ama ’enung yegenga waldong wang : Kema goni goni goa tai tamdi do ba 

la béli ’eno, ama to nia ’yé barua go ddang na, ddia bela tama do béli. Barua 
go ba ’yé tama do main kain lé na, ddia go lo béli bu’. 

Gelé go Jésu koi ca kual go bbesé 

33 Keng jé kual go ké ba yégé moinderegeng : Ji bbesé gusin ca poi ’eno, ama 

ji ser to kebu go doré go ji ba dori tumu Bagulong. 

34 Ama ’enung wa yegeng : Ddo keng bbesé gusugeng dang henga gani gani 

’eno bering, kau dang dang cawa na pogu go Kumu koi. 

35 Kau dang gesong cawa na kiddin ga so gondi, kau dang Jorsalém cawa na 

gulong go gumu go Kelma go gumu koi. 

36 Ji bbesé gusin dang cain ’eno cawa jiang dono do belé kederum pena béré 

kau ’indi ’eno. 

37 Yagenga ’I, kau ’eno mera, ji nia ddi main kain na, saga a gusu Sidan. 

Gelé go Jésu koi ca kual go gojé gusin 
(Luk 6.29-30) 

38 Keng jé kual go ké ba yei, tî ca tî bua, kégé ca kégé bu’. 

39 Ama ’enung wa yegeng: Kema goa legeng isinwa na, ddo keng gojé 

gusugengang nai ’eno, ama kema goni goni nia sombin mongjein ga barua 
na, ddai ddi sembein mongjein ga masa bu’, 

40 Kema goni goni nia kembein tumu go kaidé kual ca ddia ’ya badigé gain ga 

wusin na, ddai ddi ’ya badigé gain ga gumu bu’. 

41 Go ddo ca kema goi nia leinyang dono ca jia kujai henga gai ’erai guaddang 

dubu pena na, ji ’era guaddang dubu sua. 

42 Kema goa olin na, ji bi henga ga pena na, ji narei ’eno. 

Kederegeng ’ya kageng ga tebena 
(Luk 6.27-28, 32-36) 

43 Keng jé kual go ké ba yei, na gad kederein ’ya mondin, ji kainya koin go 

tebena. 

44 Ama ’enung wa yegenga: Kederegeng ’ya kageng ga tebena, ké ga wa 

gelegeng cindegeng na, ga ulageng caigé. 

45 Ca keng bel Baigeng go a dang karndi, cawa ddi ddé teba doi andong ddar 

ca kalang ga isindong bua, ca kalang ga ddaderong bu’. Ddi hongu kang ca 
kalang ga lo gié go ddari main ddi hongu kang ca kalang ga lo gié go isini kain 
bu’. 

46 Kederegeng nia ’ya kalang ga kederégé ba ’yogeng mera na, cawa ma 

keng sai am boié gogeng a gusu Kumu ga? Kalang ga hogé kau la main kain 
’eno ga? 

47 Keng nia la karmegeng labia mera na, keng la henga ga ddari ga? Kalang 

ga toigé ddang ka la main kain ’eno ga? 

48 Ga bbalagenga kerab main Baigeng go dang ba bbal kerab kain. 

 Matie 6 

Gelé go Jésu koi ca bo kalang ga nyagé sandega do kalin 

1 Lageng angal, gié gogeng go ddari go keng wa loi na, ddo keng loi cin 

kalang ca kandia pedegengang ’eno. Keng nia lé main kain na, keng go ’yo 
boié gogeng a kuaba Baigeng go dang ni ’eno. 

2 Kiddin ga ji wa bo kalang ga nyagé sandega do laré kalin na, ddo ji togé 

bérné main kalang ga babé ba lang a duro kuluyong ga yaué ga Juib kogé 
bua, dang duro giyong kain bu’ ’eno. Ké lé main kainya ca kalanga pedegang. 
’Enung yegenga cindi waldong wang : Ké ’yé boié gogé ’enda. 

3 Ama kiddin ga ji wa bogé kalang ga nyagé sandega do laré kalin na, ddo 

mondin go bajandin solé ’eno. 

4 Sandega doin do kalin lé na, ji boa duro wasuai, Bain go solé henga ga ji wa 

logé duro wasuai na, ddia boiin. 

Gelé go Jésu koi ca kual go olé koi 
(Luk 11.2-4) 

5 Kiddin ga keng wa olé na, ddo keng lo main kalang ga babé kain ’eno, ké 

dar ca ka ’era dang a duro kuluyong ga yaué ga Juib kagé bua, a tibin giyong 
bu’ ca kalanga selagé. ’Enung yegenga cindi waldong wang : Ké ’yé boié 
gogé ’enda. 

6 Ama kiddin ga jia dar ca olé na, andang tain kulu, ji lebu tumu ddar, ji ’ula 

Bain go a duro wasuai lé, Bain go solé henga ga ji wa lo duro wasuai na, ddia 
boiin. 

7 Kiddin ga keng wa olé na, ddo keng gomé cainé cainé go kalin main kalang 

ga toigé ddang ba lang kain ’eno, ké ’erema ca ké nia gom olang kual go 
combi na, Kumu da jégé. 

8 Ddo keng ’yogelégé ’eno, cawa henga ga keng wa daregé na, Baigeng solgé 

ka’ basé keng olei dé. 

9 Ama ga ’ulagenga main kain: Baini go a dang ni, Dda kalang maga gusindin 

arin carara, 

10 Dda termala doin ’erang, Ké la henga ga kederein ba daregé duro delinya 

main ké wa logang dang ni kain bu’. 

11 Bini do go bbaleni labegé, 

12 Buraga isinwa doni do ni wa loa main ni wa burogé kalang ga wa loni isinwa 

kain bu’. 

13 Ddo ji orang nani duro gesaué ’eno, ama ji minyini a kuaba ddi gi Isini. 

[Cawa termala dang dono dang hormo na kain waindo waindo bera kuddum. 
Amin.] 

14 Cawa keng nia burogé kalang isinwa dogé do ké wa logengang na, Baigeng 

go dang ni kau da burogé isinwa dogeng. 

15 Ama keng nia burogu kalang gané isinwa dogé ’eno na, Baigeng go burogu 

isinwa dogeng ’eno bu’. 

Gelé go Jésu koi ca asiam 

16 Kiddin ga kenga wa lo asiam na, ddo keng koinyé nyagé main kalang ga 

babé ba lang kain ’eno. Ké ddaindé cindegé ca kalang mam na selagé ca ké 
wa lo asiam. ’Enung yegenga cindi waldong wang : Ké ’yé boié gogé ’enda. 

17 Ama kiddin ga jia wa lo asiam na, ji pelu cindin bua, ji dura cain sio bu’. 

18 Ca ddo kalang solé asiam doin do lo ’eno. Ama Bain go a duro wasuaia 

solé mera. Bain go solé henga ga ji wa logé wasuai da boiin. 

Lainyong go a dang 
(Luk 12.33-34) 

19 Ddo keng ddogé lainyong gogeng a duro delinya lé kua ’eno, na kiddin ga 

hagenyé dang yilua ca toinyégé bua, na kiddin ga koié gebu andong koiégé 
bu’. 

20 Ama ga ddogé lainyong gogeng a dang ni, na kiddin ga hagenyé dang yilua 

toinyégé ’eno bua, na kiddin ga koié geba andong koiégé ’eno bu’. 

21 Cawa kiddin ga lainyong goin wo kené na, ddaindin sia kené bu’. 

Arinwa do gusu toi 
(Luk 11.34-36) 

22 Cin na arinwa do gusu toi, cindin nia sol kiddin ddar na, gusin mam na arin. 

23 Ama cindin nia isini na, gusin mam na duro delem. Arinwa do gusin nia belé 

delem na, delem lé ’endua goa gena mena? 

Kumu kang laré 
(Luk 16.13) 

24 Kema bbal go lo gié ca kagulong sua ’eno, ddi kainya go pena ama kederei 

’ya koné, ddi jima geddang ca go pena ama ddi dura koné kel. Keng dang 
dono do lo gié go Kumu koi dang go laré koi bu’ ca’ ’eno. 

So go ddainya ca Kumu 
(Luk 12.22-31) 

25 Na ca ma ’enung wa yegeng: Kual go do koi dang so ga keng wa abé 

gusugeng dang nagé na, ddo keng solé kegero caigé ’eno, kau ca badigé ga 
keng wa darégé ca gusugeng. Jomé goang cindegeng ddi do, gusugeng dda 
badigé ’eno ga? 

26 Ga selageng ceddong ga wa so dang dé, ké gesu ’eno bua, ké wal ’eno 

bua, ké bé duro tugulu ’eno bu’, ama Baigeng ga a danga wa abegé. Keng 
dda ceddung dang gemyai ’eno ga? 

27 Na wang a duroigeng bbalé ca arné jomé goang cindi ca lo suguddong ca 

solé goi go kegero lé ga? 

28 Cawa ma keng sol kegero ca kual go badigé kogé ga? Selageng binyé ga 

duro yagé dé, ké la gié ’eno bua, ké cugena badigé ’eno bu’. 

29 Ama ’enung wa yegenga waldong wang: Salomon bang dang lainyong goi 

mam kau, ddi si badigé ga walia main ga binya kagé kain ’eno. 

30 Kumu bburoga hademé ga ké solgé duro yagé labegé, waindo ké begé cin 

tua do kurjo bbad bu’ ma, keng ddi hoddema ddo, ddi go bburogegeng dang 
badigé ga ddo ’eno ga? Bo cindi gogeng bbania mena ga? 

31 Ddo keng yé wa: Nia dia wa ga? Nia sia wa ga? Nia sia wa gusuni ga? Ddo 

keng solé kegero main kain ’eno. 

32 Kalang ga toigé ddang kau ddar a henga lé kua mam, ama Baigeng go 

dang sol henga ga keng wa darégé. 

33 Ga daragenga Leu do Kumu toi dang jomé go geddang go Kumu ba dari 

tumu jua, Kumu da begeng kané ga ba ji mam ba’. 

34 Ddo keng solé kegero ca waindo ’eno, waindo danga homé goa bbala, ddo 

keng arné homé go labegé dang go waindo ’eno. 

 Matie 7 

Kaidé kual ca kamdegeng ’eno 
(Luk 6.37-38, 41-42) 

1 Ddo keng kaidé kual ca kamdegeng ’eno ca ddo Kumu kaidé kual caigeng 

’eno. 

2 Cawa Kumu da kaidé kual caigeng main keng ba kaidé kual ca kamdegeng 

kain. So go keng wa kaidé kual dang nai ca kandegeng na, Kumu da kaidé 
kual caigeng dang nai bu’. 

3 Cawa ma ji wa solé busu do hoddemé togé a tî kermin ga? Ji sela sia moana 

go wo a tindin ’eno ga? 

4 Mena ma ji yé kermin wa : Ddang aié busu do hoddemé togé a tindin cong, 

sela jiang sia go moana go a tindin ’eno ga ? 

5 Ji go babé, ji dura sia moana go a tindin jua, kardené ji sai sol kiddin ddar 

carara ca aié busu do hoddemé togé a tî kermin dé. 

6 Ddo keng bogé gaié henga ga arin carara ’eno, cawa ké da jogu yidiyogeng. 

Ddo keng dibé moin dogeng do béré tumu kosiyong, ’eno, ca ddo ké ddodera 
gondigé ’eno. 

Ga ’ulageng bua, ga darageng bua, ga ddegageng tumo do kebu kulu bu’ 
(Luk 11.9-13) 

7 Ga ’ulageng ka bugeng, ga darageng keng wai, ga ddegageng tumo do kebu 

kulu ka hangegeng. 

8 Cawa kema goni goni goa ol na, ka bi, kema goni goni goa dar na, ddia wai, 

kema goni goni goa ddagu tumo do kebu kulu na, ka hangi. 

9 Na wang a duroigeng go kurondi nia oli ca wo ma, ddi sai bi keddang ga? 

10 Ddi nia oli ca gusa ma, ddia bia kumbulo ga? 

11 Keng ga isindong bbad, keng sol henga ga ddaderong ca bo karndegeng 

kalin bu’ ma, danga Baigeng go a dang ga? Ddia bigé ké ga wo olei henga ga 
ddaderong ga ddo cong. 

12 Henga ga keng ba dar ca kalanga lageng na, keng lagé kalanga main main 

kain bu’. So go Mois koi dang cidab go ga cogelé kebu go Kumu koi togé ya 
main kain. 

Gulong kibi go toal 
(Luk 13.24) 

13 Ga andegang gulong kibi go toal cawa gulong kibi dang giyong go oré 

basang na, ka wol, ké huma ’eno, kalang combu andonga kené. 

14 Ama gulong kibi go toal dang giyong go oré duro ga jomé goang cin ma, na 

doju bbani ’eno, kalang ga waigé na, ka bbani mera. 

Sia kang wo goi 
(Luk 6.43-44) 

15 Ga lageng angalang ga cogelé kebu go Kumu koi go poi. Ké ’erga 

gusugeng gene mainya gamgé kain, ama a duro ddaindigé na, ka bagomso 
ga mainyé. 

16 Kenga solga ca gié gogé. Ké ar sur a ca tasi ’eno bua, ké ar tuagiang ca 

dalin kuin ’eno bu’. 

17 Sia go ddari na, wo goi kau ddar bu’, ama sia go isini na, wo goi kau isin 

bu’. 

18 Sia go ddari dang dono do wo isin ’eno, sia go isin dang dono do wo ddar 

’eno bu’. 

19 Sia goni goni goa wa ddara ’eno na, ké seri dibi cin tua. 

20 Main kain na, kenga sol ga cogelé kebu go Kumu koi ga poia ca gié gogé. 

’Enung selageng ’eno bering 
(Luk 13.25-27) 

21 Ké ga toagang Bagulong, Bagulong na, ka go andong duro Leu do dang ni 

mam ’eno. Ama na go lo henga ga Bang go jomé a dang ni kederei ba darégé 
mera. 

22 Kiddin ga wolé le caga na, kalang combu da yeng wa: Bagulong Bagulong, 

ni dor kual go Kumu koi danga gusondin bua, ni tai habé ga ddisin cong 
danga gusondin bua, ni lé gié go dono go kagelokemo danga gusondin bu’ 
’eno ga? 

23 Kardené ’enunga yégé waldong wang : Keng kalang ga lo isinwa, ’enung 

selageng ca pena ’eno bering, ’erageng ni cong cigad. 

Kuluyong sua 
(Luk 6.47-49) 

24 Na ca ma kema goni goni go wa jo kual guang go ’enung wa yoi ma, ddi lé 

gié cainé na, ddi mainya kema go nari go ba boi kulu goi ca kubung kain. 

25 Kang hongu bua, kurai piyong bua, kal durong nain bu’, ama kulu lé tusang 

’eno, cawa ké dé toia ca kubung. 

26 Kema goni goni go wa jo kual guang go ’enung wa ’yoi, ama ddi la gié cainé 

’eno na, ddi mainya kema go mader go ba boi kulu goi ca kelai kain. 

27 Kang hongu bua, kurai piyong bua, kal durong nain bu’, ama kulu lé tusang 

dugo, toasang goi na gumu rem bbani ’eno. 

Dono do Jésu toi 

28 Kiddin ga Jésu ba yégé kual lé na, kalang ga yaué combu sol kagelokemo 

ca gelé goi. 

29 Cawa ddi gelegé mainya kalang gagé ga gelé so kain ’eno, ama ddi 

gelganga dono. 

 Matie 8 

Jésu bu kema go kaja labia 
(Mark 1.40-45; Luk 5.12-16) 

1 Kiddin ga Jésu ba gesingu a ca kubung na, kalang ga yaué combu kobi. 

2 Kema go kaja ’erga gusi, ddi poi gomdi tumoi dugo, ddi yei wa: Bagulong, ji 

nia dar na, ji bbal ca beleng carara. 

3 Jésu tar kobi cili, ddi yei wa: ’Enung dar ca ji bel carara. Kobipadda kema go 

kaja lé belé carara. 

4 Kardené Jésu yei wa: La angal, ddo ji yoi kema pena henga lé kua ’eno, 

ama ’era, ji gel gusin gusu go tibé, ji wal tibé go Mois ba si ca gelé kalang 
mam ca jia wai labia. 

Jésu bi asengar go gumu go Rom kogé marnei labia 
(Luk 7.1-10) 

5 Kiddin ga Jésu ba andong Kapernom na, gumu go asengeriyong aru kogé 

’erga gusi ca olei jégené. 

6 Ddi yei wa: Bagulong, marneng woi wo gulong, ddiang hoamya do sayé, ddi 

gel cin bbani ’eno. 

7 Jésu yei wa: ’Enung da ’yé bi labia. 

8 Ama gumu go asengeriyong aru kogé jogu yei wa: Bagulong, ’enung bbala 

go ca ji andong tang ’eno, ama ji ya kual mera, marneng da wai labia. 

9 Cawa ’enung kema go to dono do gemdong gang togé, asengeriyong wo to 

dono doang bu’. ’Enung yei go pena wa: ’Era na, ddi ’yé, ’enung yé koné wa: 
’Erang na, ddi ’erga. ’Enung yé marneng wa : La kua na, ddi lé. 

10 Kiddin ga Jésu ba jé kual lé main kain na, ddi pedei bbani ’eno, ddi yégé 

kalang go kobei wa: ’Enung yegenga cindi waldong wang : ’Enung waia kema 
go bo cindi go main kain pena a duro ga Israél ’eno bering. 

11 ’Enung wa yegeng ddang com : Kalang combu ’erga a toiné dang a cainé, 

ka jom kebu do a duro Leu do dang ni daiang Abraham, dang Isak, dang 
Jakob. 

12 Ama ka tai karang go Leu ka ni dong duro delem. Ka ’elang yidé go kégé. 

13 Kardené Jésu yai gumu go asengeriyong aru kogé lé wa : ’Era tain, ddi lang 

nain bbalé ca bo cindi goin. A kiddin lé padda na, gumu go asengeriyong aru 
kogé marnei lé wai labia. 

Jésu bigé kalang ga hoamya combu labia 
(Mark 1.29-34; Luk 4.38-41) 

14 Jésu ’yé ta Piér gulong, ddi wai Piér malgi dang wié ca gasalong, dur wa 

loa. 

15 Ddi sam kuaba, dur lé dda, to sai dang, to légé gié. 

16 Kiddin ga teba ba ddobu na, ké gol kalang gang habé ga ddisin combu, ké 

’yang nagé gusu Jésu, ddi tor habé ga ddisin cong danga kual goi go yo mera, 
ddi bu kalang ga hoamya labia mam bu’. 

17 Ddi lé henga la ca ser to Esai go cogelé kebu go Kumu koi kual goi go ba 

yé wa: Ddi ai todero duana bua, ddi tai hoamya dona a gusuna cong bu’. 

Ké ga daré kobé Jésu 
(Luk 9.57-62) 

18 Jésu sol kalang ga yaué combu dang lurei dugo, kardené ddi yégé anjama 

gai wa: Dda na haddegeng ca tagu kuaba koné. 

19 Kema go gelé so go Kumu koi ’erga gusi, ddi yei wa : Bagulong, ’enung da 

kobin kiddin ga jia ’yé kené mam. 

20 Jésu jogu yei wa: Tela danga ’umburong ga bua, ceddung kau danga 

gulondigé bu’, ama Kema Kurondi dang kiddin ga woié ca bogé gelalé ’eno. 

21 Anjama koné yei wa: Bagulong, ddang ’enung oré ’embeang bang jua. 

22 Ama Jésu jogu yei wa: Kubang, dda ga maré ké ’embu temai dogé. 

Jésu nar kai doarang 
(Mark 4.35-41 ; Luk 8.22-25) 

23 Jésu nai duro kuburo, anjama gai ’yang nai. 

24 Kobipadda kal go gumu durong cin tagu lé, doyé sai, kang papsong won 

kuburo, ama Jésu woia kung. 

25 Anjama gai ’yé gusi, ké libi, ké yai wa: Bagulong, minna, na wa basang. 

26 Jésu jogu yégé wa: Cawa ma keng lé muro ga? Bo cindi gogeng bbania 

mena ga? Kardené ddi sai, ddi nar kal dang kang ga tagu lé, ddi bberajégé, 
kiddin jal juam bbani ’eno. 

27 Ké mam sol kagelokemo, ké yé wa: Kema la wang ma, kal kang kang ga 

tagu ké jé kual goi kain ga? 

Jésu bu kalang sua goang habé ga ddisin labia 
(Mark 5.1-20; Luk 8.26-39) 

28 Kiddin ga Jésu ba ’yé tagu kuaba koné ca gesong ga Gaderén na, kalang 

sua sai a ca kemgané, ké ’yé gusi. Kalang lé kanga habé ga ddisin, ka isin 
bbani ’eno, kema bbal ca halé duro giyong lé ’eno. 

29 Ké osum soi tumoigé, ké ’engeri wa: Kumu Kurondi, ji dar wa a gusuni ga? 

Ji ’erga kua ca kaidé kual caini tumu jua basé kiddin bbalé ga? 

30 A kiddin lé suguddong dang nagé na, geri wo kené, ké wa do. 

31 Habé ga ddisin ol Jésu wa: Ji nia dar ca taieni na, ddani oré andang kederé 

kosiyong do geri lé kua. 

32 Jésu yégé wa: ’Erageng, ké andiyong dong a kederé kalang ga sua lé, ké 

’yé andiyong kederé kosiyong, kobegépadda kosiyong do geri lé posin geré 
dderindé a dang bé cin tagu, ké si kang, ké ma. 

33 Kalang ga magé kosiyong lé, ké geré, ké ’yé duro gulong go gumu, ké aju 

kual go henga ga ba wai kalang ga sua gang habé ga ddisin lé kogé. 

34 Kardené kalang ga duro gulong go gumu lé mam, ké andiyong dong ’yé ca 

solé Jésu, kiddin ga ké ba soli na, ké oli ca kondia ddagé gesong gagé. 

 Matie 9 

Jésu bi kema go hoamya do sayé labia 
(Mark 2.1-12; Luk 5.17-26) 

1 Jésu nai duro kuburo, ddi haddu ca tagu, ddi jogu ca gesong gai. 

2 Ké aigai kema go hoamya do sayé dang woié ca gasalong. Kiddin ga Jésu 

ba sol bo cindi go kalang lé kogé na, ddi yei kema goang hoamya do sayé lé 
wa : Kurandang, ’ima ddaindin, ké burogé isinwa doin. 

3 Kardené ga pena a duro kalang ga gelé so go Kumu koi yé gusugé wa: 

Kema lé yé kual go melaui gad gad ca Kumu. 

4 Jésu sol ’eremé gogé, ddi ’engerégé wa: Cawa ma keng ’erem henga ga 

isini duro ddaindegeng kain ga? 

5 Go ddo hembal wa na goni, na go ké yé wa : Ké burogu isinwa doin laba na 

go ké yé wa : Ji sa, ji ’era ga? 

6 Ama ’enung dar ca keng sela Kema Kurondi danga dono a duro delinya ca 

burogé isinwa. Kardené ddi yei go hoamya do sayé wa: Sa, ji ai gasalong 
gain, ji ’yé tain. 

7 Kema lé sai, ddi ’yé tai. 

8 Kiddin ga kalang ga yaué combu ba sol kain na, ké lé muro bbani ’eno, ké 

debain Kumu go bogé kalang dono do main kain lé. 

Jésu té Matié 
(Mark 2.13-17; Luk 5.27-32) 

9 Kiddin ga Jésu wa halé tumu na, ddi sol kema go pena go ké tei Matié dang 

jomé duro kulu go ’yo hogé, ddi yei wa: Ji kubang. Matié sai kobi. 

10 Kiddin ga Jésu dang jomé kebu do ta Matié na, kalang ga ’yo hogé combu 

dang kalang ga isindong ’erga, ké jom kebu do daiang nai kang anjama gai. 

11 Kiddin ga ga Parisié ba sol kain na, ké ’enger anjama gai wa: Cawa me go 

gelé gogeng wa do daiang kalang ga ’yo hogé kang kalang ga isindong ga ? 

12 Ama kiddin ga Jésu ba jé na, ddi yégé wa: Kalang ga labia dar go kema 

’eno, na kalang ga hoamya daré go kema. 

13 Ga ’erageng, keng ’enger kual lé toi do poré a duro cidab do Kumu toi: 

’Enung dar olum, na tibé go wadelé pagé ’eno, cawa ’enung ’erga ca togé 
kalang gang hormo ’eno, ama ca togé kalang ga isindong. 

Ké ’enger Jésu ca asiam 
(Mark 2.18-22; Luk 5.33-39) 

14 Kardené anjama ga Jâ go disé kalang to kang kai ’erga gusu Jésu, ké 

’engeri wa: Niang ga Parisié wa lo asiam waindo waindo ma, ama anjama 
gain la gogé asiam ’eno bering cawa ga? 

15 Jésu jogu ’engergé wa: Tamburwa kudura kajanderdei danga dono do 

koinyé nyagé kiddin ga tamburwa kudura wo kené daiang nagé ga? Na main 
kain ’eno, ama kiddin ga ké tabena da ai tamburwa kudura a duroigé cong na, 
na kiddin ga ka la asiam dé. 

16 Kema go kembé bbilgi dang badigé ga herua cin badigé ga malgi ’eno, 

cawa badigé ga herua lé da aiyong ddual, sagong lé da belé nain ddang com. 

17 Ké bé sur kangndo ga herua duro idili do malgi ’eno, cawa sur kangndo da 

andiyé idili, sur kangndo kang idili da tunyong ca’, ama ké bé sur kangndo ga 
herua duro idili do herua, ka magu gusugé ca’. 

Kelma go Juib kogé turmoi kang tama do cilé badigé gai 
(Mark 5.21-43; Luk 8.40-56) 

18 Kiddin ga Jésu wa yogé kual dé na, kelma go Juib kogé ’erga poi gomdi 

tumoi dugo, ddi yei wa: Turmang ma cakcak kua, ama ji ’erang si kobin guso, 
dda to belang cindo. 

19 Jésu sai kobi kang anjama gai. 

20 Tama do pena do kebar wa oré guso, to gel cin ddegelé moac ca sua, to ’yé 

kara Jésu, to cil badigé gai kebegé. 

21 Cawa to yé guso wa: ’Enung nia cil badigé gai kebegé mera na, ’enung da 

wai labia. 

22 Jésu belé gusi dugo, ddi soala, ddi ya wa: Turmang, ’ima ddaindé, bo cindi 

gué bé labia. A kiddin lé na tama lé wai labia. 

23 Kiddin ga Jésu ’erga ta kema lé na, ddi sol kalang ga lomé belalum wa 

nyané gusugé ca oré ’emba, kalang ga yaué combu wa ’elé dang suré bu’. 

24 Ddi yégé wa: Ga ddang kiddin cawa turmo lé mara ’eno, ama to woia kung. 

Ké lei bbojo. 

25 Ama kiddin ga ké ba tai kalang ga yaué dong na, ddi andong kulu, ddi ’yom 

turmo lé kuaba, to sai dang. 

26 Nô lé aju ca gesong mam. 

Jésu bu ga bibé sua solé 

27 Jésu sai a kiddin lé kua, kiddin ga ddi wa halé tumu na, kalang ga bibé sua 

kobi, ké soi tumoigé tei, ké yei wa: Dabid Kurondi, ji sela nyageini. 

28 Kiddin ga Jésu ba ’yé gulong na, ga bibé lé ’yé gusi, ddi ’engergé wa: Keng 

bu cindi ca ’enung bbal ca lo henga lé ga? Ké jogu yei wa: ’I Bagulong, ji bbal. 

29 Kardené Jésu cil cindegé, ddi yégé wa : Ddi lang nageng ca bo cindi 

gogeng. 

30 Kardené cindegé sol kiddin. Jésu nargé dang dono, ddi yégé wa: Ddo kema 

solé henga lé kua ’eno. 

31 Ama kiddin ga ké ba andong dong na, ké aju nô lé ca gesong mam. 

Jésu bi kema go dugeré jo kual 

32 Kiddin ga ké andong dong na, ké gol kema go dugeré ’yang nai gusu Jésu. 

Ddi go ba bbala yo kual ’eno ca ddianga habé ga isini. 

33 Kiddin ga Jésu ba tai habé ga isini lé cong na, go dugeré lé osum yo kual. 

Kalang ga yaué combu sol kagelokemo, ké yé wa: Tumu din na sol henga ga 
kain duro ga Israél ca pena ’eno. 

34 Ama ga Parasié yé wa: Habé ga isini kelmaga boi dono taié habé ga isini 

cong. 

Jésu sol kalang ga yaué combu nyageigé 

35 Jésu dal gulong go gemdong dang go karang mam, ddi gelgé duro 

kuluyong gagé ga yaué ga Juib kagé, ddi dor Nô do Ddari do Leu toa, ddi bigé 
kalang gang hoamya doni doni labia mam bua, ddi jégen ga todero mam bu’. 

36 Kiddin ga ddi ba sol kalang ga yaué combu na, ddi sol nyageigé bbani ’eno, 

cawa kalang lé gelaldong bua, kanga solé go kogero bu’, ké mainya gamgé 
ga basé kema go magegé kain. 

37 Kardené ddi yégé anjama gai: Cindi, wala combu ama ga gia bbani. 

38 Ga ’ula walé Bagulondi, ddai ddi gi ga gié com duro walé goi. 

 Matie 10 

Pajerong ga gié moac ca sua 
(Mark 3.13-19; Luk 6.12-26) 

1 Jésu té anjama gai moac ca sua gusi, ddi bigé dono do taié habé ga isini 

bua, do bogé kalang ga hoamya kaindigé kaindigé labia mam bua, do jégené 
ga todero bu’. 

2 Kua, na pajerong moac ca sua gusondigé. Go tumu na Simon go ké tei Piér 

kang kermi André. Jak kang kermi Jâ, ka Sébedé karndi. 

3 Pilip kang Bartélemy. Tomas kang Matié go ’yo hogé. Jak, Alpé kurondi kang 

Tadé. 

4 Simon go Kanan dang Judas Iskariot go bo Jésu kuaba kalang gai ga 

tebena. 

Jésu gi ga moac ca sua 
(Mark 6.7-13; Luk 9.1-6) 

5 Jésu gi kalang ga moac ca sua lé, ddi gejegé wa: Ddo keng aié giyong go 

kalang ga toigé ddang kogé ’eno bua, ddo keng andong duro gulong go gumu 
go ga Samari kogé ’eno bu’. 

6 Ama ’eragenga gusu gamgé ga ba kaiyang a duro ga Israél. 

7 Kiddin ga keng wa oré na, ga durageng kual, keng yé wa: Leu do dang jia 

’yoab. 

8 Keng bu kalang ga hoamya labia bua, keng belé kalang ga maré dang 

cindegé bua, keng belé kalang ga kaja carara bua, keng tor habé ga isini cong 
bua, keng ’ya kalin bua, ga bugena kalin bu’. 

9 Ddo keng aié luguinya kau doarna kau laré go julong do sanya kobegeng 

duro magela ’eno. 

10 Ga aiégeng magela do ca orang kobegeng ’eno, kau badigé sua, kau giabé 

kau so kobegeng ’eno bu’, cawa go gié bbal ca do goi. 

11 Kiddin ga kenga andong duro gulong go gumu kau gulong go wusin na, ga 

dara kema go ’yogeng yalegeng orang tai. Keng jom kené bera kenga sai ’yé. 

12 Kiddin ga keng andong gulong na, lageng kalang ga gulong lé waigi. 

13 Kalang ga a duro gulong lé nia ’yegeng na, dda waigi dogeng ja gusugeng, 

ama ké nia ’yageng ’eno na, dda waigi dogeng jigang gusugeng. 

14 Kalang ga a duro gulong, kau duro gulong go wusin nia kaingeng bua, ké ja 

kual gogeng ’eno bu’ na, ga ddagé, kenga ca oré ga ddageda ususu do 
gondigeng cong. 

15 ’Enung yegenga cindi waldong wang : A duro wolé go kaidé kual, kalang ga 

a duro gulong lé na, kual gogé go kaidé da ddi go kalang ga Sodom kang 
Gomora kogé. 

Gelé go cin goa orang 
(Mark 13.9-13; Luk 21.12-17) 

16 Sela ’enung wa giegeng main gamgé kain a duro ga bagomso, ga jimageng 

ga naderong main kumbulo kain bua, lugad lugad main bulo kain bu’. 

17 Ga lageng angal cawa kalang da ’yang nageng bedang tumu ga kaidé kual 

bua, ka tegengang belau a duro kuluyong ga yaué ga Juib kagé bu’. 

18 Ca kuandang na, ka seregeng ’yang nageng tumu kalang ga ddo ca bua, 

tumu kermeleng bu’ ca keng ’ya hendé dogeng tumoigé bua, tumu kalang ga 
toigé ddang bu’. 

19 Ama kiddin ga ka begeng kuaba kalang ga bedang na, ddo keng solé 

kegero ca kual go keng da yégé ’eno, a kiddin lé na, ka begeng kual go keng 
da yégé. 

20 Na kenga go yo ’eno, ama Habé ga Baigeng kaia go yoa ké. 

21 Kalang da bu kermegé ca kandia deddegé, karang bainderegé da begé 

main kain bu’, karang da sai tebena dang kalndigé ga wogé ca kandia 
deddegé bu’. 

22 Kalang mam da kainyegeng ca kuandang. Ama kema go ’yom gusi bera to 

do karé gula na, ddia minyé. 

23 Kiddin ga ké gelegeng cindegeng a duro gulong go gumu go pena na, ga 

gergeng duro go ddang. ’Enung yegeng cindi waldong wang : Keng go dalé 
gulong go gemdong go Israël kogé karei mam tumu jua’ ’eno, Kema Kurondi 
da ’erga. 

24 Anjama go ddo koi go gelei ’eno bua, go gié go ddo bagulondi ’eno bu’. 

25 Ddi bbal belé mainya koi go gelé kain bua, go gié bbal belé main bagulondi 

kain bu’. Ké nia té karang baigé Bélsébul na, ka té karndia mena bu’ ga? 

Ddi go kenga geré muro 
(Luk 12.2-7) 

26 Ddo keng geré kalang muro ’eno. Henga mam ga ké ba wosegé na, toigé 

da turong dong, henga ga ké ba légé duro wasuai na, ka solgé waldong wang. 

27 Kual go ’enung wa yegengang nai duro wasuai na, ga yai waldong wang. 

Kual go ’enung wa yegengang nai to tumang nyoar nyoar na, ga tegai bérné 
ca kuluyong dang. 

28 Ké ga deddé gusu ama kang dono do deddé keu ’eno na, ddo keng logé 

muro ’eno. Ga lagenga Kumu muro, ddi goang dono do ’ulé gusugeng dang 
keudegeng ca’ cin tua do kerbinya. 

29 Ké kel tê tê sua danga sula pena ’eno ga? Baigeng nia dara ’eno na, pena 

a duroigé go bo cin gesong dugo kalin yag ’eno. 

30 Wia keng gang kau, ddi ddogin kederem ga caigenga ddoginya mam. 

31 Ddo keng lo muro ’eno, keleigeng ddi tê tê combu bbani ’eno. 

Ké ga yo hendé bua, dang ké ga mainyé Jésu Krist bu’ 
(Luk 12.8-9) 

32 Kema goni goni goa yé tumu kalang waldong wang ddia go kuang na, 

’enunga yé kual goi waldong wang tumu Bang ga a dang ni ca ddia go kuang 
bu’. 

33 Ama kema goni goni goa main cang tumu kalang ddia selang ’eno na, 

’enunga main cai tumu Bang go a dang ni ca ’enunga selai ’eno bu’. 

’Enung ’erganga jalua juam ’eno, ama danga gesengar 
(Luk 12.51-53; 14.26-27) 

34 Ddo keng ’eremé wa: ’Enunga ’erganga jalua juam duro delinya, ’enung 

’erganga jalua juam ’eno, ama danga gesengar. 

35 ’Enung ’erga ca soa kema kang bai tebena bua, turmo kang ’yoa tebena 

bua, malgu kang malgu tebena bu’. 

36 Kalang ga ta kema gulong da ji kai ga tebena. 

37 Kema goni goni go kedereia ’yé bai kau ’yoi ddung na, ddi bbala kuang 

’eno, kema goni goni go kedereia ’yé kurondi dang turmoi ddung na, ddia 
bbala kuang ’eno. 

38 Kema goni goni go aié adegelé goi ’erang kubang ’eno na, ddi bbala kuang 

’eno, 

39 Kema goni goni goa dar ca ddia magé gusi na, ddia basi cong, ama kema 

goni goni goa basu gusi cong cang na, ddia waii. 

Boié wo kené 
(Mark 9.41) 

40 Kema goa ’yegeng na, ddi ’yenga ’enung. Kema goa ’yeng na, ddi ’ya ddi 

go ba gigeng. 

41 Kema goa ’yé go cogelé kebu go Kumu koi ca kondia go cogelé kebu go 

Kumu koi na, ddia ’yé boié bbal main go cogelé kebu go Kumu koi lé boié goi 
kain bu’. Kema goni goni goa ’yé kema go Kumu koi go geddang ca kondia 
kema go Kumu koi go geddang na, ddia ’yé boié bbal main kema go geddang 
lé koi kain bu’. 

42 ’Enung yegenga cindi waldong wang: Kema goni goni goa bi go wusin a 

duro ga anjama gang kang ga jali duro ddarin ca kandia anjama guang na, 
ddia wai boié goi. 

 Matie 11 

Kalang ga Jâ go disé to kang ba gigé 
(Luk 7.18-35) 

1 Kiddin ga Jésu ba gel anjama gai moac ca sua kual lé kua ka na, ddi ’yé ca 

gelé kalang dang doré kual a duro gulong go gumu go a ca gesong lé. 

2 Kiddin ga Jâ go disé kalang to kang wo duro gerngang doi dé na, ddi jé nô 

do gié go Krist koi, ddi gi anjama gai ga pena gusi, 

3 ca kandia ’engeri wa: Na ji go da ’erga lé laba, ni ama go ddang ga? 

4 Jésu jogu yégé wa: ’Erageng, keng yei Jâ henga ga keng ba jégé, dang 

henga ga keng ba solgé bu’. 

5 Ga bibé wa solé kiddin bua, ga midili wa oré bua, ga kaja belé carara bua, 

ga ddugeré wa jo kual bua, kalang ga maré belang cindegé bua, ké wa doré 
kalang ga nyagé Nô do Ddari bu’. 

6 Kema goni goni goang ’eremé sua sua cang ’eno na, ddiang gusu mowa. 

7 Kiddin ga anjama ga Jâ kai ba ’yé na, Jésu osum yogé kalang ga yaué 

combu kual ca Jâ, ddi yégé wa : Keng ba duro gada ca sola wa ga? Nalu do 
kai wa gigia ga? Na kain ’eno. 

8 Keng ba sola wa ga? Kema go so badigé ga walia gusi ga? Ké ga so badigé 

ga walia gusugé na wa ta kermeleng. 

9 Keng ba sola wa ga? Go cogelé kebu go Kumu koi ga? ’I, ’enung wa 

yogeng, ddi ddi go cogelé kebu go Kumu koi. 

10 Cawa Jâ, na ddi go cidab do Kumu toi ba yé kual goi, Kumu yé wa: Sela, 

’enung gi kuang go gié tumoin, ca ddi hanga giyong goin. 

11 ’Enung yegenga cindi waldong wang : A duro kalang mam, kema go ddo Jâ 

go disé kalang to kang dang gemyai wo ’eno, ama ddi go wusin henyé a duro 
Leu do dang ni na, ddianga gemyai. 

12 Duro saman do Jâ go disé kalang to kang toi bera labegé na, ké dar Leu do 

dang ni danga dono, ké ga dara dang dono dar ka andong dura dang dono 
bu’. 

13 Go cogelé kebu go Kumu koi mam dang so go Mois koi yé kual go Leu lé 

kua bera saman do Jâ toi. 

14 Keng nia dar ca bo cindi na, Jâ na Eli go ké ba yé wa: Kondia da ’erga lé. 

15 Keng nia dang gésemé ga jo na, ga jageng ddara. 

16 Kalang ga labegé lé kua na, ’enung da gel keraigé danga wa ga? Ké 

mainya karang ga wusinyong ga jomé a to tobero, ké wa togé kamdigé ga 
soré. 

17 Ké yé wa: Ni lomgeng belalum, ama keng wadda ’eno, ni jibegeng ’eri, ama 

keng ’eliang tubu do cindegeng ’eno. 

18 Jâ ’erga, ddi da do ’eno bua, ddi sa sur kangndo ’eno bu’, ama ké yé wa: 

Kondia dang habé ga isini. 

19 Kema Kurondi ’erga, di wa do bua, ddi wa so bu’, ama ké yé wa: Sela, 

kema lé kua ’erem danga do dang so sur kangndo mera, ddia kalang ga ’yo 
hogé dang kalang ga isindong bajandigé. Narua do Kumu toi gel geddang doa 
donga ca gié goa. 

Gulong go gumu go kain bu cindi cong 
(Luk 10.13-15) 

20 Kardené Jésu osum bberajé gulong go gemdong go ddi ba lé gié goi go 

dono go kagelokemo a duroigeng ca ké bega kebegé ca isinwa dogé ’eno. 

21 Bagen na ca mé Korasin bua, bagen na ca mé Bétsaida bu’, cawa ké nia la 

gié go dono go kagelokemo a duro Tir dang Sidon main ké lang duroigeng 
kain na, kalang lé nia si badigé ga heraga gusugé bua, ka nia bé tiri caigé ca 
gelé kalang ka ba kebegé tumu din ka’. 

22 Na ca ma ’enung wa yegeng waldong wang. A duro wolé go kaidé kual na, 

ka kaidé kual caigeng ddi go Tir kang Sidon kogé cong. 

23 Mé Kapernom, mé dar ca pidé gusé bera ora dang ga? Ka jogé bera cin tua 

do kerbinya. Ké nia lé gié go dono go kagelokemo a duro Sodom main ké ba 
lang a duroigeng kain na, gulong go gumu lé nia ji wo kené bera labegé. 

24 Na ca ma ’enung wa yegeng waldong wang : A duro wolé go kaidé kual na, 

ka kaidé kual caigeng ddi go Sodom kua cong. 

Ga ’eragengang gusung ca bogé gelalé 
(Luk 10.21-22) 

25 A kiddin lé na, Jésu yé wa: Ai Ba, Bagulong go dangang dugo, ’enung lein 

désé ca ji ba gelgé karang ga wusinyong henga ga ji ba wosegé tumu kalang 
ga nadurong dang kalang ga solé. 

26 ’I Ba, ji lé main kainya ca henga ga kederein ba dar ca lo. 

27 Bang bung henga mam wa kuabang, kema pena sela Kurong ’eno, na Ba 

mera. Kema pena sela Ba ’eno, na Kurong mera dang ké ga Kurong nia dar 
ca ddia gelegé dang nai. 

28 Keng mam ga ba gelaldong dang henga ga ninyé caigeng na, ga 

’eragengang gusung, ’enunga ddogeng kenga bé gelalé. 

29 Ga aiageng toru duang kordugeng, dda ’enung gelegeng a gusung, cawa 

’enunga go luguab luguab goang ddainya do jali juam, main kain kenga wai 
bogé go gelalé ca gusugeng. 

30 Toru do ’enunga begengang na, na do hembali, henga ga ’enunga segé 

caigeng ga kenga kojegé na, na ga hembal tindél. 

 Matie 12 

Jésu yé kual ca wolé go jurgum 
(Mark 2.23-28; Luk 6.1-5) 

1 Kardené Jésu cangu duro yagé go kiji dang wolé go jurgum, kurang lé 

anjama gai, ké osum poié koné go kiji, ké gongel kobegé ca loié. 

2 Kiddin ga ga Parisié ba solgé na, ké ye Jésu wa: Sela, anjama gain wa lo 

henga ga so goni ba nar ca lo a duro wolé go jurgum. 

3 Jésu jogu yégé wa: Keng dduginya henga ga Dabid kang kalang gai ba lé 

kiddin ga kurang ba légé ’eno ga? 

4 Ddi andong duro kulu go Kumu koi kang kalang gai, ké di wo go ké ba bi 

Kumu sandega kalin. Na wo go so guana ba nar kalang ca doi, ama na ca ga 
tibé Kumu mera. 

5 Laba keng dduginya a duro so go Mois koi go ba yé wa : A duro wolé go 

jurgum ga tibé ga lo gié duro kulu go yaué go Kumu koi na, ké maga so duro 
wolé go jurgum ’eno, ké kaidé kual caigé ga ? 

6 ’Enung yegeng waldong wang: Go ddo kulu go yaué go Kumu koi danga 

gemyai woi kua. 

7 Ama keng nia sela kual go cidab do Kumu toi do ba yé kua toi na, ’enung 

dara olum, na tibé go wadelé pagé ’eno, keng nia go kaidé kual ca kalang ga 
geddang ’eno. 

8 Cawa Kema Kurondi ddia wolé go jurgum Bagulondi. 

Kema go telai sayu 
(Mark 3.1-6; Luk 6.6-11) 

9 Jésu sai a kiddin lé ’yé tumu, ddi andong duro kuluyong ga yaué ga Juib 

kagé. 

10 Kema go telai sayu wo kené bua, kalang ga pena ga daré Jésu kual wo 

kené bu’, na ca ma ké ’engeri wa : So guana nar boi kema labia duro wolé go 
jurgum ga? 

11 Jésu jogu yégé wa: Kema pena a duroigeng nia dang demagu pena ma, to 

ba duro kelma go ddigé kudding duro wolé go jurgum na, ddi go gesinyé ca 
aia dang ’eno ga? 

12 Kema dda demagu dang hormo ’eno ga? Na ca ma so guana ddana ca loi 

kema henga ga ddari duro wolé go jurgum. 

13 Kardené Jésu yei kema lé wa: Tarang telain, ddi taro, telai wai labia main 

toné kain. 

14 Ga Parisié andong ’yé ca nyané kual ca deddé Jésu. 

Go gié go Kumu ba pari 

15 Kiddin ga Jésu ba sol ’eremé goga na, ddi ddé kiddin lé, ddi ’yé. Kalang ga 

yaué combu kobi, ddi bigé kalang ga hoamya mam labia. 

16 Ddi gajegé ca kandia toré toi ’eno. 

17 Ddi lé main kainya ca ser to kual go Esai go cogelé kebu go Kumu koi ba 

yé. 

18 Kumu yé wa: Sela kuang go gié go ’enung ba pari, Ddi go kedereng ba ’yei 

bua, gusung mowung nain cai bu’, ’Enung si Habé gang cai bua, Ddia dor 
kual go ’enunga kaidé ca kalang mam bu’. 

19 Ddi go bojang kema pena ’eno bua, Ddi go alé toi ’eno bua, Ké go jo noi do 

doré kual a duro giyong ’eno bua, 

20 Ddi go boié nalu do lemaddu ’eno bua, Tua do mudumu do ba ji bbani ca 

banyong na, Ddi go banya ’eno bu’. Ddia lé gié bera geddang doia ddi. 

21 Kalang da si tugoié gogé cai. 

Jésu jogu yégé ca kual go ké ba si cai 
(Mark 3.22-30; Luk 11.14-23) 

22 Kardené ké gol kema go bibé go ddugeré goang habé ga isini ’yang nai 

gusu Jésu, ddi bi kema lé labia, ddi osum yo kual bua, ddi sol kiddin bu’. 

23 Kalang ga yaué combu mam sol kagelokemo, ké yé wa: Kema lé kua nia 

Dabid Kurondi ’eno ga? 

24 Ama kiddin ga ga Parisié ba jé kain na, ké yé waldong wang : Kema lé tai 

habé ga isini cong danga dono do habé ga isini kelmagé Sidon go ké ba tei 
Bélsébul toi. 

25 Ama Jésu sol ’eremé gogé, ddi yégé wa: Leu doni doni do kalang ga nia 

gosindé dugo sua tebenang na, toa tunyong cong, gulong go gumu goni goni 
kau, karmé nia gosindé dugo sua tebenang gusugé na, ké go ’eré ’eno. 

26 Sidan nia tai mondi Sidan cong na, ddia tebenang gusi. Leu doi da ’era 

mena ga? 

27 Keng ’erem ca ’enunga wa taié habé ga isini cong dang dono do Bélsébul 

ba bung. Wanga bogé ké ga kobegeng dono do taigé bu’ ga? Ké ga 
kobegeng gel waldong wang ca keng aserong. 

28 Na cindi ’enung tai habé ga isini cong danga Habé ga Kumu kai, kua na 

henga ga gel waldong wang ca Leu do Kumu toi caga duroigeng ka’. 

29 Kema dang dono do andong ta kema go osi gulong koié henga gai ’eno, 

ddia saddua kema go osi lé jua, ama kiddin ga ddi nia saddia na, ddi bbal ca 
andong tai nyimé henga gai mam. 

30 Kema goni goni goa kuang ’eno na, ddia kuang go tebena. Kema goni goni 

goa jégenang yaué ’eno na, ddia go ddasindei cong. 

31 Na ca ma, ’enung wa yogeng waldong wang: Ka burogu isinwa do kalang 

togé mam dang kual go isini goni goni go ké wa yoi, ama kema goni goni goa 
yé kual go isini ca Habé ga Kumu kai na, ké go burogoi ’eno. 

32 Kema goni goni goa yé kual go isini ca Kema Kurondi na, ka burogi, ama 

kema goni goni goa yé kual go isini ca Habé ga Kumu kai na, ké go burogoi 
duro saman do cakcak kua ’eno, kau a duro saman do wa orang. 

Sia dang wo goi 
(Luk 6.43-45) 

33 Sia go ddari na, wo goi kaua go ddari bu’, sia go isini na, wo goia kaua go 

isini bu’, cawa sia goni goni kau, ké solia ca wo goi 

34 Keng kumbulo karndi, keng ga isindong, kenga yé kual go ddaria mena ga? 

Henga ga won kema ddaindi na, ka andong kibi bu’. 

35 Kema go ddari na, ya kual go ddari go ddi ba ddogi a duro ddaindi bua, 

kema go isini na, ya kual go isini go ddi ba ddogia duro ddaindi bu’. 

36 ’Enung wa yogenga waldong wang : A duro wolé go kaidé kual na, ka kaidé 

kual ca kual go kalin go kalang wa yoi mam. 

37 Cawa ca kual goin go andong a kibin na, ka kaidé kual cain, ka yé waldong 

wang, jia go isini kau jia go ddari. 

Ké ’enger gié go dono go kagelokemo 
(Mark 8.11-12; Luk 11.29-32) 

38 Kardené ga pena a duro ga gelé so go Kumu koi, dang ga pena a duro ga 

Parisié yé Jésu wa: Bagulong, ni dar ca ji gelni gié go dono go kagelokemo. 

39 Jésu jogu yégé wa; Kalang ga cakcak ga isindong dang ga kobé Kumu 

geddang ’eno na, ké ’enger gié go dono go kagelokemo, ama ké go gelegé 
gié go dono go kagelokemo pena ’eno, ka gelga go cogelé kebu go Kumu koi 
Jonas koi mera. 

40 Cawa main Jonas ba woi kederé gusa go gumu teba subu dang soindo 

subu kain, Kema Kurondi da woi to gesong teba subu dang soindo subu bu’. 

41 A duro wolé go kaidé kual na, kalang ga Ninibé da sai ’eré cin kalang ga 

cakcak kua, ka ddigang kual ca ké ba bé kebegé ca kual go Jonas koi go ba 
dorgé. Sela, kema go ba ddi Jonas dang gemyai woi kua. 

42 A duro wolé go kaidé kual na, termali do kuaba go goiyong da sai ’eré cin 

kalang ga cakcak kua, toa ddigang kual cawa to ’erga ca gesong ga 
suguddong has ca jo kual go Salomon koi go nari nain, sela, kema go ba ddi 
Salomon dang gemyai woi kua. 

Jogé go Habé ga isini kogé 
(Luk 11.24-26) 

43 Kiddin ga habé ga isini andong a kema kederei dong na, ké dal ca daré 

kiddin ga haii ga bogé gelalé. Ké nia wa kiddin ’eno na, 

44 ké yé gusugé wa : ’Enung jogé tang kulu go ’enung ba andegang a kené, 

kiddin ga ké ba jiga na, ké wai kulu lé duroi kalin, dang saré ddindang 
ddindang. 

45 Kardené ké boi caigé jogu ’yé golang habé ga pena jurgum ga ba ddigang 

isinwa, ké daiga jiga andong jom kené. Kema lé jomé goi go karu ddi go tumu 
danga isinwa. Henga lé da lé kalang ga isindong ga cakcak lé kua main kain 
rés. 

Jésu ’yoi kang karmei 
(Mark 3.31-35; Luk 8.19-21) 

46 Kiddin ga Jésu wa yo kual dang kalang ga yaué combu dé na, ’yoi kang 

karmei ’erga, ké ’eré dong, ké dar ca yoi kual. 

47 Kema go pena yé Jésu wa: Sela, ’yoin kang karmein ’eré wo dong, ké wa 

daré ca yoin kual. 

48 Jésu jogu yei kema lé wa: Na wanga ’yoang kang karmeng ga? 

49 Kardené ddi gel tebenei ca anjama gai, ddi yei wa: Sela, ’yoang kang 

karmeng woi kua. 

50 Cawa kema goni goni go wa lo henga ga Bang go dang ni kederei ba dargé 

na, ddia kermung bua, toa temdung bua, toa ’yoang bu’. 

 Matie 13 

Kual go kera go gesé gasa 
(Mark 4.1-9; Luk 8.4-8) 

1 A duro wolé lé na, Jésu andong dong a gulong, ddi ’yé jomé dugo kebu tagu 

do tungu. 

2 Kalang ga yaué combu ’yé yaué gusi, ddi nai jom duro kuburo, kalang ga 

yaué combu ’eré kebu gung. 

3 Ddi yégé kual go kera ca henga combu, ddi yégé wa: Sela, go gesé andong 

ca oré gesé. 

4 Kiddin ga ddi wa gesé gasa duro yagé goi na, gasa ga pena ba duro giyong, 

ceddung ’yé goldigé. 

5 Gasa ga pena ba ca gara, kiddin ga gesong cumba ’eno, kobegépadda ké 

gar cawa gesong nainya toigé ’eno. 

6 Kiddin ga teba ba andong ’erga dang na, ké lué cawa gaserégé wo ’eno 

7 Gasa ga pena ba duro tasi, tasi lé malgu nain suyomegé. 

8 Ama gasa ga pena ba ca gesong ga gur, ké bé caigé, ké si cindegé, ga pena 

aru bua, ga pena to jis bua, ga pena to subu bu’. 

9 Kardené Jésu yégé wa: Keng nia dang gesemegeng na, ga jageng ddara. 

Jésu yé kualang kera cawa ga? 
(Mark 4.10-12; Luk 8.9-10) 

10 Ga anjama ’yé gusu Jésu, ké ’engeri wa : Ji yégé kual dang kera cawa ga? 

11 Jésu jogu yégé wa: Keng na, ké begeng solé kual toi do mendem do Leu do 

dang ni kua, ama ké na, ké bigé solé to ’eno. 

12 Cawa kema goni goni goang henga na, ka bi cainé com, ddia lainyong dang 

henga combu, ama kema goni goni goang henga ’eno na, henga ga ddiang 
nagé henyé lé na, ka yégé kobi cong. 

13 ’Enung yégé kual dang kera cawa ké wa solé, ama ké sela ’eno, ké wa jo, 

ama ké ja ’eno bua, ké sela to ’eno bu’. 

14 Henga lé la ca ser to kual go Esai go cogelé kebu go Kumu koi ba yé. Keng 

jé ddar, ama keng ja toi ’eno, Keng sol ddar, ama keng sela to ’eno. 

15 Cawa kalang lé ’eremé gogé bêla todero, Ké si bulo gesemégé, Ké lebedé 

cindegé ca ka solang cindegé ’eno bua, Ca ka joang gesemégé ’eno bua, Ca 
’eremé goga solé to ’eno bu’. Kumu yé wa: Ka belang gusung ’eno ca ’enunga 
bigé labia. 

16 Ama keng na, keng danga gusu mowa cawa cindegeng wa solé bua, 

gesemegeng wa jo bu’. 

17 ’Enung wa yogenga waldong wang : Ga cogelé kebu go Kumu koi dang 

kalang ga Kumu kai combu lé tabelang ca solé henga ga keng wa solegé, 
ama ké selagé ’eno bua, ca ka jo henga ga keng wa jogé, ama ké jagé ’eno 
bu’. 

Jésu por kual go kera ca go gesé gasa 
(Mark 4.13-20; Luk 8.11-15) 

18 Ga jageng kual go kera toi ca go gesé gasa. 

19 Kema goni goni goa jé kual go Leu do Kumu toi kua ma, ama ddi nia sela to 

’eno na, ddi gené mainya gasa ga ba ba duro giyong kain, ama go Isini ’yé 
jeddugu henga ga ké na gesegé duro ddaindigé cong. 

20 Kalang ga pena gené mainya gasa ga ba ba ca gara kain, kobegépadda ké 

’yé kual lé dang gusu mowa. 

21 Ama gaserei wo ’eno duro ddaindigé, ké ’yom gusugé wolé bbani, kiddin ga 

solé go kegero, kau gelé go cin sai ca kual go Kumu koi na, kobegépadda ké 
terinyang mengaigé. 

22 KaIang ga pena gené mainya gasa ga ba duro tasi kain, ké jé kual lé, ama 

tabelang do delinya tua dang kédi do laré toi suyom kual lé, ddi wa ’eno. 

23 Kalang ga pena gené mainya gasa ga ké ba gesegé ca gur kain, ké jé kual 

lé bua, ké jé toi bu’, ké bé caigé, ké si cindegé, ga pena aru bua, ga pena to 
jis bua, ga pena to subu bu’. 

Kual go kera ca hademé ga isini 

24 Jésu ai kual go kera go ddang, ddi yégé wa: Leu do dang ni gené mainya 

kema go ba besen gasa ga ddari duro yagé goi kain. 

25 A duro soindo kiddin ga kalang woi kung na, kema lé koi go tebena ’yé 

besen baram duro kiji, ddi ddé gusi ’yé, 

26 Kiddin ga gasa ba malgu nain, ké bé caigé, kardené baram lé bé cai bu’. 

27 Bagulong lé marné gai ’yé yoi wa: Bagulong ni besena gasa ga ddari duro 

yagé goin lé bu’ ma, ama baram wo duroigé, ddi saga andi ga? 

28 Ddi jogu yégé wa: Kua, na kema go tebena lo henga lé wa. Marnei ’engeri 

wa : Ji dar ca ni ’era tura baram lé cong ga? 

29 Ama ddi jogu yégé wa: Na kain ’eno, kiddin ga keng ca toré baram na, keng 

da tor kiji daiang nai laiga. 

30 Ddagé ké ca’ malga bera wolé go walé gasa ba’, a kiddin lé na, ’enunga 

yégé kalang ga gié ga wa walé wa: Ga walagenga baram jua, ga saddiei ca 
’ulai cong, kardené keng begang kiji duro tugulu doang. 

Kual go kera ca laidong cindo 
(Mark 4.30-32; Luk 13.18-19) 

31 Jésu ai kual go kera go ddang, ddi yégé wa: Leu do dang ni gené mainya 

laidong cindi do kema ba aio geso duro yagé goi. 

32 Cindoa karang nyém ddi gasa mam, ama kiddin ga to gar na, to malgu nain, 

to ddi gasem mam, to malgu belé main sia kain bbal ca ceddung ga dang ’yé 
nyané gulondigé kelia. 

Kual go kera go ca subugu do céré toi 
(Luk 13.20-21) 

33 Jésu yégé kual go kera go ddang, ddi yégé wa: Leu do dang ni gené 

mainya subugu do céré toi do tama ba aio debo cin keberang go duro ’engo 
do asé dura pena kain bera to sodu keberang lé mam. 

Jésu yé kual mam danga kera 
(Mark 4.33-34) 

34 Jésu yégé kalang ga yaué combu kual ca henga mam danga kera. 

35 Ddi yégé main kainya ca ser to kual go ga cogelé kebu go Kumu koi kogé 

go ba yé wa : ’Enunga yégé kual danga kera, ’Enunga dorgé kual go ké ba 
wosiang delinya tua do dibé din. 

Jésu por kual go kera go baram koi toi 

36 Kardené Jésu ddé kalang ga yaué combu, ddi andong gulong. Kardené 

anjama gai ’yé gusi, ké ’engeri wa: Puroni kual go kera go baram go duro 
yagé lé koi toi. 

37 Jésu jogu yégé wa : Go besené gasa ga ddari na, na Kema Kurondi. 

38 Yagé na delinya, gasa ga ddari na kalang ga Leu do Kumu toi ka, ama 

baram na kalang ga go Isini kai. 

39 Go tebena go besené baram lé na, na Sidan, cagal na, na saman toa do 

karé, ga gié ga walé na, na kangiyong ga Kumu kai. 

40 Main ké ba walang baram bei cin tua kain na, da la main kain duro saman 

toa do karé bu’. 

41 Kema Kurondi da gi kangiyong gai, ka tor kalang mam ga aseré kalang 

duro isinwa bua, dang kalang ga isindong bu’ a duro Leu doi. 

42 Ka bégé cin tua do kurjo do hurddem, a kiddin lé na ka ’elé bua, ka yidié 

kegeigé bu’. 

43 Ama kardené ké ga kobé Kumu na, ka piong main teba kain a duro Leu do 

Baigé toi. Keng nia dang gesemageng na, ga jageng ddara. 

Kual go kera ca lainyong go ba wosu 

44 Leu do dang ni gené mainya lainyong go ké ba wosi a duro yagé kain. 

Kema go pena wai lainyong lé, ddi wosi ddang, ddi ’yang gusu mowa ca kelé 
henga gai cong mam ca jogé kelé yagé lé. 

Kual go kera go ca moin do beré 

45 Leu do dang ni gené mainya kema go oré ca cenegé ca daré moin do béré 

do ddari do ké ba tei perl. 

46 Kiddin ga ddi ba wai moin pena do kela combu na, ddi ’yé kelé henga gai 

cong mam, ddi kelo. 

Kual go kera go ca lau 

47 Leu do dang ni gené mainya lau do ké ba cin tagu, to nyim gusa cindi kaindi 

kaindi. 

48 Kiddin ga toa won na, kalang ga ’uré sera kebu gung dang, ké jom dugo, ké 

par gusa go ddaderong, ké bégé duro gujurong, ké bé ga isindong cin kang. 

49 A duro saman do to do karé do delinya toa, na main kain rés bu’. Kangiyong 

da ’erga, ka gosindé kalang ga isindong dang kalang ga ddaderong, 

50 ca begégé cin tua do kurjo do hurddem. A kiddin lé na, ka ’elé bua, ka yidié 

kégeigé bu’. 

Lainyong go herua dang go ddegeli 

51 Jésu ’engergé wa : Keng jé kual lé toi mam ga? Ké jogu yei wa ’I. 

52 Kardené ddi yégé wa: Kalang ga gelé so go Kumu koi ga belé anjama ga 

Leu do dang ni na, ké gené mainya gulong bagulondi go ddoderé henga ga 
herua dang henga ga ddegeli, a duro kiddin gai ga ddogé lainyong goi kain. 

Ga Nasarat bu cindi ca Jésu ’eno 
(Mark 6.1-6; Luk 4.16-30) 

53 Kiddin ga Jésu ba ka kual go kera lé na, ddi sai a kiddin lé. 

54 Ddi ’yé gulong go gumu go ddi ba malgu kené, ddi osum gel kalang a duro 

kulu go yaué go Juib kogé, ké mam ga a kené sol kagelokemo, ké yé wa : 
Kema lé kua wai narua do kain la andi ga? Na mena ma ddi lé gié go dono go 
kagelokemo go main kain ga? 

55 Ddi nia go habelé lé kurondi ’eno ga? Maram nia ’yoi ’eno ga? Jak kang 

Josép, kang Simon, dang Judé, ka nia karmei ’eno ga? 

56 Karmei ga kandu mam kau, ké nia woié duroina kua ’eno ga? Kema lé wai 

dono lé kua mam na andi ga? 

57 Na ca ma ké kain bo cindi cai cong. Kardené Jésu yégé wa : Kalang mam 

bu go cogelé kebu go Kumu koia hormo, ama a tai duro kalndi na, ddi go wo 
hormo ’eno. 

58 Jésu la gié go dono go kagelokemo duroiga nain ’eno ca ké bu cindi cai 

’eno. 

 Matie 14 

Maré go Jâ go disé kalang to kang koi 
(Mark 6.14-29; Luk 9.7-9) 

1 A kiddin lé na, Hérod go ddo ca a gesong ga Galali, jé kual go Jésu koi go 

kalang wa yoi. 

2 Ddi yégé ga gié gai wa: Na Jâ go disé kalang to kang, ddia belé a duro ga 

maré dang cindi, na ca ma ddiang dono do lo gié go dono go kagelokemo lé. 

3 Tumu na Hérod ’yom Jâ, ddi saddi, ddi dibi duro gerngang ca Hérodia do 

kermi Pilip tamdi. 

4 Cawa Jâ yei Hérod wa: Boddé kermi tamdi gorang na na, ddara ’eno. 

5 Na ca ma Hérod dar ca deddé Jâ, ama ddi la ga Juib muro, cawa ké mam 

sol Jâ mainya go cogelé kebu go Kumu koi. 

6 Ama kiddin ga ké ba lé soré ca ddegelé do Hérod toi do wo na, Hérodia 

turma waddu tumoigé, Hérod gusi mowi nain. 

7 Ddi ddoara kebu, ddi ya wa: Henga gani gani ga tondia da oli na, ddia da bo. 

8 Ca géjé go ’ya kua na, to yei wa : Ji bung Jâ go disé kalang to kang cai duro 

dalin. 

9 Kelma kederei homi ama ca kual go ddi ba ddoara kebu tumu kalang na, ddi 

sigé ca kandia bo. 

10 Ddi gi ca kandia wala Jâ go disé kalang to kang cai a duro gerngang. 

11 Ké ’yang cai lé duro dalin, ké bo turmo lé, to ’yang boa ’yoa. 

12 Anjama ga Jâ kai ’yé aié temdai ’emba, kardené ké ’yé yoi Jésu kual go ba 

lé. 

Jésu bigé kalang dubu bai do 
(Mark 6.30-44; Luk 9.10-17; Jâ 6.1-14) 

13 Kiddin ga Jésu ba jé kual lé kain na, ddi ddé kiddin lé, ddi nai duro kuburo, 

ddi bang pena ’yé duro gada, ama kiddin ga kalang ga yaué combu a duro 
gulong go gumu ba jé kain na, ké andong dong kobi ’yé kebu tagu. 

14 Kiddin ga Jésu ba nai dang a duro kuburo na, ddi sol kalang ga yaué 

combu lé nyageigé. Ddi bigé ga hoamya labia. 

15 Kiddin ga teba wa karé, anjama ga Jésu kai ’yé gusi, ké yei wa: Kiddin lé 

kua na gada, teba wa karé, ji dda kalang ga yaué combu ’era duro gulong go 
karang kel henga ga do. 

16 Jésu jogu yégé wa : Na main kain ’eno, keng ganga bigé henga ga do. 

17 Ké yei wa: Nianga wo bai dang gusa sua mera. 

18 Jésu yégé wa: Ga ’erangang nagé bung wo ké. 

19 Kardené ddi yégé kalang ga yaué combu kandia jima ca hoddemé, kardené 

ddi nyim wo bai dang gusa go sua lé, ddi ai cindi dang, ddi lé Kumu désé, ddi 
bbodelé wo lé dugo, ddi bigé anjama gai, anjama gai gosindégé kalang ga 
yaué combu lé. 

20 Kema goni goni kau di, ké mam aidong, anjama gai yaudé wo toi do jo 

wondé borong moac ca sua. 

21 Ké ga ba ddi wo lé na, ké mainya kalang dubu bai kain, ama ké ddugunya 

kandu dang karang kené ’eno. 

Jésu ’yé ca kang ga tagu 
(Mark 6.45-52; Jâ 6.15-21) 

22 Kobipadda Jésu osu anjama gai kandia na duro kuburo hadda tumoi ’era 

tagu kuaba koné ca ddia bogé kalang ga yaué combu ’era jua. 

23 Kiddin ga ddi ba bégé na, ddi nai ca kubung go gumu kaindi pena ca olé. 

Kiddin ga teba ba ka na, ddi ji kaindi pena. 

24 Ama kuburo lé tol duro tagu dura ddar, doié wa aiegé téddegé, cawa kal 

duronga caigé. 

25 Ti do keddebor Jésu ’yé ca kang ca oré gusu anjama gai. 

26 Ama kiddin ga ké ba soli wa oré ca kang na, ddaindigé algé, ké lé muro, ké 

yé wa: Na tiddin, ké yor, ké soi tumoigé dang suré. 

27 Ama kobipadda Jésu yégé kual, ddi yé wa: Ga si ddaindegeng dugo, na 

’enung, ddo keng lo muro ’eno. 

28 Kardené Piér yei wa: Bagulong, nia ji bang cindi na, ji ddang oré ca kang 

gusin ni. 

29 Jésu jogu yei wa : ’Erang, Piér gesin dugo a duro kuburo, ddi ’yé ca kang ca 

oré gusu Jésu. 

30 Ama kiddin ga ddi sol kal wa durang nain na, ddi lé muro, kiddin ga ddi 

osum disé to kang na, ddi soi tumoi dang suré, ddi yé wa: Bagulong, ji 
minyung. 

31 Kobipadda Jésu si kobi ’yomi, ddi yei wa: Bo cindi gain bbania mena ga? Ji 

lé muro cawa ga? 

32 Ké nai duro kuburo ca’, kal lé kau dilé bu’. 

33 Kardené anjama ga a duro kuburo lé poi gomdigé tumu Jésu, ké yé wa: 

Cindi jia Kumu Kurondi. 

Jésu bigé kalang ga hoamya labia a ca gesong ga Jénésarét 
(Mark 6.53-56) 

34 Kiddin ga ké ba haddu tagu lé na, ké gesin ca gesong ga Jénésarét. 

35 Kiddin ga kalang lé ba sol ca na Jésu na, ké ’yé yo kual goi duro gulong go 

lurégé mam, ké gol kalang ga hoamya mam ’yang gusi. 

36 Ké oli ca kondia dda kandia cil badigé gai ga gumu kebegé mera, ké ga ba 

cili na, ké wai labia. 

 Matie 15 

Gelé go ca hada do moin 
(Mark 7.1-13) 

1 Ga Parisié kang kalang ga gelé so go Kumu koi sai a Jorsalem ’yé gusu 

Jésu, ké ’engeri wa: 

2 Anjama gain maga hada do moinderana togé ’enoa cawa ga? Kiddin ga ka 

do na, ké pel kalndigé main moinderana ba pelang kain ’eno. 



37 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

3 Jésu jogu yégé wa : Keng gang kain maga so go Kumu koi cong ca magé 

gelé gogenga cawa ga? 

4 Kumu yé wa: Ji la bain kang ’yoin hormo, ama kema goni goni goa yé kual 

go isini ca bai kau ’yoi na, na gad ddi mara. 

5 Ama keng gel wa: Kema nia yei bai kau ’yoi wa: Henga ga jégené ga kenga 

waigé a gusung na, ’enung go bogeng ’eno, na sandega do kalin do Kumu toi. 

6 Keng gel waldong wang ca ddo kema la jégené bai kau ’yoi ’eno, main kain 

na, keng belé kual go Kumu koia kalin ca gelé gogeng. 

7 Keng ga babé, go cogelé kebu go Kumu koi Esai ba yé wa: Kumu yé wa: 

8 Kalang lé bung hormo danga kual go yo kebegé kalin kéd, Ama ddaindigé 

suguddong hasang nang. 

9 Kalang lé melawung danga kual go yo go kebegé kalin kéd, Cawa ké gel so 

go kalang kogé mainya so go Kumu koi. 

Henga ga belé kema ddisin 
(Mark 7.14-23) 

10 Kardené Jésu té kalang ga yaué combu gusi, ddi yégé wa : Ga jageng kual 

guang bua, ga selageng toi bu’. 

11 Henga ga ba ’yé duro kema kibi na, go belei ddisin ’eno, ama henga ga ba 

andong dong a kema kibi na, na go belei ddisin. 

12 Kardené ga anjama ’yé gusu Jésu, ké ’engeri wa : Ji sela ca ga Parisié ba 

jé kual lé na, kederegé humagé cain ’eno ga? 

13 Ddi jogu yégé wa : Henga gani gani ga Bang go danga besenagé ’eno na, 

ka torgé cong. 

14 Ga ddageni, ka ga bibé ga golé ga bibé moindi go bibé na, ké ca’, ka 

aserong duro ’umbung. 

15 Piér ’engeri wa: Ji purani kual go kera lé toi dé. 

16 Jésu yégé wa: Keng kau bbala solé kual lé toi ’eno bu’ ga? 

17 Keng sela ca henga gani gani mam ga ba andong ’yé duro kema kibi na, ké 

col ya kederei, kardené ké andonga dong ’eno ga? 

18 Ama henga ga ba saga a kema ddaindi andong kibi dong na, na henga ga 

belé kema ddisin. 

19 Cawa ’eremé go isini saga a kema ddaindi ma, ddei ddi deddang temai bua, 

ddi lang béli bua, ddi lang podelo bua, ddi koiang bua, ddi yang kual go poi 
bua, ddi yé kual go isini ca karndi bu’. 

20 Kua na henga ga belé kema ddisin. Ama ca do henga basé pelé kalong ca 

hada do moin na, go belé kema ddisin ’eno. 

Tama do toa ddang bu cindi ca Jésu 
(Mark 7.24-30) 

21 Kardené Jésu sai a kiddin lé ’yé ca gesong ga ddang ’yoabang gulong go 

gumu go Tir dang Sidon. 

22 Tama do Kanan do ba jom ca gesong lé ’yé gusi, to soi tumo, to yé wa: 

Bagulong Dabid Kurondi sela nyageng, turmang danga habé ga isini kedera, 
ké gelo cindo bbani ’eno. 

23 Ama Jésu jiga ya kual cainé pena ’eno. Anjama gai ’yé gusi, ké oli, ké yei 

wa: Ji ya dda to ’era cawa to wa kobena dang ’elé nain. 

24 Jésu jogu yégé wa: Ké gigenga ca gamgé ga ba kaiyang ga a Israél mera. 

25 Ama tama lé ’yé poié gomda tumoi, to yei wa: Bagulong, ji jigenang. 

26 Jésu jogu ya wa: Aié do go karang kogé ca bogé gaié na, ddara ’eno. 

27 To yei wa: Na cindi Bagulong, ama gaié na dia wo go ba suderong a kebu 

kagulondigé dugo. 

28 Kardené Jésu jogu ya wa: Ai tama bo cindi gué nain, ddi lang né main mé 

ba darang kain. A kiddin lé kerab na, turma wai labia. 

Jésu bigé kalang ga hoamya combu labia 

29 Jésu sai a kiddin lé ’yé kebu go tagu do Galali, ddi nai ca kubung go pena, 

ddi jom dugo. 

30 Kalang combu ’yé gusi, ké ’yang kalang ga midili bua, dang ga bibé bua, 

dang ga todero bua, dang ga ddugeré bua, dang kané ga hoamya do ddang 
combu bu’, ké sigé tumu Jésu dugu, ddi bogé labia. 

31 Kiddin ga ké ba sol kalang ga ddugeré yé kual bua, ga todero belé dono 

bua, ga midili ’yé ddar bua, ga bibé sol kiddin bu’ na, ké sol kagelokemo, ké 
debainyu Kumu go Israél kogé. 

Jésu bigé kalang ga dubu poddin do 
(Mark 8.1-10) 

32 Jésu té anjama gai yégé wa: Sela, ’enung sol kalang lé nyageigé, cawa 

labegé kanga wolé subu, ké wa do ’eno. ’Enung nia ddagé ké jiga tagang 
kurang na, cindegé oré heremdigé, ké aserong giyong laiga. 

33 Ga anjama ’engeri wa: Na da wai wo go bbalé kalang ga yaué combu lé a 

duro gada kua ando ga? 

34 Jésu ’engergé wa: Wo kobegenga mena ga? Ké jogu yei wa: Na jurgum 

dang gusa go karang bbani. 

35 Kardené ddi yégé kalang ga yaué combu kandia jima dugo. 

36 Kardené ddi nyim wo go jurgum dang gusa lé, ddi lei Kumu désé, ddi 

bbodelé wo lé dugo, ddi bi anjama gai, ga anjama gai gosindégé kalang ga 
yaué combu lé. 

37 Kema goni goni kau di, ké mam aidong, anjama gai yaudé wo toi do jo lé, 

wondé borong jurgum. 

38 Ké ga ba di wo lé na, ka kalang dubu poddin, ama ké ddugunya kandu 

dang karang kené ’eno. 

39 Kiddin ga ddi ba ddé kalang ga yaué combu ’yé na, kardené ddi nai duro 

kuburo, ddi ’yé ca gesong ga Magadan. 

 Matie 16 

Ga Parisié kang ga Sadusié ’enger gié go dono go kagelokemo 
(Mark 3.11-13; Luk 12.54-56) 

1 Ga Parisié kang ga Sadusié ’yé gusu Jésu ca gesauei, ké ’engeri wa, kondia 

gelgé gié go dono go kagelokemo go ba saga a gusu Kumu. 

2 Ama Jésu jogu yégé wa : Kiddin ga teba ka na, keng yé wa: Kiddin lé 

ddainya perang cawa dang yilé soin. 

3 Dang joguddu na, keng yé wa: Labegé kang da hongu cawa dang yilé ’indi 

gur gur. Keng ga babé, keng danga dono do gosindé kiddin ga dang, ama 
keng dang dono do gosindé henga ga gelé ga a duro saman do cakcak kua 
’eno. 

4 Kalang ga cakcak ga isindong ga kobé Kumu geddang ’eno na, ké ’enger gié 

go dono go kagelokemo, ama ké go gelegé gié go dono go kagelokemo lé 
’eno, ama ka gelga go Jonas koi mera, kardené ddi ddégé, ddi ’yé. 

Subugu do Parisié togé dang ga Sadusié togé 
(Mark 8.14-21) 

5 Kiddin ga anjama gai ba haddu ’yé tagu kebo koné na, ké giobu, ké aia wo 

kobegé ’eno. 

6 Kardené Jésu yégé wa: Lageng angal, ga maga gusugeng ca subugu do 

Parisié dang do Sadusié togé. 

7 Ga anjama ’enger gusugé, ké yé wa: Ddi yé main kainya ca na be aiang wo 

kuabena ’eno laba ! 

8 Ama Jésu sol kual go ké wa yo gusugé, ddi ’engergé wa: Na cawa ma keng 

’enger gusugeng wa: Kenga aiang wo kobegeng ’eno ga? Bo cindi gogeng 
bbania mena ga? 

9 Keng solé to ’eno dé ga? Keng ’eremang wo bai go ’enung ba bbodelei bigé 

kalang dubu bai ma, keng nyim wondé borong mena ga ? 

10 Keng ’eremang wo jurgum go ’enung ba bbodelei bigé kalang dubu poddin 

ma, keng nyim wondé borong mena ga? 

11 Keng sela kual lé toi ’enoa mena ga? ’Enung yegenga kual go wo koi ’eno, 

ga maga gusugeng ca subugu do Parisié dang do Sadusié togé. 

12 Kardené anjama sol ca ddi yéga ca ka maga gusuga ca subugu do céré toi 

’eno, ama ca gelé go Parisié kogé dang go Sadusié kogé bu’. 

Piér yé waldong wang Jésu na Krist 
(Mark 8.27-30; Luk 9.18-21) 

13 Jésu sai ’yé ca gesong ga ’yoabang gulong go gumu go Sésaré Pilip, ddi 

’enger anjama gai wa: Kalang yé wa, Kumu Kurondi wang ga? 

14 Ké jogu yei wa: Ga pena yé wa: Jia Jâ go disé kalang to kang, kané yé wa: 

Jia Eli, kané ga ddang yé wa: Jia Jérémi kau go cogelé kebu go Kumu koi go 
ddang. 

15 Jésu ’engergé wa: Keng yé wa: ’Enunga wang ga? 

16 Simon Piér jogu yei wa: Jia Krist, go Kumu goang cindi Kurondi. 

17 Jésu jogu yei wa: Simon, Jâ kurondi, jiang gusu mowa cawa narua do kema 

toia gelein kual go cindi lé kua ’eno, ama na Bang go danga gelein. 

18 ’Enung yeinya waldong wang, Piér, jia keddang, ca keddang lé kua na, 

’enunga boi kulu guang go yaué cai, temai dong kau, bbala loi henga ’eno. 

19 ’Enunga bin gurongé go Leu go dang ni kua, henga ga jia nargé a duro 

delinya na, ka nargé a danga main kain bua, henga ga jia ddégé a duro 
delinya na, ka ddégé a danga main kain bu’. 

20 Kardené Jésu yégé anjama gai ca kandia yoi kema pena ddia Krist ’eno. 

Jésu yé kual go temaidi kua dang belé goi a duro ga maré 
(Mark 8.31—9.1 ; Luk 9.22-27) 

21 A kiddin lé na, Jésu ’osum yogé anjama gai waldong wang, ddi yégé wa: Na 

gad ’enung oré Jorsalem, kalang ga gemdong dang gemdong ga tibé Kumu, 
dang ké ga gelé so go Kumu koi na, ka geleng cindung combu, ka deddung 
ama wolé subu na, ’enunga belang cindung a duro ga maré. 

22 Kardené Piér goli kaindi pena, ddi ’osum géjei, ddi yei wa: Bagulong, dda 

Kumu magain, ddo henga lé waiein ’eno. 

23 Ama Jésu kongu solé Piér, ddi yei wa: Sidan, ’era waldong hasang nang, ji 

dar ca aseranga duro isinwa cawa ji ’erem main Kumu kain ’eno, na main 
kalang kogé kain. 

24 Kardené Jésu yégé anjama gai wa: Kema goni goni go dar ca kubang na, 

ddo ddi ’eremé ca gusi ’eno, ama ddai ddi aia adegelé goi, ddi kubang. 

25 Cawa kema goni goni goa dar minya gusi na, ddia basi cong, ama kema 

goni goni goa basi gusi cong cang na, ddia waii. 

26 Kema nia wai henga duro delinya mam na, ama keudi nia basong cong na, 

ddi waia jégené wa ga? Kema da bua henga wa ca torang keudi ga? 

27 Cawa Kumu Kurondi da ’erga duro hormo do Bai toi kang kangiyong gai. 

Kema goni goni kau, ddia boii bbal ca gié goi. 

28 ’Enung wa yogenga cindi waldong wang : Ga pena wo kené a duro kalang 

ga ’eré lé kua, ké go maré ’eno, ka sol Kema Kurondi da ’orang main kelma 
kain jua. 

 Matie 17 

Jésu gusi belé kaindi 
(Mark 9.2-13; Luk 9.28-36) 

1 Wolé jis kardené Jésu gol Piér kang Jak, dang Jâ go kermi, ddi ’yang nagé 

ca kubung go dang hung kaindigé. 

2 Gusi belé kaindi cindegé, tumoi piyong main teba kain bua, badigé gai belé 

béré hér main arinwa go teba kua kain bu’. 

3 Kardené anjama ga subu lé sol Mois kang Eli wa yo kualang Jésu. 

4 Kardené Piér yei Jésu wa: Bagulong, na ddar na jomegeng ba, ji nia dar na, 

dda ’enung nyané béla ba subu, pena cain bua, pena ca Mois bua, pena ca 
Eli bu’. 

5 Kiddin ga ddi wa yo kual dé na, meddalin do pena do arin debegé marem 

caigé, ké jé nô yaga a duro meddalin lé yé wa: Kua, na Kurandang go 
kedereng ba ’yei nain, gusung mowung cai combu, ga ja kual goi. 

6 Kiddin ga anjama gai ba jé nô lé na, ké kembié cindegé dugo, muro légé 

bbani ’eno, 

7 Jésu ’yé gusugé cilgé, ddi yégé wa: Ga sageng dang, ga logeng muro ’eno. 

8 Ké hangdé cindegé dang, ké sela kema go ddang ’eno, na Jésu mera. 

9 Kiddin ga ké ba gesin a ca kubung lé dugo na, Jésu yégé wa: Ddo keng yoi 

kema pena henga ga ba boiegeng cindegeng ga keng ba solgé ’eno, bera 
Kema Korondi belang cindi a duro ga maré jua. 

10 Kardené ga anjama ’enger Jésu wa : Cawa ma kalang ga gelé so go Kumu 

koi yé wa : Na Gad Eli na go oranga ddi tumu jua ga? 

11 Ddi jogu yégé wa: Na gad Eli na go oranga ddi ca nyané henga mam bbalé 

kerab tumu jua, 

12 ama ’enung wa yogeng waldong wang : Eli caga ka, kalang selai ’eno, ama 

ké lei henga ga kederégé ba dargé, ka lang Kema Kurondi banga main kain 
bu’. 

13 Kardené ga anjama sol ca kondia wa yoga kual go Jâ go disé kalang to 

kang koi. 

Jésu bi kurong goang habé ga isini labia 
(Mark 9.14-29; Luk 9.37-43) 

14 Kiddin ga ké ba ’erga gusu kalang ga yaué combu na, kema go pena ’yé 

gusu Jésu, ddi poi gomdi tumoi dugo, 

15 ddi yei wa: Bagulong, ji sela kurandang nyagei cawa ddi duronga asemer, 

to geli cindi bbani ’eno, to leia waindo waindo, to aseri cin tua bua, dang cin 
kang bu’. 

16 ’Enung goli ’yang nai gusu anjama gain, ama ké bbala boi labia ’eno. 

17 Jésu jogu yégé wa: Ai keng kalang ga isindong ga basé bo cindi, na mini 

com ma, ’enunga jomang nageng ga? Na mini com ma, ’enunga ’yom 
gusungang nageng ga? Ga ’erangang kurong lé wo ké. 

18 Jésu ’al habé ga isini lé, ké durong a kurong lé kederé cong, a kiddin lé 

padda kurong lé wai labia. 

19 Kardené ga anjama ’yé gusu Jésu kaindigé, ké ’engeri wa : Ni bbala go ni 

’alé habé ga isini ca dorang cong ’enoa cawa ga? 

20 Jésu jogu yégé wa: Ca bo cindi gogeng bbani. ’Enung wa yogenga cindi 

waldong wang: Keng nia dang bo cindi nain main laidong cindo kain na, 
kenga yé kubung wa: Cugela ba, ’era kuani, kubung lé da cogel, henga ga 
ddogeng wo ’eno.  

[21 Ama habé ga isini ga main kain lé na go dorang kalin ’eno, na a gusu 

asiam dang olé mera.] 

Jésu jogu yé kual go temaidi kua dang belé goiang cindi a duro ga maré 
(Mark 9.30-32; Luk 9.43-45) 

22 Kiddin ga ga anjama mam ba ’yé Galali na, Jésu yégé wa: Ka bu Kema 

Kurondi kuaba kalang. 

23 Ka deddi, wolé subu ddia belang cindi a duro ga maré, anjama gai 

kederégé homdégé bbani ’eno. 

Bo go hogé ca kulu go yaué go Kumu koi 

24 Kiddin ga Jésu kang anjama gai ba ’yé Kapernom na, kalang ga ’yo hogé a 

duro yaué go Kumu koi ’yé gusu Piér, ké ’engeri wa: Bagulondin bidé hogé ca 
kulu go yaué go Kumu koia bo ga? 

25 Piér jogu yégé wa: ’I, ddi bida bo. Kiddin ga Piér ba andong gulong na, Jésu 

yei kual tumu jua, ddi ’engeri wa: Simon, ji ’erema mena ga? Kermeleng ga 
delinya ’yé hogé a gusu gani ga? A gusu kalang ga gulong laba, a gusu kergé 
ga? 

26 Piér jogu yei wa: Na a gusu kergé. Jésu yei wa: Main kain na kalang ga 

gulong bu hogé ’eno. 

27 Ama na dar ca ddo kalang kederégé homégé ’eno, na ca ma ’era kebu 

tagu, gusa go jia agai tumu na, hanga kibi, jia wai laré do bbalé bigé hogé 
guana, ji ai bigé. 

 Matie 18 

Na wanga gumu ga? 
(Mark 9.33-37 ; Luk 9.46-48) 

1 A kiddin lé na ga anjama ’yé gusu Jésu, ké ’engeri wa: Na wanga gumu a 

duro Leu do dang ni ga? 

2 Jésu té kurong go wusin si tumoigé. 

3 Ddi yégé wa: ’Enung wa yogenga cindi waldong wang: Keng nia bel main 

karang ga wusinyong kain ’eno na, keng go andong duro Leu do dang ni ’eno. 

4 Kema goni goni goa jogu cai dugo main kurong go wusin lé kua na, na ddia 

go ddoang gemyai a duro Leu do dang ni. 

5 Kema goni goni goa ’yé kurong go wusin go main nai lé kua kain ca 

gusandang na, ddi ’yenga ’enung bang. 

Homé go isinwa kua 
(Mark 9.42-48; Luk 17.1-2) 

6 Ama kema goni goni goa si henga ga aseré pena a duro karang ga 

wusinyong ga bo cindi gusung lé kua duro isinwa na, golgo ké sadda keddang 
go hiddé kordi, ké debi cin kurai go gumu go dduaga. 

7 Bagen ca delinya ca henga ga aseré kalang duro isinwa, henga ga aseré 

kalang wo kené waindo waindo, ama bagen ca kema go so kual go aseré 
kalang lé toi. 

8 Kobin kau tebain nia sin ca jia aserang duro isinwa na, ji walelagé a gusin 

bugagé cong cigad, na golgo go ji andong duro jomang cindin dang kobin go 
pena kau tebain do pena ddia go ji magu kaldin ca’ dang gondin ca’ go ké nia 
debin cin tua do bera kuddum. 

9 Tindin nia sin ca jia aserang duro isinwa na, ji dura a gusin debo cong cigad, 

na golgo ji andong jomang cindin dang tindin do pena, ddia ga ké nia dibin cin 
tua do kerbinya dang cindin ca’. 

Kual go kera ca demagu do kaiyong go ké ba waio 
(Luk 15.3-7) 

10 Ga lageng angal, ddo keng doré kié pena a duro karang ga wusinyong lé 

kua kel ’eno, cawa kangiyong ga magégé ’era tumu Bang go a dang ni waindo 
waindo. 

11 [Cawa Kema Kurondi ’erga ca ddia minyé ké ga ba kaiyong.] 

12 Keng ’erema mena ga? Kema nia dang gamgé aru ma, pena nia kaiyong a 

duroigé na, ddia ddé ga to tigesu ca tigesu ca kubung ca oré daré to do ba 
kaiyong lé ’eno ga? 

13 ’Enung wa yogeng, ddi nia waio na, gusi da mowi ca demagu do ba kaiyong 

lé, ddi ga to tigesu ca tigesu ga ba kaiyong ’eno. 

14 Baigeng ga a dang ni dar ca kié pena a duro karang ga wusinyong lé kua 

kondia basong ’enoa main kain bu’. 

Kermin nia lé isinwa 

15 Kermin nia lein isinwa na, ji ’era gusi, ji geli wané doi kengang nai sua, ddi 

nia jein na, ji wai kermin lé. 

16 Ama ddi nia kain jo kual goin na, ji gula kema pena kau sua dang nain, 

cawa cidab do Kumu toi yé waldong wang, hendé do kebu kalang sua kau 
subu na, na do cindi. 

17 Ama ddi nia kain jo kalang lé kual gogé na, ji yai yaué go Kumu koi, ddi nia 

kain jo yaué go Kumu koi na, ji selai main kema go toi ddang kain bua, ji solei 
main kema go ’yo hogé kain bu’. 

Nari dang ddo 

18 ’Enung wa yogenga cindi waldong wang: Henga gani gani ga kenga nargé 

a duro delinya na, ka nargé a dang bu’. Henga gani gani ga kenga ddégé a 
duro delinya na, ka ddégé a dang ni bu’. 

19 ’Enung wa yogenga waldong wang com: A duro delinya kua kalang sua a 

duroigeng nia dai pena ca olé henga gani gani na, Bang go a dang ni da bigé 
henga lé. 

20 Cawa kiddin ga kalang sua kau subu yau dang gusandang na, ’enung wo 

duroigé. 

Kual go kera go ca go gié go ba kain burogé 

21 Kardené Piér ’yé gusu Jésu, ddi ’engeri wa: Bagulong, kermung nia leng 

isinwa waindo waindo na, ’enung buragai cang mena ga? bera cang jurgum 
ga? 

22 Jésu jogu yei wa: ’Enung yeinya ca bera jurgum ’eno, ama bera to jurgum 

jurgum cain jurgum. 

23 Na ca ma Leu do dang ni gené mainya kelma go ba dar ca ddogenyé laré 

goi a kuaba kalang gai ga gié kain. 

24 Kiddin ga ddi ba ’yé ca ddogenyé laré lé na, ké gol kema go pena ’yang nai 

gusi, kema langa tugula do laré dubu combu cai. 

25 Kema lé wa laré go boié tugula lé ’eno, kardené Bagulondi lé yei wa: 

Kandia keli cong main guiang kain kang tamdi dang karndi, dang henga gai 
ga tai gulong mam bu’, ca kondia biang tugula doi. 

26 Go gié lé poi gomdi tumu bagulondi lé, ddi oli, ddi yei wa: Bagulong ’ima 

ddaindin cang, ddai ’enunga bin mam. 

27 Bagulondi lé sol nyagei, ddi burogi, ddi ddei ’yé. 

28 Kema go gié lé andong dong ’yé wai mondi go pena go gié goang tugula 

doi cai laré aru pena, ddi ’yom tumoi cac, ddi yei wa: Ji bung tugula duang. 

29 Mondi go gié lé poi gomdi tumoi, ddi oli, ddi yei wa: Ji ’ima ddaindin cang, 

ddai ’enunga bin. 

30 Ama ddi dara ’eno, ddi ’yang nai debei duro gerngang bera kondia bi tugula 

doi lé ba. 

31 Kiddin ga kamdi ga gié ba sol kual go ddi ba lei na, kederégé homdégé 

nain, ké ’yé yoi bagulondigé lé gurain. 

32 Kardené bagulong lé sai tei, ddi yei wa : Jia go gié go isini, kiddin ga ji ba 

olung na, ’enung burogu tugula doin mam. 

33 Na golgo ji sol mondin go gié nyagei main ’enung ba solang nyagein kain 

bu’. 

34 Bagulondi lé mainyé cai bbani ’eno, ddi ’yang nai debei duro gerngang bera 

kondia bi tugula doi lé mam ba. Jésu jogu yégé kual com. 

35 Kema goni goni nia buraga kermi a duro ddaindi ’eno na, Bang go a dang ni 

kau go burogoi ’eno bu’. 

 Matie 19 

Gelé go Jésu koi ca taié go kandu 
(Mark 10.1-12) 

1 Kiddin ga Jésu gelé goi lé ba ka na, ddi ddé Galali, ddi sai ’yé ca gesong ga 

Judé a ca kurai go Jurdé. 

2 Kalang ga yaué combu kobi, ddi bigé kalang gagé ga hoamya labia a kené. 

3 Ga Parisié ga pena ’yé gusu Jésu ca gesauoi, ké ’engeri wa: So guana 

ddana ca kema taia tamdi ca wané doni doni ga? 

4 Jésu jogu yégé wa: Keng ddugenya a duro cidab do Kumu toi do ba yé 

waldong wang ga? Ddi go dibé hengang to do so din na, ddi debu barua kang 
tama. 

5 Kardené ddi yé wa : Na ca ma barua da ddé bai kang ’yoi ca daié jomé kang 

tamdi, ké ca’, ka jia gusu pena. 

6 Ka sua ’eno, ama ka gusu pena. Ddo kema gosinyé henga ga Kumu ba 

daigé ’eno. 

7 Ga Parisié ’engeri wa: Nia kain ma, Mois si ca kema nia dar ca taié tamdi na, 

kondi ba maktub do taia kuoba cawa ga? 

8 Jésu jogu yégé wa: Ca ddaindegeng ’osua gua ma, Mois ddogeng ca kenga 

taia kandigeng, ama to do so cegereg na, na main kain ’eno. 

9 ’Enung yegenga waldong wang : Kema goni goni go tamdia la béli ’eno ma, 

ddia nia taio ’yé ’yo do ddang na, ddi la béli. 

10 Anjama gai yei wa: Kual go barua koi kang tama nia main kain na, golgo ’yo 

go gusu wo ’eno. 

11 Jésu jogu yégé wa: Kalang mam bbal ca ’yo gelé lé kua ’eno, ama na ké ga 

Kumu ba bigé dono mera. 

12 Kual cindi kaindi kaindi wo kené ca naré bainyong ’yo kandu, ga pena na, 

na a gusu wo gogé din, ga pena na, kalanga belegé adum, ga pena ’ya ’eno 
ca Leu do dang ni. Kema goni goni goa bbal ca ’yo gelé lé na, ddai ddi ’ya. 

Jésu si busu ca karang ga wusinyong 
(Mark 10.13-16; Luk 18.15-17) 

13 Kalang gol karang ga wusinyong ’yang gusu Jésu ca kondia si kalndi caigé 

ca ’ulang, ama anjama gai nargé oré gusi. 

14 Kardené Jésu yégé wa: Ga ddageng karang ga wusinyong ké ’erang 

gusung, ga naregé ’eno, cawa Leu do dang ni na ca ké ga main nagé kain. 

15 Ddi si kalndi caigé, kardené ddi ddégé, ddi ’yé. 

Marna goang lainyong 
(Mark 10.17-31 ; Luk 18.18-30) 

16 Kema go pena ’yé gusu Jésu ’engeri wa: Bagulong, ’enunga la wa ga ddari 

ma, ‘enunga wai jomé goang cindung bera kuddum ga? 

17 Jésu yei wa: Ji ’engerung ca henga ga ddaria cawa ga? Go ddaria pena, ji 

nia dar ca andong duro jomé goang cindin na, ji maga so. 

18 Ddi ’engeri wa: Na goni ga ? Jésu jogu yei wa : Ji deddé temai ’eno bua, ji 

lo béli ’eno bua, ji koié henga ’eno bua, ji yo kual go ca kema pena ’eno bua. 

19 Ji la bain kang ’yoin hormo bua, kederein ’ya mondin main gusung kain bu’. 

20 Marna lé yei wa: ’Enung magu so lé kua mam, ’enung la wa ddang ga? 

21 Jésu yei wa: Ji nia dar ca belé bbalé kerab na, ‘era kel henga gain cong 

mam, ji bigé kalang ga nyagé laré lé, kardené jia wai lainyong a dang ni, ji 
’erang kubang. 

22 Ama kiddin ga marna ba jé kual lé kain na, ddi ’yang kederé homé nain 

cawa ddia go lainyong combu. 

23 Kardené Jésu yégé anjama gai wa: ’Enung wa yogenga cindi waldong 

wang, na doju bbani ’eno ca kema go lainyong andong duro Leu do dang ni. 

24 ’Enung yegeng waldong wang com : Na homé ca legema andong duro 

’umbung go lebera kua, ama na doju ca kema go lainyong andong duro Leu 
do Kumu toi. 

25 Kiddin ga anjama gai ba jé kual lé na, ké sol kagelokemo bbani ’eno, ké yé 

wa: Main kain na, na wanga go bbalé ca wo minyé ga? 

26 Jésu solgé, ddi yégé wa: A gusu kalang na go bbalé ’eno, ama a gusu 

Kumu henga mam bbala bbalé. 

27 Kardené Piér jogu yei wa: Sela, ni ddé henga cong mam, ni wa koboin, ni 

da waia wa ga? 

28 Jésu yégé wa: ’Enung wa yogenga waldong wang : Kiddin ga Kema 

Kurondi da jom ca pogu goi go hormo a duro delinya do herua na, keng ga 
moac ca sua ga wa kuabang na, keng da jom ca pogerong moac ca sua ca 
kaidé kual ca to moin to Israél kai ga moac ca sua. 

29 Kema goni goni goa ddé gulong goi, kau karmei dang karmei ga kandu, 

dang bai, dang ’yoi, dang karndi, dang yagé cong cang na, ddia wai cageda 
cainé aru bua, dang jomé goang cindi bera kuddum bu’. 

30 Kalang ga tumu ga cakcak kua combu na, ka belé ga karu bua, kalang ga 

karu ga cakcak kua combu na, ka belé ga tumu bu’. 

 Matie 20 

Ga gié ga lo gié duro yagé go sur 

1 Sela, Leu do dang ni gené mainya Bagulong go ba andongang joguddu 

cualala ca daré kalang ga oré loi gié duro yagé goi go sur. 

2 Ddi nyan kualang nagé ca duro wolé pena na, ddia da bigé laré go doarna 

pena, kardené ddi gigé duro yagé goi go sur lé. 

3 Ddi andong dong ddang com dang habinya go bandu, ddi sol kané dang ’eré 

duro gasgo kalin. 

4 Ddi yégé wa : Keng kau, ’erageng la gié duro yagé guang go sur bu’, ’enung 

da bugeng laré go geddang. 

5 Ké ’yé, Bagulong lé jogu andong dong ddang com dang teba duro gulong 

ddar, ddi jogu lé main kain com dang teba ca do borndo bu’. 

6 Kardené ddi jogu andong dong teba do borndo peram, ddi wai kané dang 

’eré kalin bu’, ddi ’engergé wa: Keng ddobu teba dang ’eré go kalin yag na, 
cawa ga? 

7 Ké jogu yei wa: Ca kema go togeni ca gié wo ’eno. Ddi yégé wa: Keng kau, 

‘erageng la gié duro yagé guang go sur bu’. 

8 Kiddin ga teba ba ka na, Bagulong lé yei koi go kibi wa : Tega kalang ga gié 

lé, ji bigé laré gogé, ji si to a gusu ga gié ga karu bera ’era kara gusu ga gié 
ga tumu. 

9 Ké ga ba osum lo gié dang teba do borndo peram na, ké wai laré go doarna 

pena pena. 

10 Kiddin ga ké ga ddi ba tégé tumu ba ’yéni na, ké ’erem ca ka da ’ya laré 

nain, ama ké kau, ddi bigé laré go doarna pena pena bu’. 

11 Kiddin ga ké ba ’yé laré lé na, ké lé sudené ca bagulong lé. 

12 Ké yei wa: Ké ga ji ba tégé karu, ké la gié bbala kiddin pena ’eno, ama ji 

bigé laré bbalang nani, ni ga ba lé gié cin teba sodeléni gelaldong. 

13 Ama Bagulong jogu yei go pena a duroigé wa: Bajandung, ’enung babein 

’eno, ’enung nyan kualang nain ca ji la gié duro wolé pena dang laré go 
doarna pena ’eno ga? 

14 Ji ’ya laré goin ’era, ’enunga daré ca boi kema lé go ’enung ba tegai karu 

laré bbalé rés main koin kain. 

15 ’Enung bbal ca lo henga ga kedereng ba dargé lo dang laré guang ’eno ga? 

Laba ji la ddengi ca ’enunga go ddari ga? 

16 Jésu jogu yégé com : Ké ga karu na, ka belé ga tumu. Ké ga tumu na, ka 

belé ga karu. 

Jésu jogu yé kual subu ca temaidi dang belé goi goang cindi a duro ga maré 
(Mark 10.32-34; Luk 18.31-34) 

17 Kiddin ga Jésu wa oré Jorsalem na, ddi gol anjama gai moac ca sua kang 

nagé kaindigé, ddi yégé wa: 

18 Selageng, na wa orogeng Jorsalem, ka bu Kema Kurondi kuaba ga tibé 

Kumu gemdong gagé, dang kalang ga pasé so go Kumu koi. Ka kaidé kual 
cai go deddei. 

19 Ka bi kuaba kalang ga toigé ddang ca kandia lai bbojo, ké teiang belau, ka 

bbobeli ca sia go adegelé, wolé subu ddia belang cindi a duro ga maré. 

Jak kang Jâ ’yoigé olé gua 
(Mark 10.35-45) 

20 Kardené Sébedé karndi ’yoigé ’yé gusu Jésu dang karndo, to poi gomda 

tumoi, to olei henga ga pena. 

21 Ddi ’engero wa: Mé dar wa ga? To jogu yei wa: Ji durang kebu ca kiddin ga 

jia di termala na, karndung ga sua lé kua, koné pena jima ca kobin go barua 
bua, koné jima ca kobin go masa bu’. 

22 Ama Jésu jogu ya wa: Keng sela henga ga keng wa olegé ’eno. Kenga bbal 

so ddarin do gelé cin do ’enung da so ga? Ké jogu yei wa: Nia bbal. 

23 Ddi jogu yégé wa: Keng da si ddarin duang, ama na ’enunga go poré ké ga 

da jom ca kuabang go barua dang go masa ’eno. Kiddin lé na ca ké ga Bang 
ba nyangang nagé. 

24 Kiddin ga ga anjama kané ga moac ba jé kual lé kain na, kederégé 

homdégé ca kermégé ga sua lé. 

25 Kardené Jésu tégé gusi mam, ddi yégé wa: Keng sol ca kermeleng ddia ca 

kalang gagé, gemdong gagé kau la dono caigé bu’. 

26 A gusugeng na, na main kain ’eno, kema go pena a duroigeng nia dar ca 

ddia jomé go gumu na, ddai ddi bel kogeng go gié. 

27 Kema go pena a duroigeng nia dar ca ddia jomé go tumu na, ddai ddi bel 

guiang gogeng. 

28 Main Kema Kurondi kain, ddi ’erga ca kandia lai gié ’eno, ama ca ddia logé 

kalang gié. Ddi bo gusi ca toré kalang combu. 

Jésu hangu kalang ga bibé sua cindegé 
(Mark 10.46-52; Luk 18.35-43) 

29 Kiddin ga ké wa andong dong a Jariko na, kalang ga yaué combu kobu 

Jésu. 

30 Kalang ga bibé sua ga jomé tibin giyong jé ca Jésu na wa halé, ké tang 

noigé do osi, ké yei wa: Bagulong Dabid Kurondi, ji sela nyageini. 

31 Kalang ga yaué combu lé nargé, ké yégé ca kandia sugaia, ama ké tang 

noigé osu ddang com, ké yei wa: Bagulong Dabid Kurondi, ji sela nyageini. 

32 Jésu ’eré dugo, ddi tégé, ddi ’engergé wa: Keng dar ca ’enung lagenga wa 

ga? 

33 Ké jogu yei wa: Bagulong, ni dara ca cindini sela kiddin. 

34 Jésu sol nyageigé, ddi cidelé cindegé, kobegépadda ké sol kiddin, ké kobi. 

 Matie 21 

Jésu andong Jorsalem 
(Mark 11.1-11 ; Luk 19.28-40; Jâ 12.12-19) 

1 Kiddin ga ké ba ’yé ’yoabang Jorsalém na, ké andong a gulong go Bétpajé 

ca kubung go gumu goang taber cai, Jésu gi kalang sua tumoigé. 

2 Ddi yégé wa: Ga ’erageng gulong go tumoigeng wa: Tumu jua kenga wai 

kura dang saddé kang kia, keng pedragé ’erangang nagé bung. 

3 Kema nia ’engergeng kual na, ga yai wa : Bagulong daregé, kobipadda ddia 

ddagagé. 

4 Henga lé la ca seré to kual go go cogelé kebu go Kumu koi ba yé. 

5 Ga yai gulong go gumu go Sion wa : Sela, kelma gué wa oré gusé, Ddia go 

jali juam, ddi nai wa ca kura, Ddi nai wa ca kura go wusin. 

6 Ga anjama lé ’yé, ké lé main go Jésu ba yegang kain. 

7 Ké ’yang kura kang kia lé, ké bé badigé gagé kardo, Jésu jom cai. 

8 Kalang ga yaué combu war badigé gagé ga gemdong duro giyong, ga pena 

wadelé haiyong keliégé wargé duro giyong. 

9 Kalang ga yaué combu ga wa oré tumoi dang ké ga wa koboi bu’ na, ké soi 

noigé, ké yé wa: Hormo ca Dabid Kurondi. Kumu si busu ca ddi go ba ’ergang 
Bagulong gusondi. Hormo ca Kumu go a dang ni. 

10 Kiddin ga Jésu ba andong Jorsalém na, kalang ga gulong mam sai dang 

gendei, ké ’enger gusugé wa: Kema lé wang ga? 

11 Kalang ga yaué combu jogu yé wa: Na Jésu go Nasarat go Galali go cogelé 

kebu go Kumo koi. 

Jésu a duro kulu go yaué go Kumu koi 
(Mark 11.15-19 ; Luk 19.45-48 ; Jâ 2.13-22) 

12 Jésu andong duro kulu go yaué go Kumu koi, ddi tai kalang ga cénegé 

dang ké ga kelé henga a duro kulu go yaué go Kumu koi cong, kalang ga 
kelangé laré na, ddi heddebdé jangerong gagé cong bu’. 

13 Kardené ddi yégé wa: Cidab do Kumu toi yé waldong wang : Ka té kulu 

guang na kulu go olé, ama keng beleia ’umbung go koié gogé. 

14 Kalang ga bibé dang ga midili ’yé gusu Jésu duro kulu go yaué go Kumu 

koi, ddi bigé labia. 

15 Kiddin ga ga tibé Kumu gemdong gagé dang kalang ga gelé so go Kumu 

koi ba sol gié go kagelokemo go ddi wa loi, dang karang ga soié noigé duro 
kulu go yaué go Kumu koi go wa yo wa : Hormo ca Dabid Kurondi na, 
kederégé homdégé. 

16 Ké yei Jésu wa: Ji wa jo kual go ké wa yoi ga? Jésu jogu yégé wa: I, ’enung 

jégé. Keng ddugenya duro cidab do Kumu toi do ba yé wa: Jia gel karang 
dang ga ûwâ ca kebega debainyein ’eno ga? 

17 Kardené ddi ddégé, ddi andong a duro gulong go gumu lé dong ca oré 

Bétani, ddi wol kené. 

Jésu bbesé tuagiang 
(Mark 11.12-14, 20-24) 

18 Waindo joguddu kiddin ga Jésu wa boié cai ca jogu duro gulong go gumu 

na, kurang lei. 

19 Ddi sol tuagiang tibin giyong, ddi cangu ’yé guso, ama ddi waia habela kéd. 

Kardené ddi ya wa: Mé go wo ddang ’eno bering. Kobipadda tuagiang lé hai. 

20 Kiddin ga anjama ba soala kain na, ké sol kagelokemo, ké ’enger Jésu wa: 

Tuagiang lé hai padda kainya mena ga? 

21 Jésu jogu yégé wa: ’Enung wa yogenga cindi waldong wang : Keng nia bu 

cindi basé ’eremé sua sua na, keng da la henga ga ’enung ba lang tuagiang lé 
kua mera ’eno, ama keng bbal ca yoi kubung lé kua, ji durang ’era ba cin kurai 
go gumu go dduaga, ddia durong. 

22 Keng nia bu cindi na, henga gani gani ga kenga ’olgé na, kenga waigé. 

Dono do Jésu toi saga ’andi ga? 
(Mark 11.27-33; Luk 20.1-8) 

23 Kiddin ga Jésu ba andong duro kulu go yaué go Kumu koi na, ddi osum 

gelé kalang. Ga gemdong ga tibé Kumu dang gemdong ga Juib kagé ’yé gusi 
’engeri wa: Ji lé henga lé danga dono do wang toia ga? Na wanga boin dono 
lé ga? 

24 Jésu jogu yégé wa: ’Enung danga kual ca ’engeregeng bu’, keng nia jogu 

yeng kual lé na, ’enung kau da jogu yegeng dono do ’enung wa loang henga 
lé. 

25 Na wanga giang Jâ go desé kalang to kang, na Kumu laba, na kalang ga? 

Ama ké osum main gusugé wa: Ké yé wa: Na nia yai wa: Na Kumua gieiang 
na, ddia jogu yana wa: Keng bu cindi ca Jâ lé ’enoa cawa ga? 

26 Ama na nia yai wa: Kalanga gieiang na, na la kalang ga yaué combu muro, 

cawa kalang mam ’erem ca Jâ na go cogelé kebu go Kumu koi. 

27 Kardené ké jogu yé Jésu wa: Ni sela ’eno. Ddi jogu yégé wa: ’Enung kau go 

yogeng dono do ’enung wa loang henga lé ’eno bu’. 

Kual go kera ca karang ga sua 

28 Jésu jogu yégé com: Keng ’erema mena ga: Kema go pena dang karang 

sua, ddi ’yé gusu go gumu, ddi yei wa: Kurandang, labegé ji ’era la gié duro 
yagé go sur. 

29 Ddi jogu yei wa: ’Enung go oré ’eno, ama kardené sam ddi ’erem, ddi ’yé 

duro yagé go sur lé. 

30 Kardené bai ’yé gusu kurondi go wusin, ddi yei kual lé main kain bu’. Ddi 

jogu yei wa: O ba, ’enunga ’yé, ama ddi ’era ’eno. 

31 A duroigé ca’ na, wanga ’yo bai kibi ga? Ké jogu yei wa: Go gumua ’yo bai 

kibi. Kardené Jésu yégé wa: ’Enung wa yogenga cindi waldong wang: Kalang 
ga ’yo hogé dang kandu ga podelo, ka andong duro Leu do Kumu toi 
tumoigeng. 

32 Cawa Jâ ’yé gusugeng, ddi gelgeng giyong go geddang, ama keng bu cindi 

cai ’eno, ama kalang ga ’yo hogé dang kandu ga podelo ké bu cindi gusi, ama 
kiddin ga keng ba sol henga lé na, keng bega kebegeng ’eno bua, keng bu 
cindi cai ’eno bu’. 

Kual go kera ca kalang ga isindong ga yagé sur 
(Mark 12.1-12; Luk 20.9-19) 

33 Ga jageng kual go kera go ddang : Bagulong go pena wo kené, ddi besen 

sur duro yagé goi, ddi jibu gê kebo, ddi pai ’umbung go siddé sur wo gua, ddi 
boi kulu go porio ca maga, kardené ddi ddei kuaba kalang ga magé sur, ddi 
sai ’yé terga. 

34 Kiddin ga aré sur ba bbal na, ddi gi marné gai gusu kalang ga magé sur lé 

ca kandia ’yai sur doi do kandia ba bi. 

35 Ama kalang ga magé yagé lé nyim marné gai, ké té go pena, ké deddu 

kané, go subu ké worinyi dang keddang. 

36 Kardené bagulong lé gi marné gai ga ddang combu, ddi ga tumu, ama ga 

magé sur lé légé main ga tumu lé kain com. 

37 Kardené ddi gi kurondi gusugé, ddi yé wa: Ka bi kurandang hormo laiga. 

38 Kiddin ga kalang ga magé sur lé sol kurondi na, ké yé gusugé wa: 

Selageng, kua na go do deba lé, dda na deddei, main kain na sur lé da jina. 

39 Ké ’yomi, ké ’yang nai kara gê dong, ké deddi. 

40 Jésu ’engergé wa : Kiddin ga Bagulong go sur la ’yé gusugé na, ddia lé 

kalang ga magé sur la mena ga? 

41 Ké jogu yei wa: Ddia deddu kalang ga isindong lé basé solé nyageigé, ddia 

bu sur lé kuaba kalang ga ddang ga da bi wo gua a duro wolé go aré sur. 

42 Kardené Jésu yégé wa: Keng ddugenya kual go duro cidab do Kumu toi do 

ba yé waldong wang ’eno ga? Na keddang go kalang ga gaddé ba dibi cong, 
Ddia belé keddang go osi go ddo mam, Kua, na Bagulonga lo, Na henga ga 
kagelokemo ca solé. 

43 Jésu jogu yégé com : Na ca ma ’enung yegeng waldong wang : Ka ’yé Leu 

do Kumu toi a kobegeng cong ca bogé kalang gang wo go Leu lé kua.  

[44 Kema goni goni goa ba ca keddang lé kua na, ddia piong kerjag kerjag, 

ama kema goni goni go keddang la ba cai na, ddia heddei main keberang 
kain.] 

45 Kidding ga gemdong ga tibé Kumu dang ga Parisié ba jé kual go kera go 

Jésu ba yégé lé na, ké sol ca kondia yé kuala caigé. 

46 Ama kiddin ga ké dar ca ’yomoi na, ké lé kalang ga yaué combu muro, 

cawa ké sol kondia main go cogelé kebu go Kumu koi kain. 

 Matie 22 

Kual go kera ca do go soré go gumu go ca ’yo 
(Luk 14.15-24) 

1 Jésu jogu yégé kual go kera ddang com, ddi yégé wa: 

2 Leu do dang ni gené mainya kelma go pena go ba lé do go soré ca ’yo go 

kurondi koi. 

3 Ddi gi marné gai ca kandia tega kalang ga ddi ba tégé ca soré go ’yo lé, ama 

ké kaindé cong, ka oré ’eno. 

4 Kardené ddi jogu gi marné gai ga ddang, ddi yégé wa: Ga yégé kalang ga 

’enung ba tégé, sela ’enung lé do guang ka ’enda, ké wadeldé sinyong dang 
pagé ga ’endiyong, henga nyan ka ’enda, ké ’erang ca soré go ’yo lé. 

5 Ama ké solgé semgin kalin, ké ’yé lo gié gogé, go pena ’yé duro yagé goi, go 

pena ’yé lo cénegé. 

6 Kané nyim marné gai lé, ké légé bbojo, ké deddegé. 

7 Kelma lé kederei homi, ddi lé mainyé, ddi gi asengeriyong gai ca kandia 

deddu kalang ga deddé temai lé bua, kandia ’ul gulong gogé cong bu’. 

8 Kardené ddi yégé marné gai, do go ’yo lé, lé ka ’enda, ama kalang ga ’enung 

ba tégé lé na, ké bbala ’eno. 

9 Ga ’erageng duro giyong go gemdong, kalang gani gani ga keng waigé na, 

ga tegagang ca do lé. 

10 Marné lé ’yé duro giyong lé, ké yau kalang mam ga ké ba waigé, ga 

isindong dang ga ddaderong, kiddin ga soré lé wonang kalang tuéd. 

11 Ama kiddin ga kelma ba andong ca solé kalang ga ké ba tégé na, ddi sol 

kema pena go ba si badigé ga ’yo lé gusi ’eno. 

12 Ddi yei wa: Bajandung, ji andegang ba basé badigé ga ’yo gusinya mena 

mena ga? Kema lé sugoi kebi kurad, ddi jogu yei kual pena ’eno. 

13 Kardené kelma lé yégé marné gai wa: Ga saddia kaindi dang gondi, ga 

debeni duro delem dong, a kiddin lé na ddia ’elé, ddia yidié kegei. 

14 Jésu yégé com: Cawa ga toga combu, ama ga para bbani, 

Ga bi go ddo ca hogé 
(Mark 12.13-17; Luk 20.20-26) 

15 Kardené ga Parisié ’yé ca nyané kual go ca ka sai ’yom Jésu dang kual go 

’engeré. 

16 Kardené ké gi kalang ga pena a duro anjama gagé dang gemdong ga pena 

ga Hérod kai gusu Jésu, ké yei wa : Bagulong, ni sol ca jia go yo kual go cindi, 
ji gel kalanga kual go Kumu koi go cindi main go ddi ba darang kain. Ji mer 
’eremé go kalang kogé ’eno, cawa ji sol kalang mam na pena rés. 

17 Ji yani dé : Ji ’erem mena ga? So guana ddana ca na bi go ddo ca Sésar 

hogé laba, na boi ’eno ga? 

18 Ama Jésu sol bandu dogé, ddi yégé wa: Ga babé, keng gesawunga cawa 

ga? 

19 Ga gelung laré go bo hogé dé, Ké geli laré go doarna pena. 

20 Jésu ’engergé wa: Tiddin lé dang gusong lé kua, na wang kai ga? 

21 Ké jogu yei wa: Na kelma Sésar kai. Kardené Jésu yégé wa: Henga ga 

kelma Sésar kai na, ga bi, henga ga Kumu kai na, ga bi Kumu. 

22 Kiddin ga ké ba jé kual lé kain na, ké sol kagelokemo, ké ddei, ké ’yé. 

’Engeré go ca belé goang cindi go kalang ga maré kogé 
(Mark 12.18-27; Luk 20.27-40) 

23 A duro wolé lé na, Sadusié ga pena ’yé gusu Jésu. (Na ké ga yo wa, kalang 

ga maré na go belang cindegé ’eno.) Ké ’engeri wa: 

24 Bagulong sela kual go Mois ba yei waldong wang : Kema nia ma basé 

karang na, na gad kermi ’ya tamdi ca ddi wai kermi go maré lé karangang na. 

25 Tumu na kalang ga pena jurgum wo kené, ka karmé, go gumu ’yé tama, ddi 

ma, ddi wa kié dang na ’eno, kermi go sua ’yo wambu lé. 

26 Kual lé lé kermi go sua main kain bu’. Kardené lé go subu dang ké ga 

jurgum mam. 

27 Kardené tama lé ma bu’. 

28 Duro wolé go belé go kalang ga maré kogé goang cindegé na, a duroigé 

jurgum na, toa jia wang tamdi ga? cawa ké mam guranga na. 

29 Jésu jogu yégé wa: Keng kaiyonga ca keng sela cidab do Kumu toi ’eno 

bua, keng sela dono do Kumu toi ’eno bu’. 

30 Cawa kiddin ga kalang ga maré da belang cindegé na, bainyong kang 

kandu go ’yo gusugé ’eno, ama ka ji a dang mainya kangiyong ga Kumu kai 
kain. 

31 Ca kual go belé go ga maré kogé goang cindegé na, keng ddugenya kual 

go Kumu koi go ba yei waldong wang ’eno ga? Ddi yé wa: 

32 ’Enunga Kumu go Abraham koi, dang Kumu go Isak koi, dang Kumu go 

Jakob koi, Kumu ddia Kumu go kalang gang cindegé kagé, na go ga kalang 
ga maré kogé ’eno 

33 Kiddin ga kalang ga yaué combu ba jé kual lé na, ké sol kagelokemo. 

So go gumu go ddo mam 
(Mark 12.28-34; Luk 10.25-28) 

34 Kiddin ga ga Parisié ba jé na, Jésu na ddi ga Sadusié dang kual wal na, ké 

yau. 

35 Go pena a duroigé go gelé so go Kumu koi dar ca ddia gesauei dé, ddi sai 

’engeri wa : 

36 Go gelé, so go gumu go ba ddi mam a duro so go Kumu koi na, na goni ga 

? 

37 Jésu jogu yei wa: Dda kederein ’ya Bagulong Kumu goin dang ddaindin 

mam, dang keudin mam, dang habein mam. 

38 Kua, na so go gumu go ddo mam. 

39 Kua, na so go sua go main nai kain bu’, dda kederein ’ya mondin main 

gusin kain. 

40 So go Mois koi mam bua, dang gelé go ga cogelé kebu go Kumu koi kogé 

mam bu’ na, wa duro so go sua lé kua. 

Krist kang Dabid 
(Mark 12.35-37; Luk 20.41-44) 

41 Kiddin ga ga Parisié dang yaué dé na, Jésu ’engergé wa: 

42 Keng ’erem ca Krist na mena ga? Ddia wang moindi ga? Ké jogu yei wa: 

Ddia Dabid moindi. 

43 Ddi yégé wa: Dabid bang a gusu Habé ga Kumu kai tei Bagulonga mena 

ga? Dabid yé wa: 

44 Bagulong yei Bagulondang wa: Ji jima ca kuabang go barua, Bera ’enung 

da jogu kalang gain ga tebena to gondin dugo. 

45 Dabid nia teia Bagulong bu’ ma, Krist sai belé Dabid moindia mena ga? 

46 Kema pena go bbalé jogoi kual cainé pena wo ’eno. A duro wolé lé na, 

kema pena jiga ’engeri kual ddang com ’eno ’enda. 

 Matie 23 

Lageng angalang kalang ga gelé so go Kumu koi dang ga Parisié bu’ 
(Mark 12.38-39; Luk 11.43, 46; 20.45-46) 



56 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

1 Kardené Jésu yégé kalang ga yaué combu kang anjama gai. 

2 Ddi yégé wa: Gié go kalang ga gelé so go Mois koi kang ga Parisié na, na ca 

poré so go Mois koi toi waldong wang. 

3 Na ca ma ga maga kual mam go ké ba yegengang nai, ama ddo keng 

’yogelé gié gogé go lo ’eno, cawa ké la gié ca gelé gogé lé ’eno. 

4 Ké saddu henga ga nindong, ké sigé kalang caigé, ama ké kain jégenégé, 

kau ké si tebenégé ca jégenégé dang henga ga nindong lé aié gogé ’eno. 

5 Ké lé gié gogé mam ca kalanga selagé. Ké poi laia do wodelong dang 

ddoginyé go a duro kual go Kumu koi, ké saddié tumoigé dang telaigé, ké 
cogen badigé gagé ga gemdong suguddong ’yé togeldégé dugo. 

6 Ké dar kiddin ga jomé ga tumu a duro kiddin ga do go soré go gumu, dang 

jangerong ga gemdong a duro kuluyong ga yaué ga Juib kagé. 

7 Ké dar ca kandia lagé labia do hormo a to gasgo bua, kalanga tegagé ga 

gelé bu’. 

8 Ama keng na, ddo ké togogeng ga gelé ’eno, cawa keng mam na, kenga 

karmé, go gelé gogenga pena mera. 

9 Ddo keng togé kema pena a duro delinya baigeng ’eno, cawa Baigenga 

pena mera, ddi go a dang ni. 

10 Ddo ké togogeng kalang ga gemdong ’eno, cawa gumu gogenga pena 

mera, na Krist. 

11 Ddi go gumu a duroigeng na, ddai ddi belu kogeng go gié. 

12 Kema goni goni goa belé gusi gumu na, ka jogi kié go wusin, kema goni 

goni goa belé gusi kié go wusi na, ka belei kema go gumu. 

Jésu kaidé kual ca kalang ga babé 
(Mark 12.40; Luk 11.39-42, 44, 52; 20.47) 

13 Keng ga gelé so go Kumu koi dang ga Parisié, keng ga babé bagen 

dogeng. Keng lebu Leu do dang ni kebo tumu kalang, keng gang andong 
duroiné ’eno, kalang ga daré andong duroiné kau, keng nargé bu’. 

14 [Keng ga gelé so go Kumu koi dang ga Parisié, keng ga babé, bagen 

dogeng. Keng ’yé kandu ga wamburong henga gagé mam, kardené keng ol 
suguddong ca kalanga selageng keng ga ddaderong. Ka kaidé kual go gumu 
caigenga ca.] 

15 Keng ga gelé so go Kumu koi dang ga Parisié, keng ga babé bagen 

dogeng. Keng dal delinya dang kurai go gumu go ddoaga mam ca belé kema 
pena anjama gogeng, kiddin ga keng nia waii na, keng jogu belei go tua do 
kurbinya kua go ddogeng com. 

16 Keng ga golé kalang ga bibé, bagen dogeng, keng yé wa: Kema goni goni 

nia bbesé gusi dang kulu go yaué go Kumu koi na, na kalin, ama kema goni 
goni goa besé gusi dang lugunya do duro kulu go yaué go Kumu koi na, 
bbesé lé wo cai. 

17 Keng ga bibé ga maderiyong, henga ga ddoang gemyai na wa, na lugunya 

laba, na kulu go yaué go Kumu koi go ba belé lugunya arin carara ga? 

18 Keng yé com : Kema goni goni nia bbesé gusi dang dandang do tibé na, na 

kalin, ama kema goni goni nia bbesé gusi dang pagé go tibé go a ca dandang 
lé na, bbesé lé wo cai. 

19 Keng ga bibé, henga ga ddoang gemyai na wa: na pagé go tibé laba, na 

dandang do ba belé pagé go tibé lé arin carara ga ? 

20 Kema goni goni goa besé gusi dang dandang do tibé na, ddi bbesé gusi 

danga dandang do tibé bua, dang pagé go tibé goa ca bu’. 

21 Kema goni goni goa bbesé gusi dang kulu go yaué go Kumu koi na, bbesé 

gusi danga kulu go yaué go Kumu koi bua, dang Kumu go jomé dura bu’. 

22 Kema goni goni goa bbesé gusi dang dang na, ddi bbesé gusi danga pogu 

go Kumu koi bua, dang Kumu go jomé cai bu’. 

23 Keng ga gelé so go Kumu koi dang ga Parisié, keng ga babé, bageng 

dogeng. Keng bi Kumu henga ga yagé kebegé pena a duro ga moac main 
kembo bua, dang cida bua, dang ku bu’, ama keng sol gelé go gumu go ddo 
mam a duro so go Kumu koi semgin, main kual go kaidé geddang bua, dang 
olum bua, dang bo cindi bu’. Na ké ga keng nia légé, keng sol kané semgin 
’eno bu’. 

24 Keng ga bibé ga golé ga bibé, keng daga kang cindegé ama keng soidé 

legema. 

25 Keng ga gelé so go Kumu koi dang ga Parisié, keng ga babé, bageng 

dogeng. Keng pela ’engo kang dalin karndigé go dong, ama keng ddé duroigé 
wonang henga gageng ga koié bua, dang tabelang dogeng do gusugeng do 
isini bu’. 

26 Ji Parisié go bibé, ji pela ’engo dura jua ma, kardo do belé arin bu’. 

27 Keng ga gelé so go Kumu koi dang ga Parisié, keng ga babé bageng 

dogeng. Keng gené mainya kemgané ga ké ba gangel caigé béré ddar ca 
solé kain, ama duroigé won danga isé ga kalang ga maré kagé dang ddisin 
doni doni bu’. 

28 Kenga main kain bu’, cawa kalang solgeng mainya kalang ga geddang kain, 

ama ddaindegeng duroiné wonanga babé dang isinwa. 

Jésu kaidé kual caigé 
(Luk 11.47-51) 

29 Keng ga gelé so go Kumu koi dang ga Parisié, keng ga babé bageng 

dogeng. Keng gaddu kemgané ga kalang ga cogelé kebu go Kumu koi kogé 
ddaderong, keng nyan kemgané ga kalang ga geddang kagé bu’. 

30 Keng yé wa: Ni nia duro saman do moindereni togé na, ni go daiang nagé 

ca deddé ga cogelé kebu go Kumu koi ’eno. 

31 Main kain na, keng sol ca kenga ké ga deddé ga cogelé kebu go Kumu koi 

lé moinderégé. 

32 Main kain na, ga kara gié go moinderegeng kogé go ba si toi lo. 

33 Keng kumbulo ga kari karndo, keng ’erem ca kenga nyuroddu a duro kual 

go kaidé go tua do kurbinya kua mena ga? 

34 Na ca ma, ga jageng, ’enung da gigengang go cogelé kebu go Kumu koi 

bua, dang ga nadurong dang ga solé kual toi bu’. Kenga deddu ga pena bua, 
kenga bbobeldé ga pena ca sia go adegelé bua, keng da té ga pena dang 
belau a duro kuluyong gageng ga yaué ga Juib kagé bua. Keng da kobegé 
duro gulong go gemdong goni goni mam bu’. 

35 Na ca ma kalang ga geddang ga ké ba deddegé mam din a duro saman do 

Abél go geddang toi bera deddé go Sakari go Baraki kurondi koi go keng ba 
deddi a duro kulu go yaué go Kumu koi kang dandang do tibé Kumu duroigé, 
’yergu dogé da ’yomgeng. 

36 ’Enung wa yogenga cindi waldong wang : Kalang ga ké ba ddedegé lé mam 

’yergu dogé da ’yom kalang ga cakcak lé kua. 

Jésu kederei ’yé Jorsalem 
(Luk 13.34-35) 

37 Ai Jorsalem, ai Jorsalem, mé do deddié ga cogelé kebu go Kumu koi. Mé 

worindé ké ga Kumu ba gigigé dang keddang, ’enung dar ca yau kalang gé a 
gusung main tuadda ba yauang karndo ga buddu to tela kain cang mena ga? 
ama keng dara ’eno. 

38 Main kain na, ka ddé kulu gogeng kalin bering. 

39 Ama ’enung yegeng waldong wang: Cakcak kua, keng go jogé soalang 

ddang com ’eno bera kenga yé wa : Dda Kumu si busu ca ddi go wa 
orangang gusong go Bagulong koi. 

 Matie 24 

Jésu yé kual tumu jua ca kulu go yaué go Kumu koi ddainya da tusong 
(Mark 13.1-2; Luk 12.5-6) 

1 Jésu andong dong a duro kulu go yaué go Kumu koi. Kiddin ga ddi wa oré 

na, anjama gai ’yé gusi ca gelei kulu go yaué go Kumu koi gaddé goi. 

2 Kardené Jésu jogu yégé wa: Keng sol henga lé kua mam ga? ’Enung wa 

yogenga cindi waldong wang : Keddang go ké da ddei ca mengai go basé 
tosé dugo wo ’eno, ka tosia dugo mam. 

Gelé go cin go da ’erga tumu delinya toa do karé 
(Mark 13.3-13; Luk 21.7-19) 

3 Jésu jom ca kubung goang taber. Anjama gai ’yé gusi kaindigé, ké ’engeri 

wa: Ji yani dé, kiddin ga henga lé da lé ga? dang henga ga geleni jogang 
goin, dang delinya tua do karé na, na wa ga? 

4 Jésu jogu yégé wa: Lageng angal, ddo kema pena kaiyegeng ’eno. 

5 Cawa kalang combu da ’ergang gusondang, ka yé wa: ’Enunga Krist. Ka kai 

kalang combu. 

6 Kiddin ga kenga jé gendei do worinyé kembel do ’yoab, dang nô do worinyé 

kembel go has, ddo keng lo muro ’eno, na gad henga lé da lé, ama na delinya 
toa do karé ’eno dé. 

7 Kalang ga pena da worinyé kembelang kalang ga ddang bua, leu do pena 

da worinyé kembelang leu do ddang bu’. Bagedara da lé kalang bua, gesong 
da gigié ca gesong kaindigé kaindigé bu’. 

8 Henga lé kua mam mainya gelé go cin go tumu go tama do wa daré ca wo 

kua kain. 

9 Kardené ka begeng kuaba kalang ca kandia gelgeng cindegeng bua, kandia 

deddegeng bu’. Kalang mam da kaingeng ca kuandang. 

10 A kiddin lé na, kalang combu da ddé bo cindi cong, ka kembé gusugé bua, 

ka kain gusugé bu’. 

11 Ga cogelé kebu go Kumu koi go poi combu da sai, ka kai kalang combu. 

12 Isinwa da wéré nain bera kederé ’yoi ga kalang combu kagé da belé jal 

ddeng ddeng. 

13 Ama kema goni goni goa ’yom gusi bera to do karé gula na, ddia minyé. 

14 Ka dor Nô do Ddari do Leu tua, duro delinya mam ca hendé gusu kalang 

mam. Kardené to do karé sai ’erga dé. 

Henga ga ddisin nain 
(Mark 13.14-23; Luk 21.20-24) 

15 Kenga sol ddi go ké ba tei henga ga ddisin, ga ddi go Daniél go cogelé 

kebu go Kumu koi ba yé kual goi, ddia ’eré duro kiddin ga arin carara. (Kema 
goni goni go ddoginyé kual lé na, ddai ddi sela toi ddara.) 

16 Kardené ké ga a Judé na, dda ké ger ’era ca kubung go gemdong. 

17 Kema go a ca kulu goi dang na, ddo ddi gesinyé dugo ca nyimé henga gai a 

duro kulu goi ’eno. 

18 Kema go a duro yagé na, ddoi ddi jogé gulong ca nyimé badigé gai ga 

gumu ’eno. 

19 Kandu ga kurong dang ké ga bogé karang kobin a duro wolé na, na bagen. 

20 Ga ulageng Kumu ca ddo geré lé waiegeng dang turboi kau duro wolé go 

jurgum ’eno. 

21 Cawa a duro wolé lé na, gelé go cin go gumu go ddo mam de lé. Dang 

delinya toa do so din bera labegé na, gelé go cin go main kain lé la ca pena 
’eno bering. 

22 Kumu nia jiga wolé lé ddoginyé ’yoab ’eno na, kema pena ni go minyé ’eno, 

ama ddi jiga wolé lé ddoginyé goi yoaba ca kalang ga ddi ba pargé ca gusi. 

23 Kardené kema nia yegeng wa: Sela Krist wo ké ba, kau wigani kua, ga 

bogeng cindi ca kual lé ’eno. 

24 Cawa Krist ga poi dang ga cogelé kebu go Kumu koi ga poi da sai, ka lé 

henga ga gelé ga gumu bua, ka lé gié go dono go kagelokemo bu’, nia ané 
’eno kau, ké ca kaié kalang ga Kumu ba pargé. 

25 Sela, ga lageng angal cawa ’enung yegeng kual tumu ka’. 

26 Kema nia yegeng wa: Selageng, ddi wigani duro gada, ga oregeng kené 

’eno, kau kema nia yegeng wa: Selageng, ddi wosu wo ké ba kau, ga bogeng 
cindi ca kual lé ’eno. 

27 Main wulainya ba wulainyang a dang, a toiné bera ’yé cainé kain, jogang go 

Kema Kurondi koi na main kain bu’. 

28 Kiddin ga gaia wo kené na, tonu yauda kené bu’. 

Jogang go Kema Kurondi koi 
(Mark 13.24-27; Luk 21.25-28) 

29 Kara gelé go cin a duro wolé lé padda na, teba da belé delem bua, kederé 

da ’en ’eno bu’. Désiddiyong da bega dugo bua, dono do dang da gigié bu’. 

30 Kardené henga ga gelé ga Kema Kurondi kai da gelgu a dang. Kalang 

cindegé kaindigé kaindigé a duro delinya mam, ka ’elé dang tubu go cindegé, 
ka sol Kema Kurondi wa orang ca meddaliyong ga dang, dang dono dang 
hormo nain. 

31 Ddia gigu kangiyong gai, ka lom tura do yo nain. Ka yau kalang gai ga paré 

a delinya temdo do poddinyang mam. 

Gelé go tuagiang kua 
(Mark 13.28-31; Luk 21.29-33) 

32 Ga selageng gelé go ca kual go tuagiang kua toi. Kalia nia cibu habela bu’ 

na, keng sol ca kebu kal jia ’yoab. 

33 Kiddin ga kenga sol henga lé kua mam na, keng sela ca orang goi ji ’yoab, 

ddi ’eré wa tumu gulong ’enda’. 

34 ’Enung wa yogenga cindi waldong wang : Kalang gang cindegé ga cakcak 

lé kua na, ké go maré mam ’eno, henga la go lo jua. 

35 Dang kang delinya da hal cong, ama kual guang go halé cong ’eno bering. 

Na Kumu pena solé to do karé mera 
(Mark 13.32-37; Luk 17.26-30, 34-36) 

36 Kema pena solé wolé lé dang kiddin lé orang gogé ’eno, kau kangiyong ga 

dang, kau Kurong bang, na Ba pena mera solé. 

37 Main ké ba lang duro saman do Noé toi kain, kiddin ga Kema Kurondi da 

’erga na, da la main kain rés bu’. 

38 Main ké ba lang tumu kang ga poiang wa kain, kalang lé di bua, ké si bua, 

ké ’yé gusugé bua, ké bu karndigé ’yo bu’, bera wolé go Noé andong duro 
kuburo go gumu. 

39 Ké sela toi ’eno, bera kang ga poiang wa yégé demaségé cong mam. Kema 

Kurondi orang goi dain da gena main kain rés bu’. 

40 A kiddin lé na, kalang sua da ’eré duro yagé, ka ai pena bua, ka ddé pena 

bu’. 

41 Kandu sua da ’eré kebu golin ca ’yo, ka ai pena bua, ka ddé pena bu’. 

42 Na ca ma ga jimageng ’yoal ’yoal, keng sela wolé go Bagulondegeng da 

’erga kené ’eno. 

43 Keng sol ca gulong bagulondi nia sela kiddin ga koié da ’erga kené dang 

soindo na, ddia ni go woia kung ca ddo koié andong tai ’eno. 

44 Na ca ma ga nyana gusugeng ddara cawa kiddin ga keng nia ’erem ’eno 

na, Kema Kurondi da ’erga. 

Go gié go geddang dang go geddang ’eno 
(Luk 12.41-48) 

45 Na wang go gié go geddang dang go nari ga? Na ddi go bagulondi ba si gié 

ca kondia gusinya kamdi ga gié do gogé dang kiddin kerab. 

46 Go gié lé Bagulondi nia jiga waii duro gié lé main kain kerab na, ddianga 

gusu mowa. 

47 ’Enung wa yogenga cindi waldong wang: Go gié lé Bagulondi da si ca 

henga gai mam. 

48 Ama go gié lé nia go isini na, ddia yé gusi wa : Bagulondang lé la liling basé 

orang kala. 

49 Ddia sai ca togé kamdi ga gié, ddi di, ddi si daiang kalang ga koié céré. 



62 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

50 Kardené go gié lé bagulondi da ’erga duro wolé go ddi wa amei kené ’eno 

bua, dang kiddin ga ddi ba sela ’eno bu’. 

51 Ddia kaidé kual go gumu cai bua, ddia gosinyi duro kalang ga babé bu’. A 

kiddin lé na, ddia ’elé bua, ddia yidié kégei bu’. 

 Matie 25 

Kual go kera go ca kamlé ga moac 

1 Leu do dang ni gené mainya kamlé ga moac ga ba nyim ’uria gogé ga so tua 

kobegé ca oré yalé tamburwa kudura. 

2 Kané bai na ga mamiyong bua, kané bai na ga nadurong bu’ 

3 Ké ga mamiyong lé nyim ’uria gagé kobegé ama ké nya kumbuliyong gang 

suang kobegé ’eno. 

4 Ama ga nadurong nyim kumbuliyong gang suang kobegé daiang ’uria gagé. 

5 Kiddin ga tamburwa kudura ba lé liling basé orang kala na, kamlé ga moac 

lé osum kuidé, ké woi kung mam. 

6 Duro soindo na, ké jé kema go pena soi tumoiang togé, selageng tamburwa 

kudura, ga andageng dong, keng ’yé yalai. 

7 Kamlé ga moac lé lebedé dang, ké osum nyandé ’uria gagé ga so tua lé. 

8 Ké ga mamiyong lé yégé ga nadurong wa : Ga bini suang gogeng henyé 

cawa tua doni wa bainyong. 

9 Ama ga nadurong lé jogu yégé wa: ’Eno cawa suang lé go bbalanageng 

mam ’eno, keng ’erageng gusu kalang ga cénegé, keng kel kogeng. 

10 Ké ga mamiyong lé ’yé ca kelé suang gogé, ama a kiddin lé na tamburwa 

kudura ’erga, kamlé ga bai gang nyané lé na, kang ga nagé andong duro 
kiddin ga ’yo, ké lebu tumu dang beréd dang gerongé. 

11 Kardené sam na, kamlé kané lé caga, ké osum togé Bagulong, Bagulong, ji 

hangani tumu. 

12 Ama tamburwa kudura lé jogu yégé wa : ’Enung wa yogenga cindi waldong 

wang : ’Enung selageng ’eno. 

13 Jésu yégé com, ga jimageng ’yoal ’yoal, cawa keng sela wolé kau kiddin ga 

Kema Kurondi da ’erga ’eno. 

Kual go kera ca ga gié ga subu 
(Luk 19.11-27) 

14 Mainya kema go ba dar ca oré terga kain. Ddi té kalang gai ga gié, ddi bigé 

lainyong gai kobegé. 

15 Ddi bu go pena laré go lugunya aru bai, ddi bu koné aru sua, go subu di bi 

aru, kema goni goni kau, ddi bia koi go bbalé, kardené ddi ddé gusi ’yé. 

16 Go gié go ba ’yé laré go lugunya aru bai na, kobipadda ddi ’yé lo cénegé 

dang laré lé. Ddi wai laré go lugunya cageda cainé aru bai. 

17 Ddi go ba ’yé laré aru sua lé kau, ddi lé main kain bu’, ddi wai laré cageda 

cainé aru sua. 

18 Ama ddi go ba ’yé laré aru pena na, ddi ’yé, ddi pai ’umbung cin gesong, ddi 

wosu laré go bagulong koi lé kené deréd. 

19 Kardené suguddong sam na, ga gié lé Bagulondigé biga cai jiga, ddi osum 

ddoginyé laré goi kang ga nagé. 

20 Go gié go ba ’yé laré go lugunya aru bai lé ’yé gusi dang laré go ddang 

cainé aru bai bu’, ddi yei wa : Bagulong, ji bung laré go lugunya aru bai, sela 
’enung ba wai cageda ddang cainé kua aru bai. 

21 Bagulong lé yei wa : Na ddar, jia go gié go ddari go geddang. Ji lé geddang 

dang henga ga bbani, na ca ma ’enung ca boin henga ga lainyong combu. Ji 
’erang gusung, dda gusin muain. 

22 Kardené go gié go ba ’yé laré aru sua ’yé gusi yei wa: Bagulong, ji bung 

laré go lugunya aru sua, sela ’enung ba wai cageda ddang cainé kua aru sua. 

23 Bagulondi lé yei wa: Na ddar, jia go gié go ddari go geddang, ji lé geddang 

dang henga ga bbani, na ca ma ’enung ca boin henga ga lainyong combu, ji 
’erang gusung, dda gusin muain. 

24 Kardené go gié go ba ’yé laré aru pena lé ’yé gusi yei wa: Bagulong, ’enung 

sol ca jia kema go homi, ji wal gasa a kiddin ga ji ba gesu kené ’eno, ji yau 
gasa danga kiddin ga ji ba waragé kené ’eno bu’. 

25 ’Enung la muro ma, ’enung ’yé wosang laré goin lé cin gesong kua. Sela 

laré goin lé woi kua. 

26 Bagulondi lé jogu yei wa : Jia go gié go dabu go isini. ’Enunga kema go 

walé gasa a kiddin ga ’enung ba gesu kené ’eno, ’enung yau gasa dang a 
kiddin ga ’enung ba waragé kené ’eno bu’, ji sol main kain ga? 

27 Na ddar, golgo ji nia bu laré guang kuaba kalang ga kelangé laré, kiddin ga 

’enung ni bi cang caga kua na, ’enung nia ’yé laré guang dang cageda cainé. 

28 Ga ’ya laré go lugunya aru lé kua a kobi, ga bi ddi goang laré aru bai lé 

cainé. 

29 Cawa kema goni goni goang henga na, ka jogu bi cainé ddang com, ddia 

belé go lainyong. Ama kema goang henga ’eno na, henga ga a kobi henyé 
kau na, ka ’yégé cong. 

30 Go gié go kalin kéd lé kua, ga dibi ni dong duro delem. A kiddin lé kua na, 

ddia ’elé bua, ddia yidié kegei bu’. 

Kual go kaidé go to do karé 

31 Kiddin ga Kema Kurondi da ’erga main kelma kain dang kangiyong gai mam 

na, ddia jom ca pogu go hormo. 

32 Kalang ga a duro delinya mam da yau tumoi, ddia gosindé kalang dang 

gusugé main go magé ba gosindé gamgé dang ’uyé kain. 

33 Ddia si gamgé ca kobi go barua bua, ’uyé ca kobi go masa bu’. 

34 Kardené kelma lé da yégé ké ga ca kobi go barua wa : Keng ga Bang ba si 

busu caigeng na, ga ’erageng duro Leu do ké ba nyano caigeng tumu delinya 
debé gua din. 

35 Kiddin ga kurang ba leng na, keng bung henga ga do, kiddin ga gemasu ba 

leng na, keng bung kang ga so, kiddin ga ’enung ba ’yé terga na, keng yalung 
tageng gulong. 

36 Kiddin ga ’enung gandela na, keng bburogeng dang badigé, kiddin ga 

hoamya ba leng na, keng mageng ddar, kiddin ga ’enunga duro gerngang na, 
keng ’yé soalang. 

37 Kardené kalang ga geddang lé jogu yei wa: Bagulong, kurang leinya mini 

ma, ni sai bin henga ga do ga? Gemasu leinya mini ma, ni sai bin kang ga so 
ga? 

38 Ji ba terga mini ma, ni sai yalin tani gulong mini ga? Jia gandela mini ma, ni 

sai bburogin dang badigé ga? 

39 Hoamya lein mini ma, ni sai mageng ddar ga? Ji a duro gerngang mini ma, 

ni sai ba solein ga? 

40 Kelma lé da jogu yégé wa: ’Enung wa yogenga cindi waldong wang, kiddin 

ga keng ba lang kié go wusin pena a duro karmeng lé kua na, keng langa 
nang. 

41 Kardené kelma lé da yégé ké ga ca kobi go masa : Keng ga Kumu ba 

bbesegeng na, ga sageng ni cong suguddong a gusung, ’erageng cin tua do 
bera kuddum do ké ba nyano ca Sidan kang kangiyong gai. 

42 Cawa kiddin ga kurang ba leng na, keng bung do ’eno. Kiddin ga kemasu 

ba leng na, keng bung kang ga so ’eno. 

43 Kiddin ga ’enung ba ’yé terga na, keng yalang tageng gulong ’eno. Kiddin 

ga ’enung gandela na, keng bburagang dang badigé ’eno. Kiddin ga hoamya 
ba leng na, keng mageng ’eno. Kiddin ga ’enung a duro gerngang na, keng 
’era selang ’eno. 

44 Kardené ka jogu yei wa: Bagulong, ni solinyang kuranga mini, kau gemasu, 

kau terga, kau gandela, kau hoamya, kau duro gerngang ma, ni sai jigenain 
’eno ga ? 

45 Kelma lé da jogu yégé wa : ’Enung wa yogenga cindi waldong wang: Kiddin 

ga keng ba lang kié go wusin pena a duro karmeng lé kua ’eno na, keng langa 
lang ’eno bu’. 

46 Ka bégé duro kiddin ga gelé cin ga bera kuddum, ama ga geddang da ’yé 

duro kiddin ga jomé goang cindegé bera kuddum. 

 Matie 26 

Kermeleng nyan kual ca ’yomé Jésu 
(Mark 14.1-2; Luk 22.1-2; Jâ 11.45-53) 

1 Kiddin ga Jésu ba ka gelé lé na, ddi yé anjama gai wa: 

2 Keng sol ca wolé ji sua ca lo soré go kederé cindi, ka bu Kema Kurondi 

kuaba kalang ca kandia bbubulai ca sia go adegelé. 

3 Kardené gemdong ga tibé Kumu kang gemdong ga Juib kagé, ké yau ta 

Kaip, ddia ga tibé Kumu gumu gogé. 

4 Ké nyan kualang gusugé ca ka ’yomé Jésu dang wasuai ca deddei. 

5 Ama ké yé wa : Na nia ’yomi duro wolé go soré na, kalang da sai dang 

gendei. 

Tama do pena bé suang go ddo tuna ca Jésu 
(Mark 14.3-9; Jâ 12.1-8) 

6 Kiddin ga Jésu wa a Bétani, ta Simon do kaja dé na. 

7 tama do pena ’yé gusi dang kumbulu goang suang go ddo tuna go kelei 

combu kuaba. Kiddin ga Jésu dang jomé kebu do dé na, to bé suang lé cai. 

8 Kiddin ga ga anjama ba sol kain na, kederégé homdégé, ké yé wa: To toin 

suang lé main kainya cawa ga? 

9 Suang go ddo tuna go kelei combu lé kua, bbal ca kelé cong ca bogé kalang 

ga nyagé laré lé ’eno ga?. 

10 Kiddin ga Jésu ba jé ké wa yo kual lé main kain na, ddi ’engergé wa : Keng 

kuai tama la kainya cawa ga? To la gié go ddari cang. 

11 Kalang ga nyagé wo kenang nageng waindo waindo, ama ’enung go 

jomang nageng waindo waindo ’eno. 

12 To beng suang lé gusunga main kain ca to nyana gusung ca ’embang. 

13 ’Enung wa yogenga cindi waldong wang : A kiddin gani gani ga ké dor nô 

do ddari duro delinya mam na, ka yé kual go tama lé kua ca ’eremang na. 

Judas dar ca aié Jésu gangeldi bogé gemdong ga tibé Kumu 
(Mark 14.10-11 ; Luk 22.3-6) 

14 Anjama go ké ba tei Judas Iskariot, ddia go a duro ké ga moac ca sua ’yé 

gusu gemdong ga tibé Kumu. 

15 Ddi yégé wa: ’Enung nia bugeng Jésu na, kenga bunga wa ga? Ké ddugin 

laré go doarna to subu, ké bi. 

16 A kiddin lé na Judas osum daré kual go ca ddia sai wai kiddin ga aié Jésu 

gangeldi bogé. 

Jésu di do go kederé cindi kang anjama gai 
(Mark 14.12-21 ; Luk 22.7-14, 21-23; Jâ 13.21-30) 

17 Wolé go tumu go soré go wo basé subugu na, ga anjama ’yé gusu Jésu, ké 

’engeri wa: Ji dar ca ni lein do go kederé cindia andi ga? 

18 Kardené Jésu yégé wa: ’Erageng duro gulong go gumu ta kandi, keng yei 

wa: Bagulong yé waldong wang: Kiddin gang jia ’yoab, niang anjama gang ca 
do wo go kederé cindia tain. 

19 Ga anjama ’yé lo main Jésu ba yégang kain. Ké nyan do go kederé cindi lé. 

20 Kiddin ga teba ba ka na, Jésu jom kebu do kang anjama gai ga moac ca 

sua. 

21 Kiddin ga ké wa do na, Jésu yégé wa: ’Enung wa yogenga cindi waldong 

wang, go pena wo a duroigeng ddain da ai gangeldeng. 

22 Ga anjama kederégé homdégé bbani ’eno, ké osum ’energi pena pena 

mam wa: Bagulong na ’enung laba? 

23 Jésu jogu yégé wa: Kema go so kobi duro dalin dang nang na, na ddi go aié 

gangeldeng lé. 

24 Kema Kurondi da ma main cidab do Kumu toi ba yang kual goi kain, ddi go 

ai Kema Kurondi gangeldi na, bagen doi, ké nia wai ’eno kau, na golgo. 

25 Go aié gangeldi lé, ’engeri wa: Bagulong, na ’enung laba? Jésu jogu yei wa: 

Jia yo. 

Yaué go melaué 
(Mark 14.22-26; Luk 22.15-20; 1 Kor 11.23-25) 

26 Kiddin ga ké wa do dé na, Jésu ai wo, kardené ddi lei Kumu désé, ddi 

bbodelé dugo, ddi bigé anjama gai, ddi yégé wa: Ga ’yageng, keng di, kua na 
gusung. 

27 Kardené ddi ai ddarin doang sur kangndo, ddi lei Kumu désé, ddi bigé, ddi 

yégé wa: Keng mam ga sageng. 

28 Cawa kua na kebardeng, kebar go jamé kebu go doré go Kumu koi. Ddi go 

da bé dugo ca kalang combu ca burogé isinwa dogé. 

29 ’Enung yegenga waldong wang : ’Engung go so sur kangndo ddang ’eno, 

bera wolé go ’enung da si herua dang nageng a duro Leu do Bang toi. 

30 Ké dé kera go debainyé Kumu, kardené ké sai andong ca kubung goang 

taber 

Jésu yé kual tumu jua ca Piér da main ddi selai ’eno 
(Mark 14.27-31 ; Luk 22.31-34; Jâ 13.36-38) 

31 Kardené Jésu yégé anjama gai wa : A duro soindo lé na, keng mam da 

ddeng, cawa ké ddogin duro cidab do Kumu toia main kain. ’Enunga deddu go 
magé gamgé, gamgé ga geri da ddasindé pena pena. 

32 Ama kiddin ga ’enunga belé a duro ga maré dang cindeng na, ’enung da ’yé 

tumoigeng a Galali. 

33 Piér jogu yei wa ; Ké mam nia ddain kau na, ’enung go ddoin ’eno bering. 

34 Jésu jogu yei wa: ’Enung wa yoinya cindi waldong wang : Duro soindo lé 

kua na, jia main jia selang ’eno cain subu jua ma, kudda sai al dé. 

35 Piér yei wa: Ca ’enunga selain ’eno na, ’enung go mainyé main kain ’eno 

bering, ni wia maré kau, ’enunga ma nang nain. Ga anjama kané mam yé 
main kain bu’. 

Jésu ol a duro yagé go Jéséméné 
(Mark 14.32-42; Luk 22.39-46) 

36 Kardené Jésu ’yé kang anjama gai a kiddin ga ké tégé Jéséméné. Ddi yégé 

wa: Ga jimageng ba, ’enung oré kua ca olé. 

37 Kardené ddi gol Piér dang Sébedé karndi ca’ bu’ kang ga nagé. Gusi osum 

melai ddeng ddeng bua, kederei homi bua, ddi sol kegero bu’. 

38 Kardené ddi yégé wa: Kedereng wa homeng nain, main ’enung mara kain, 

jimageng ba, keng jom ’yoal ’yoal dang nang. 

39 Ddi ’yé tumu suguddong lam, ddi kembé cindi dugo, ddi ol, ddi yé wa : 

Bang, nia bbal na, ddarin doang gelé go cin lé kua, aia a cang cong cigad, 
ama lo main ’enung ba darang kain ’eno, ama la mainya ji ba darang kain. 

40 Kardené ddi ’yé gusu anjama gai ga subu lé, ddi waigang kung. Ddi yei Piér 

wa : Keng bbala jomé ’yoal ’yoal dang nang sam ’eno ga? 

41 Ga jimageng ’yoal ’yoal dang olé ca ddo keng aserang duro lamé ’eno, 

kema habei dar ca lo henga ga ddari, ama gusia todero. 

42 Ddi jogu cai do sua, ddi ’yé tumu suguddong lam, ddi ol main kain com, ddi 

yé wa : Bang, nia ané go ji ai ddarin lé kua cang cong ’eno na, dda ’enung sa, 
la main ji ba darang kain. 

43 Ddi jogu gusu anjama gai, ddi waigang kung com, ké bbala jomang 

cindegé, ’eno. 

44 Ddi ddégé ddang com, ddi jogu ’yé suguddong lam ca olé cai do subu, ddi 

ya kual go wasé lé com. 

45 Kardené ddi ’yé gusu anjama gai, ddi yégé wa: Keng woia kung com laba, 

keng ba gelalé ga? Selageng kiddin jia ’yoab ca ké aié Kema Kurondi 
gangeldi boi kuaba ga isindong. 

46 Sageng dang, na oregeng, selageng, ddi go aiung gangeldeng woi kua. 

’Yomé go Jésu koi 
(Mark 14.43-50; Luk 22.47-53; Jâ 18.3-12) 

47 Kiddin ga Jésu wa yo kual dé na, Judas caga, ddia anjama go a duro ké ga 

moac ca sua. Ddi ’ergang kalang combu gang gesengar bua, dang cilaiyong 
bu’. Gemdong ga tibé Kumu dang gemdong ga Juib kaga giégang. 

48 Judas go aié Jésu gangeldi gel kalang lé henga ga gelé ca kondi lé, ddi 

yégé wa: Ddi go ’enung da ’uindei na, na ddi go keng wa darei lé, ga ’imai 
mudag. 

49 Kobipadda Judas ’yé gusu Jésu, ddi yei wa : Bagulong, ’enung lein waigi, 

kardené ddi ’uindei. 

50 Jésu yei wa: Bajandung, henga ga ji ba ’erga ca logé na, ji lagé. Kardené 

kalang gané ’erga gusi, ké si kobegé ’yom Jésu. 

51 Go pena go kang Jésu dor gesengar goi, ddi cobu gumu go tibé Kumu 

marnei semai cong bbad. 

52 Kardené Jésu yei wa: Jiga si gesengar goin duro gulondi, cawa ké mam ga 

nyimé gesengar na, ka ma temai do gesengar bu’. 

53 Ji sela ca ’enung bbal ca togé Bang, kobipadda ddia gigeng kangiyong 

beram moac ca sua ca jégeneng ’eno ga? 

54 Ama ’enung nia lé main kain na, cidab do Kumu toi da ser toina mena ga? 

Cawa to yé waldong wang, na gad henga lé da lé main ké wa logang kua 
kain. 

55 Kardené Jésu yégé kalang ga yaué combu wa: Keng ’ergang gesengar 

dang cilaiyong ca ’yomang main ’enunga kema go golé giyong kainya cawa 
ga? ’Enung wa gelé kalang duro kulu go yaué go Kumu koi waindo waindo, 
ama keng ’imang ’eno. 

56 Ama henga lé mam la ca ser to kual go ga cogelé kebu go Kumu koi kogé 

go ké ba pasi duro cidab do Kumu toi. Kardené anjama gai mam ddei, ké 
geré. 

Jésu ’eré tumu kalang ga bedang 
(Mark 14.53-65; Luk 22.54-55, 63-71; Jâ 18.13-14, 19-24) 

57 Ké ga ’yomé Jésu lé, ké ’yang nai ta Kaip, ddia ga tibé Kumu gumu gogé. 

Na kiddin ga kalang ga gelé so go Kumu koi dang ga gemdong yauda kené. 

58 Piér ji kara Jésu suguddong lam, wa koboi bera kebu geru go ta gemdong 

ga tibé Kumu gogé, ddi andong duro geru lé, ddi jom dugo kang ga 
asengeriyong ca solé kual lé karé goi. 

59 Gemdong ga tibé Kumu dang kalang ga bedang mam, ké dar kual, nia kual 

go poi kau, ka soi cai ca deddei. 

60 Kalang combu ’yé soi kual go poi cai kau, ama ké waia kual pena cai ’eno. 

Kardené kalang sua ’yé gusugé. 

61 ké yé wa: Kema lé kua yé waldong wang : ’Enung bbal ca dosé kulu go 

yaué go Kumu koi dugo, ’enunga gaddi dang duro wolé subu. 

62 Ga tibé Kumu gumu gogé lé sai dang ’enger Jésu wa: Ji go debegé kual 

cainé pena ’eno ga? Ji ja kual go kalang lé wa soinyang nai cain kua ’eno ga? 

63 Ama Jésu sugoi kibi kurad. Kardené ga tibé Kumu gumu gogé lé yei wa: 

’Enung wa ’engerein dang gusong go Kumu go jomang cindi koi, ji yani kual 
go cindi, jia Krist go Kumu kurondi ga? 

64 Jésu jogu yei wa: Jia yo main kain, ama ’enung yegenga waldong wang: Ji 

tumu kua na, keng ddain da sol Kema Kurondi dang jomé ca Kumu kobi go 
barua go dono bua, keng da soliang orang a ca meddaliyong ga dang bu’. 

65 Kardené ga tibé Kumu gumu gogé lé sagu badigé gai cong, ddi yé wa: Ddi 

yé kual go bbojo ca Kumu, na dargenga hendé do dang com ga? Keng gang 
jé kual go bbojo go ddi ba yei ca Kumu ’enda. 

66 Keng ’erema mena ga? Ké jogu yei wa : Ddi bbala deddé. 

67 Kardené ké tibé kalu cindi, ké kibi togé. Ga pena sombiei bu’. 

68 Ké yei wa: Jia Krist, jia go solé kual go mendem ma, yani dé, na wanga 

sombein ga? 

Piér main ddia sela Jésu ’eno 
(Mark 14.66-72; Luk 22.56-62; Jâ 18.15-18, 25-27) 

69 Kiddin ga Piér dang jomé duro gulong dong, ga tibé Kumu gumu gogé 

tembali doi do gié ’yé gusi yei wa: Ji kau, jia goang Jésu go Galali lé bu’. 

70 Ama ddi main tumu kalang mam, ddi yé wa: ’Enung sela kual go mé wa 

daré ca yoi lé toi ’eno. 

71 Kardené ddi sai ’yé kebu geru dong, tembali do gié do ddang soli, to yégé 

kalang ga a kiddin lé. Kema lé kua na ddi go kenang Jésu go Nasarat. 

72 Piér main ddang com, ddi yé waldong wang, ’enung sela kema lé kua ’eno 

bering. 

73 Kardené sam, kalang ga a kiddin lé ’yé gusu Piér, ké yei wa: Na cindi ji wo 

duroigé, kual goin go yo bé toin dong. 

74 Kardené Piér osum bbesé gusi, ddi yé wa : ’Enung sela kema lé ’eno, 

’enung nia ya cindi ’eno na, dda Kumu ddi kaidé kual cang. A kiddin lé gang 
padda kudda al. 

75 Piér ’erem ca kual go Jésu kené ba yei: Jia main jia selang ’eno cain subu 

jua ma, kudda sai al dé, ddi andong dong, ddi ’elang tubu go cindi. 

 Matie 27 

Ké goi Jésu ’yang nai tumu Pilat 
(Mark 15.1; Luk 23.1-2; Jâ 18.28-32) 

1 Dang joguddu coalala gemdong ga tibé Kumu mam dang gemong ga Juib 

kagé, ké yau ca nyané kual go deddé Jésu. 

2 Ké saddiei, ké ’yang nai tumu Pilat go ddo ca. 

Maré go Judas koi 
(Gié 1.18-19) 

3 Kiddin ga Judas go ba ai Jésu gangeldi lé ba sol ca kandia kaidé kual go 

temai cai na, ddi pédé gusin bagen, ddi jogang laré go doarna to subu lé ’yé 
bogé gemdong ga tibé Kumu kang gemdong ga bedang. 

4 Ddi yégé wa: ’Enung bu go geddang maré, ’enung la isinwa. Ama ké jogu yei 

wa : Kua dalenia wa ga? Na kual goin ’enda. 

5 Judas wujé laré go doarna lé duro kulu go yaué go Kumu koi, ddi ddé gusi 

’yé, kardené ddi bé gangé tumoi deddu gusi. 

6 Gemdong ga tibé Kumu nyim laré lé, ké yé wa: So guana nar ca kondia 

bogé laré go main kain lé duro sundugu do a duro kulu go yaué go Kumu koi 
’eno, cawa na laré go ké ba bi ca deddé temai. 

7 Kardené ké nyan kual kebegé pena, ké kel go gaddé bbaserong yagé goi ca 

’embang kalang ga kergé kené. 

8 Na ca ma, ké té kiddin la, yagé go kebar bera labegé. 

9 Kual lé la ca ser to kual go Jérémi go cogelé kebu go Kumu koi ba yei : Ké 

nyim laré go doarna to subu. (Na laré go ga Israél ba nyan kebegé pena cai 
ca keleiang.) 

10 Ké kel go gaddé bbaserong yagé goi main Bagulong ba yengang kain. 

Jésu ’ere’ tumu Pilat 
(Mark 15.2-5; Luk 23.3-5; Jâ 18.33-38) 

11 Jésu ’eré tumu go ddo ca, ddi ’engeri yé wa: Ji alang kelma go Juib kogé 

ga? Jésu jogu yei wa : Main ji ba yang kain. 

12 Kardené kiddin ga gemdong ga tibé Kumu dang gemdong ga bedang ba si 

kual cai na, ddi debegé kual cainé pena ’eno. 

13 Kardené Pilat ’engeri wa: Ji ja kual mam go ké wa soinyang nai cain kua 

’eno ga? 

14 Ama Jésu jigaiang kual cainé pena ’eno, go ddo ca sol kagelokemo bbani 

’eno. 

Ké kaidé kual ca Jésu ca deddei 
(Mark 15.6-15; Luk 23.13-25; Jâ 18.39—19.16) 

15 Duro soré go kederé cindi goni goni kau, na hada do go ddo ca toi, ca bogé 

kema go gerngang pena dang, na ddi go kalang ba ddari. 

16 A duro wolé lé na, kema go gusondi ba té nain wo kené pena a duro 

gerngang, ddi go ké ba tei Jésu Barabas. 

17 Pilat sai ’enger kalang ga yaué combu wa: Keng dar ca ’enung begagenga 

wang ga? Jésu go Barabas laba, Jésu go ké ba tei Krist ga? 

18 Cawa ddi sol carara ca kandia bi Jésu na ca ddengi. 

19 Kiddin ga Pilat dang jomé ca pogu a duro bedang dé na, tamdi gi kema gusi 

yei wa : Kema go geddang lé kua na, ji loi henga pena ’eno, cawa labegé 
soindo lé kua na, ’enung gel cin combu duro soné cai. 

20 Gemdong ga tibé Kumu dang gemdong ga bedang si kalang ga yaué 

combu segeldé ca kandia ulaia ca Barabas bua, kandi deddu Jésu bu’. 

21 Go ddo ca ’engergé wa: A duro kalang ga sua lé kua na, ’enung begagenga 

wang dang ga? Ké jogu yei wa: Begania Barabas. 

22 Pilat ’engergé wa: ’Enung lang Jésu go ké ba tei Krist la mena ga? Ké mam 

jogu yei wa : Bbubelai ca sia go adegelé, 

23 Pilat ’engergé wa: Henga ga ddi ba légé ga isini na wa ga? Ama ké mam 

osum soi tumoigé osu, ké yé wa: Bbubelai ca sia go adegelé. 

24 Kiddin ga Pilat ba sol ca ddia bbala naregé ’eno ca kual na da sai dang 

gendei na, ddi ai kang pel kaindi tumo kalang ga yaué combu mam, ddi yégé 
wa: Gusunga turodu, ’enunga waldong cegad dang deddé go kema lé koi, na 
kual gogeng. 

25 Kalang ga yaué combu jogu yei wa: Deddé go kema lé koi na, dda ’yergu 

doi ’imaniang karndini mam. 

26 Kardené Pilat sai bégé Barabas dang, ddi té Jésu dang belau, ddi bigang 

nai ca kandia bbubulai ca sia go adegelé. 

Asengeriyong lé Jésu bbojo 
(Mark 15.16-20; Jâ 19.2-3) 

27 Asengeriyong ga Pilat kai gol Jésu ’yang nai duro geru go ta go ddo ca, 

asengeriyong lé mam yau gusi lurei dugu. 

28 Ké dor badigé gai cong, ké si badigé ga yilé gusi. 



72 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

29 Kardené ké temdei gundu go tasi kembei cai, ké bi ddor a kobi go barua, 

kardené ké osum poi gomdigé tumoi dugo, ké lei bbojo, ké yei wa: Kelma go 
Juib kogé, ni lein waigi na. 

30 Ké tibei kalu gusi bua, ké boddu ddor do kobi lé, ké sombu cai dang nai. 

31 Kiddin ga ké ba lei bboju ka na, ké dor badigé lé gusi cong, ké jogu si 

badigé gai gusi. Ké goli ’yang nai ca bbobelai ca sia go adegelé. 

Ké bbobel Jésu ca sia go adegelé 
(Mark 15.21-32; Luk 23.26-43; Jâ 19.17-27) 

32 Kiddin ga ké ba andong dong na, ké wai kema go Serén go ké ba tei 

Simon, ké ’yomiang dono ca kondia aia sia go adegelé go Jésu koi. 

33 Ké ’yé kiddin ga ké ba tégé Golgota, to do poré: na kiddin ga ca do ’isé. 

34 Ké bi sur kangndo wainyang ddainya ca konda sa, ama kiddin ga ddi ba 

dobegé na, ddi kaingé cong. 

35 Kardené ké bbobeli ca sia go adegelé. Ké si garmé ca gosindé gusugé 

badigé gai. 

36 Kardené ké jom dugo ca magei. 

37 Ké pasu kual go ké ba kembeiang nai, ké si gusu sia go adegelé a cai 

dang, ké pasu wa: Kua, na Jésu kelma go Juib kogé. 

38 Ké bbobel kalang ga gané sua ca sia go adegelé dur Jésu, pena ca kobi go 

barua bua, pena ca kobi go masa bu’. 

39 Kalang ga halé a kiddin lé na, ké té caigé, ké nyangdei. 

40 Ké yei wa : Na ji go ba dar ca dosé kulu go yaué go Kumu koi dugo, 

kardené jia da gaddiang wolé subu, ji nia Kumu Kurondi na, minyu gusin, ji 
gesinyang ca sia go adegelé dugo. 

41 Gemdong ga tibé Kumu dang kalang ga gelé so go Kumu koi dang kalang 

ga gemdong lei bbojo main kain bu’, ké yei wa: 

42 Ddi minyé kalang ga ddang, ama ddi bbala minyé gusi ’eno. Ddia kelma go 

Israél kogé ’eno ga? Ddi nia gesinyang ca sia go adegelé dugo cakcak kua 
na, na da bu cindi cai. 

43 Ddi si ddaindi ca Kumu, ddi yé waldong wang, ddia Kumu Kurondi, nia main 

kain na, dda Kumu minyi cakcak kua dé. 

44 Kalang ga gané sua ga ké ba bbobelégé ca sia go adegelé durdi lé na, ké 

nyangdiei main kain bu’. 

Maré go Jésu koi 
(Mark 15.33-41 ; Luk 23.44-49; Jâ 19.28-30) 

45 Kiddin ga teba ba ’eré duro gulong ddar na, delem lebu gesong mam bera 

teba ca do borndo. 

46 Teba ca do borndo na, Jésu tang noi do osi pong : Eli, Eli lama sabaktani ? 

To do poré, Kumu guang, Kumu guang, ji ddeng conga cawa ga? 

47 Kalang ga pena ga ’eré a kiddin lé na, ké jé. Ké yé wa : Ddi wa toga Eli. 

48 Go pena geré kobipadda ai bergem debo cin kang ga tasi, ddi so kebo nalu, 

kardené ddi bi ca kandia sa. 

49 Ama ga pena yé wa: Dda jang, na solegeng dé, Eli da ’erge ca minyei laiga. 

50 Jésu dor nôlang noi do osi, kardené kibi lebu. 

51 A kiddin lé kerab na, badigé ga dersél do a duro kulu go yaué go Kumu koi 

sagong a dang duroiné ddar, bera bé toiné dugo bac, gesong gigié bua, 
keddang kaidong bu’. 

52 Kalang ga Kumu kai ga ba ma combu, kemgané gagé hangdiyong, ké belé 

a duro ga maré dang cindegé. 

53 Kiddin ga Jésu ba belang cindi a duro ga maré na, kardené ké andiyong 

dong, ké ’yé duro gulong go arin carara, kalang combu solgé. 

54 Kiddin ga gumu go asengeriyong ga magé Jésu ba sol gesong gigié gogé, 

dang henga ga ba lé mam na, muro légé bbani ’eno, ké yé wa: Cindi kema la 
Kumu Kurondi. 

55 Kandu combu ’eré waldong has ca solé. Na ké ga koboiang a Galali ca 

jégeniang gié. 

56 Maram do Magdala wo duroigé bua, Maram do Jak kang Josép ’yoigé bua, 

Sébedé karndi ’yoigé bu’. 

’Embé go Jésu koi 
(Mark 15.42-47; Luk 23.50-56; Jâ 19.38-42) 

57 Kiddin ga teba ba ka na, kema go lainyong go ké ba tei Josép go a gulong 

go gumu go Arimaté ’erga, ddia anjama go Jésu koi bu’. 

58 Ddi ’yé gusu Pilat. Ddi ’engeri ca Jésu temaidi. Kardené Pilat yégé kandia bi 

Josép Jésu temaidi. 

59 Josép ai temaidi, ddi temdeiang badigé ga béré ga herua. 

60 Ddi dibi duro ’umbung goi go herua go ddi ba paii duro keddang ca gusi, 

kardené ddi hengddu keddang go gumu ca lebang ’umbung lé kibi. Kardené 
ddi ’yé. 

61 [Maram do Magdala dang Maram do pena kang jomé dur kemgané lé. 

Ké magu kemgané 

62 Waindo, to do poré na wolé go kara wolé go nyané henga ga ca wolé go 

jurgum na, gemdong ga tibé Kumu dang ga Parisié, ké ’yé yaué ta Pilat. 

63 Ké yei wa: Kelma, ni ’erem ca kema lé kual goi go poi go ddi ba yei kiddin 

ga ddiang cindi, ddi yé wa: Wolé subu ’enung da belang cindung a duro ga 
maré. 

64 Ji si kalang maga kemgané péddéddé bera wolé subu, ca ddo anjama gai 

oré koiei ma, kardené ké yo wa: Kondia belang cindi a duro ga maré. Ké nia lé 
main kain na, kual go poi go karu da ddi go tumu com. 

65 Pilat yégé wa : Sela asengeriyong ga maga kiddin wo kené, ga nyimgé, 

keng ’yang nage magé kemgané lé main keng ba darang kain. 

66 Ké ’yé, ké lebu kemgané lé kebegé dang keddang ddar, ké si genjer ca 

keddang lé bua, ké si asengeriyong ca kandia maga kemgané lé bu’. 

 Matie 28 

Belé go Jésu koiang cindi a duro ga maré 
(Mark 16.1-10; Luk 24.1-12; Jâ 20.1-10) 

1 Kara wolé go jurgum a duro wolé go tumu dang joguddu coalala na, Maram 

do Magdala dang Maram do pena, ké ’yé ca solé kemgané. 

2 Kobipadda gesong gigié nain bbani ’eno, cawa kangito go Bagulong koi 

gesingu a dang, ddi hengddé keddang durdiné, ddi jom cai. 

3 Dambei piyong biddid biddid main wulainyé kain bua, badigé gai béré teréc 

main masem kain bu’. 

4 Kalang ga magé kemgané lé, lé muro dang ’yoré nain bbani ’eno, ké ji main 

ga maré kain. 

5 Kangito go Bagulong koi lé yégé kandu wa: Ga lo muro ’eno, ’enung sol ca 

keng wa dara Jésu go ké ba bbobeli ca sia go adegelé. 

6 Ddi wo ’eno ba, cawa ddi belang cindi a duro ga maré main ddi kené ba 

yegengang tumu kain. Ga ’eragengang sela kiddin ga ddi ba woi kené. 

7 ’Erageng kala, keng ’yé yogé anjama gai, ddi belang cindi a duro ga maré, 

ddi tol na tumoigeng a Galali, keng da soli a kuani kené, sela ’enung yegeng 
’enda. 

8 Ké boi gusugé kala cab ddé kemgané lé, ké lé muro nain kang gusu mowa 

bu’, ké gerang nô lé ’yé yogé anjama ga Jésu kai. 

9 Kobegépadda Jésu jimyégé, ddi yégé wa : Legeng waigi. Ké ’yé gusi ’yom 

gondi, ké melaui. 

10 Kardené Jésu yégé wa: Ga lo muro ’eno, ga ’erageng, keng yégé karmeng 

ca ké ’era ni Galali, ka solung a kua ni. 

Kual go ga magé kemgané kogé 

11 Kiddin ga ké wa oré a giyong dé na, asengeriyong ga pena ga ba magu 

kemgané lé ’yé duro gulong go gumu. Ké yégé gemdong ga tibé Kumu henga 
ga ba lé mam. 

12 Gemdong ga tibé Kumu kang gemdong ga bedang yau nyan kual kebegé 

pena. Ké bigé asengeriyong laré combu. 

13 Ké yégé wa: Ga yageng waldong wang ca anjama gai ’yang soindo, ké koii 

kiddin ga kengang kung. 

14 Go ddo ca nia jé kual lé na, nia bedei kalong. Ni da minyegeng a kebu kual 

mam. 

15 Asengeriyong ai laré lé, ké lé main ké ba géjegang kain. Kual lé kua ajé 

duro ga Juib bera labegé. 

Jésu gel gusi cin anjama gai 
(Mark 16.14-18; Luk 24.36-49; Jâ 20.19-23; Gié 1.6-8) 

16 Anjama ga maoc ca pena lé ’yé Galali ca kubung go Jésu ba gelgang nai lé. 

17 Kiddin ga ké ba soli na, ké melaui, ama ga pena a duroigé danga ’eremé 

sua sua. 

18 Jésu ’yé gusugé, ddi yégé wa : Ké bung dono ca Leu do dang ni, dang do 

dugo mam. 

19 Na ca ma, ga ’erageng duro delinya mam, keng belé kalang ga toigé mam 

anjama gang, ga desegé to kang dang Bain Kumu gusondi bua, dang go 
Kurondi bua, dang go Habé gai bu’. 

20 Ga gelegé ca ké maga henga mam ga ’enung ba segengang nagé, sela 

’enung wo kenang nageng waindo waindo bera delinya toa do karé gula. 

Mark 

Mark 1 

Bérné do Jâ do disé kalang to kang toi 
(Matié 3.1-12; Luk 3.1-18; Jâ 1.19-28) 

1 To do so do Nô do Ddari do Jésu Krist Kumu Kurondi toi. 

2 Main ké ba pasuang duro cidab do go cogelé kebu go Kumu koi Esai toi 

kain. Sela, ’enung gi kuang go gié tumoin, Ddia nyanin giyong, 

3 Tumo do pena wa togé bérné a duro gada: Ga nyana giyong go Bagulong 

koi, Ga lai ddai ’er tebba. 

4 Jâ ’yé, ddi jom duro gada, ddi disé kalang to kang. Ddi té bérné do bogé 

kebu, dda ké desegeng to kang ca Kumu buroga isinwa dogeng. 

5 Kalang ga a ca gesong ga Judé mam, kang kalang ga Jorsalem mam, ké 

andong ’yé gusi. Ké tor isinwa dogé toa dong tumu kalang mam, kardené ddi 
desegé to kang cin kurai go Jurdé. 

6 Jâ sia badigé ga legema tadda gusi. Ddi saddu kelau go bbala toi. Do goi na 

sabu kang tumu do duro gada. 

7 Ddi dor kalang ga yaué combu kual waldong wang : Kema go da ’erga 

kardung na, ddi ddung danga dono. ’Enung bbala ddingé dugo poré giabé gai 
gangeigé ’eno. 

8 ’Enung desegeng danga kang, ama ddia desegeng danga Habé ga Kumu 

kai. 

Jâ disé Jésu to kang, kardené Sidan gesaui 
(Matié 3.13—4.11 ; Luk 3.21-22; 4.1-13) 

9 A duro wolé lé na, Jésu sai a Nasarat do ca gesong ga Galali. Jâ desei to 

kang cin kurai go Jurdé. 

10 Kobipadda kiddin ga ddi ba nai dang a cin kang na, ddi sol dang hangong, 

Habé gesinyang cai main bulo kain. 

11 Ddi jé nô yaga a dang, to yé wa: Jia Kurandang go kedereng ba ’yein, 

gusung mowung cain combu. 

12 Kobipadda Habé goli ’yang nai duro gada. 

13 Ddi jom duro gada wolé to poddin, Sidan gesaui duro wolé lé, ddi jom duro 

gajong ga cong bu’. Kangiyong ’yé gusi jégenei. 

Jésu té kalang ga uré poddin 
(Matié 4.12-22; Luk 4.14-15; 5.1-11) 

14 Kardené ké debu Jâ duro gerngang, Jésu ’yé Galali, ddi dor Nô do Ddari do 

Kumu toi. 

15 Ddi yé wa: Kiddin bbal, Leu do Kumu toi ji ’yoab, ga bega kebugeng, keng 

’yé Nô do Ddari bu’. 

16 Kiddin ga ddi wa halé kebu tagu do Galali, ddi sol Simon kang kermi André. 

Ké wa bogé lau dogé cin tagu cawa ka kalang ga uré. 

17 Jésu yégé wa: Ga ’eragengang, ’enung belegeng ga uré kalang. 

18 Kobegépadda ké ddé lau dogé, ké kobi. 

19 Ddi ’yé tumu henyé, ddi sol Jak go Sébedé kurondi kang kermi Jâ. Ké jom 

wo duro kuburo. Ké wa togé lau dogé cindo. 

20 Jésu tégé, kobipadda ké ddé baigé Sébedé duro kuburo daiang kalang ga 

gié, ké ’yang Jésu. 

Habé ga isini gel kema cindi 
(Luk 4.31-37) 

21 Jésu kang anjama gai ’yé gulong go gumu go Kapernom. Wolé go jurgum 

ddi andong duro kulu go yaué go Juib kogé, ddi gel kalang. 

22 Ké ga jo gelé goi lé na, ké sol kagelokemo, cawa ddi gelgé mainya go dono 

kain, na main kalang ga gelé so go Kumu koi kain ’eno. 

23 Kema go pena wo kené duro kulu go yaué go Juib kogé, ddianga habé ga 

isini. Ddi soi tumoi. 

24 Ddi ’engeri wa: Jésu go Nasarat, ji dara wa a gusuni ga? Ji ’erga ca baseni 

ga? ’Enung solin, jia go arin carara go Kumu ba giyinyang. 

25 Jésu nari, ddi yei wa: Keng habé ga isini, ga sugaiageng, andageng dang a 

kederé kema lé. 

26 Habé ga isini lé dolmi noad, ké soi tumoigé osu, ké andiyong kederei. 

27 Kalang mam sol kagelokemo. Ké ’enger gusugé wa: Na wa ga? Na gelé go 

herua laba? Ddiang dono do so habé ga isini ca kandia ja kual goi. 

28 Kobipadda Jésu nô doi aju kiddin mam a ca gesong ga Galali. 

Jésu bu kalang ga hoamya combu labia 
(Matié 8.14-17; Luk 4.38-41) 

29 Kobegépadda ké andong dong a duro kulu go yaué go Juib kogé, ké ’yé ta 

Simon kang André. Jak kang Jâ ’yé kang nagé bu’. 

30 Simon malgi dang woié main hoamya do dur wa loa kain. Kobegépadda ké 

yei kual gua. 

31 Ddi ’yé guso, ddi ’yom kuaba saio dang, dur lé dda. To osum logé gié. 

32 To borndo kiddin ga teba ba dobbu na, ké gol kalang ga hoamya mam dang 

kalang gang habé ga isini bu’. Ké ’yang gusu Jésu dang nagé. 

33 Kalang ga a gulong go gumu lé mam yau tumu gulong. 

34 Kalang combu ga wa gelé cinyang hoamya cindo kaindo kaindo na, Jésu 

bigé labia. Ddi tai habé ga isini cong combu, ddi nar habé ga isini kandia yo 
kual ’eno, cawa ké solia solé. 

Jésu dal ca gesong ga Galali 
(Luk 4.42-44) 

35 Ti do keddubor ddi sai andong dong, ddi ’yé duro gada ca olé a kené. 

36 Simon kang kalang gang nai, ké kobi ca darei. 

37 Kiddin ga ké ba waii na, ké yei wa: Kalang mam wa darein. 

38 Ddi jogu yégé wa: Dda na oregeng duro gulong go karang go lurana, 

’enung oré doré kual kené bu’. ’Enung andong donga ca kual lé. 

39 Ddi dal ca gesong ga Galali mam. Ddi dor kual duro kuluyong ga yaué ga 

Juib kagé. Ddi tai habé ga isini cong bu’. 

Jésu bu go kaja labia 
(Matié 8.1-4; Luk 5.12-16) 

40 Kema go kaja ’yé gusu Jésu. Ddi poi gomdi tumoi, ddi oli, ddi yei wa: Ji nia 

dar na, jianga dono do buang labia. 

41 Jésu kederei homi, ddi tar kobi cili, ddi yei wa : ’Enung dar ca ji waia labia. 

42 Kobipadda kaja ddei, ddi wai labia. 

43 Kobipadda Jésu siang dono ca kondia ’era. 

44 Ddi yei wa: La angal, ddo ji yoi kema pena ’eno, ama ’era, ji gel gusin gusu 

go tibé Kumu, ji bu henga ga tibé ga Mois ba si ca hendé gusu kalang mam 
ca jia wai labia. 

45 Ama kema lé andong dong, kobipadda ddi osum togé kual lé bérné tumu 

tumu a duro Kiddin mam, ber a Jésu waia cindi ga oré duro gulong go gumu 
cin kalang ’eno, ama ddi joma dong duro gada. Kalang sai a kiddin gani gani 
mam ’yé gusi. 

 Mark 2 

Jésu bi kema go hoamya do sayé labia 
(Matié 9.1-8; Luk 5.17-26) 

1 Kardené wolé go pena Jésu boi cai jogu andong Kapernom, ké jé na kondia 

wo gulong. 

2 Kalang combu yau bera ké wa kiddin ga jomé ’eno, tumu gulong dong kau 

kiddin wo ’eno. Jésu dorgé kual go Kumu koi. 

3 Kardené kalang poddin ai kema go hoamya do sayé ’yang gusi. 

4 Ama ké wa kiddin ga oré gusu Jésu ’eno, ca kalang ga yaué combu. Ké 

gebu kulu cai a kuaba go Jésu wo kené kerab. Kiddin ga ké ba hogeri cong 
na, ké gesin kuio go kema go hoamya do sayé lé ba woi kené. 

5 Kiddin ga Jésu sol bo cindi gogé na, ddi yei go hoamya do sayé lé wa: 

Kurandang, ké burogu isinwa doin ’enda. 

6 Ama ga pena a duro kalang ga gelé so go Kumu koi dang jomé wo kené, ké 

’enger gusugé wa: 

7 Mena ma kema lé si kual ca Kumu kain ga? Na wangang dono do burogé 

isinwa, na Kumu pena mera ’eno ga? 

8 Kobipadda Jésu sol ’eremé gogé, ddi ’engergé wa: Keng ’erem main kainya 

cawa ga? 

9 Na gonia ddo hembal go ca yoi kema go hoamya do sayé lé kua ga? Ké 

burogu isinwa doin laba, ji sa aia kuio goin ’era dang ga? 

10 Ama ’enung dar ca keng sela Kema Kurondi danga dono do burogé isinwa 

duro delinya. Ddi yé go hoamya do sayé lé wa: 

11 ’Enung yeinya ji: Sa, aia kuio goin, ’era tain. 

12 Kobipadda ddi sai dang, ddi ai kuio goi, ddi andong dong cin kalang mam, 

ké sol kagelokemo, ké debain Kumu, ké yé wa: Na sela henga ga main kain 
ca pena ’eno bering. 

Jésu té Lébi go ’yo hogé 
(Matié 9.9-13; Luk 5.27-32) 

13 Jésu andong ’yé kebu tagu do Galali com. Kalang ga yaué combu ’yé gusi, 

ddi gelgé. 

14 Kiddin ga ddi wa halé na, ddi sol Lébi Alpé kurondi dang jomé duro kulu go 

’yo hogé, Jésu yei wa: Ji kubang, Lébi sai kobi. 

15 Kiddin ga Jésu dang jomé kebu do ta Lébi gulong na, kalang ga ’yo hogé 

combu dang kalang ga isindong, ké jom kebu do daiang nai kang anjama gai 
cawa kalang ga main kain lé combu wa koboi. 

16 Kiddin ga kalang ga gelé so go Kumu koi kang ga Parisié ba sol ca Jésu wa 

doang kalang ga isindong, dang kalang ga ’yo hogé lé na, ké ’enger anjama 
gai wa: Ddi di do, ddi si kang dang kalang ga ’yo hogé dang kalang ga 
isindong cawa ga? 

17 Kiddin ga Jésu ba jé na, ddi yégé wa: Kalang ga labia go daré kema go lo 

kema ’eno, na ga hoamya darei mera, main kain na, ’enung ’erga ca toga 
kalang ga geddang ’eno, ama ce toga kalang ga isindong. 

Ké ’enger Jésu ca asiam 
(Matié 9.14-17; Luk 5.33-39) 

18 Wolé go pena anjama ga Jâ go disé kalang to kang kai kang ga Parisié 

kagé la asiam. Kalang ’yé ’enger Jésu wa: Anjama ga Jâ kai kang ga Parisié 
kagé wa lo asiam, ama anjama gain la gogé asiam ’enoa cawa ga? 

19 Jésu jogu ’engergé wa: Tamburwa kudura kajanderdei danga dono do lo 

asiam kiddin ga tamburwa kudura wo kenang nagé ga? Na main kain ’eno, 
kiddin ga tamburwa kudura wo kenang nagé na, kang dono do lo asiam ’eno. 

20 Ama tabena do ka ai tamburwa kudura a duroigé cong na, na kiddin ga ka 

lé asiam dé. 

21 Kema kembé bbilgi dang badigé ga herua cin badigé ga malgi ’eno, cawa 

badigé ga herua lé da aiyong cong ddual, sagong lé da belé wol ddang com. 

22 Kema bé sur kangndo ga herua duro ’ideli do malgi ’eno, cawa sur kangndo 

da andié ’ideli, sur kangndo kang ’ideli da tunyong ca’. Ama na main kain 
’eno, na gad ké bé sur kangndo ga herua duro ’ideli do herua. 

Jésu yé kual ca wolé go jurgum 
(Matié 12.1-8; Luk 6.1-5) 

23 Wolé go jurgum Jésu cangu duro yagé go kiji. Anjama gai osum poi koni go 

kiji dang ’ereigé dang. 

24 Ga Parisié ’engeri wa: Sela, anjama gain wa lo henga ga so ba nar a duro 

wolé go jurgum, na cawa ga? 

25 Jésu jogu yégé wa: Keng dduginya henga ga Dabid ba lé kang kalang gai 

’eno ga? Kiddin ga kurang ba légé na, ké dar do. 

26 Ddi andong duro kulu go yaué go Kumu koi duro saman do Abitar toi, ddia 

gumu go tibé Kumu, ddi di do go ké ba bi Kumu sandega kalin, na wo go so 
ba nar kalang doi, ama na ca ga tibé Kumu mera. Dabid ai bigé kalang gai 
bu’. 

27 Jésu jogu yégé com : Ké lé wolé go jurgum ca jégené kema, ama ké la 

kema ca wolé go jurgum ’eno. 

28 Na ca ma, Kema Kurondi na wolé go jurgum Bagulondi. 

 Mark 3 

Kema go kobi sayu 
(Matié 12.9-14; Luk 6.6-11) 

1 Kardené Jésu andong duro kulu go yaué go Juib kogé, kema go telai sayu 

wo kené. 

2 Ké mam nyim cindegé toi keddo ca kondia da bi labia duro wolé go jurgum 

ga? 

3 Jésu yei kema go telai sayu wa: Sa dang, ’er tumu kalang kua mam. 



81 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

4 Kardené ddi ’enger ké ga wa soloi wa: So guana ddana lo henga ga ddari a 

duro wolé go jurgum laba, ca na la isinwa ga? Ké minyu kema laba, ké deddu 
kema ga? Ama ké sugoi kebegé kurad. 

5 Jesu kongu solgé mam dang mainyé dang kederé homé ca ’eremé gogé go 

isini. Ddi yei kema lé wa: Tara kobin, ddi tari. Kobi lé wai labia main toné kain. 

6 Ga Parisié andong a duro kulu go yaué go Juib kogé dong, kobegépadda ké 

yau kang kalang ga Hérod kai, ké nyan kual ca deddé Jésu. 

Kalang combu ’yé gusu Jésu 

7 Jésu kang anjama gai ’yé kebu tagu do Galali. Kalang ga yaué combu sai a 

Galali kang Judé kobi. 

8 Dang ga Jorsalem, dang ga Idumé, dang ga ca kurai go Jurdé, dang ga 

gulong go luré Tir dang Sidon, kalang combu ’yé gusi cawa ké jé henga mam 
ga ddi wa lo. 

9 Jésu yégé anjama gai kandia nyanai kuburo go wusin cawa ddo kalang ga 

yaué combu ddoderei ’eno. 

10 Cawa ddi bu kalang combu labia. Ké ga hoamya mam ké sié gusi ca ka 

cilei. 

11 Kiddin ga habé ga isini ba soli na, ké aserong tumoi, ké yei wa: Jia Kumu 

Kurondi. 

12 Ama Jésu sigang dono ddo kandia toré toi dang ’eno. 

Jésu par pajerong gai ga gié 
(Matié 10.1-4; Luk 6.12-16) 

13 Kardené Jésu nai ca kubung go gumu dang. Ddi té ké ga ddi ba dargé, ké 

’yé gusi. 

14 Ddi par moac ca sua ga ddi ba tégé pajerong ga gié. Ddi pargé ca kandia 

jimang nai ca ddia giégé ca doré kual. 

15 Ddi bigé dono do taié habé ga isini cong. 

16 Kua na ké ga moac ca sua ga ddi ba pargé lé. Simon go Jésu ba tei Piér. 

17 Jak kang kermi Jâ, ka Sébedé karndi (Jésu tégé Boanerjé, to do poré na 

alé karndi). 

18 André dang Pilip, dang Bartélemy, dang Matié, dang Tomas, dang Jak go 

Alpé kurondi, dang Tadé, dang Simon go Kanan. 

19 Dang Judas Iskariot, ddi go ba ai Jésu gangeldi bogé kalang gai ga tebena. 

Jésu kalndi dar ca golei 

20 Jésu jogu andong gulong, kalang ga yaué combu jogu yau ddang com, 

Jésu kang anjama gai wa kiddin ga do henga ’eno. 

21 Kiddin ga kalndi ba jé kual lé na, ké andong ’yé ca ka oré golei cong, cawa 

ké yé wa : Ddi suagu ’enda. 

Jésu jogu yégé ca kual go ké ba si cai 
(Matié 12.22-32; Luk 11.14-23; 12.10) 

22 Kalang ga gelé so go Kumu koi ga ba sai a Jorsalem yé wa: Ddianga habé 

ga isini kelmagé go ké ba tei Bélsébul kederei, kané yé wa: Habé ga isini 
kelmaga boi dono do taié habé ga isini cong. 

23 Kardené Jésu tégé gusi, ddi ’engergé kual go kera lé : Mena ma Sidan bbal 

ca taié gusi cong ga? 

24 Leu nia gosindé sua tebenang guso na, leu lé go ’eré ’eno. 

25 Gulong nia gosindé sua tebenang gusi na, gulong lé go ’eré ’eno. 

26 Sidan nia sai tebenang gusi na, ddi gosinda sua, leu doi dang dono do ’eré 

’eno, ama dono doi toa ka. 

27 Kema go andong ta kema go osi gulong ca huré henga gai na, ddi saddia 

kema go osi lé tumu jua ma, kardené ddi sai huré henga gai dé. 

28 ’Enung wa yogenga cindi waldong wang: Isinwa doni doni mam do Adam 

karndi togé na, ka buraga, dang kual go isini goni goni go ké wa yoi mam. 

29 Ama kema goni goni goa yé kual go isini ca Habé ga Kumu kai na, ké go 

burogoi ’eno bering, isinwa lé jia cai bera kuddum. 

30 Jésu yégé kainya cawa ké yé wa : Kondia dang habé ga isini kederei. 

Jésu ’yoi kang karmei 
(Matié 12.46-50; Luk 8.19-21) 

31 Jésu ’yoi kang karmei ’erga, ké ’eré kebu gulong dong, ké gi kema ca togoi. 

32 Kalang combu luré Jésu dang jomé, ké yei wa: Sela, ’yoin kang karmein 

’eré wo dong, ké wa darein. 

33 Jésu ’engergé wa: Na wanga ’yoang kang karmeng ga? 

34 Kardené ddi kongu sol ké ga jomé lurei lé, ddi yé wa: Sela ’yoang kang 

karmeng woi kua. 

35 Cawa kema goni goni go lo kederé daré ga Kumu kai na, ddia kermeng 

dang temdeng dang ’yoang. 

 Mark 4 

Kual go kera ca go gesé gasa 
(Matié 13.1-9; Luk 8.4-8) 

1 Jésu osum gelé kalang com kebu tagu do Galali, kalang combu yau gusi, ddi 

nai duro kuburo, ddi jom kené, kalang ga yaué combu mam ’eré kebu gung. 

2 Ddi gelgé henga nainyang kual go kera. Ddi yégé duro gelé goi wa : 

3 Ga jageng, go gesé andong ca oré gesé. 

4 Kiddin ga ddi wa gesa duro yagé goi na, gasa ga pena ba duro giyong. 

Ceddong ’yé goldigé. 

5 Gasa ga pena ba ca gara, kiddin ga gesong cumba ’eno, kobegépadda ké 

gar cawa gesong nainya toigé ’eno. 

6 Kiddin ga teba ba andong ’erga dang na, ké lué, cawa gaserégé wo ’eno, ké 

haiyong. 

7 Gasa ga pena ba duro tasi, tasi lé malgu nain, suyomegé. Ké bega caigé 

’eno. 

8 Ama gasa ga pena ba ca gesong ga gur, ké gar, ké malgu nain, ké té 

karang, ké si cindegé, ga pena to subu, ga pena to jis, ga pena aru. 

9 Jésu yé wa : Keng nia dang gesemegeng na, ga jageng ddara. 

Jésu yé kualang kera cawa ga? 
(Matié 13.10-17; Luk 8.9-10) 

10 Kiddin ga Jésu ba jom suguddongang kalang ga yaué combu na, kalang ga 

jomé gusi kang anjama ga moac ca sua, ké ’engeri kual go kera lé toi. 

11 Ddi jogu yégé wa: Ké bugeng solé kual go mendem go Leu do Kumu toi 

kua, ama a gusu kalang ga ddang na, ké yégé kual mam danga kera. 

12 Cawa dang solé kandia sela, ama kandia solé to ’eno, Dang jo, kandia ja, 

ama kandia jo to ’eno, Ké nia jé to na, ka belgu gusu Kumu, Kumu da 
burogugé. 

Jésu por kual go kera toi ca kema go gesé gasa 
(Matié 13.18-23; Luk 8.11-15) 

13 Kardené Jésu ’engergé wa: Keng sela kual go kera lé toi ’eno ga? Na mena 

ma keng da sol kual go kera lé toi mam ga? 

14 Go gesé gasa na kual go Kumu koi. 

15 Kalang ga pena mainya gasa ga ba ba ca giyong kain, ké jé kual, Sidan 

’erga jeddugu kual go ké gesi duro ddaindigé lé cong. 

16 Ké ga ké gesegé ca gara na mainya ké ga jo kual, kobegépadda ké ’yeiang 

gusu mowa. 

17 Ama gaserei wo ’eno a duro ddaindigé, ama ké ’yom gusugé wolé bbani, 

kiddin ga solé go kegero kau gelé go cin na sai ca kual go Kumu koi na, 
kobegépadda ké ddé bo cindi gogé cong. 

18 Kalang ga pena mainya gasa ga ba ba duro tasi kain, na ké ga jo kual. 

19 Ama tabelang do delinya toa dang kédi do gusu mowa go laré koi, kang 

tabelang do henga ga ddang togé andong duro ddaindigé, suyom kual lé, ddi 
wa ’eno. 

20 Kalang ga pena mainya gasa ga ba ba ca gesong ga gur kain, na ké ga jo 

kual bua, ké jé toi bu’, ké bé caigé, ké si cindegé, ga pena to subu, ga pena to 
jis, ga pena aru. 

Kual go kera go ca tua 
(Luk 8.16-18) 

21 Kardené Jésu ’engergé wa : Ké ’yé ca kemba bbasang ca laba, to sua 

gasulong ga? Na a ca kiddin ga ddang ’eno ga? 

22 Cawa henga mam ga ké ba wosegé na, toigé da turong dang, henga mam 

ga duro mendem na, ka andigé duro arinwa dong. 

23 Keng nia dang gesemé ga jo na, ga jageng ddara. 

24 Jésu yégé com : Ga si cindegeng ddara ca henga ga keng ba jégé. ’Engo 

do guajena do keng ba gesang na, Kumu da gesegengang na kain bu’. 

25 Cawa kema goang henga,ké da jogu bi cainé, ama kema goang henga ’eno 

na, ka ’yé henga ga ddiang nagé kobi henyé lé cong. 

Kual go kera go ca gasa ga ba gar kaindigé pena 

26 Jésu yégé com : Sela, Leu do Kumu toi gené mainya kema go gesé gasa 

gai duro yagé kain. 

27 Kardené ddi woi kung soindo, joguddu ddi sai dang, gasa gar, malgu dang, 

ama ddi sela malgé gogé ’eno. 

28 Gesonga garé gasa, tumu jua na habelé, kardené ké bé caigé, kardené ké 

na. 

29 Kiddin ga gasa ba na na, kema ai marem ca walegé cawa kiddin ga walegé 

bbal. 

Kual go kera ca laidong cindo 
(Matié 13.31-32, 34; Luk 13.18-19) 

30 Jésu ’engergé com : Na da gel Leu do Kumu toi gené mainya wa kain ga? 

Na da gelo danga kual go kera goni ga? 

31 To mainya laidong cindo. Kiddin ga kema ba geso cin gesong na, cindoa 

karang nyém, ddi gasa mam a duro delinya. 

32 Ama kiddin ga ké ba geso na, to gar, to malgu nain, ddi gasem mam, to si 

keleia bbal ca ceddong ga dang ’erga nyan gulondigé to tunu doa. 

33 Kardené Jésu gelgé kual go kera go main kain lé combu go ké bbal ca joi. 

34 Ddi yagé kual go pena kalin ’eno, ddi yégé kual mam danga kera, ama 

kiddin ga ddi kaindi kang anjama gai na, ddi porgé kual lé toi mam. 

Jésu nar kal doarang 
(Matié 8.23-27; Luk 8.22-25) 

35 Duro wolé dang borndo Jésu yégé anjama gai wa : Dda na haddegeng tagu 

kuaba koné. 

36 Ké ddé kalang ga yaué combu, ké ai Jésu toigé duro kuburo, kuburo ga 

ddang wo kené ’yoabang nagé bu’. 

37 Kal sai dang doyé nain. Doyé papsong duro kuburo bera kuburo wonang 

kang. 

38 Jésu woi kung to kuburo, ddi candu caiyang janga, ké libi, ké yei wa: 

Bagulong, ji sela ca na wa basong ’eno ga? 

39 Jésu lebu to kung, ddi sai dang, ddi nar kai, ddi yé kal dang doyé: Ga 

delgeng, ké delé, kiddin delé juam bbani ’eno. 

40 Kardené Jésu ’enger anjama wa: Keng lé muro cawa ga? Keng bu cindi 

’eno dé ga? 

41 Ama ké lé muro bbani ’eno, ké ’enger gusugé wa: Kema lé kua na wang 

ga? Cawa ma kal dang doyé sai jé kual goi kain ga? 

 Mark 5 

Jésu bi kema goang habé ga isini labia 
(Matié 8.28-34; Luk 8.26-39) 

1 Kardené ké haddu tagu do Galali kuaba koné ca gesong ga Garasiné. 

2 Kiddin ga Jésu ba gesin a duro kuburo na, kobipadda kema go pena saga a 

ca kemgané. 

3 Kema langa habé ga isini, ddi jomda ca kemgané. Kema goang dono do 

’yomoi saddeiang kunja wo ’eno. 

4 Ké deia gégér gondi waindo waindo, ké saddié kalndiang kunja, ama ddi 

ardé kunja tau tau bua, ddi poi gégér papal bu’. Kema goang dono do boié 
kibi dugo wo ’eno. 

5 Ddi sura waindo waindo, soindoang teba a ca kemgané dang kubung, ddi 

codu gusiang tauin. 

6 Kiddin ga ddi ba selga Jésu suguddong na, ddi geré poi gomdi tumoi. 

7 Ddi soi tumoi osu, ddi ’engeri wa: Kumu go dang Kurondi Jésu, ji dara wa 

ga? ’Enung olinyang gusong go Kumu koi, ji gelang cindung ’eno. 

8 Ddi yé kainya ca Jésu sianga dono: Keng habé ga isini, andageng dong a 

kederé kema lé. 

9 Kardené Jésu ’enger kema lé wa: Gusondinya mena ga? Ddi yei wa: 

Gusondanga bub cawa nia combu. 

10 Ddi oli nain kondia taié habé ga isini lé a ca gesong lé kua cong ’eno. 

11 A kiddin lé na, kosiyong geri wo kené, ké wa do ca kubung dang. 

12 Habé ga isini lé ol Jésu wa: Ji ddani ni oré andiyong kederé kosiyong lé. 

13 Jésu ddegé. Kardené habé ga isini lé andong dong a kederé kema lé. Ké 

’yé andiyong kederé kosiyong lé, ké posin geré dderendé dugo, ké bbal main 
dubu sua kain, ké bé cin tagu, ké si kang, ké mardong. 

14 Kalang ga magé kosiyong lé, ké geré, ké yé nô lé duro gulong go gumu 

dang go karang go duro yagé. Kalang andegang dong ca solé henga ga ba lé. 

15 Ké ’yé gusu Jésu, ké sol kema goang habé ga isini bub lé dang jomé, dang 

badigé gusi, cindi ddereré, ké lé muro. 

16 Ké ga ba solei na, ké yégé nô do henga ga ba lang kema goang habé ga 

isini lé kené tumu dang nô do kosiyong togé bu’. 

17 Kardené ké osum olé Jésu ca kondia ddagé gesong gagé. 

18 Kiddin ga Jésu ba nai duro kuburo na, kema goang habé ga isini kené tumu 

lé oli ddai ddai jomang nai. 

19 Ama Jésu ddai ’eno, ddi yei wa: ’Era tain gusu kalndin, ji yégé nô do henga 

mam ga Bagulong ba lang nain dang olum doi. 

20 Kema lé ’yé, ddi osum doré nô lé ca gesong gang gulong go gemdong 

moac henga ga Jésu ba lang nai mam. Kalang mam sol kagelokemo. 

Jairus turmoi dang tama do ba cilé Jésu badigé gai kebegé 
(Matié 9.18-26; Luk 8.40-56) 

21 Kiddin ga Jésu ba haddu tagu kuaba koné dang kuburo na, kalang combu 

yau gusi. Ddi wo kebu kang. 

22 Kema go gumu a duro kalang ga gemdong ga ca kulu go yaué go Juib kogé 

’erga gusu Jésu, gusondia Jairus, kiddin ga ddi ba sol Jésu na, ddi aserong 
tumoi. 

23 Ddi oli nain ca kondia jégenai, ddi yei wa: Turmang do wusin wa dara maré. 

’Enung olin ji ’erang, ji si kobin guso ca toa wai labia bua, toa jomang cindi 
bu’. 

24 Jésu ’yé kang nai. Kalang ga yaué combu kobi, ké ’isebedei. 

25 Tama do pena kebar ’yé guso bera ddegelé moac ca sua. 

26 To gel cin bbani ’eno kuaba ga lo kema, to toin laré gua mam, ama to waia 

labia ’eno, jogu la nain ddi wal. 

27 Kiddin ga to jé nô do Jêsu toi, to ’yé andong duro kalang ga yaué combu a 

kardi. To cil badigé gai. 

28 To yé wa: ’Enung nia cil badigé gai mera kau, ’enung da wai labia. 

29 Kobapadda kebar do haiyong. To sol guso toa wai labia a duro hoamya lé. 

30 Kobipadda Jésu sol dono do pena durong a gusi, ddi kongo sol kalang ga 

yaué combu, ddi ’enger wa: Na wanga cilé badigé gang ga? 

31 Anjama gai yei wa: Jia solé kalang ga yaué combu wa ’isebedein, cawa ma 

ji jogu ’enger wa: Wanga cilang ga? 

32 Ama Jésu kongu solgé ca ddia solé go lo henga lé. 

33 Tama lé yurang muro cawa to sol henga ga loa, to ’yé aserong tumoi. To 

yei kual go cindi mam. 

34 Jésu ya wa: Turmang bo cindi gué bé labia, ’era labia, mé wa labia duro 

hoamya dué lé ’enda. 

35 Kiddin ga Jésu wa yo kual dé na, ké ’erga a ta Jairus gumu go ca kulu go 

yaué go Juib kogé, ké yei Jairus wa: Turmoin ma ’enda, ji gelai Bagulonga 
cawa ga? 

36 Ama Jésu ’eremang kual gogé ’eno, ddi yei Jairus wa: Lo muro ’eno, bu 

cindi mera. 

37 Ddi dda kema pena begai ’eno, na Piér dang Jak kang kermi Jâ mera. 

38 Ké ’erga a ta gumu go ca kulu go yaué go Juib kogé. Jésu jé gosé dang ’elé 

dang suré gomso bbani ’eno. 

39 Kiddin ga ddi ba andong gulong na, ddi ’engergé wa: Keng mam gosé dang 

’elé dang suré gomsoa cawa ga? Turmo mara lé ’eno, to woia kung mera. 

40 Ké asi go bbojo, kardené ddi taigé dong mam, ddi gol turmo ba dang ’yoa 

dang anjama ga subu lé, ké andong duro kulu duroi do turmo ba wo kené. 

41 Ddi ’yom kuaba, ddi ya wa: Talita Kumi, to do poré, turmo ’enung yea mé, 

sa dang. 

42 Kobipadda turmo lé sai dang, to osum oré cawa toanga ddegelé moac ca 

sua. Kobegépadda kalang mam sol kagelokemo bbani ’eno. 

43 Ama Jésu segang dono, ddo kema pena solé ’eno. Kardené ddi yégé 

kandia bo henga ga do. 

 Mark 6 

Kalang ga Nasarat bu cindi ca Jésu ’eno 
(Matié 13.53-58; Luk 4.16-30) 

1 Jésu andegang a kiddin lé, ddi jogu ’yé gulong go gumu go ddi ba malgu 

kené, anjama gai bei. 

2 Kiddin ga wolé go jurgum ba bbal na, ddi osum gelé kalang duro kulu go 

yaué go Juib kogé. Kiddin ga kalang combu ba jé gelé goi na, ké sol 
kagelokemo, ké yé wa: Kema lé wai henga lé kua ando ga? Ké bigi narua la 
ando do lo gié go dono go kagelokemo go main kain ga? 

3 Ddi nia go habelé kurondi ’eno ga? ’Yoi nia Maram ’eno ga? Jak kang José 

kang Judé kang Simon nia karmei ’eno ga? Karmei ga kandu kau nia duroina 
kau ’eno ga? Kederégé homdégé cai. 

4 Jésu yégé wa: Kalang mam bu go cogelé kebu go Kumu koia hormo, ama a 

tai duro kalndi na, ddi go wo hormo ’eno. 

5 Jésu la gié go dono go kagelokemo a kiddin lé ’eno, ama ddi si kobi ca 

kalang ga hoamya ga pena mera, ddi bigé labia. 

6 Ddi sol kagelokemo ca bo cindi gogé wié. 

Jésu gi anjama gai moac ca sua, ddi gigé sua sua ca doré kual 
(Matié 10.5-15; Luk 9.1-6) 

Kardené Jésu dal gulong go karang go lurang nagé ca gelé kalang. 

7 Ddi té anjama gai moac ca sua gusi, ddi gigé sua sua, ddi bigé dono ca 

habé ga isini. 

8 Ddi segang dono : Ddo keng aié henga pena kobegeng ca ’orang ’eno, na 

cilang mera. Ddo keng aié wo ’eno, kau magela, kau laré duro jinadi dogeng. 

9 Ama keng si giabé gondigeng ama keng nyimé badigé sua sua ’eno. 

10 Ddi yégé com : Gulong go gumu goni goni go kenga gesin kené na, ga 

jimageng duro gulong go ké ba ’yalgeng kené bera oré gogeng. 

11 A kiddin gani gani mam ga ké ’yageng ’eno, ké ja kual gogeng ’eno bu’ na, 

kiddin ga kenga ca andong na, ga ddageda ususu do gondugeng cong ca 
hendé caigé. 

12 Anjama lé andong dong, ké dor kual ca kalang bega kebegé. 

13 Ké tai habé ga isini cong combu, ké bu kalang ga hoamya nain labia, ké 

sargang suang. 

Maré go Jâ go disé kalang to kang koi 
(Matié 14.1-12; Luk 9.7-9) 

14 Kelma Hérod jé kual go Jésu koi cawa gusondi aju kiddin mam. Ga pena yé 

wa : Jâ go disé kalang to kang la belang cindi a duro ga maré, na ca ma ddi 
wa loang gié go dono go kagelokemo la ca. 

15 Ama ga pena yé wa; Na Eli, kané yé wa: Na go cogelé kebu go Kumu koi 

main ga cogelé kebu go Kumu koi ga tumu kain. 

16 Kiddin ga Hérod ba jé kual lé na, ddi yé wa: Na Jâ go ’enung ba wal cai la 

belang cindi a duro ga maré. 

17 Hérod banga gié ’yomé Jâ, ké saddi, ké debi duro gerngang ca Hérodia do 

kermi Pilip tamdi do ddi ba buadda. 

18 Cawa Jâ yei Hérod wa: Na ddar ca ji boddu kermin tamdi ’eno. 

19 Hérodia kedera homa, to soddi, to dar ca toa deddei, ama to bbala ’eno ca 

Hérod. 

20 Hérod lé Jâ muro cawa ddi soli ca kondia kema go ddari dang go carara 

bu’, ddi magi ddar. Kiddin ga ddi ba jé kual goi na, ddi ’erem nain, ama ddi 
jeianga gusu mowa. 

21 Ama Hérodia wai kiddin ga deddei. Kiddin ga ddegelé do Hérod toi do wo 

ba bbal na, ddi lé soré, ddi té kalang gai ga gemdong dang garngalang gai ga 
kembel dang gemdong ga ca gesong ga Galali. 

22 Hérodia turma andong duro soré, to waddu, Hérod gusi mowi nain ca 

waddé gua dang ké ga jomang nai. Hérod ya turmo lé wa: ’Ulang henga ga 
mé ba dargé a gusung, ’enung da béang nagé. 

23 Ddi bbesé gusi, ddi ya wa: Henga gani gani ga mé ’olung na, nia leu duang 

kuaba pena kau, ’enung da béang na. 

24 Turmo lé andong dong, to ’yé ’engeré ’yoa wa: ’Enung ’ulaia wa ga? To 

jogu ya wa: Jâ go disé kalang to kang cai. 

25 Kuabapadda to boi ca suada kala ’yé gusu kelma, to yei wa : ’Enung dar ji 

bung Jâ go disé kalang to kang cai duro dalin cakcak kua. 

26 Kelma kederei homi bbani ’eno, ama ca bbesé go ddi ba bbesé gusi tumu 

ké ga jomang nai na, ddi wa kual go nara ’eno. 

27 Kobipadda kelma gi paja goi go magei, ddi si kandia ’erangang Jâ cai. Paja 

lé ’yé, ddi walga Jâ cai a duro gerngang. 

28 Ddi ’ergang cai duro dalin bo turmo lé, kardené turmo ’yé boa ’yoa. 

29 Kiddin ga anjama ga Jâ kai ba jé nô lé na, ké ’yé ai temaidi ’emba. 

Jésu bigé kalang dubu bai do 
(Matié 14.13-21 ; Luk 9.10-17; Jâ 6.1-14) 

30 Pajerong ga gié yau gusu Jésu, ké yei kual ca henga mam ga ké ba légé 

bua, dang henga gani gani mam ga ké ba gelgé bu’. 

31 Kalang ga orang dang ga jogé wo kené combu, Jésu kang anjama gai wa 

kiddin ga do henga ’eno. Na ca ma ddi yégé wa : Ga ’erang, na oregeng duro 
gada ni, ca keng bega gelalé sam dé. 

32 Ké nai duro kuburo kaindigé, ké ’yé duro gada kiddin ga kema wo ’eno 

kené. 

33 Ama kiddin ga ké wa oré na, kalang combu solgé, ké gergu dang gondigé a 

gulong go gemdong mam, ké boi Jésu kang anjama gai tumoigé. 

34 Kiddin ga Jésu ba nai dang a duro kuburo na, ddi sol kalang ga yaué 

combu nyageigé, cawa ké mainya gamgé ga go magegé wo ’eno kain. Ddi 
osum gelgé henga nain. 

35 Kiddin ga teba wa karé na, anjama ga Jésu kai ’yé gusi, ké yei wa: Kiddin lé 

na duro gada, teba wa karé. 

36 Ddagé ké ’era duro gulong go a duro yagé dang go karang go lurana, ké 

’era kelu henga ga do. 

37 Jésu jogu yégé wa: Keng gang ga bigé henga ga do. Ama ké yei wa : Ji dar 

ca ni ’era kel wo go bbalé laré aru sua, ni bigé, ké da ga? 

38 Kardené Jésu yégé wa: Wo kobegenga mena ga? Ga ’era sela dé. Kiddin 

ga ké ba sol na, ké yei wa: Na wo bai dang gusa sua. 

39 Kardené Jésu si anjama gai, kandia pageda kalang lé jima dugo beram 

beram ca hademé ga laddé. 

40 Ké jom dugo kor ddara, ddara do pena aru, do pena to bai. 

41 Kardené Jésu nyim wo go bai dang gusa go sua lé, ddi ai cindi dang, ddi lei 

Kumu désé, ddi bbodelé dugo, ddi bu anjama ca kandia sigé tumoigé. Ddi 
gosinyigé gusa go sua lé duroigé mam bu’. 

42 Ké mam ké di, ké aidong. 

43 Anjama gai yaudé wo toi do jo dang gusa wondé borong moac ca sua. 

44 Ké ga ba di wo lé na, bainyong bbal mainya dubu bai kain. 

Jésu ’yé ca kang ga tagu 
(Matié 14.22-23; Jâ 6.15-21) 

45 Kobipadda Jésu osu anjama gai ca kandia na duro kuburo hadda tumoi ’era 

a tagu kuaba koné a gusu gulong go Bétsaida. Ddia bogé kalang ga yaué 
combu lé ’era jua dé. 

46 Kiddin ga ddi ba bégé na, ddi nai ca kubung go gumu ca olé. 

47 Kiddin ga teba ba ka na, kuburo wo a duro tagu ddar, Jésu ji ca haiwa 

kaindi pena. 

48 Ddi sol anjama gai wa gaué gusugé polé kuburo, cawa kal jiga caigé. Ti do 

keddebor ddi ’yé gusugé, ddi wa oré ca kang main go halegé kain. 

49 Ama kiddin ga ké ba soli wa oré ca kang na, ké ’erem na tiddin, ké soi 

tumoigé dang suré, 

50 cawa ké mam soli, ddaindigé algé, ké lé muro, ama ddi yégé wa: Ga 

segeng ddaindugeng dugo, na ’enung, ga lo muro ’eno. 

51 Kiddin ga ddi ba nai gusugé duro kuburo na, kal dilé juam. Anjama gai sol 

kagelokemo bbani ’eno. 

52 Ké sela gié go dono go kagelokemo go wo lé koi toi ’eno ca narua dogé 

bbala ’eno. 

Jésu bigé kalang ga hoamya labia a ca gesong ga Jénésarét 
(Matié 14.34-36) 

53 Kiddin ga ké ba haddu tagu lé na, ké gesin ca gesong ga Jénésarét, ké 

saddu kuburo gogé lé dugo. 

54 Kiddin ga ké ba gesingu a duro kuburo lé na, kalang lé sol ca na Jésu. 

55 Ké geré ca gesong mam ga lurang nai. A kiddin mam ga ké ba jé na kondia 

wo kené na, ké nyim kalang ga hoamya duro kuiyong gagé ’yé gusi. 

56 A kiddin mam ga Jésu ba ’yé kené na, a duro gulong go karang dang 

gulong go gemdong, dang gulong go duro yagé, kalang ’yang kalang gagé ga 
hoamya, ké bégé to gasgo. Ké oli ca kondia dda kandia cil badigé gai kebegé. 
Ké ga ba cili na, ké wai labia mam. 

 Mark 7 

Gelé go ca hada do moin 
(Matié 15.1-9) 

1 Ga Parisié kang kalang ga gelé so go Kumu koi sai a Jorsalém, ké ’yé yaué 

gusu Jésu. 

2 Ké sol anjama gai ga pena wa do wo dang kalndigé kenwa basé pelé main 

moinderegé ba gelgang kain ’eno. 

3 Cawa ga Parisié kang ga Juib mam, ké pela kalndigé arin jua ma, ké di do 

dé, cawa ké maga hada do moinderegé togé. 

4 Kiddin ga ka jiga a to gasgo na, ké di do ’eno dé, ké pela gusugé jua. Ké 

maga hada do ddang nain do ké ba ’ya, main pelé go ongerang ga ddarin, 
dang ga bbaserong, dang ga bbaserong ga julong do yilé, dang ga gasulong 
kain. 

5 Ga Parisié kang kalang ga gelé so go Kumu koi ’enger Jésu wa: Anjama gai 

maga hada do moinderana togé ’enoa cawa ma, ké do doang kalndigé kenwa 
ga? 

6 Jésu jogu yégé wa: Go cogelé kebu go Kumu koi Esai cogel kual caigenga 

kerab, keng kalang ga babé, main ké ba pasuang kain, Kumu yé wa: Kalang 
lé bung hormo danga kual go yo go kebegé mera, Ama ddaindigé suguddong 
has dang nang. 

7 Kalang lé melawunga kalin kéd, Cawa ké gela so go kalang kogé main go 

Kumu koi kain. 

8 Jésu jogu yégé wa: Keng ddé so go Kumu koi cong ca kobé gelé go kalang 

kogé. 

9 Kardené Jésu yégé com : Cindi keng winjé so go Kumu koia durné, keng 

maga hada dogeng. 

10 Cawa Mois yé wa : Ji bu bain kang ’yoin hormo. Kema goni goni goa yé 

kual go isini ca bai kau ’yoi na, na gad ddi mara. 

11 Ama keng, keng gel wa: Kema nia yei bai kau ’yoi waldong wang wa: 

Henga ga ’enungang nagé ga jégenegeng, na Korban, to do poré, na kalin do 
boi Kumu. 

12 Keng ddai ddi jegena bai kau ’yoi ’eno. 

13 Keng belé kual go Kumu koi kalin dang gelé gogeng gusu kalang ga pena. 

Keng lé henga ga pena combu main nagé kain bu’. 

Henga ga belé kema ddisin 
(Matié 15.10-20) 

14 Kardené Jésu té kalang ga yaué combu gusi ddang com, ddi yégé wa : 

Keng mam ga jageng kual guang bua, ga selageng toi bu’. 

15 Henga ga a gusu kema dong andong kederei go belei ddisin ’eno, Henga 

ga andegeng ddainya kema na, na henga ga belei ddisinya ké. 

16 [Keng nia dang gesemé ga jo na, ga jageng ddara.] 

17 Kiddin ga Jésu ba ddé kalang ga yaué combu na, ddi andong gulong, 

anjama gai ’engeri ca kual go kera lé toi. 

18 Ddi ’engergé wa: Keng kau bbala solé kual lé toi ’eno bu’ ga? Henga ga a 

gusu kema dong go andong kederei go belei ddisin ’eno. 

19 Cawa ké go andong duro ddaindi ’eno, ama na kederei, kardené ké andong 

gusi dong. (Jésu yé kual lé kua ca belanga henga ga do mam carara.) 

20 Ddi yégé com : Henga ga andegang dong a gusu kema, na go belei ddisin. 

21 ’Eremé go isini saga a kema ddaindi go ddei lo béli, dang koié, dang deddé 

go temai. 

22 Dang podelo, dang kédi, dang bandu, dang segeldé, dang lamé, dang 

ddéngi, dang guarsin, dang pidé go gusu, dang henga ga lo ga isini gani 
mam. 

23 Henga ga isini lé kua mam na, andeganga ddainya kema, na ga belei 

ddisin. 

Tama do toa ddang bu cindi ca Jésu 

(Matié 15.21-28) 

24 Kardené Jésu sai a kiddin lé ’yé ca gesong ga Tir dang ga Sidon. Ddi 

andong duro kulu go pena, ddi dar ca kema pena solei ’eno, ama ddi bbal ca 
wosé gusi ’eno. 

25 Kuabapadda tama do pena do turma dang habé ga isini na, to jé kual go 

Jésu koi, to ’yé aserong tumoi. 

26 Toa tama do toa ddang, ké wa a Pénisi gesong ga Siri. To ol Jésu dang ’elé 

ca kondia taia habé ga isini a kederé turma cong. 

27 Ama Jésu ya wa: Dda karang ké aidang tumu jua, ca aié wo go karang 

kogé bo gaié na ddara ’eno. 

28 To jogu yei wa: Na cindi Bagulong, wia gaié kau na, ké woida dugu kiddin 

ga do gang ca goldé do go suaderang a kebu karang. 

29 Kardené Jésu ya wa : Ca kual gué go mé ba jogu yei lé na, ’era té, habé ga 

isini lé durong a gusu turmé lé cong ’enda. 

30 To jogu ’yé ta. To wai turma dang woie ca gasulong, habé ga isini lé durong 

guso cong. 

Jésu bi kema go dduguré go yo kualang duro ’eno labia 

31 Jésu biga cai a Tir, ddi ai giyong go Sidon, ddi dal kebu tagu do Galali, 

dang gulong go gemdong go moac. 

32 Ké gol kema go dduguré go yo kualang duro ’eno ’yang gusi, ké oli ca 

kondia si kobi cai. 

33 Jésu goli a gusu kalang ga yaué combu ’yang nai waldong kaindi, ddi si 

tebeni gesemei, ddi tibé kalu cili kema lé kelendi. 

34 Kardené ddi ai cindi dang, ddi dor habé subbuk, ddi yei wa: Epata, to do 

poré, hangang. 

35 Kobipadda kema lé gesemei hangdong bua, kelendi porong bu’, ddi yé kual 

ddar carara. 

36 Jésu sigang dono mam ca kandia yoi kema pena ’eno, ama so go ddi ba 

sigé nain kain lé kau na, ké tor kual goi lé toi dang nain cainé. 

37 Kalang sol kagelokemo bbani ’eno. Ké yé wa : Ddi lé henga mam ddar, ddi 

si ga dduguré jé kual, ga yo kualang duro ’eno kau na, ké yé kual. 

 Mark 8 

Jésu bigé kalang dubu poddin do 
(Matié 15.32-39) 

1 A duro wolé lé na, kalang ga yaué combu yau, ké waia henga ga do ’eno, 

Jésu té anjama gai, ddi yégé wa: 

2 ’Enung sol kalang lé kua nyageigé, cawa labegé kanga wolé subu gusung, 

ké wa do ’eno. 

3 ’Enung nia ddagé ’era tagang kurang na, cindegé da ’yé hermdégé, ka 

aserdong giyong laiga, cawa ga pena a duroigé saga a suguddong. 

4 Anjama gai jogu ’engeri wa : Na da wai wo go bbalé kalang lé kua mam a 

duro gada kua ando ga? 

5 Jésu ’engerge’ wa: Wo kobegenga mena ga? Ké jogu yei wa: Na jurgum. 

6 Kardené ddi si kalang ga yaué combu kandia jima dugo. Kardené ddi nyim 

wo go jurgum lé, ddi lei Kumu désé, ddi bbodelé dugo. Ddi bigé anjama gai ca 
kandia gusindagé kalang ga yaué combu lé, ga anjama gosindégé bu’. 

7 Kanga gusu go karang bbani, Jésu lei Kumu dése ca gusa lé, ddi bigé 

anjama gai ca kandia gusindagé bu’. 

8 Ké di, ké aidong. Anjama gai yaudé to do jo wondé burong jurgum. 

9 Kalang lé mainya dubu poddin kain, kardené Jésu ddégé ’yé. 

10 Kobipadda ddi nai duro kuburo dang anjama gai, ké ’yé ca gesong ga 

Dalmanuta. 

Ga Parisié ’enger gié go dono go kagelokemo 
(Matié 16.1-4) 

11 Ga Parisié ’yé gusu Jésu, ké mainyi. Ké ’engeri kondia gelgé gié go dono 

go kagelokemo go ba saga a gusu Kumu, ké gesauia gesaué. 

12 Ddi dor habé subbuk, ddi ’engergé wa: Kalang ga cakcak kua lé kua ’enger 

henga ga gelé ga kagelokemoa cawa ga? ’Enung wa yogenga cindi waldong 
wang: Ké go gelegeng henga ga gelé ga kagelokemo ’eno. 

13 Kardené ddi ddégé, ddi jogu nai duro kuburo, ddi hadu tagu kuaba koné. 

Subugu do Parisié togé dang do Hérod toi 
(Matié 16.5-12) 

14 Anjama gai guiobu, ké aia wo kobegé ’eno. Kanga wo pena kiddi kiddi a 

duro kuburo lé. 

15 Jésu géjegé, ddi yégé wa: Lageng angal, ga maga gusugengang subugu do 

ga Parisié togé, dang subugu do Hérod toi. 

16 Anjama gai yé gusugé wa: Ddi yé kainya ca na ba aiang wo kuabena ’eno. 

17 Jésu sol kual go ké ba ye, ddi ’engergé wa: Cawa ma keng yé wa: Niang 

wo ’eno ga? Keng ja ’eno dé ga? Cakcak kua kau keng sela to ’eno de’ ga? 
Solé gogeng leba lebé ga? 

18 Cindugeng wo kené, keng sela ’eno ga? Gesemegeng wo kené keng ja 

’eno ga? Keng henu gusugeng ’eno bu’ ga? 

19 Kiddin ga ’enung ba bbodelé wo go bai dugo ca kalang ga dubu bai na, 

keng yaudé to do jo wondé borong mena ga? Ké jogu yei wa: Moac ca sua. 

20 Jésu ’engergé wa : Kiddin ga ’enung ba bbodelé wo go jurgum dugo ca 

kalang ga dubu poddin na, keng yaudé to do jo wondé borong mena ga? Ké 
jogu yei wa: Jurgum. 

21 Jésu ’engergé wa: Keng sela to ’eno dé ga? 

Jésu hangu go bibé cindi a Bétsaida 

22 Ké ’yé Bétsaida. Ké gol kema go bibé pena ’yang nai gusu Jésu, ké oli ca 

kondia cili. 

23 Jésu ’yom go bibé lé kobi, ddi ’yang nai kara gulong dong, ddi han kalu si 

cindi, ddi si kobi cai, ddi ’engeri wa: Ji wa solé henga ga? 

24 Ddi ai cindi dang, ddi yei wa: ’Enung wa solé kalang, ’enung solgé mainya 

haiyong kain, ama ké wa oré. 

25 Jésu jogu si kobi cin bibé lé ddang, go bibé sol kiddin tumoi ddar, ddi wai 

labia, ddi sol henga mam carara. 

26 Kardené Jésu ddei kondia ’era tai, ama ddi yei wa: Ji oré duro gulong ’eno. 

Piér yé waldong wang Jésu na Krist 
(Matié 16.13-20; Luk 9.18-21) 

27 Jésu andong dong kang anjama gai. Ké ’yé duro gulong go gemdong dang 

go karang ca gesong ga Sésaré Pilip. Kiddin ga kang oré giyong dé na, ddi 
’enger anjama gai wa : Kalang wa yo wa: ’Enunga wang ga? 

28 Ké jogu yei wa: Ga pena yé wa: Jia Jâ go disé kalang to kang. Kané yé wa: 

Jia Eli, kané ga ddang yé wa : Jia go cogelé kebu go Kumu koi go pena. 

29 Jésu ’engergé wa: Keng gang yé gogeng na, ’enunga wang ga? Piér jogu 

yei wa : Jia Krist. 

30 Jésu sigang dono kandia yoi kema pena ’eno. 

Jésu yé kual go temaidi kua dang belé goi goang cindi a duro ga maré 
(Matié 16.21-28; Luk 9.22-27) 

31 Kardené Jésu osum gelé anjama gai, ddi yégé wa: Na gad Kema Kurondi 

gel cin combu, kalang ga gemdong, dang ga tibé Kumu gemdong gagé, dang 
kalang ga gelé so go Kumu koi, ka kainyi, ka deddi, kardené wolé go subu 
ddia belang cindi a duro ga maré. 

32 Ddi yégé kual lé carara, kardené Piér goli kaindi pena, ddi osum géjei. 

33 Ama Jésu polin sol anjama gai, ddi al Piér, ddi yei wa: Sidan, ‘era waldong 

has dang nang, cawa ’eremé goinya main go Kumu koi kain ’eno, ama mainya 
kalang kogé kain. 

34 Kiddin ga Jésu ba té kalang ga yaué combu, kang anjama gai gusi na, ddi 

yégé wa : Kema go nia dar orang nang na, ddoi ddi ’eremé ca gusi ’eno, ddai 
ddi aia adegelé goi, ddi kubang. 

35 Cawa kema goni goni goa dar ca minyé gusi na, ddia basi cong, ama kema 

goni goni goa basu gusi cong cang ca Nô do Ddari na, ddi da minyei. 

36 Kema nia wai henga duro delinya mam ma, ddi basu keudi cong na, ddia 

waia jégené wa ga? 

37 Kema da bua wa ca torang keudi ga? 

38 Kema goni goni goa lé dasi cang dang kual guang a duro kalang ga 

geddang dang Kumu ’eno, dang ké ga cakcak ga lo isinwa lé kua na, Kumu 
Kurondi da lé dasi cai kiddin ga ddia ’erga duro hormo do Bai toi daiang 
kangiyong gai ga arin carara. 

 Mark 9 

1 Jésu yégé com : ’Enung wa yogenga cindi waldong wang : Ga pena wo kené 

a duroigeng kua go maré ’eno bera ka sol Leu do Kumu toi ’ergang dono jua. 

Jésu gusi belé kaindi 
(Matié 17.1-13; Luk 9.28-36) 

2 Kardené wolé jis Jésu gol Piér dang Jak dang Jâ, ddi ’yang nagé ca kubung 

go dang hung kaindigé, gusi belé kaindi cindegé. 

3 Badigé gai piyong biddid biddid béré hér bbani ’eno, kema pena a duro 

delinya lé kua bbal ca belé henga béré hér main nagé kain na, wo ’eno. 

4 Kardené anjama ga subu lé sol Eli kang Mois wa yo kualang Jésu. 

5 Piér jogu yei Jésu wa: Bagulong, ddar na jomegeng ba, dda ni nyané béla 

subu, pena cain, pena ca Mois, pena ca Eli. 

6 Piér sela kual go ddi wa yoi ’eno, cawa anjama kané dang ddi bang na, ké 

yor muro bbani ’eno. 

7 Meddalin do pena ’erga debegé marem, ké jé nô yaga a duro meddalin wa: 

Kua na Kurandang go kedereng ba ’yei nain, ga jageng kual goi. 

8 Kobegépadda anjama sol kiddin gusugé, ama ké sela kema pena ’eno, na 

Jésu pena kiddi kiddi daiang nagé. 

9 Kiddin ga ké ba gesin dugo a ca kubung na, Jésu sigang dono kandia yoi 

kema pena ca henga ga ba boigé cindegé ga ké ba solgé lé kua ’eno, bera 
Kema Kurondi da belang cindi a duro ga maré jua. 

10 Ké magu kual lé kerab, ama ké ’enger gusugé wa: belé goang cindi a duro 

ga maré na, na wa ga? 

11 Kardené ké ’enger Jésu wa : Cawa ma kalang ga gelé so go Kumu koi yé 

wa : Na gad Eli na go oranga ddi tumu jua ga ? 

12 Ddi jogu yégé wa: Cindi Eli go oranga ddi tumu jua ca nyané henga mam 

bbalé kerab. Cidab do Kumu toi yé wa: Ké da gel Kema Kurondi cindi 
combuang bboja cawa ga? 

13 Ama ’enung yegenga cindi, Eli caga ka’, ké lei henga gani gani ga kederégé 

ba dargé, main cidab do Kumu toi ba yang kual goi kain. 

Jésu bi kurong goang habé ga isini labia 
(Matié 17.14-21 ; Luk 9.37-43) 

14 Kiddin ga ké ba ’yé gusu anjama gai na, ké sol kalang ga yaué combu 

luregé. Kalang ga gelé so go Kumu koi wa mainyé kualang nagé. 

15 Kiddin ga kalang ga yaué combu ba sol Jésu na, ddaindigé algé, ké géré 

’yé gusi, ké lei labia. 

16 Jésu ’enger anjama gai wa: Keng maindé gusugengang naga cawa ga? 

17 Kema go pena a duro kalang ga yaué combu jogu yei wa: Bagulong, ’enung 

gulga kurandang ’ergang nai gusugé, ca ddianga habé ga isini ga narei yo 
kual. 

18 Kiddin gani gani ga habé ga isini la sai ca loi na, ké aseria dugo, kibi sai 

sebinya, ddi yidié go kégei, ddi senger ganana. ’Enung ol anjama gain kandia 
dura habé lé cong, ama ké bbala ’eno. 

19 Jésu ’engerge’ wa: Ai, keng kalang ga basé bo cindi, na mini com ma 

’enunga jomang nageng dé ga? Na mini com ma ’enunga ’yom gusugeng 
nageng ga? Ga gulangang kurong lé gusung. 

20 Ké gulgaiang gusi, kiddin ga habé lé ba sol Jésu na, ké dolmu kurong lé 

noad aseri dugo, ddi hemdé dugo, kibi sai sebinya. 

21 Jésu ’enger bai wa: Henga lé leia mini ga? Bai jogu yei wa: Danga karmai 

din. 

22 Habé lé dibia cin tua bua, cin kang bua waindo waindo, ké dar ca deddei, 

ama ji nia bbal go lo henga ga pena na, ji sela nyageini, ji jigenani. 

23 Jésu yei wa: Cawa ma ji yé wa : ’Enung nia bbal ga? Ama henga mam ana 

ané ca kema go bo cindi. 

24 Kobipadda kurong bai soi ’elé, ddi yé wa: ’Enung bu cindi, ji jigenang ca bo 

cindi guanga bbani. 

25 Kiddin ga Jésu ba sol kalang ga yaué combu wa gerang gusi na, ddi yégé 

habé ga isini wa : Keng habé ga ba nari yo kual bua, dang jo kual bu’ na, 
’enung segeng keng durang a kederei cong, ga jogé andong kederei ddang 
’eno bering. 

26 Kardené habé soi noigé, ké dolmi noad bbani ’eno, ké andong dong. 

Kurong lé ji main go maré kain, kalang combu yé wa: Kondia ma. 

27 Ama Jésu ’yom kobi saii dang, ddi sai ’eré dang. 

28 Kiddin ga Jésu ba andong gulong kang anjama gai kaindigé na, ké ’engeri 

wa : Dono doni bbala taié habé ga isini lé kua cong ’enoa cawa ga? 

29 Jésu jogu yégé wa: Habé ga isini lé kua go tor cong kalin ’eno, ama na a 

gusu olé mera. 

Jésu jogu yé kual go temaidi kua, dang belé goi goang cindi a duro ga maré 
(Matié 17.22-23; Luk 9.43-45) 

30 Ké sai a kidden lé, ké hal gesong ga Galali, Jésu dar ca kema pena solé 

kiddin ga ddia wo kené ’eno. 

31 Cawa ddi gel anjama gai, ddi yégé wa: Ka bu Kema Kurondi kuaba kalang, 

ka deddi. Kiddin ga ka deddi na, kardené wolé subu ddia belang cindi a duro 
ga maré. 

32 A ma aniama sela kual lé toi ’eno, ké ’engeri ’eno cawa ké la muro. 

Na wanga gumu ga? 
(Matié 18.1-5; Luk 9.46-48) 

33 Ké ’yé Kapernom. Kiddin ga Jésu wo gulong na, ddi ’enger anjama gai wa : 

Keng mainga gusugeng a giyonga cawa ga? 

34 Ama ké sugoi kebegé kerad cawa ke mainga gusugé a giyonga ca solé 

wanga gumu a duroigé ga? 

35 Kardené Jésu jom dugo, ddi tega anjama ga moac ca sua lé gusi, ddi yégé 

wa: Kema go nia dar ca ddia joma go tumu na, ddai ddi ja go karu, ddi ja 
marnegeng mam. 

36 Kardené ddi gulga kié go wusin, ddi si tumoigé, ddi ai kurong lé telai dang, 

ddi yégé wa : 

37 Kema goni goni goa ’yé kié go wusin main nai lé kua ca kuandang na, ddi 

’yonga ’enung bang. Kema goni goni goa ’yong na, ddi ’yonga ’enung mera 
’eno, ama ddi ’ya ddi go ba gigeng. 

Kema go tebenang nana ’eno na, na kuana 
(Luk 9.49-50) 

38 Jâ yai Jésu wa: Bagulong ni sol kema pena wa taié habé ga isini congang 

gusondin, ni dar ca narei cawa ddiang nana ’eno. 

39 Jésu jogu yei wa : Ga narei ’eno, cawa kema go bbal ca lo gié go dono go 

kagelokemo dang gusandang na, kardené ddi go yo kual go isini cang kala 
’eno. 

40 Cawa ddi go tebenang nana ’eno na, na kuana. 

41 Cawa kema goni goni goa bugeng kang ga so duro ddarin ca kenga ga 

Krist kai na, ’enung wa yogenga cindi waldong wang, ddia wai boié goi. 

Homé go isinwa kua 
(Matié 18.6-9; Luk 17.1-2) 

42 Kema goni goni goa lé henga ga aseré pena a duro karang ga bo cindi 

gusung lé kua duro isinwa na, golgo ké sadda keddang go gumu go hiddé 
kordi, ké dibi cin kurai go gumu go ddoaga. 

43 Kobin nia sin ca jia aserang duro isinwa na, ji walai cong. Na golgo ji 

andong jomang cindinyang kobin pena, ddia go ji magu kalndin ca’, ca 
andongang cin tua do kerbinya do basé banyong. 

44 [Kiddin ga subong do dogé ma ’eno bua, tua dogé banyong ’eno bu’.] 

45 Tebain nia sin ca ji aserang duro isinwa na, ji wala cong, na golgo ji andong 

jomang cindinyang tebain pena, ddia go ji magu gondin ca’, ca ké dibinyang 
cin tua do kerbinya. 

46 [A kiddin ga subong do dogé ma ’eno bua, tua dogé banyong ’eno bu’.] 

47 Tindin nia sin ca jia aserang duro isinwa na, ji dura cong, na golgo ji andong 

duro Leu do Kumu toi dang tindin pena, ddia go ji magu cindin ca’, ca ké 
dibinyang cin tua do kerbinya. 

48 A kiddin ga subong do dogé ma ’eno bua, tua dogé banyong ’eno bu’. 

49 Cawa kema goni goni kau, ka belei arin carara danga tua. 

50 Ddoaga na henga ga ddari, ama mowa gua nia durong cong na, ké da 

nyano dang wa ga? Ga jimageng main ddoaga kain, ga jimageng juamang 
gusugeng bu’. 

 Mark 10 

Gelé go Jésu koi ca taié go kandu 
(Matié 19.1-12; Luk 16.18) 

1 Jésu sai a kiddin lé, ddi ’yé ca gesong ga Judé, ddi haddu ’yé ca kurai go 

Jurdé. Kalang ga yaué combu yau gusi com, ddi jogu gelgé main ddi ba lang 
waindo waindo kain. 

2 Ga Parisié ga pena ’yé gusi, ké ’engeri ca gesauei : So guana ddé kema taia 

tamdi cong ga? 

3 Jésu jogu ’engergé wa: Mois segenga mena? 

4 Ké yei wa: Mois ddé ca kema pasa tamdi maktub do taié ca kondia taia. 

5 Jésu jogu yégé wa: Mois pasegeng so la ca ddaindegeng do laua. 

6 Ama to do so cegereg Kumu debu baruang tama. 

7 Na ca ma kema da ddé bai kang ’yoi ca daié jomé kang tamdi. 

8 Ké ca’ ka jia gusu pena cawa ka sua ’eno, ama ka gusu pena. 

9 Cawa henga ga Kumu ba daigé na, ddo kema gosinyégé ’eno. 

10 Ga anjama ’enger Jésu a gulong ca kual lé. 

11 Ddi yégé wa ; Kema nia tai tamdi cong ma, ddi ’yé ’yo do ddang na, ddi la 

béli. 

12 Tama nia ddé kudura cong ma, to ’yé ’yo go ddang na, to la béli bu’. 

Jésu si busu ca karang ga wusinyong 
(Matié 19.13-15 ; Luk 18.15-17) 

13 Kalang ’yang karang ga wusinyong gusu Jésu ca kondia cilgé, ama ga 

anjama nargé. 

14 Kiddin ga Jésu ba sol kain na, kederei homi, ddi yégé anjama gai wa: Ga 

dda karang ga wusinyong lé, ké ’erang gusung, ga naregé ’eno, cawa Leu do 
Kumu toi na ca ké ga main nagé lé kua. 

15 ’Enung wa yogenga cindi waldong wang : Kema goni goni go kederain ya 

Leu do Kumu toi main kié go wusin lé kua ’eno na, ddi bbal andong dura ’eno 
bering. 

16 Kardené ddi nyim karang lé telai, ddi si kalndi caigé bua, ddi si busu caigé 

bu’. 

Kema go laré combu 
(Matié 19.16-30; Luk 18.18-30) 

17 Kiddin ga Jésu wa oré duro giyong na, kema pena ger gusi poi gomdi 

tumoi, ddi ’engeri wa: Go gelé go ddari, ’enung la mena ca waié jomé goang 
cindung bera kuddum ga? 

18 Jésu jogu ’engeri wa: Ji teng go ddaria cawa ga? Go ddari wo ’eno, na 

Kumu pena. 

19 Ji sol so mam go yé wa : Ji deddé temai ’eno, ji lo béli ’eno, ji koié ’eno, ji yo 

kual go poi ’eno, ji ’yo kalang henga gagé dang bandu ’eno, ji la bain kang 
’yoin hormo. 

20 Ddi yei wa : Go gelé, so lé kua mam na, ’enung magi danga marnai duang 

din. 

21 Jésu soli, kederei ’yei, ddi yei wa: Henga pena wiein dé, ’era kel henga gain 

cong mam, ji bigé kalang ga nyagé laré lé, ji nia lé main kain na, jia wai henga 
ga lainyong a dang ni, kardené ji ’erang kubang. 

22 Ama kiddin ga kema lé ba jé kual lé na, gusi melai ddeng ddeng, ddi ’yang 

kederé homé nain cawa ddia kema go lainyong combu. 

23 Jésu polin anjama gai, ddi yégé wa: Na doju bbani ’eno ca ga lainyong 

andong duro Leu do Kumu toi. 

24 Ga anjama sol kagelokemo bbani ’eno ca kual lé. Ama Jésu jogu yégé com 

: Karang gang, na doju bbani ’eno ca andong duro Leu do Kumu toi. 

25 Na hom ca legema andong tî lebera, ama na doju bbani ’eno ca kema go 

laré andong duro Leu do Kumu toi. 

26 Ga anjama sol kagelokemo bbani ’eno ca kual lé com, ké ’enger gusugé wa 

: Main kain ma, na wanga go bbalé minyé ga ? 

27 Jésu solgé, ddi yégé wa: A gusu kalang na, henga lé go ané ’eno, ama a 

gusu Kumu na kain ’eno, cawa henga mam a gusu Kumu na, ana ané. 

28 Kardené Piér jogu yei wa: Sela, ni ddé henga cong mam, ni wa koboin. 

29 Jésu jogu yei wa: ’Enung wa yogenga cindi waldong wang, kema nia ddé 

gulong goi kau karmei ga bainyong, dang ga kandu, dang ’yoi, dang bai, dang 
karndi, dang yagé goi cong ca nô do ddari na, 

30 ddia wai cageda aru, gulong dang karmei ga bainyong dang ga kandu, 

dang ’yoi dang karndi, dang yagé goi, dang gelé go cin duro saman do cakcak 
lé kua, ama duro saman do wa orang na, ddia wai jomé goang cin bera 
kuddum. 

31 Ama ga tumu combu ga cakcak kua na, ka belé ga karu, ga karu combu ga 

cakcak kua na, ka belé ga tumu. 

Jésu jogu yé kual cai subu ca temaidi dang belé goi goang cindi a duro ga maré 
(Matié 20.17-19; Luk 18.31-34) 

32 Kiddin ga ké wa oré a giyong ca oré Jorsalem na, Jésu wa oré tumu anjama 

gai, ké sol kagelokemo, ké ga kobei lé muro. Jésu gol anjama gai ga moac ca 
sua gusi com, ddi yégé ca henga ga da lei. 

33 Ddi yégé wa : Ga jageng, na wa oregenga Jorsalem, ka bu Kema Kurondi 

kuaba gemdong ga tibé Kumu dang kalang ga gelé so go Kumu koi. Ka kaidé 
kual cai ca deddei, ka bu kuaba kalang ga toigé ddang. 

34 Ka lei bbojo bua, ka tebei kalu cindi bua, ka teiang belau bua, ka deddi bu’, 

kardené wolé subu ddia belang cindi a duro ga maré. 

’Engeré go Jak kang Jâ kogé 
(Matié 20.20-28) 

35 Kardené Jak kang Jâ, Sébedé karndi, ké ’yé gusu Jésu, ké yei wa: 

Bagulong, ni dar ca ji lani henga ga nia olgé. 

36 Jésu ’engergé wa : Keng dar ca ’enung lagenga wa ga? 

37 Ké jogu yei wa : Kiddin ga jia jom duro hormo doin na, dda ni jomé durdin, 

pena ca kobin go barua, koné ca kobin go masa. 

38 Ama Jésu yégé wa: Keng sela henga ga olé ’eno, keng bbal go so ddarin 

do homé go ’enung da wai, kau gelé go cin go ka desongang nai ga? 

39 Ké jogu yei wa: Ni bbal. Jésu yégé wa: Kenga si ddarin do ’enung da so, 

gelé go cin go ké desongang nai na, ka gelgengang nai bu’. 

40 Ama kiddin ga jomé kuabang go barua dang ca kuabang go masa na, na 

’enunga go bo ’eno, ama na Kumua go bogé ké ga ddi ba nyan kiddin lé 
caigé. 

41 Kiddin ga anjama kané ga moac ba jé kual lé kain na, kederégé homdégé 

ca Jak kang Jâ. 

42 Jésu tegagé gusi mam, ddi yégé wa : Kenga solé, ké ga ké ba sigé ca do 

leu ca kalang ga toigé ddang na, gemdong gagé la dono caigé, ké ga ba 
ddigang dono kau, ké la dono caigé bu’. 

43 Ama a duro gusugeng na, na main kain ’eno, ama kema goni goni goa dar 

ca ddia jomé gumu duroigeng na, ddai ddi bel kogeng go gie. 

44 Kema nia dar ca ddia jomé go tumu a duroigé na, ddai ddi bel keng mam 

guiang gogeng. 

45 Cawa Kumu Kurondi ’erga ca kandia loi gié ’eno, ama ca ddia logé kalang 

gié, ca ddia bo gusi maré ca toré kalang combu bu’. 

Jésu hangu Bartimé go bibé cindi 
(Matié 20.29-34; Luk 18.35-43) 

46 Ké ’yé Jariko. Kiddin ga Jésu ba andong dong a Jariko kang kalang gai, 

dang kalang ga yaué combu na, Bartimé go bibé, Timé kurondi dang jomé 
tibin giyong ca olé henga. 

47 Kidding ga ddi jé na Jésu go Nasarat, ddi osum soi ’elé, ddi yé wa: Jésu 

Dabid Kurondi, ji sela nyageng. 

48 Kalang combu nari kondia sugaia ama ddi jogu soi ’elé com, ddi yé wa: Ji 

Dabid Kurondi, ji sela nyageng. 

49 Jésu ’eré dugo, ddi yé wa: Ga tegaiang. Ké tega go bibé lé, ké yei wa : ’Ima 

gusin, sa dang, ddi wa togoin. 

50 Ddi dor badigé gai ga gumu wijégé cong, ddi sai ’yé gusu Jésu. 

51 Jésu ’engeri wa: Ji dar ca ’enung leinya wa ga? Go bibé jogu yei wa: 

Bagulong, ’enung dar ca solé kiddin. 

52 Jésu yei wa : ’Era, bo cindi goin bin labia. Kobipadda ddi sol kiddin, ddi 

kobu Jésu duro giyong. 

 Mark 11 

Jésu andong Jorsalém 

(Matié 21.1-11; Luk 19.28-40; Jâ 12.12-19) 

1 Kiddin ga ké ba ’yé to gulong go Jorsalém dang Bétpajé dang Bétani, a to 

kubang goang taber na, Jésu gi anjama gai sua tumoi. 

2 Ddi yégé wa: Ga ’erageng duro gulong go a tumoigeng ni wa, kiddin ga keng 

andong kené na, kenga wai kura go wusinyang saddé go kema ba nai ’eno 
dé, ga pur aiang wo ké. 

3 Kema nia ’engergeng wa: Keng pora cawa ga na? Ga yai wa : Bagulonga 

wa darei, ama ddia ddagagengang nai. 

4 Ké ’yé, ké wai kura dang saddé tumu gulong dong tibin giyong, ké pori. 

5 Kalang ga pena ga a kiddin lé ’engergé wa: Keng la wa ga? Keng por kura la 

cawa ga? 

6 Ké jogu yégé main Jésu ba yegang kain, kalang lé sai ddégé ’yé. 

7 Ké ’yang kura lé gusu Jésu, ké bé badigé gagé ga gemdong kardi, Jésu jom 

cainé. 

8 Kalang combu war badigé gagé duro giyong, ga pena té hoddé a duro yagé, 

ké bégé duro giyong. 

9 Ké ga wa oré tumu Jésu dang ké ga wa koboi na, ké soi tumoigang goié, ké 

yé wa: Hormo na Kumu toi, Kumu si busu ca ddi go ba ’ergang gusong go 
Bagulong koi. 

10 Kumu si busu ca Leu do Baina Dabid toi do wa orang. Hormo ca Kumu go a 

dang ni. 

11 Jésu andong Jorsalem, ddi andong duro kulu go yaué go Kumu koi. Kiddin 

ga ddi ba sobur sol henga mam na, ddi andong ’yé Bétani kang anjama ga 
moac ca sua cawa kiddinya borndo. 

Jésu bbesé tuagiang 
(Matié 21.18-19) 

12 Waindo joguddu kiddin ga ké ba sai a Bétani na, kurang lé Jésu. 

13 Ddi selga tuagiang hasang ladé. Ddi cangu ’yé sola ca daré wo go lemsai 

ca, ama kiddin ga ddi ba ’yé guso na, ddi wa wo go lemsai ca ’eno, na habela 
kéd, cawa na kiddin ga tuagiang ka ga naré lemsai ’eno. 

14 Kardené Jésu ya tuagiang lé wa: Kema pena go do lemsai cé ddang ’eno 

bering. Anjama gai jé kual lé. 

Jésu a duro kulu go yaué go Kumu koi 
(Matié 21.12-17; Luk 19.45-48; Jâ 2.13-22) 

15 Kardené ké ’yé Jorsalem, Jésu andong duro kulu go yaué go Kumu koi, ddi 

osum taié kalang ga kelé henga cong, dang ké ga kelé henga kobegé a duro 
kulu go yaué go Kumu koi lé. Kalang ga kelangé laré na, ddi heddebdé laré 

gogé a duro kuiyoyong gagé cong, ké ga kelé bulo kau, ddi nongeldé 
jangerong gagé cong bu’. 

16 Ddi dda kema aia henga cai halang duro kulu go yaué go Kumu koi ’eno. 

17 Kardené ddi gelgé, ddi yégé wa: Cidab do Kumu toi yé wa: Ka té kulu 

guang na kulu go olé ca kalang mam, ama keng beleia ’umbung go kalang ga 
koié kain. 

18 Gemdong ga tibé Kumu dang kalang ga gelé so go Kumu koi jé kual lé, ké 

dar ca deddé Jésu, ama ké lei muro cawa kalang ga yaué combu mam sol 
kagelokemo ca gelé goi. 

19 Kiddin ga teba ba ka na, Jésu kang anjama gai andong dong a duro gulong 

go gumu lé. 

Jésu kang tuagiang do haii 
(Matié 21.20-22) 

20 Waindo joguddu kiddin ga ké wa halé a giyong na, ké sol tuagiang lé 

haiyong dang gasera mam. 

21 Piér ’erem ca kual lé, ddi yei Jésu wa: Bagulong, sela tuagiang do ji ba 

bbesa lé, to hai. 

22 Jésu yégé anjama gai wa: ’Enung wa yogenga cindi waldong wang : Kema 

nia bu cindi gusu Kumu na, 

23 keng bbal ca yoi kubung lé kua : Ji durang ’era ba cin kurai go gumu go 

ddoaga. Keng nia ’erem sua sua duro ddaindugeng ’eno ma, keng bu cindi ca 
kenga da wai henga lé na, keng da waigé. 

24 Na ca ma, ’enung wa yogeng : Henga gani gani mam ga keng da ol, keng 

nia bu cindi ca kenga waigé ka’ na, kenga waigé. 

25 Kiddin ga kenga ’eré ca olé na, ama kederegeng nia homgeng ca kema go 

pena, ga buragai ca Baigeng go dang ni buraga isinwa dogeng bu’.  

[26 Ama keng nia buragagé ’eno na, Baigeng go dang ni go burogé isinwa 

dogeng ’eno bu’.] 

Dono do Jésu toi saga andi ga? r (Matié 21.23-27; Luk 20.1-8) 

27 Ké jogu ’yé Jorsalem com. Kiddin ga Jésu wa oré duro kulu go yaué go 

Kumu koi na, gemdong ga tibé Kumu dang kalang ga gelé so go Kumu koi 
dang kalang ga gemdong, ké ’yé gusi. 

28 Ké ’engeri wa: Ji wa lo henga langa dono doni ga? Na wanga boin dono do 

lo henga lé ga? 

29 Jésu jogu yégé wa: ’Enung kau dar ca ’engeregeng kual pena bu’, keng nia 

jogu yeng kual lé na, ’enung kau de yegeng dono do ’enung wa loang henga 
lé. 

30 Na wanga giang Jâ go disé kalang to kang, na Kumu laba, na kalang ga? 

Ga yang dé. 

31 Ama ké main gusugé, ké yé wa: Na nia jiga yai wa: Na Kumua gieiang na, 

ddia ’engerna wa: Cawa ma keng bu cindi gusu Jâ ’eno ga? 

32 Ama na nia yai wa : Kalanga gieiang na ... (Ké mera kalang ga yaué combu 

cawa kalang mam sol Jâ ddia go cogelé kebu go Kumu koi go cindi.) 

33 Ké jogu yei Jésu wa : Ni sela ’eno. Jésu yégé wa : Ddar, ’enung kau go 

yogeng dono do ’enung wa loang henga lé ’eno bu’. 

 Mark 12 

Kual go kera ca kalang ga isindong ga yagé sur 
(Matié 21.33-46; Luk 20.9-19) 

1 Kardené Jésu osum yégé kual go kera, ddi yégé wa: Kema go pena besen 

sur duro yagé goi, ddi jibu gê kebo, ddi pai ’umbung go siddé wo gua, ddi boi 
kulu go porio ca maga. Kardené ddi dda kuaba kalang ga magé sur, ddi sai 
’yé terga. 

2 Kardené kiddin ga aré sur ba bbal na, ddi gi marnei gusu kalang ga magé 

sur lé ca kandia biang sur doi do kandi ba bi. 

3 Ama ké ’yom marnei lé, ké tei, ké ddei ’yé kobi kalin. 

4 Bagulong lé sai gi marnei go ddang com, ké dé cai ’ya bua, ké nyangdiei bu’. 

5 Bagulong lé jogu gi go ddang com, ké deddi. Ké lé marnei kané combu main 

kain bu’, ga pena ké tégé, ga pena ké deddegé. 

6 Koné go jo pena, na kurondi go kederei ba ’yei nain, ddi gii gusugé karu ges, 

ddi yé gusi wa : Ka bi kurandang hormo laiga. 

7 Ama kalang ga magé sur lé yé gusugé wa : Kua, na go do deba lé, 

’ernageng na deddei, main kain na sur lé da jina. 

8 Ké ’yom kurondi lé, ké deddi, ké debu temaidi kara gê dong. 

9 Jésu ’engergé wa : Bagulong go sur lé ddain da la mena ga ? Ddia ’yé, ddia 

deddu kalang ga magé sur lé cong, ddia ddé yagé go sur lé kuaba kalang ga 
ddang. 

10 Keng dduginya kual lé kua a duro cidab do Kumu toi ’eno ga? Keddang go 

kalang ga gaddé ba dibi cong, Na ddia belé keddang go osi go ddo mam. 

11 Kua, na Bagulonga lo, Na henga ga kagelokemo ca solé. 

12 Gemdong ga Juib kagé dar ca ’yomé Jésu, cawa ké sol ca ddi yé kual go 

kera la caigé, ama ké la kalang ga yaué combu muro, ké ddei, ké ’yé. 

Ga bi go ddo ca hogé 
(Matié 22.15-22; Luk 20.20-26) 

13 Ké gi ga Parisié ga pena gusu Jésu dang gemdong ga pena ga Hérod kai 

ca ’engerei ca ’yomoiang kual go bandu. 

14 Ké ’yé, ké yei wa : Go gelé, ni sol jia go yo kual go cindi, ji mer kual go 

kalang kogé ’eno cawa ji para kema ’eno, ama ji gel kalanga giyong go Kumu 
koi go cindi. Ji yani dé, so guana dda na bi kelma Sésar hogé laba, na boi 
’eno ga? 

15 Ama Jésu sol bandu dogé, ddi ’engergé wa: Keng gesawunga cawa ga? Ga 

bungang silé pena ddang solé dé. 

16 Ké bi pena, Jésu ’engergé wa: Tiddin kang pasé lé kua na wang kai gai? Ké 

yei wa: Na kelma Sésar kai. 

17 Jésu yégé wa: Henga ga kelma Sésar kai na, ga bi Sésar henga gai, henga 

ga Kumu kai na, ga bi Kumu henga gai bu’. Kual go ddi ba jogu yégé lé na, ké 
sol kagelokemo bbani ’eno. 

’Engeré ca belé go kalang ga maré kogé goang cindegé 
(Matié 22.23-33; Luk 20.27-40) 

18 Sadusié ga pena ’yé gusu Jésu, ké ga yo wa: Kalang ga maré na go belang 

cindegé ’eno, ké ’engeri wa: 

19 Go gelé, Mois pasini so wa : Kema kermi nia ma, ddi ddé tamdi basé 

karang na, kermia ’ya tamdi lé ca kondia wai kermi go maré lé karang dang 
na. 

20 Tumu na, kalang ga pena jurgum, ka karmé. Go tumu ’yé tama, ddi ma, ddi 

wa kié dang na ’eno. 

21 Go sua ’yé wambu lé, ddi ma, ddi wa kié dang na ’eno bu’. Kual lé, lé 

kermégé go subu lé main kain bu’. 

22 Ké ga jurgum ga ’yo tama lé na, ké ma kalin basé wo kié dang na, kardené 

tama lé ma bu’. 

23 Duro wolé go belé go kalang ga maré kogé goang cindegé na, to jia wang 

tamdi ga? Cawa ké jurgum mam goranga na. 

24 Jésu jogu yégé wa: Keng sela ca keng kaiyonga kaiyong ’eno ga? Keng 

kaiyonga ca keng sela cidab do Kumu toi dang dono do Kumu toi ’eno. 

25 Kiddin ga kalang ga maré da belang cindegé na, bainyongang kandu go ’yo 

gusugé ’eno, ama ka ji a dang ni mainya kangiyong ga Kumu kai kain. 

26 Ama kual go ca belé go ga maré kogé, keng dduginya duro cidab do Mois 

toi a duro ddoginyé go darin kuin kua ’eno ga? Ké pasu kené kual go Kumu 
ba yei Mois wa : ’Enunga Kumu go Abraham koi, dang Kumu go Isak koi, 
dang Kumu go Jakob koi. 

27 Kumu ddia Kumu go kalang gang cindegé kogé, ama na Kumu go ga maré 

kogé ’eno, keng kaiyonga kaiyong bering. 

So go gumu go ddo mam 
(Matié 22.34-40; Luk 10.25-28) 

28 Kema go pena a duro kalang ga gelé so go Kumu koi jé mainyé gogé go ké 

wa mainyé gusugé. Ddi sol ca Jésu jogugé ga Sadusié kual cainé ddar. Ddi 
’yé gusi, ddi ’engeri wa: So go gumu go ddo mam na goni ga? 

29 Jésu jogu yei wa: Kua, na so go gumu go ddo mam lé, ga jageng keng ga 

Israél, Bagulong Kumu guana na Bagulonga ddi pena. 

30 Dda kederein ’ya Bagulong Kumu goin dang ddaindin mam, dang keudin 

mam, dang habein mam, dang dono doin mam. 

31 Sela so go sua com : Dda kederein ’ya mondin main gusin kain. So go 

gumu go ddo ké ga sua lé kua na, wo ’eno. 

32 Go gelé so go Kumu koi lé yei Jésu wa: Ddar combu go gelé, kual go ji ba 

yei lé na, na cindi, Bagulong na Kumu pena, Kumu go ddang wo ’eno, na ddi 
pena kiddi kiddi. 

33 Dda kema kederei ’ya Kumu dang ddaindi mam, dang habei mam, dang 

dono doi mam, dda kederei ’ya mondi main gusi kain, kua na golgo, ddi pagé 
go ké ba uli tumu Kumu ca dandang do tibé, dang wadelé go tibé go ddang 
mam. 

34 Kiddin ga Jésu ba sol ca kondia jogu yei kual cainé ddar na, ddi yei wa: Jia 

hasang Leu do Kumu toi ’eno. Kardené kema pena bbala ca ’engerei kual 
ddang ’eno. 

Krist kang Dabid 
(Matié 22.41-46; Luk 20.41-44) 

35 Kiddin ga Jésu wa gelé a duro kulu go yaué go Kumu koi na, ddi ’engergé 

wa : Na mena ma kalang ga gelé so go Kumu koi yé wa: Krist na Dabid 
moindi ga? 

36 Cawa Dabid bang a gusu Habé ga Kumu kai yé wa: Bagulong yei 

Bagulondang wa: Ji jima ca kuabang go barua, Bera ’enung da jogu kalang 
gain ga tebena to gondin dugo. 

37 Dabid bang teia Bagulong bu’ ma, Krist sai belé Dabid moindia mena ga? 

Jésu yégé kalang ga yaué combu wa: Lageng angalang kalang ga gelé so go 
Kumu koi 

(Matié 23.1-36; Luk 20.45-47) 

Kalang ga yaué combu jé Jésu kual goiang gusu mowa. 

38 Ddi yégé kalang ga ddi wa gelegé wa: Lageng angalang kalang ga gelé so 

go Kumu koi, ké ga daré orang badigé ga suguddong ca kalanga lagang labia 
to gasgo. 

39 Ké dar jomé go ca jangerong ga tumu duro kuluyong ga yaué ga Juib kagé, 

dang kiddin ga jomé ga gemdong kagé a duro soré. 

40 Ké ’yé kandu ga wambu henga gagé, ké babu kalangang olé go suguddong 

ca kalanga selagé ka ga ddaderong. Ké ddain da wai kual go kaidé go gumu 
caigé. 

Sandega do bo do kalin do tama do wambu do nyagé toa 
(Luk 21.1-4) 

41 Kardené Jésu jom dur sundugu do bogé laré a duro kulu go yaué go Kumu 

koi ca solé kalang ga yaué combu wa bogé laré duro sundugua mena. Kalang 
ga osurdong combu wa bogé laré duro sundugu nain. 

42 Tama do wambu do nyagé pena ’yé, to bé sisi sua, na silé pena. 

43 Kardené Jésu té anjama gai gusi, ddi yégé wa: ’Enung wa yogenga cindi 

waldong wang, kalin do tama do wambu do nyagé toa do to ba bé duro 
sundugu lé na, ddia kané togé mam. 

44 Cawa ké mam henga wigé ’eno, ama a duro nyagé doa to ba henga mam 

ga toang nagé ga magé guso. 

 Mark 13 

Jésu yé kual tumu jua ca kulu go yaué go Kumu koi ddainya da tusong 
(Matié 24.1-2; Luk 21.5-6) 

1 Kiddin ga Jésu ba andong a duro kulu go yaué go Kumu koi dong na, go 

pena a duro anjama gai yei wa: Bagulong sela, na keddang wa ddarua goi 
kain, ké gaddia gaddé wa gumu kain. 

2 Jésu jogu ’engeri wa: Ji sola gaddé go gumu lé kua ga? Keddang go ka ddei 

ca mengai go basé dosé dugo na, wo ’eno, ka dosi dugo mam. 

Gelé go cin go da ’erga tumu delinya toa do karé 
(Matié 24.3-14; Luk 21.7-19) 

3 Jésu jom ca kubung goang taber cai, ddi belé cindi gusu kulu go yaué go 

Kumu koi. Piér dang Jak dang Jâ dang André, na ké mera gang nai, ké engeri 
wa: 

4 Ji yani dé, henga lé da la mini ga? Na henga wa ga gelé kiddin ga henga lé 

da ’erga ca lo ga? 

5 Kardené Jésu yégé wa: Ga lageng angal, ddo kema pena kaiyegeng ’eno. 

6 Kalang combu da ’ergang gusandang, ka yé wa: ’Enunga Krist, ka kai kalang 

combu. 

7 Ama kiddin ga keng da jé gondei do worinyé kembel dang nô do worinyé 

kembel go has, ddo keng lo muro ’eno, cawa gad henga lé da lé, ama na 
delinya toa do karé ’eno dé. 

8 Kalang ga pena da worin kembulang kalang ga ddang, leu do pena da worin 

kembulang leu do ddang. Gesong da gigié a kiddin yag yag, bagedara da lé. 
Henga lé mainya gelé go cin go tumu go tama do wo kua kain. 

9 Ama keng na, ga lageng angalang gusugeng cawa ka ’yang nageng tumu 

kalang ga bedang. Ka tegeng a duro kuluyong ga yaué ga Juib kagé. Keng da 
’eré tumu kalang ga ddo ca, dang kermeleng ca kuandang ca yo hendé 
dogeng tumoigé. 

10 Na gad keng dor Nô do Ddari gusu kalang mam tumu jua. 

11 Ama kiddin ga ka nyimgeng ca oré tumu kalang ga bedang na, ddo keng 

solé kegero tumu jua ca kual go keng da ’yé yoi ’eno, ama a kiddin lé na, keng 
da yega kual go ka bugeng yo, cawa kual lé go so a gusugeng ’eno, ama na a 
gusu Habé ga Kumu kai. 

12 Kalang da bu karmegé maré. Karang bainderégé da bigé maré. Kalang da 

sai tebenang kalndigé ga wogé ca bogé maré. 

13 Kalang mam da kaingeng cong ca kuandang, ama kema goa ’yom gusi 

bera to do karé na, ddia minyé. 

Henga ga ddisin nain 
(Matié 24.15-28; Luk 21.20-24) 

14 Ama kiddin ga kenga sol henga ga ddisin nain a kiddin ga ké bbala ’eré 

kené ’eno na. (Kema go dduginyé kual lé na, ddai ddi sela to ddara). A kiddin 
lé na, dda kalang ga a ca gesong ga Judé, ké ger to kubung. 

15 Kema go a ca kulu goi dang na, ddoi ddi gesinyé duro kulu goi ca nyimé 

henga gai ’eno. 

16 Kema go a duro yagé na, ddoi ddi jogé gulong ca nyimé badigé gai ga 

gumu ’eno bu’. 

17 Kandu ga kurong dang ké ga bogé karang kobin a duro wolé lé na, na 

bagen. 

18 Ga ula Kumu ca henga lé orang waiyegeng kiddin ga turboi ’eno. 

19 Cawa duro wolé lé na, gelé go cin go gumu go ddo mam da lé. Dang 

delinya toa do so din, kiddin ga Kumu ba debu henga mam, bera cakcak kua 
na, gelé go cin go gumu go main kain lé, la ca pena ’eno dé. 

20 Bagulong nia jiga wolé lé ddoginya goi ’yoab ’eno na, kema pena ni go 

minyé ’eno, ama ddi jiga wolé lé ddoginyé goi ’yoaba ca kalang ga ddi ba 
pargé ca gusi. 

21 Kema nia yegeng wa: Sela Krist wo ké ba, kau ddi wo kua, go bo cindi ca 

kual lé ’eno. 

22 Cawa Krist ga poi dang ga cogelé kebu go Kumu koi ga poi da ’erga, ka gel 

henga ga gelé ga gumu bua, ka lé gié go dono go kagelokemo bu’, nia ana 
’eno kau, ké ca kaié ké ga Kumu ba pargé. 

23 Ama ga lageng angal cawa ’enung yegeng kual lé mam tumu ka’. 

Jogang go Kema Kurondi 
(Matié 24.29-31 ; Luk 21.25-28) 

24 Kara gelé go cin duro wolé lé padda na, teba da belé delem bua, kederé da 

’en ’eno bu’. 

25 Desiddiyong da bega dugo bua, dono do dang da gigié bu’. 

26 Kardené ka sol Kema Kurondi wa orang duro meddaliyong, dang dono do 

nain, dang poiang goi go biddid biddid. 

27 Ddia gigu kangiyong gai, ka yau ké ga Kumu ba pargé a delinya temdo do 

poddinyang mam bua, dang gesong kebegé go karé bu’. 

Kual go kera go tuagiang kua 
(Matié 24.32-35; Luk 21.29-33) 

28 Ga jageng gelé go kual go kera ca tuagiang kua. Kiddin ga kalia cibu, 

habela laddu bir na, keng sol ca kebu kal jia ’yoab. 

29 Kiddin ga kenga sol henga ga kain lé wa lo na, keng sol ddi jia ’yoab ca 

orang. 

30 ’Enung wa yogenga cindi waldong wang, kalang gang cindegé lé kua go 

maré mam ’eno, bera henga lé mam go lo jua. 

31 Dang kang gesong da hal cong, ama kual guang go halé cong ’eno bering. 

Na Kumu pena solé to do karé 
(Matié 24.36-44) 

32 Ama kema pena sela wolé dang kiddin lé orang gogé ’eno, kau kangiyong 

ga dang ni, kau Kurong bang, na Ba pena solé mera. 

33 Ga lageng angal bua, ga woié kung ’eno bu’, ga ulageng cawa keng sela 

kiddin lé orang gogé ’eno. 

34 Na main kema go ba ’yé terga kain, ddi ddé gulong goi, ddi ddé gié kuaba 

marné gai, kema goni goni kau, ddi bi gié goi, ddi si kema go magé gulong 
kibi ca kondia jima yoal yoal. 

35 Ga jimageng yoal yoal cawa keng sela kiddin ga Bagulong kai ga da ’erga 

kené ’eno, na borndo laiga, na duro soindo laiga, kau kudda alé goi laiga, kau 
na joguddu laiga. 



111 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

36 Ddi nia ’erga bberic na, ddo ddi waiegengang kung ’eno. 

37 Ama kual go ’enung wa yogeng lé na, ’enung yega kalang mam, ga 

jimageng yoal yoal. 

 Mark 14 

Kermeleng nyan kual ca ’yomé Jésu 
(Matié 26.1-5 ; Luk 22.1-2 ; Jâ 11.45-53) 

1 Ji wolé sua ca lo soré go kederé cindi go ké lé wo go basé debei subugu. 

Gemdong ga tibé Kumu dang kalang ga gelé so go Kumu koi na, ké dar ka 
’yomé Jésu dang bandu ca deddei. 

2 Ama ké yé wa : Ddo na ’yomoi duro soré go kederé cindi ’eno, cawa kalang 

da saiang suré 

Tama bé suang go ddo tuna ca Jésu 
(Matié 26.6-13; Jâ 12.1-8) 

3 Jésu wo a Bétani ta Simon go kaja gulong, kiddin ga ddi ba jom kebu do na, 

tama do pena ’yé gusi dang kumbulu go suang go ddo tuna nain go kelei 
combu go ké ba leiang kajaju go ddari. To hangu kumbulu lé kibi, to bé suang 
lé ca Jésu. 

4 Ama ga pena a duroigé kederégé homdégé, ké ’enger gusugé wa: To toin 

suang lé cong kainya cawa ga? 

5 Ké nia kel suang lé cong na, laré goi da ddi silé aru subu ca bo kalang ga 

nyagé. Ké boju tama lé nain. 

6 Ama Jésu yé wa: Ga dda kené jang, keng boja kainya cawa ga? To la gié go 

ddari ca kuandang. 

7 Cawa ga nyagé wo kenang nageng waindo waindo. Kiddin ga kenga dar ca 

logé ddarua na, keng bbal ca logé, ama ’enung go jomang nageng waindo 
waindo ’eno. 

8 To la henga ga to bbal logé. To bong suang gusung tumu jua, to nyana 

gusung ca ’embang. 

9 ’Enung wa yogenga cindi waldong wang : A Kiddin gani gani ga ké dor Nô 

do Ddari duro delinya mam na, ka yé kual go gié go tama lé kua ca ’eremang 
na. 

Judas dar ca aié Jésu gangeldi bogé gemdong ga tibé Kumu 
(Matié 26.14-16; Luk 22.3-6) 

10 Kardené Judas Iskariot, ddia go a duro ké ga moac ca sua, ddi ’yé gusu 

gemdong ga tibé Kumu ca aié Jésu gangeldi bogé. 

11 Kiddin ga ké ba jé kual lé na, gusugé mougé, ké dori kebu ka da bi laré. 

Judas osum daré kual go bogé Jésu kobegé. 

Jésu di do go kederé cindi kang anjama gai 
(Matié 26.17-25; Luk 22.7-14, 21-23; Jâ 13.21-30) 

12 Wolé go tumu go kederé cindi go ké lé wo go basé debei subugu, na wolé 

go ké ba wadelé gamgé ca kederé cindi, anjama ga Jésu kai ’engeri wa : Ji 
dar ca nia ’era nyana kiddin ga jia di do go kederé cindi kena andi ga? 

13 Kardené Jésu gi anjama gai sua, ddi yégé wa: ’Erageng duro gulong go 

gumu, kema da jimyegengang bberi do kang kordi, ga kubai. 

14 Gulong go ddia andong kené na, ga yai gulong bagulondi wa: Bagulonga 

’enger wa: Kiddin ga ’enung da di do go kederé cindi kené niang anjama gang 
wa andi ga? 

15 Ddia gelgeng kulu go porio go gumu go ca mengai, henga mam wo kenang 

nyané, keng lana do kené. 

16 Anjama gai ’yé, ké andong duro gulong go gumu lé, ké wai henga mam 

main Jésu ba yegang kain, ké lé do go kederé cindi lé kené. 

17 Kiddin ga teba ba ka na, Jésu ’yé kang anjama gai moac ca sua. 

18 Kiddin ga ké wo kebu do na, Jésu yégé wa : ’Enung wa yogenga cindi 

waldong wang, go pena a duroigeng go wa doang nang ddain da ai 
gengeldeng. 

19 Ga anjama mam kederégé homdégé bbani ’eno, ké osum ’engerei pena 

pena mam : Na ’enung laba? 

20 Jésu jogu yégé wa : Na go pena a duro keng ga moac ca sua go so kobi 

duro ’engo penang nang. 

21 Cawa Kema Kurondi da ma main ké ba pasuang cai duro cidab do Kumu toi 

kain, ddi go aié Kema Kurondi gangeldi na, bagen doi, ké nia wa kema lé ’eno 
kau golgo. 

Yaué go melaué 
(Matié 26.26-30 ; Luk 22.15-20; 1 Kor 11.23-25) 

22 Kiddin ga ké wa do dé na, Jésu ai wo, kardené ddi lei Kumu désé, ddi 

bbodelé dugo, ddi bigé anjama gai, ddi yégé wa: ’Yageng, kua na gusung. 

23 Kardené ddi ai ddarin doang sur kangndo, ddi lei Kumu désé, ddi bigé, ké 

mam si. 

24 Jésu yégé wa: Kua na kebardeng go da bé dugo ca kalang combu, na 

kebar go jamé kebu go doré go Kumu koi go herua. 

25 ’Enung wa yogenga cindi waldong wang : ’Enung go so sur kangndo ddang 

’eno, bera wolé go ’enung da si sur kangndo ga herua dang nageng a duro 
Leu do Kumu toi. 

26 Kiddin ga ké ba dé kera go debainyé na, ké andong dong, ké ’yé ca kubung 

goang taber. 

Jésu yé kual tumu ca Piér ddainya da main ddia selai ’eno 
(Matié 26.31-35; Luk 22.31-34; Jâ 13.36-38) 

27 Jésu yégé anjama gai wa: Keng mam da ddeng cawa ké ddogin a duro 

cidab do Kumu toia main kain. ’Enung da deddu go magé gamgé, gamgé da 
ddasindé mam. 

28 Ama kiddin ga ’enunga belang cindung a duro ga maré na, ’enung da ’yé ni 

tumoigeng a Galali. 

29 Ama Piér yei wa : Ké mam nia ddain kau na, ’enung go ddoin ’eno bering. 

30 Jésu jogu yei wa : ’Enung wa yoinya cindi waldong wang : Soindo do 

labegé lé kua na, jia main ca jia selang ’eno cain subu jua ma, kudda sai al 
dé. 

31 Ama Piér yei kualang dono bbani ’eno, ddi yei wa: Ca ’enung selain ’eno 

na, ’enung go mainyé kain ’eno bering, ni wia maré kau, na gad ’enunga ma 
nang nain. Anjama kané mam yé main kain bu’. 

Jésu ol Kumu duro yagé go Jéséméné 
(Matié 26.36-46; Luk 22.39-46) 

32 Ké ’yé duro kiddin ga ké ba tégé Jéséméné, Jésu yégé anjama gai wa: 

Jimageng kua jang, ’enung oré olé. 

33 Kardené ddi gol Piér dang Jak dang Jâ daiang nai. Gusi mêlai ddeng 

ddeng, ddi sol kegero bu’. 

34 Ddi yégé wa: Kedereng wa homang nain main ’enunga mara kain, jimageng 

ba, keng jom yoal yoal. 

35 Ddi ’yé tumu suguddong lam, ddi kembé dugo, ddi ol, ddi yé wa : Nia ané 

na, dda kiddin ga gelé go cin lé kua hala cang cong. 

36 Ddi yé wa: Ai bang, henga mam bbala bbalé gusin, ji aia ddarin doang 

homé lé kua cang cong cigad, ama lo main ’enung ba darang kain ’eno, ama 
la mainya ji ba darang kain. 

37 Kardené ddi jiga gusu anjama ga subu lé, ddi waigang kung. Ddi ’enger Piér 

wa: Simon, ji woia kung ga? Ji bbala jomang cindin kiddin pena ’eno ga? 

38 Jimagengang cindegeng, ga ulageng ca ddo keng aserong duro lamé ’eno. 

Habé ga kema kai dar ca lo henga ga ddari, ama gusia todero. 

39 Ddi jogu ’yé olé com. Ddi ya kual go tumu lé com. 

40 Kardené ddi jiga gusu anjama gai, ddi waigang kuidé kung, ké hanga 

cindegé ’eno bua, ké wa kual go yoi ’eno bu’. 

41 Kiddin ga ddi ba jiga cai do subu na, ddi ’engergé wa: Keng woia kung com 

laba, keng gelalé ga? Bbal ’enda, kiddin jia ’yoab ca ké bu Kema Kurondi 
kuaba kalang ga isindong. 

42 Sageng dang, na oregeng, sela kema go aié gangeldeng woi kua. 

’Yomé go Jésu koi 
(Matié 26.47-56; Luk 22.47-53; Jâ 18.3-12) 

43 Kiddin ga Jésu wa yo kual dé na, Judas, ddia anjama go a duro ké ga moac 

ca sua ’yé gusiang kalang combu kang gesengar dang cilaiyong kobegé. 
Gemdong ga tibé Kumu dang kalang ga gelé so go Kumu koi dang ga 
gemdong, ka giegang. 

44 Judas go aié Jésu gangeldi lé gel kalang lé henga ga gelé ca kandia da 

sela na kondi lé, ddi yégé wa: Kema go ’enunga ’uindei na, na ddi go keng wa 
darei lé, ga magai ’imai, keng ’yang nai. 

45 Kiddin ga Judas ba ’erga na, ddi ’yé gusu Jésu, ddi yei wa: Bagulong, 

kardené ddi ’uindei. 

46 Ga pena si kobegé ’yom Jésu. 

47 Ama go pena go ’eré a duroigé dor gesengar goi, ddi cobu gumu go tibé 

Kumu marnei semai cong bbad. 

48 Jésu ’engergé wa : Keng ’ergang gesengar dang cilaiyong ca ’yomang main 

’enunga go koié kain ga? 

49 ’Enung wo duroigeng waindo waindo ca gelé kalang duro kulu go yaué go 

Kumu koi, keng ’imang ’eno, ama kual lé sera to cidab do Kumu toi. 

50 Kardené ga anjama mam geré ddei. 

51 Marna pena kobu Jésu, ddi pandel badigé gusi, ké dar ’yomoi. 

52 Ddi wujejé badigé lé, ddi geré gandela. 

Jésu ’eré tumu kalang ga bedang 
(Matié 26.57-68; Luk 22.54-55, 63-71 ; Jâ 18.13-14, 19-24) 

53 Ké ’yang Jésu ta gumu go tibé Kumu. Na kiddin ga gemdong ga tibé Kumu 

mam, dang kalang ga gemdong, dang gemdong ga bedang kagé ga yaué 
kené. 

54 Piér jaga kara Jésu suguddong. Ddi kobi ’yé andong duro geru go gumu go 

tibé Kumu koi. A kiddin lé ddi jom kang asengeriyong ca ’yobé tua. 

55 Gemdong ga tibé Kumu mam dang gemdong ga bedang, ké dar kual go soi 

Jésu cai ca ka deddei cong, ama ké wa kual cai ’eno. 

56 Kalang combu yé kual go poi cai, ama kual gogé daia pena ’eno. 

57 Kalang ga pena sai ’eré yé kual go poi go ddang cai, ké yé wa: 



115 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

58 Ni jé ddi yé wa: ’Enung dosu kulu go yaué go Kumu koi go kalang ba gaddi, 

ama kardené wolé subu ’enung da gaddu go ddang main gaddé go kalang 
kogé kain ’eno. 

59 Ama kual gogé daia pena ’eno bu’. 

60 Gumu go tibé Kumu sai dang tumoigé mam, ddi ’enger Jésu wa: Ji go 

debégé kual cainé ca kual go kalang lé wa soi cain kua ’eno ga? 

61 Ama Jésu sugoi kibi kurad, ddi debu kual cainé ’eno. Gumu go tibé Kumu 

jogu ’engeri wa: Jia Krist go Kumu go busu Kurondi ga? 

62 Jésu jogu yei wa : ’I, na ’enung lé, keng mam da sol Kema Kurondiang jomé 

ca Kumu kobi go barua go dono, keng da soliang orang duro meddalin do 
dang bu’. 

63 Kardené ga tibé Kumu gumu gogé lé sagu badigé gai, ddi yé wa: Na 

dargenga hendé do ddang com ga? 

64 Keng ja, ddi yé kual go bbojo ca Kumu, keng ’erema mena ga? Ké mam yé 

wa : Ddi bbala deddé. 

65 Ga pena sai tibé kalu cin Jésu, ké saddu cindi, ké kibi togé, ké yei wa : Jia 

go solé kual go mendem ma, yani dé, na wanga dogoin kua ga? 
Asengeriyong sai ’yé Jésu teiang kobegé bu’. 

Piér main ddia sela Jésu ’eno 
(Matié 26.69-75; Luk 22.56-62; Jâ 18.15-18, 25-27) 

66 Kiddin ga Piér dang jomé dugo a duro geru na, gumu ga tibé Kumu gumu 

gogé tembali doi do gié ’yé gusi. 

67 To sol Piér dang jomé wa ’yobé tua. To soli ddér, to yei wa: Ji kau, jia 

goang Jésu go Nasarat lé bu’. 

68 Ama Piér main, ddi ya wa: ’Enung selai ’eno, ’enung ja kual go mé wa daré 

ca yoi lé toi ’eno. Kardené ddi andong kebu gulong dong, kudda sai al. 

69 Ama tembali lé soli, to jogu yégé kalang ga ’eré a kiddin lé com : Kema lé 

kua na kogé bu’. 

70 Ama Piér main com : Kardené sam kalang ga ’eré a kiddin lé, ké yei Piér 

wa: Cindi, jia kogé cawa jia go Galali bu’. 

71 Ama Piér osum bbesé gusi, ddi yé wa: ’Enung nia ya cindi ’eno na, dda 

Kumu ddi si kual cang. Kema go keng wa yo kual goi lé na, ’enung selai ’eno. 

72 A kiddin lé gang padda kudda sai al, alé go cai sua. Piér ’erem ca kual go 

Jésu ba yei : Jia main jia selang ’eno cain subu jua ma, kudda sai al dé. 
Kiddin ga Piér ba ’erem ca kual lé na, ddi ’elé. 

 Mark 15 

Jésu ’eré tumu Pilat 
(Matié 27.1-2, 11-14; Luk 23.1-5; Jâ 18.28-38) 

1 Dang joguddu coalala gemdong ga tibé Kumu yau kang kalang ga gemdong, 

dang kalang ga gelé so go Kumu koi, dang gemdong ga bedang mam ca 
nyané kual duro gusugé. Kê saddu Jésu, ké ’yang nai tumu Pilat. 

2 Pilat ’engeri wa : Ji alanga kelma go Juib kogé ga? Ddi jogu yei wa : Main ji 

ba yang kain. 

3 Gemdong ga tibé Kumu si kual ca Jésu nain. 

4 Pilat jogu ’engeri com, ji debu kual cainé pena ’eno ga? Ji sela kual combu 

go ké wa soi cain ’eno ga? 

5 Ama Jésu debi kual cainé pena ’eno, Pilat sol kagelokemo. 

Ké kaidé kual ca Jésu ca deddei 
(Matié 27.15-26; Luk 23.13-25; Jâ 18.39—19.16) 

6 Duro soré go kederé cindi goni goni kau, Pilat bega kema go gerngang dang 

pena, ddi go kalang combu ba oli cai. 

7 Kema go pena wo kené gusondia Barabas, ké debi duro gerngang kang 

kamdi ga gaué. Ddi dedda temai a kiddin ga gaué. 

8 Kalang ga yaué combu ’yé gusu Pilat, ké ’engeri ca kondia lagé ca hada 

dogé. 

9 Pilat jogu yégé wa: Keng dar ca ’enung bugagenga kelma go Juib kogé dang 

ga? 

10 Ddi sol carara gemdong ga tibé Kumu ’imga Jésu kua ca ké leia ddéngi. 

11 Ama gemdong ga tibé Kumu si kalang ga yaué combu segeldé ca Pilat 

begagé Barabas dang. 

12 Pilat jogu ’enger kalang ga yaué combu lé com: Keng dar ca ’enung la wa 

dang ddi go keng ba tei na kelma go Juib kogé ga? 

13 Ké jogu soi noigé osu: Ga bbubelai ca sia go adegelé dang. 

14 Pilat ’engergé wa: Ddi la isinwa do wa ga? Ama ké jogu soi noigé osu com: 

Ga bbubelai ca sia go adegelé dang. 

15 Cawa Pilat dar ca jalé kalang ga yaué combu ddaindigé na, ddi bégé 

Barabas dang. Kardené ddi ddégé, ké té Jésu dang belau, ddi bigang nai ca 
kandia ’era bbubelai ca sia go adegelé dang. 

Asengerivong lé Jésu bbojo 
(Matié 27.27-31 ; Jâ 19.2-3) 

16 Asengeriyong ’yang Jésu duro geru. (To do poré na ta go ddo ca.) Ké tega 

kamdigé asengeriyong mam. 

17 Ké si Jésu badigé ga yilé sel sel gusi, ké doi gundu go tasi, ké temdei cai. 

18 Kardené ké lei waigi, ké yei wa : Kelma go Juib kogé, ni lein waigi na. 

19 Ké sombu caiang ddor, ké tebei kalu cindi, ké poi gomdigé tumoi dugo, ké 

malaui. 

20 Kiddin ga ké ba lei bbojo ka na, ké dor badigé ga yilé sel sel lé gusi cong, 

ké jogu si badigé gai gusi. Kardené ké ’yang nai guagar dong ca oré bbobelei 
ca sia go adegelé. 

Ké bbobel Jésu ca sia go adegelé 
(Matié 27.32-44; Luk 23.26-43; Jâ 19.17-27) 

21 Kema go pena gusondi Simon, na go Serén, Alésandré kang Rupus baigé, 

ddi saga to cong wa halé. Asengeriyong ’yomiang dono ca kondia aia sia go 
adegelé go Jésu koi. 

22 Ké ’yang Jésu kiddin ga ké ba tégé Golgota, to do poré: Na kiddin ga ca do 

’isé. 

23 Ké bi sur kangndo wainyang jamsinda go ké ba tei mir ca kondia sa, ama 

Jésu kain cong. 

24 Kardené ké bbobeli ca sia go adegelé, ké gosin badigé gai duroigé. Ké bé 

woddengeleng caigé, ca ka solé na wanga go nyimégé. 

25 Habinya go bandu na, ké bbobeli ca sia go adegelé. 

26 Ké pasu kual go ké ba kembeiang nai lé, kua na kelma go Juib kogé. 

27 Ké bbobel kalang ga gaué sua daiang Jésu, pena ca kobi go barua, pena 

ca kobi go masa.  

[28 Kual lé ser to cidab do Kumu toi do ba yé wa : Ké gesi daiang kalang ga lo 

isinwa.] 

29 Kalang ga halé a kiddin lé na, ké té caigé, ké nyangdiei bu’. Ké yei wa: ’I, na 

ji go daré ca dosé kulu go yaué dugo, kardené jia da gaddiang wolé subu. 

30 Minyu gusin, ji gesinyanga ca sia go adegelé dugo. 

31 Gemdong ga tibé Kumu dang kalang ga gelé so go Kumu koi, ké lé Jésu 

bbojo main kain bu’, ké yé wa: Ddi minya kalang ga ddang, ama ddi bbala 
minyé gusi ’eno. 

32 Dda Krist kelma go Israél kogé, ddi gesinyang a ca sia go adegelé dugo 

cakcak kua, na nia soli main kain na, na da bu cindi gusi. Kalang ga ké 
bbobelégé ca sia go adegelé dur Jésu na, ké nyangdiei bu’. 

Maré go Jésu koi 
(Matié 27.45-56; Luk 23.44-49; Jâ 19.28-30) 

33 Kiddin ga teba ba ’eré duro gulong ddar na, delem lebu gesong mam bera 

teba ca do borndo. 

34 Teba ca do borndo Jésu tang noi do osi pong: Eloi, Eloi, lema sabaktani? 

To do poré: Kumu guang, Kumu guang, ji ddeng conga cawa ga? 

35 Kalang ga pena ga ’eré a kiddin lé jé, ké yé wa : Ga jageng, ddi wa togé Eli. 

36 Go pena geré debo bergem cin kang ga tasi, ddi sigé kebu nalu, ddi bi ca 

kondia sa, ddi yé wa: Dda jang, na solgeng dé, Eli lé da ’erga ca gesinyeiang 
dugo a ca sia go adegelé ga? 

37 Jésu dor nôlang noi do osi, kardené kibi lebu. 

38 Badigé ga dersél do a duro kulu go yaué go Kumu koi sagong a dang 

duroiné ddar, bera bé toiné dugo bac. 

39 Kiddin ga garngalang go ’eré tumu Jésu ba jé nô doi dang kibi go ba lebu 

na, ddi yé wa: Cindi kema la Kumu Kurondi. 

40 Kandu ga pena wo kenang ’eré waldong has ca solé. A duroigé Maram do 

Magdala wo kené, dang Maram do Jak go wusin, kang José ’yoigé, dang 
Salemé bu’. 

41 Na ké ga koboiang a Galali ca jégeneiang gié. Kandu ga pena combu wo 

kené bu’, na ké ga ba ’yang nai Jorsalem. 

’Embé go Jésu koi 
(Matié 27.57-61 ; Luk 23.50-56; Jâ 19.38-42) 

42 Kiddin ga teba ba ka na, na wolé go nyané henga, to do poré; na wolé go 

tumu go jurgum. 

43 Josép go Arimaté ’erga, ddia kema go ké wa bo hormo a duro kalang ga 

gemdong ga bedang ga nyané kual, ddi kau togoia Leu do Kumu toi orang 
gua. Ddi ’yom ddaindi, ddi ’yé gusu Pilat, ddi ’engeri ca kondia bi Jésu 
temaidi. 

44 Kiddin ga Pilat ba jé na kondia ma ka na, ddi sol kagelokemo. Ddi té 

garngalang, ddi ’engeri wa: Na cindi Jésu ma wasé din ga ? 

45 Kiddin ga ddi jé kual kebu garngalang lé na, ddi ddé Josép ca kondia ’era 

aia temaidi lé. 

46 Josép kelgu badigé ga bera, ddi durga temaidi a ca sia go adegelé dugo, 

ddi temdeiang badigé ga béré lé, ddi dibi duro ’umbung go ké ba paii duro 
keddang. Kardené ddi hengddé keddang lebi kebu ’umbung lé. 

47 Maram do Magdala, dang Maram do José, ’yoi, ké sol kiddin ga ké ba 

’embei kené. 

 Mark 16 

Belé go Jésu koiang cindi a duro ga maré 

(Matié 28.1-8; Luk 24.1-12; Jâ 20.1-10) 

1 Kiddin ga wolé go jurgum ba hal na, Maram do Magdala, dang Maram do 

Jak ’yoi, dang Salomé bu’, ké kel suang go ddowa tuna ca ka oré loi Jésu 
gusi. 

2 Kara wolé go jurgum, na wolé go tumu dang joguddu, kiddin ga teba wa 

andong, ké ’yé ca kemgané. 

3 Ké ’enger gusugé wa: Na wanga go oré hengddana keddang a kebu 

’umbung lé cong ga? 

4 Ama kiddin ga ké ba ai cindegé ké sol keddang go gumu lé dang hengddé 

durné ka’. 

5 Ké andong duro ’umbung, ké sol marna dang jomé ca kuaba go barua, ddi si 

badigé ga béré gusi, ké piyong muro. 

6 Ama ddi yégé wa: Ga logeng muro ’eno, keng dara Jésu go Nasarat go ké 

ba bbobeli ca sia go adegelé, ddi belang cindi, ddi wo ’eno ba. Selageng 
kiddin ga ké ba dibi. 

7 ’Erageng cakcak kua, keng ’yé yogé anjama gai dang Piér, ddi tol tumoigé a 

Galali, kenga soli a kuani main ddi ba yegengang kain. 

8 Ké andong dong, ké geré a kebu ’umbung waldong dang yoré dang muro, 

ama ké yai kema pena ’eno, cawa kanga muro. 

Jésu gel gusi cin Maram do Magdala 
(Matié 28.9-10; Jâ 20.11-18) 

9 Kiddin ga Jésu ba belang cindi a duro ga maré na, ddi gel gusia cin Maram 

do Magdala tumu jua duro wolé go tumu dang joguddu coalala. Na to do ddi 
ba tai habé ga isini jurgum a kedera cong. 

10 To ’yé yogé ké gang nai kené tumu, kanga nyagé dang ’elé. 

11 To yégé wa: Jésu na wo kenang cindi, toa soli. Kiddin ga ké ba jé kual lé 

na, ké bu cindi ca kual gua lé ’eno. 

Jésu gel gusi cin anjama sua 
(Luk 24.13-35) 

12 Kiddin ga anjama kané sua a duroigé wa oré duro giyong na, Jésu gel gusi 

dang gené go ddang cindegé. 

13 Ké boi caigé ’yé yogé kamdigé kané, ama ké bu cindi ca kual gogé ’eno bu’. 

Jésu gel gusi cin anjama ga moac ca pena 
(Matié 28.16-20; Luk 24.36-49; Jâ 20.19-23; Gié 1.6-8) 

14 Kardené Jésu gel gusi cin anjama ga moac ca pena, kiddin ga ké wa do. 

Ddi bojigé ca kandia bo cindi nain ’eno ca ’ermé gogé go duro ddaindigé go 

sua sua, cawa kandia basé bu cindi ca kual go ké ba soli, kiddin ga ddi belang 
cindi a duro ga maré. 

15 Kardené ddi yégé wa: ’Erageng duro delinya mam, durageng Nô do Ddari 

gusu kalang mam. 

16 Kema goa bu cindi na, ga disi to kang, ddia minyé, ama kema goa bu cindi 

’eno na, kual go kaidé da ’yomi. 

17 Kua na henga ga kagelokemo ga ké ga bo cindi da légé. Ka tai habé ga 

isini cong dang gusandang, ka yé kualang kebu go herua go ddang cindi 
kaindi kaindi. 

18 Ké nia nyim kumbuloang kalndigé kau, ké nia sa kema go ddainyi goni goni 

kau, go deddegé ’eno, ka si kalndigé ca kalang ga hoamya, ka wai labia. 

Jésu jogu tol gusu Kumu 
(Luk 24.50-53; Gié 1.9-11) 

19 Kiddin ga Bagulong Jésu ba yégé kual lé ka na, kardené Kumu aii dang, ddi 

jom ca Kumu kobi go barua. 

20 Ga anjama ’yé ca doré Nô do Ddari a kiddin mam, Bagulong wa lo gié 

daiang nagé dang hendé do henga go gelé ga kagelokemo ga ké wa lo, ca 
kalang sela ca gelé gogé lé na go cindi. 

Luk 

Luk 1 

1 Bajandung Tiopil, kalang combu osum gesau ka pasé henga ga ba lé a 

duroina. 

2 Ka pasé henga ga tumu din ga kalang ga ba sol henga lang cindegé ba yena 

kain bua, na ké ga Kumu ba sigé ca doré kual lé bu’. 

3 Ama cakcak kua na, ’enung angel henga ga ba lé toigang duro mam. Tiopil 

go hormo nain, ’enung ’erem ca pasein henga lé kua pena pena mam. 

4 ’Enung lé main kainya ca ji bbala solé gelé go cindi go ké ba gelinyang nai lé 

toi. 

Kangito go Kumu koi yé kual ca wo go Jâ go disé kalang to kang koi 

5 A duro saman do kelma go Judé Hérod toi na, go tibé Kumu wo kené, 

gusondi Sakari, ddia duro beram do ga tibé Kumu ga a to moin go Abia kai, 
tamdi gusanda Elisabét, toa a to moin go gumu go tibé Kumu Aron toi. 

6 Ké ca’ ka kalang ga geddang tumu Kumu, ké kobu so go Bagulong koia 

kerab bua, dang kual goni goni mam go ddi ba yégé bu’. 

7 Ama ké wa kié ’eno cawa Elisabét na morni, ké ca’ ddegeléga nain ’enda. 

8 Wolé go pena Sakari wo kiddin ga lo gié goi go tibé tumu Kumu, cawa na 

wolé goi go lo kang berem doi. 

9 Ca hada do ga tibé Kumu togé na, garmé ’yom kobi ca kondia andang duro 

kulu go Bagulong koi ca ’ulé henga ga ddowa tuna ca dandang do tibé Kumu. 

10 Kiddin ga ddi wa ’ulé henga ga ddowa tuna a kulu na, kalang ga geddang 

mam yau dong wa olé. 

11 Kangito go Bagulong koi gel gusi cin Sakari, ddi ’eré ca kobi go barua dur 

dandang do ’ulé tibé go ddowa tuna. 

12 Kiddin ga Sakari ba soli na, ddaindi ali bem, ddi lé muro bbani ’eno. 

13 Ama kangito lé yei wa: Sakari ji lo muro ’eno cawa Kumu jé olé goin, tamdin 

Elisabét da woin kurong, jia tei gusondi Jâ. 

14 Gusin da mowin combu, kalang combu gusugé da mougé ca wo goi bu’. 

15 Cawa ddia belé kema go gumu tumu Bagulong, ddi go so sur kangndo ’eno 

bua, kau céré goni goni ’eno bu’. Kiddin ga ka woii na, ddia wonang Habé ga 
Kumu kai. 

16 Ddia jigang ga Israél combu gusu Bagulong Kumu gogé. 

17 Ddia ’yé tumu Kumu dang habé ga dono ga go cogelé kebu go Kumu koi Eli 

kai, ca daié karangang bainderégé bua, kalang ga ca asua na, ddia belegé 
kalang ga nadurong ga geddang bua, ddia dai kalang pena ca Bagulong bu’. 

18 Ama Sakari yei kangito go Kumu koi lé wa : Kual lé kua da lé cindia mena 

ga? Cawa ’enung hal ’enda, tamdung kau ddegela combu bu’. 

19 Kangito go Kumu koi lé jogu yei wa: Na ’enung Gabriél go ’eré tumu Kumu 

ca loi gié, ddi gigeng ca ’enunga yain Nô do Ddari lé kua. 

20 Ama kual go ’enung ba yein ca henga la da lé na, ji bu cindi ca kual guang 

lé ’eno, na ca ma jia dduguré, ji go bbalé yo kual ’eno bera henga lé da lé jua. 

21 A kiddin lé na kalang ga geddang jom am Sakari bera ké sol kagelokemo, 

cawa ddi ’eré suguddong a duro kulu kiddin ga ’ulé tibé gang. 

22 Ama kiddin ga ddi ba andegang dong na, ddi bbala yogé kual ’eno, kalang 

lé sol ca henga boii cindi wo kené a duro kulu kiddin ga tibé gang, ddi gelga 
kobi, ddi ji dduguré. 

23 Kiddin ga Sakari wolé goi go lo gié duro kulu go yaué go Kumu koi ba bbal 

na, ddi jogu ’yé tai. 

24 Kardené tamdi Elisabét ’yé kur, to wosu guso dang kur lé kederé bai, to yé 

wa : 

25 Sela, henga ga Bagulong ba lang nang, cakcak kua na, ddi dar ca doré dasi 

cang cong tumu kalang. 

Kangito go Kumu koi yé kual ca wo go Jésu koi 

26 Duro kederé go jis na, Kumu gi kangito Gabriél duro gulong go gumu go 

Galali go ké ba tei Nasarat. 

27 Gusu turmo do tembali, toa kema go ké ba tei Josép go a to moin go kelma 

Dabid koi ’yojandi, tembali lé gusanda Maram. 

28 Kangito go Kumu koi andong ta, ddi ya wa : ’Enung lé waigi, mé do Kumu 

ba lang né wai bua, Bagulong wo kenang né bu’. 

29 Maram ddaindo alo, to yor muro ca kual lé, to ’engeri wa: Ji lenga waigi wa 

do main kain ga? 

30 Kangito go Kumu koi ya wa: Maram mé lo muro ’eno, cawa Kumu lé 

olumang né. 

31 Mé da ’yé kur, mé da wo kurong, mé da tei gusondi Jésu. 

32 Ddia belé kema go gumu, ka teia Kumu go dang go ddo wal Kurondi, 

Bagulong Kumu da bi termala main go ddi ba biang moindi Dabid kain. 

33 Ddia di termala ca ga Israél waindo waindo bera kuddum, termala doi toa 

do karé wo ’eno. 

34 Maram yei kangito go Kumu koi lé wa: Henga lé da lé main kain mena ga? 

Cawa ’enunga tembali dé. 

35 Kangito go Kumu koi lé jogu ya wa: Habé ga Kumu kai da gesin cé, Kumu 

go dang go ddo wal dono doi da bburogé main tunu kain. Na ca ma Kurong 
go arin carara go mé da woi lé na, ka teia Kumu Kurondi. 

36 Temdé Elisabét do hali do ké ba ta do morni, to ’yé kurong go barua kur goi, 

cakcak kua toanga kederé jis. 

37 Cawa a gusu Kumu na, henga mam bbala balé. 

38 Kardené Maram yei wa: ’Enunga tembali do gié do Bagulong toi, ddai ddi 

lang nang main go ji ba yang kain, kangito go Kumu koi lé dda, ddi ’yé. 

Maram ’yé solé Elisabét 

39 A duro wolé lé na, Maram sai kala cab wal giyong suada ’yé gulong go 

gumu go ca kubung a ca gesong ga Judé. 

40 To andong ta Sakari gulong, to la Elisabét waigi. 

41 Kiddin ga Elisabét ba jé waigi do Maram toa na, kurong go a kedera sai 

dang hubbug, Elisabét wonang Habé ga Kumu kai. 

42 To soi noa osu, to yé wa: Kumu si busu wo cé ddi kamdé kandu mam, busu 

doi lé da jom ca kurong go mé da woi bu’. 

43 ’Enunga wang ma, Bagulondang ’yoi sai ’erga tang ga? 

44 Cawa kiddin ga ’enung ba jé waigi dué na, kurong go kedereng sai dang 

hubbug dang gusu mowa. 

45 Kual go Bagulong koi go ba yeang nai na, mé bu cindi cai ca na, da ser 

toiné, mé danga gusu mowa. 

Kera go Maram kua 

46 Kardené Maram yé wa: Keudung debain gemyai do Bagulong toi bua, 

47 Ddaindung wonang gusu mowa ca Kumu ba minyeng bu’. 

48 Ddi ’erem cang ddar ca ’enung toi do gié do jual lumag lumag Sela, cakcak 

kua bera tumu, kalang mam da tenga do busu. 

49 Cawa Kumu go dono go ddo mam lé henga ga walia cang. 

50 Ké ga merei na, ddi sola nyageigé waindo waindo. 

51 Ddi lé gié go dono, dang dono do telai, Kalang gang ddainya do pidé 

gusugé na, ddi ddasindégé cong. 

52 Ddi nonguldé kermeleng a ca pogerong gagé cong. Ddi nyim kalang ga jali 

lumag lumag sigé cainé. 

53 Ddi wondé kalang ga kurang dang henga ga ddaderong, Ddi ddé kalang ga 

lainyong ’yé kobegé kalin. 

54 Ddi ’erga ca jégena koi go gié Israél, Ddi guiabang kebu goi go doré go ca 

olum doi ’eno. 

55 Ddi lé Abraham kang karndi olum lé waindo waindo bera kuddum, Main ddi 

ba dorgang moinderana kebu kain. 

56 Maram jom gusu Elisabét main kederé subu kain, kardené to boi ca jogu ’yé 

ta. 

Wo go Jâ go disé kalang to kang koi 

57 Kiddin ga Elisabét wolé gua go wo bbal na, to wo kurong. 

58 Kiddin ga kamdo dang kalndo ba jé ca Bagulong na lé olum do tungu dang 

na na, gusugé mougé nain daiang na. 

59 Kiddin ga wolé go margem ba bbal na, ké ’yé ca walé kurong lé mandeli, ké 

dar ca ka togoi gusondiang gusong go bai koi Jakari. 

60 Ama ’yoi yé waldong wang na kain ’eno, ga tegaia Jâ. 

61 Ama ké ya wa: A duro kalndé na, kema go ké ba tei gusondi go main kain 

wo ’eno. 

62 Ké geli bai tibenégé ca kondia dar ca ka tega kurondi gusondia mena ga? 

63 Jakari olga kandia bi bbela go pasé, ddi pasu gusondi Jâ, ké mam sol 

kagelokemo. 

64 Kobipadda Jakari kebi hangong, kelindi purong, ddi yé kual, ddi osum 

debainyé Kumu. 

65 Muro lé kalang ga duro gulong mam, nô lé aju ca gesong ga a ca kubung 

go Judé mam bu’. 

66 Ké mam ga ba jé kual lé na, ké ’enger gusugé wa: Kurong go wusin lé 

ddain da bela wang ga? Na cindi dono do Bagulong toi wo kenang nai. 

Kera go Jakari koi 

67 Jakari go kurong bai lé wonang Habé ga Kumu kai, ddi cogel kebu go Kumu 

koi, ddi yé wa: 

68 Debainyé na Bagulong Kumu go Israél kogé, Cawa ddi ’erga ca toré kalang 

gai. 

69 Ddi bena go minyana go dono, A to moin go koi go gié, kelma Dabid koi. 

70 Kua, na kual go ddi ba yagai tumu din, a kebu ga cogelé kebu gai ga arin 

carara. 

71 Ddi dor kebu ca ddia da tuarna a kuaba kalang gana ga tebena. Dang dono 

do kalang mam ga ba kainya togé. 

72 Ddi sol moinderana nyageigé, Ddi ’erem ca kebu goi go doré go arin carara 

lé. 

73 Cawa Kumu bbesé gusiang moindena Abraham. 

74 Ca ddia toarna a kuaba kalang gana ga tebena. Ca na lai gié basé muro. 

75 Ca na bel arin carara dang geddang tumoi, A duro wolé mam go nang 

cindena. 

76 Ji kurandang, ka teinya go cogelé kebu go Kumu go dang go ddo wal koi. 

Cawa jia ’yé tumu Bagulong ca nyané giyong goi. 

77 Ca gelegé kalang gai ga ddia minyégé bua, Ddia burogé isinwa dogé bu’. 

78 Cawa Kumu guana sol nyageina, ddi lana olum bu’, Ddi ’engu arinwa do 

pena a caina dang, gené main arinwa do teba toa do ba andegang kain. 

79 Ca arinwa kalang ga jomé duro delem dang tunu do temai toa. Ca pogé 

guandena a duro giyong go jalua juam. 

80 Kurong lé malgu bua, habei sué osu bu’. Ddi jom duro gada bera teba doi 

do gelé gusi cin kalang ga Israél bbal ba. 

 Luk 2 

Wo go Jésu koi 
(Matié 1.18-25) 

1 A kiddin lé na, go ddo ca Aguste si ca kandia pasa kalang ga a duro leu doi 

gusondigé mam. 

2 Ddoginyé lé kua, na go tumu cegereg go ké ba ddoginyi kiddin ga Kirinis ba 

di termala ca gesong ga Siri. 

3 Kalang mam ’yé tagé ca pasé gusondigé ca gesong gagé. 

4 Josép sai a Nasarat do Galali ca oré Bétlehém ca gesong ga Judé, na 

gulong go ké ba wo kelma Dabid kené, ca ddia to moin go Dabid koi. 

5 Ddi ’yé ca pasé gusondi kang Maram do ’yojandi, toang kur. 

6 Kiddin ga ké wo Bétlehém na, wolé gua go wo bbal. 

7 To wo kuranda go monjoli, to temdei duro badigé, to debi duro bor go bogé 

pagé mu, cawa kiddin wo ’eno caigé a duro kulu go kergé. Kângito go Kumu 
koi andong ca kalang ga magé gamgé 

8 A ca gesong lé na, kalang ga magé gamgé wol duro yagé ca magé gamgé 

gagé. 

9 Kangito go Bagulong koi andong caigé, arinwa do Bagulong toi piyong caigé, 

ké lé muro bbani ’eno. 

10 Ama kangito lé yégé wa: Ga logeng muro ’eno, cawa ’enung ’ergageng 

danga nô do ddari do gusu mowa combu ca kalang mam, 

11 Duro soindo do labegé lé kua, a duro gulong go gumu go Dabid koi, ké 

wogeng go minyegeng, na Bagulong Krist. 

12 Kua na henga ga da gelgeng ca keng selai, kenga wai kurong go ûwâ dang 

temdé duro badigé dang woié duro bor go bogé pagé mu. 

13 Kobipadda kangiyong ga dang combu wo kenang kangito lé, ké wa 

debainyé Kumu, ké yé wa: 

14 Hormo na Kumu go dang go ddo wal toi, Ddi bu jalua juam doi ca kalang ga 

a ca gesong ga kederei ba ’yégé. Kalang ga magé gamgé ’yé Bétlehém 

15 Kiddin ga kangiyong ga Kumu kai ba jogu dang na, ga magé gamgé yé 

gusugé wa: Dda na oregeng bera Bétlehém ba, na gad na ’yé solé henga ga 
Bagulong ba bena solé caigé. 

16 Ké boi gusugé kala, ké ’yé, ké wai Maram kang Josép dang kurong go ûwâ 

dang woié duro bor go bogé pagé mu. 

17 Kiddin ga ké ba soli na, ké yégé kual go kangiyong ga Kumu kai ba yagegé 

ca kurong go ûwâ lé kua. 

18 Kalang mam ga ba jé kual go kalang ga magé gamgé lé kogé na, ké sol 

kagelokemo ca kual go ké ba yei lé. 

19 Ama Maram magu kual lé kua mam ddaindo, to ’erem nain cainé. 

20 Kardené ga magé gamgé lé boi caigé jogu, ké bi Kumu hormo, ké debainyi 

ca henga mam ga ké ba jégé bua, dang ga ké ba solgé bu’, cawa henga lé 
mam na, lé mainya kangiyong ga Kumu kai ba yegang kain. 

Ké té Jésu gusondi 

21 Kardené kiddin ga wolé margem ba bbal ca ké walé kurong lé mandeli na, 

ké tei gusondi Jésu, main kangito go Kumu koi ba yang Maram kiddin ga 
toang kur kain. 

Ké ’yang Jésu gelai duro kulu go yaué go Kumu koi 

22 Kardené kiddin ga wolé ba bbal go Josép kang Maram ’era ca lo so go Mois 

koi go belé carara na, ké ’yang kurong lé a Jorsalem ca gelei Bagulong. 

23 Cawa ké pasu duro so go Bagulong koi wa : Kié go barua go monjoli goni 

goni kua, ka belei carara ca Bagulong. 

24 Ké wal tibé main so go Bagulong koi ba yang kain dang bulo sua, kau ba 

sua. 

25 Kema go pena wo Jorsalem go ké ba tei Simion. Ddia kema go ddari go 

meré Kumu, ddi wa amé ddi go da minyé Israél, Habé ga Kumu kai wo 
kenang nai. 

26 Ké yei wa: Kondia go maré ’eno dé, kondia da sol Krist go Bagulong da gigi 

ba. 

27 A gusu dono do Habé togé na, Simion ’yé duro yaué go Kumu koi. Kiddin 

ga Josép kang Maram ba ’yang kurondigé Jésu ca ka loi ca hada do ké ba so 
na. 

28 Simon aii telai, ddi lei Kumu désé, ddi yé wa: 

29 Cakcak kua, Bagulong kebu goin go doré ser toiné. Ji dda koin go gié 

marang jalua juam, 

30 Cawa ’enung sol ddi go da minyeni lé dang cindung carara ’enda. 

31 Go ji ba pari si tumu kalang mam. 

32 Na arinwa do ca gelé kalang ga toigé ddang bua, Ca bo kalang gain ga 

Israél hormo bu’. 

Simion cogel kebu go Kumu koi 

33 Jésu bai kang ’yoi sol kagelokemo ca kual go Simion koi go ddi ba yé cai. 

34 Simion si busu caigé, ddi ya Jésu ’yoi Maram wa : Sela, Kumu par kié lé 

kua ca kalang combu a duro ga Israél da aserong bua, kalang combu da sai 
dang bu’. Ddi jia henga ga gelé ga Kumu kai ga kalang combu da kainyi. 

35 Ama ddi da gel ’eremé gogé go duro ddaindigé go wasuai waldong wang, 

ama homé ddain da jebu ddaindé main gesengar kain. 

Do cogelé kebu go Kumu koi Ana 

36 Do cogelé kebu go Kumu koi do pena wo kené do ké ba ta Ana, toa Panuél 

go to moin go Aser koi turmoi. To hal kuadd kuadd, to gurang kudura dang 
kamlai doa ddegelé jurgum. 

37 Kardené to jom wambu ddegelé to margem ca poddin, to dda kulu go yaué 

go Kumu koi ’eno, ama to lé gié go Kumu koi tebang soindo, to lé asiam dang 
olé. 

38 A kiddin lé na, to ’yé loi Kumu désé. To yé kual go kurong lé koi gusu 

kalang mam ga wa amé Kumu ca toré go Jorsalem kua. 

Ké jogé Nasarat 

39 Kiddin ga Jésu kalndi ba ka henga mam ga ké ba légé ca so go Bagulong 

koi na, ké jogang nai tagé Nasarat a ca gesong ga Galali. 

40 Kurong lé malgu, ddi belé dono, ddi na yoal yoal, busu do Kumu toi wo cai. 

Jésu dang ddegelé moac ca sua, ddi ’yé duro kulu go yaué go Kumu koi 

41 Ddegelé ddegelé na, Jésu kalndi ’ya Jorsalem ca lo kederé cindi. 

42 Kiddin ga Jésu dang ddegelé moac ca sua na, ké ’yang nai ca lo soré lé ca 

hada dogé. 

43 Kiddin ga soré lé ba ka na, kalndi boi caigé jogu inji, ama kurong Jésu ji 

Jorsalem, kalndi sela ’eno. 

44 Ké ’erem wa: Jésu na wo kené duro kalang ga combi ga orang nagé, ké ’yé 

wolé pena, kardené ké dari gusu kalndigé dang kajanderdégé. 

45 Ama ké waiai ’eno, ké boi caigé jogu Jorsalem ca darei. 

46 Duro wolé subu ké waii duro kulu go yaué go Kumu koi, ddiang jomé duro 

ga gelé ga Juib kagé, ddi wa jo kual gogé, ddi wa ’engergé kual bu’. 

47 Ké mam ga ba jé kual goi na, ké sol kagelokemo ca solé goi dang kual go 

ddi wa jogegé cainé. 

48 Kiddin ga kalndi ba soli na, ké sol kagelokemo bbani ’eno, ’yoi yei wa : 

Kurandang, ji leni main kainya cawa ga? Niang bain darinyang kederé homé 
nain bbani ’eno. 

49 Ddi jogu yégé wa: Keng darunga cawa ga? Keng sela ca na gad ’enung jom 

duro kulu go Bang koi ’eno ga? 

50 Ama ké sela kual go ddi ba yégé lé toi ’eno. 

51 Jésu jogang nagé ’yé Nasarat, ddi jé kual gogé, ama ’yoi magu henga lé 

mam duro ddaindo. 

52 Jésu malgu, ddi ’yé tumu tumu dang narua, Kumu gusi mowi kang kalang 

cai bbani ’eno. 

 Luk 3 

Kual go doré go Jâ go disé kalang to kang koi 
(Matié 3.1-12; Mark 1.1-8; Jâ 1.19-28) 

1 Duro ddegelé do moac ca bai duro termala do go ddo ca Tiber toi na, Pons 

Pilat na kelma go gumu a Judé bua, Hérod di termala ca Galali bua, kermi 
Pilip di ca gesong ga Ituré dang Trakonit bua, Lisanis di ca gesong ga Abilen 
bu’. 

2 Anan kang Kaip, ka gemdong ga tibé Kumu. A kiddin lé na, kual go Kumu 

koi ’yé gusu Jâ go Jakari Kurondi a duro gada. 

3 Jâ dal kiddin mam kebu kurai go Jurdé. Ddi té berné wa : Ga buga 

kebegeng, dda ké desegeng to kang, Kumu da burogu isinwa dogeng. 

4 Main go cogelé kebu go Kumu koi Esai ba pasuang duro cidab doi kain : 

Kua, na tumo do kema go pena toi do wa togé berné duro gada, Nyanageng 
giyong go Bagulong koi, Ga la giyong goi ’er tab. 

5 Ga lebudu sambai dang mam, Ga tusia kubung dang kedeberong dugo 

mam, Ga nyanageng giyong go isini go ba andigedé, ddai ddi ’er tab, Ga 
gangela giyong go kurjum kurjum gal gal, 

6 Main kain na, kalang mam da sol minyé go Kumu koi. 

7 Kalang ga yaué combu ’yé gusu Jâ ca kondia desegé to kang, ddi yégé wa: 

Keng kumbulo karndi, na wanga gelegeng ca kenga ger muro ca mainyé do 
Kumu toi do wa orang ga? 

8 Ga lageng gié go ba bbal gelé ca keng ba kebugeng. Ddo keng yo gusugeng 

wa: Abraham na moindena. ’Enung yegenga waldong wang, Kumu bbal ca 
belé keddang lé kua Abraham moinderei. 

9 Semo jia ’yoab ca sederé haiyong gaserégé. Sia goni goni goa wa ddara 

’eno na, ka seri debi cin tua. 

10 Kalang ga yaué combu ’engeri wa : Ni da la mena ga? 

11 Ddi jogu yégé wa: Ddi goang badigé sua na, ddai ddi bi ddi go basé badigé 

pena bua, ddi goang do na, ddai ddi gusinya main kain bu’. 

12 Ga ’yo hogé ’yé gusu Jâ ca kondia desegé to kang bu’. Ké ’engeri wa: Go 

gelé, ni da la mena ga? 

13 Ddi jogu yégé wa: Ddo keng ’yo hogé go keri go ddo ca so ’eno. 

14 Asengeriyong kau ’engeri main kain bu’: Ni kau, ni da la mena ga? Ddi yégé 

wa: Ddo keng ’yo laré kuaba kema penang dono ca hendé do poi ’eno, ama 
dda gusugeng muageng ca laré go ké wa bogeng. 

15 Kalang ga ba jomang tugoié na, ké ’erem wa: Jâ na Krist laiga. 

16 Kardené Jâ jogu yégé mam wa: ’Enung desegeng to kang, ama go pena go 

ba ddengang dono wa orang, ’enung bbala ca poré giabé gai gangeigé ’eno, 
ddia desegeng danga Habé ga Kumu kai dang tua bu’. 

17 Ddianga ’engo doi wo kobi do pié ’ubar cin gasa cong. Ddia nyim gasa gai 

bégé duro tugulu doi, ama ddi da ul ’ubar dang tua do basé banyong. 

18 Jâ dorgé kalang Nô do Ddari dang kual go ddang cainé combu. 

19 Ama Jâ bberaju kelma Hérod cawa ddi boddu kermi tamdi Hérodia, ddi lé 

henga ga isini ga ddang combu bu’. 

20 Hérod lé isinwa do ddo wal, ddi ’yom Jâ debi duro gerngang. 

Disé go Jésu koi to kang 
(Matié 3.13-17; Mark 1.9-11) 

21 Kiddin ga ké ba disé kalang mam to kang na, kardené ké disé Jésu to kang 

bu’. Kiddin ga ddi wa olé dang hangong. 

22 Habé ga Kumu kai gesin cai gené main bulo guso kain. Tumo yaga a dang 

yé wa: Jia Kurandang go kedereng ba ’yein, gusung mowung cain combu. 

To moin ga Jésu kai 
(Matié 1.1-17) 

23 Kiddin ga Jésu ba osum lo gié goi na, ddi bbal mainya ddegelé to subu 

kain. Kalang ’erem wa: Kondia Josép go Ali koi kurondi. 

24 Go Matat kurondi, go Lébi kurondi, go Malki kurondi, go Janai kurondi, go 

Josép kurondi. 

25 Go Matatas kurondi, go Amos kurondi, go Nam kurondi, go Aseli kurondi, 

go Nagai kurondi. 

26 Go Mat kurondi, go Matatas kurondi, go Simai kurondi, go Josak kurondi, 

go Joda kurondi. 

27 Go Jonan kurondi, go Resa kurondi, go Jorbabél kurondi, go Salatil kurondi, 

go Nari kurondi. 

28 Go Malki kurondi, go Adi kurondi, go Kosam kurondi, go Dalmadam 

kurondi, go Ar kurondi. 

29 Go Jésu kurondi, go Alisa kurondi, go Jorom kurondi, go Matat kurondi, go 

Lébi kurondi. 

30 Go Simion kurondi, go Juda kurondi, go Josép kurondi, go Jonam kurondi, 

go Alikim kurondi, 

31 Go Mela kurondi, go Mana kurondi, go Matata kurondi, go Natan kurondi, 

go Dabid kurondi. 

32 Go Jésé kurondi, go Jobéd kurondi, go Bos kurondi, go Sala kurondi, go 

Nason kurondi. 

33 Go Aminadab kurondi, go Adim kurondi, go Arni kurondi, go Asrom kurondi, 

go Para kurondi, go Juda kurondi. 

34 Go Jakob kurondi, go Isak kurondi, go Abraham kurondi, go Tara kurondi, 

go Nakar kurondi. 

35 Go Saruk kurondi, go Ragan kurondi, go Palak kurondi, go Aber kurondi, go 

Sala kurondi, 

36 Go Kainam kurondi, go Arpasam kurondi, go Sém kurondi, go Noé kurondi, 

go Lamek kurondi. 

37 Go Matasala kurondi, go Enok kurondi, go Jara kurondi, go Malél kurondi, 

go Kaina kurondi, 

38 Go Anos kurondi, go Sét kurondi, go Adam kurondi, go Kumu kurondi. 



131 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

 Luk 4 

Gesaué go Jésu koi 
(Matié 4.1-11; Mark 1.12-13) 

1 Jésu wonang Habé ga Kumu kai, ddi ddé Jurdé, Habé goli ’yang nai duro 

gada. 

2 A kiddin lé na, Sidan gesaui wolé to poddin, ddi da do duro wolé lé ’eno, 

kiddin ga wolé lé ba hal na, kurang lei. 

3 Sidan yei wa: Ji nia Kumu Kurondi na, ji yai keddang lé kua ddai ddi bel wo. 

4 Jésu jogu yei wa: Cidab do Kumu toi yé waldong wang : Kema bbal ca 

jomang cindi ca wo mera ’eno. 

5 Sidan ’yang nai dang has, ddi geli leu do delinya toa mam, ddi sola luit. 

6 Ddi yei wa: ’Enunga bin dono dang lainyong do leu le kua toa mam. Ké bung 

dang na mam, ‘enung bbal ca boi kema go kedereng ba dar boi. 

7 Ji nia pia gomdin tumang dugo na, henga lé kua mam na kain. 

8 Jésu jogu yei wa: Cidab do Kumu toi yé waldong wang : Ji melaua Bagulong 

Kumu goin, ji laia ddi gié pena mera. 

9 Kardené Sidan goli ’yang nai Jorsalem, ddi si ca kulu go yaué go Kumu koi 

cai do cilengé dang cét, ddi yei wa : Ji nia Kumu Kurondi na, ji nyingerang 
dugo kua. 

10 Cawa cidab do Kumu toi yé waldong wang : Kumu na da segu kangiyong 

gai ca magein. 

11 Kardené com, kandia da ’yein kobegé dang, ca ddo guondin bogé ca 

keddang ca ji duyé ’eno. 

12 Jésu jogu yei wa: Cidab do Kumu toi yé waldong wang : Ddo ji gesaué 

Bagulong Kumu goin ’eno. 

13 Kiddin ga Sidan ba gesau Jésu dang henga mam na, ddi ddei ’enda bera ca 

wolé go ddang. 

Jésu osum lo gié goi a ca gesong ga Galali 
(Matié 4.12-17; Mark 1.14-15) 

14 Jésu boi cai jogu Galali, ddi wonang dono do Habé ga Kumu kai. Nô doi aju 

ca gesong mam. 

15 Ddi gelgé duro kuluyong ga yaué ga Juib kagé, kalang mam bi hormo. 

Ga Nasarat kain Jésu 
(Matié 13.53-58; Mark 6.1-6) 

16 Jésu jogu Nasarat, na kiddin ga ddi ba malgu kené. Wolé go jurgum ddi 

andong duro kulu go yaué go Juib kogé ca hada doi, ddi sai ’eré dang ca 
ddoginyé cidab do Kumu toi. 

17 Ké bi cidab do go cogelé kebu go Kumu koi Esai toi, ddi por cidab lé dugo, 

ddi wai kiddin ga ké ba pasu kual lé kené kerab: 

18 Habé ga Bagulong kai wo cang, Ké parung ca ’enunga dura Nô do Ddari 

gusu kalang ga nyagé. Ké giung ca ’enung tega berné do toré kalang ga a 
duro gianduai, Ca dda ga bibé solé kiddin, Ca bogé kalang ga ké ba légé 
nyagé dang. 

19 Ca ’enunga tega berné do ddegelé do wai do Bagulong toi. 

20 Kardené Jésu temdé cidab lé dang, ddi joga bi go gié, ddi jom dugo. Kalang 

mam a duro kulu go yaué go Juib kogé, ké si cindegé cai keddo. 

21 Kardené ddi yégé wa: Kiddin ga keng ba jé ddoginyé lé kua na, gelé go 

duro cidab do Kumu toi lé ser toiné labegé ’enda. 

22 Ké mam pidé Jésu, ké sol kagelokemo ca kual go ddari go wai go ddi ba 

dorgang nai. Ké yé wa : Ddi lé kua, nia Josép kurondi ’eno ga? 

23 Jésu yégé wa: ’Enung sol carara ca keng da yeng kual go kera go ba yé wa 

: Go lo kema, ji bang bu gusin labia. Keng da yeng com wa : Ni jé henga mam 
ga ji ba légé a Kapernom, ji lagé tain main kain bu’. 

24 Kardené com ddi yégé wa : ’Enung wa yogenga cindi waldong wang : Go 

cogelé kebu go Kumu koi go ké ba ’yei ddar a tai duro kalndi na, wo ’eno. 

25 ’Enung yegenga cindi, duro saman do Eli toi wamberong wo kené combu a 

ca gesong ga Israél, kiddin ga Kumu ba hongu kang ’eno ddegelé subo dang 
golo, kiddin ga bagedara do tungu ba ba ca gesong mam. 

26 Ama Kumu gi Eli gusu wamberong kané ’eno, ddi giia a gusu wambu do a 

Sarepta a ca gesong ga Sidon. 

27 A duro saman do go cogelé kebu go Kumu koi Alisé toi na, ga kaja combu 

wo kené a duro ga Israél. Kema pena waia labia ’eno, ama na Naman go Siri 
pena mera. 

28 Kiddin ga kalang mam ga a duro kulu go yaué go Juib kogé ba jé kual lé na, 

ké belé mainyé bbani ’eno. 

29 Ké sai goli ’yang nai kara berem dong ca kubung dang kiddin ga ké ba poi 

gulong gogé kené, ca ka nongé leiang dugo. 

30 Ama ddi hal duroigé, ddi ddégé ’yé. 

Kema go habé ga isini ba geli cindi 
(Mark 1.21-28) 

31 Kardené Jésu ’yé Kapernom, na gulong go ca gesong ga Galali, ddi gel 

kalang duro wolé go jurgum. 

32 Ké sol kagelokemo bbani ’eno ca gelé goi, cawa ddi yé kual danga dono. 

33 A duro kulu go yaué go Juib kogé na, kema pena wo kené goang Habé ga 

Sidan kai ga isini kederei, ké soi noigé osu. 

34 Ai Jésu go Nasarat, ji dara wa a gusuni ga? Ji ’erga ca baseni cong ga? Ni 

solin ddar ca jia go arin carara go Kumu ba gigin. 

35 Jésu bberaju habé ga isini lé, ddi sigang dono, ddi yégé wa : Ga sugaia, ga 

andang dong a kederé kema lé. Habé ga isini lé dolmi noad aseri dugo tumu 
kalang mam, kardené ké andong dong, ké lai henga ga isini pena ’eno. 

36 Ké sol kagelokemo, ké yé gusugé wa: Na kual wa go main kain ga? Kema 

lé si habé ga isinang dono, ké andong dong. 

37 Ké aju kual go Jésu koi lé ca gesong mam. 

Jésu bigé kalang ga hoamya combu labia 
(Matié 8.14-17; Mark 1.29-34) 

38 Jésu andong dong a duro kulu go yaué go Juib kogé, ddi ’yé ta Simon. 

Simon malgiang hoamya do dur nain, ké ol Jésu ca kondia bo labia. 

39 Ddi sai dang ’eré ca ddi bberaju dur lé, ddi soang dono, dur lé dda, to sai 

dang, kobapadda to osum légé gié. 

40 Kiddin ga teba ba ka na, kalang gang hoamya dogé cindo kaindo kaindo na, 

ké nyimgé ’yang nagé gusu Jésu. Ddi si kalndi ca kema goni goni mam, ddi 
bigé labia. 

41 Habé ga isini andong dong a kederé kalang ga hoamya combu, dang soi go 

noigé, ké yé wa: Jia Kumu Kurondi. Ama Jésu bberajégé, ddi nargé yo kual 
cawa ké sol ca kondia Krist. 

Jésu dor nô a ca gesong ga Judé 
(Mark 1.35-39) 

42 Kiddin wol joguddu coalala, Jésu sai andong dong ’yé duro gada. Kalang ga 

yaué combu ’yé darei, kiddin ga ké ba waii na, ké dar ca narei kondia oré 
ddogé ’eno. 

43 Ama Jésu yégé wa : Na gad ’enung dor Nô do Ddari do Leu do Kumu toi 

toa, a duro gulong go ddang bu’, cawa Kumu gigenga ca. 

44 Ddi dor nô duro kulu go yaué go Juib kogé go a ca gesong ga Judé. 

 Luk 5 

Jésu té anjama ga tumu 
(Matié 4.18-22; Mark 1.16-20) 

1 Wolé go pena Jésu ’eré kebu tagu do Jénésarét, kalang ga yaué combu boi 

gusugé kala ’yé gusi ca jo kual go Kumu koi. 

2 Ddi sol kuburo sua kebu gung, ga ’uré gesin tol pelé lau dogé. 

3 Jésu nai duro kuburo go Simon koi, ddi oli ca kondia siang nai duro kurai ni 

lam, dda gung kibi waldong henyé. Jésu jom duro kuburo dugo, ddi osum gelé 
kalang ga yaué combu. 

4 Kiddin ga ddi ba yé kual ka na, ddi yei Simon wa: Ji jebu kuburo a kiddin ga 

ddigé lam, kardené keng dang kamdin begageng lau dogeng, ga ’urgeng. 

5 Simon jogu yei wa: Bagulong ni ’uré danga soindo ték, ni ’ima gusa pena 

’eno, ama ca yo goin na, ’enung da bé lau dugo. 

6 Ké bé lau dugo, ké ’yom gusa combu bera lau dogé osum sagedong. 

7 Ké légé kamdigé ga duro kuburo go ddang kobegé, kandia ’erang jégenégé, 

ké ’yé, ké wondé kuburo lé ca’, ké ji ’yoab ca disé to kang. 

8 Kiddin ga Simon Piér ba sol henga lé na, ddi sai poi gomdi tumu Jésu, ddi 

yei wa: Bagulong, ji si gusin waldong cegad a gusung, cawa ’enunga kema go 
isini. 

9 Simon kang kamdi lé sol kagelokemo dang muro ca gusa ga combu ga ké 

ba ’yomi. 

10 Simon kamdi, Jak kang Jâ, Sébedé karndi, ké kau sol kagelokemo dang 

muro main kain bu’. Ama Jésu yei Simon wa: Ji lo muro ’eno, ama cakcak kua 
ji tumu na, ji da ’yom kalang. 

11 Ké jebu kuburo gogé kebu gung, ké ddé henga mam, ké kobu Jésu. 

Jésu bi kema go kaja labia 
(Matié 8.1-4; Mark 1.40-45) 

12 Kiddin ga Jésu wo duro gulong go gumu go pena na, kema go kaja ba 

selinyei kulad wo kené. Kiddin ga ddi ba sol Jésu na, ddi aserong tumoi, ddi 
kembé cindi dugo, ddi oli wa: Bagulong, ji nia dar na, ji bbal ca beleng carara. 

13 Jésu tar kobi cili, ddi yé wa: ’Enung dar, ji bel carara, kobipadda kaja ddé 

kema lé. 

14 Jésu siang dono, ddo ji yoi kema pena ’eno, ama ji ’era geli go tibé Kumu 

gusin, kardené ji wala tibé go Mois ba si, ca gelé kalang mam ca jia wai labia. 

15 Ama nô do gié go Jésu koi lé aju tumu tumu. Kalang ga yaué combu yau ca 

jo kual goi bua, ca kondia bigé labia a duro hoamya dogé bu’. 

16 Ama Jésu ’yé duro gada kaindi ca olé. 

Jésu bu kema go hoamya do sayé labia 
(Matié 9.1-8; Mark 2.1-12) 

17 Wolé go pena kiddin ga Jésu wa gelé na, ga Parisié dang ga gelé so go 

Kumu koi jom gusi ’yoab. Ké saga a duro gulong mam go Galali dang Judé 
dang Jorsalem bu’. Dono do Bagulong toi wo gusu Jésu ca bogé kalang ga 
hoamya labia. 

18 Kalang ai kema goang hoamya do sayé ca gasulong, ké ’yé, ké dar kiddin 

ga andang kulu ca debei tumu Jésu. 

19 Ama ca kalang ga yaué combu na, ké wa kiddin ga debei tumoi ’eno. Ké nai 

ca kulu, ké gebu kulu cai, ké gesinyi dang gasulong gai lé duro kalang ga 
yaué combu tumu Jésu. 

20 Kiddin ga Jésu ba sol bo cindi gogé na, ddi yei go hoamya lé wa: 

Bajandung, ké burogu isinwa doin. 

21 Ga gelé so go Kumu koi kang ga Parisié osum ’eremé wa : Kema go yo 

kual tebenang Kumu kain la wang ga? Na wanga bbalé ca burogé isinwa ga? 
Na Kumu mera ’eno ga? 

22 Jésu sol ’eremé gogé, ddi yégé wa: Keng ’erem main kainya cawa ga? 

23 Na gonia hembal ca yo wa: Ké burogu isinwa doin laba, sa ’era tai ga? 

24 Ama ’enung dar ca keng sela ca Kema Kurondi danga dono duro delinya ca 

burogé isinwa. Ddi yei go hoamya do sayé lé wa : ’Enung yeinya ji, sa aia 
gasulong gain, ’era tain. 

25 Kobipadda kema lé sai dang tumu kalang mam, ddi ai gasulong gai ga ddi 

ba woi cainé, ddi ’yé taiang debainyé go Kumu. 

26 Ké mam sol kagelokemo, ké debain Kumu, ké lé muro, ké yé wa: Na 

solgeng henga ga walia labegé. 

Jésu té Lébi 
(Matié 9.9-13; Mark 2.13-17) 

27 Kardené na, Jésu andang dong, ddi sol kema go ’yo hogé dang jomé duro 

kulu goi go ’yo hogé, gusondi Lébi. Jésu yei wa: Ji kubang. 

28 Lébi sai dang, ddi ddé henga mam, ddi kobi. 

29 Kardené Lébi lei do go soré go gumu tai. Ga ’yo hogé combu dang kalang 

ga ddang jom kebu do dang nagé. 

30 Ga Parisié dang ga gelé so go Kumu koi kederégé homdégé, ké ’enger 

anjama ga Jésu kai wa: Keng di, keng si dang kalang ga ’yo hogé dang ga 
isindong kainya cawa ga? 

31 Jésu jogu yégé wa: Kalang gang labia na, ké go daré go lo kema ’eno, na 

ga hoamya daré kema go lo kema. 

32 ’Enung ’erga ca togé kalang ga geddang ’eno, ama na ca toga kalang ga 

isindong ca ké bega kebegé. 

Ké ’enger Jésu ca asiam 
(Matié 9.14-17; Mark 2.18-22) 

33 Kalang ga pena yé Jésu wa: Anjama ga Jâ kai la asiam waindo waindo bua, 

ké olang bu’, anjama ga Parisié kagé kau la main kain bu’, ama anjama gain 
wa do bua, wa so bu’. 

34 Jésu jogu yégé wa : Keng ’erema ca naré kalang ga keng ba tegagé ca 

soré go ’yo do goi dang tamburwa kudura wo kené ga? Na main kain ’eno. 

35 Ama tabena do ka ai tamburwa kudura a duroigé cong na, na kiddin ga ka 

la asiam dé. 

36 Jésu yégé kual go kera lé bu’. Kema sagu badigé ga herua ca cogenang 

badigé ga malgi ’eno, ddi nia lé main kain na, ddi toinya badigé gai ga herua, 
ga malgi go ’yomé gusu ga herua ’eno. 

37 Kema bé sur kangndo ga herua duro ideli do malgi ’eno, cawa sur kangndo 

da andié ideli, sur kangndo kang ideli da tunyong ca’. 

38 Ama na main kain ’eno, na gad ké bé sur kangndo ga herua duro ideli do 

herua. 

39 Ama kema nia si sur kangndo ga malgi na, ddi dar ga herua ’eno, cawa ddi 

yé wa: Ga malgi ddia ga herua. 

 Luk 6 

Jésu yé kual ca wolé go jurgum 
(Matié 12.1-8; Mark 2.23-28) 

1 Wolé go jurgum Jésu hal duro yagé go kiji. Anjama gai poi koni go kiji, ké 

gongel kobegé ca loié. 

2 Parisié ga pena yégé wa : Keng lé henga ga so guana ba nar ca lo duro 

wolé go jurgum na cawa ga? 

3 Jésu jogu yégé wa : Keng dduginya henga ga Dabid kang kalang gai ba lé 

kiddin ga kurang ba légé ’eno ga? 

4 Ddi andong duro kulu go Kumu koi, ddi ai wo go ké ba bi Kumu sandega 

kalin, ddi di, ddi bigé kalang gai bu’, na wo go so guana ba nar kalang doi, 
ama na ca ga tibé Kumu mera. 

5 Jésu jogu yégé com: Kema Kurondi na wolé go jurgum Bagulondi. 

Kema go kobi sayu 
(Matié 12.9-14; Mark 3.1-6) 

6 Wolé go jurgum go ddang, Jésu andong duro kulu go yaué go Juib kogé, ddi 

osum gelegé. Kema pena wo kené, kobi go barua sayu. 

7 Ga gelé so go Kumu koi dang ga Parisié, ké nyim cindegé ca solé Jésu 

keddo ca kondia da bi labia duro wolé go jurgum ga? Cawa ké dar ca ka da 
wai kual go kembei. 

8 Ama Jésu sol ’eremé gogé. Ddi yei kema go kobi sayu lé wa: Ji sa dang, ’er 

tumu kalang kua mam. Kema lé sai, ddi ’eré tumoigé. 

9 Kardené Jésu yégé wa : ’Enung ’engergenga keng dé : So guana ddana lo 

henga ga ddari duro wolé go jurgum laba, ca na la isinwa ga? Ca na minyu 
kema laba, ké deddu kema ga? 

10 Ddi solgé mam, ddi yei kema lé wa : Tara kobin, ddi tari, kobi lé wai labia. 

11 Ama ké belé mainyé bbani ’eno, ké main gusugé ca ka da lang Jésu wa 

ga? 

Jésu par pajerong gai ga moac ca sua 
(Matié 10.1-4; Mark 3.13-19) 

12 A duro wolé lé na, Jésu nai ca kubung ca olé, ddi ol Kumu dang soindo 

bera ti do keddebor. 

13 Kiddin ga kiddin ba wol na, ddi tega anjama gai gusi, ddi par moac ca sua, 

ddi tégé pajerong ga gié. 

14 Simon (go ddi ba tei Piér bu’), dang kermi André, dang Jak, dang Jâ, dang 

Pilip, dang Bartélemy. 

15 Dang Matié, dang Tomas, dang Jak go Alpé kurondi, dang Simon go ké ba 

tei kié go kambé. 

16 Dang Judas go Jak kurondi, dang Judas Iskariot go aié Jésu gangeldi. 

Jésu gel kalang ga yaué combu, ddi bigé kalang ga hoamya labia bu’ 
(Matié 4.23-25) 

17 Jésu gesingu dugo ca kubung lé kang nagé. Jésu ’eré duro dal kang 

anjama gai ga combi. Kalang combu a ca gesong ga Judé mam, dang 
Jorsalem, dang gulong go gemdong go kebu kurai go Tir dang Sidon, ké yau 
gusi. 

18 Ké ’erga ca jo kual goi bua, ca kondia bigé kalang gagé ga hoamya labia 

bu’. Kalang ga habé ga isini ba gelgé cindegé na, ké wai labia bu’. 

19 Kalang mam dar ca ka cilei, cawa dono wa andang a gusi ca bogé labia 

mam. 

Gusu mowa dang bagen 
(Matié 5.1-12) 

20 Jésu ai cindi sol anjama gai, ddi yégé wa: Keng ga wo duro nyagé na, keng 

danga gusu mowa, Cawa Leu do Kumu toi na togeng, 

21 Keng ga dang kurang cakcak kua na, keng dang gusu mowa, Cawa keng 

da aidong. Keng ga wa ’elé cakcak kua na, keng danga gusu mowa, Cawa 
keng da asu. 

22 Kalang ga nia kaingeng bua, ké ddogeng cong bua, ké nyangdigeng bua, 

ké dorgeng kel bu’ ca Kema Kurondi na, keng danga gusu mowa. 

23 Kiddin ga henga la waigeng na, dda gusugeng muageng bua, tegageng 

péré bu’, cawa boié go gumu wa amegeng a dang ni. Cawa moinderégé lang 
ga cogelé kebu go Kumu koia main kain bu’. 

24 Ama na bagen ca keng ga lainyong, cawa keng wai boié dogeng ’enda. 

25 Bagen ca keng ga ba aidong cakcak kua, cawa kurang da legeng. Bagen 

ca keng ga wa asé cakcak kua, cawa keng da wai homé dang ’elé. 

26 Keng ga kalang mam nia wa pedegeng na, bagen dogeng, cawa 

moinderégé lang ga cogelé kebu go Kumu koi ga poia main kain bu’. 

Kederé ’yo ca kalang ga tebena 
(Matié 5.38-48; 7.12) 

27 Ama ’enung yegenga keng ga wa jo kual guang, dda kederegeng ’ya 

kageng ga tebena, ga jégenageng ké ga wa kainyegeng. 

28 Ga segeng busu ca ké ga wa bbesegeng, ga ulageng ca ké ga wa logeng 

nyagé. 

29 Kema nia sombu mongjein ga pena na, beli kané bu’. Kema nia boddu 

badigé gain ga gumu na, ddai ddi ’ya ga wusin bu’. 

30 Kema goni goni goa olin henga na, ji bi, kema nia ai henga gain na, ji ’yogé 

dang ’eno. 

31 Ji lang kalang main ji ba darang ca kandia lang nain kain rés bu’. 

32 Kederegeng nia ’ya ké ga kederégé ba ’yegeng mera na, boié gogeng wa 

ando ga? Cawa kalang ga isindong kederégé ’ya ké ga kederégé ba ’yégé. 

33 Keng nia lé ddarua danga ké ga ba logeng ddarua mera na, boié gogeng 

wa andi ga? Kalang ga isindong kau la main kain bu’. 

34 Keng nia bu obé gusu kalang ga jogé bogeng obé lé dang mera na, boié 

gogeng wa andi ga? Kalang ga isindong kau biga kamdigé ga isindong obé ca 
kandia jiga bigé obé lé dang kain rés bu’. 

35 Na main kain ’eno, dda kederegeng ’ya kageng ga tebena, ga lagé ddarua, 

ga ubagé henga ama keng ’eremé ca jogé ’yogé dang ’eno, keng da wai boié 
go nain, keng da belé Kumu go dang go do wal karndi bu’, cawa ddi lo olum 
danga kalang ga basé lo désé, dang ga isindong bu’. 

36 Ga lagé kalang olum main Baigeng ba lang olum kain. 

Ddo keng kaidé kual ca kalang ca kamdegeng ’eno 
(Matié 7.1-5) 

37 Keng kaidé kual ca kalang ’eno, Kumu go kaidé kual caigeng ’eno bu’, ga 

sogeng kual ca kalang ’eno, Kumu go sogeng kual caigeng ’eno bu’, ga 
buraga kalang, Kumu da burogeng bu’. 

38 Ga bigé kalang henga, Kumu da begeng henga bu’, ka gesegeng duro 

’engo do gesé do ddari, ka gegedda, to da papsong jorgogeng. Kumu da gesu 
kalin doi a gusugeng main go keng ba gesang gusu kalang kain bu’. 

39 Jésu yégé kual go kera com: Kema go bibé bbal golé mengai go bibé ’eno, 

cawa ké ca’ ka aserong duro ’umbung ’eno ga? 

40 Go tobié bbal ddo go gelei ’eno, ama kiddin ga go tobié goni goni kua nia ka 

gelé goi na, ddia belé mainya go gelei kain. 

41 Ji sol haddemé ga henyé a tî kerminya cawa ga ? Ji sela sia go gumu a 

tindin ’eno ga? 

42 Mena ma ji yé kermin wa: Kermeng, ddang aiein haddemé a tindin cong, ji 

sela sia go gumu a tindin ’eno ga? Go babé, ji aia sia a tindin cong jua ma, 
kardené ddi sai sol kiddin ddar bbal ca aiei kermin haddemé a tindi dé. 

Sia kang wo goi 
(Matié 7.16-20; 12.33-35) 

43 Sia go ddari na, go wo wo go isini ’eno, sia go isini kau go wo wo go ddari 

’eno bu’. 

44 Sia goni goni kau ké solia gusu wo goi. Ké ar tuagiyong wo gua a ca dasi 

’eno. Ké ar sur wo gua a ca dalinkuin ’eno. 

45 Kema go ddari na, ddi durga henga ga ddari ga a duro ddaindi. Kema go 

isini kau ddi durga henga ga isini ga a duro ddaindi bu’. Cawa kema kebi ya 
kual go ba won wo duro ddaindi. 

Kuluyong sua 
(Matié 7.24-27) 

46 Keng teng Bagulong, Bagulong, ama keng la henga ga ’enung ba yegeng 

’enoa cawa ga? 

47 Kema goni goni go ba ’erga gusung go ba jé kual guang ma, ddi lé cainé 

na, ’enung da gelgeng kema go ba genang nai. 

48 Ddi gené mainya kema go ba boi kulu goi, ddi pai umbung ca kubung ddigé, 

ddi debé kulu guiang goi kené. Kiddin ga kang ga kurai ba biong papsong bé 
to kulu lé kau, kulu lé tusong ’eno, cawa ddi boii ddar. 

49 Ama kema goni goni kau goa jé kual guang, ama ddi la cainé ’eno na, ddi 

mainya kema go ba boii kulu goi ca gesong kalin basé paié umbung debé kulu 

guiang goi kené ’eno kain, kiddin ga kang ga kurai ba biong papsong bé to 
kulu lé, kulu lé tusong, toasang goia nain bbani ’eno. 

 Luk 7 

Jésu bi asengar go gumu go Rom kogé marnei labia 
(Matié 8.5-13) 

1 Kiddin ga Jésu ba yégé kalang kual lé kua mam na, ddi ’yé Kapernom. 

2 A kiddin lé na, gumu go asengeriyong aru kogé wo kené, ddiang marnei go 

kederei ’yei nain. Marnei lang hoamya ddi ji ’yoab ca maré. 

3 Kiddin ga gumu go asengeriyong kogé lé ba jé kual go Jésu koi na, ddi gi 

gemdong ga Juib kagé ga pena ca olei kondia ’erang bi marnei lé labia. 

4 Ké ’yé gusu Jésu, ké oliang meregedé, ké yei wa: Kema lé bbal ca ji jigenai. 

5 Kederei ’yé kalang gana combu, na ddi go boienageng kulu go yaué go Juib 

kogé. 

6 Jésu ’yang nagé, kiddin ga ddi ba ’erga to gulong ’yoab na, gumu go 

asengeriyong kogé lé gi kajanderndei gusi, kandia yai wa: Bagulong, ’enung 
go gelein ’eno, ’enung bbala go ji andong tang ’eno. 

7 Na ca ma, ’enung ’erem ca ’enung bbala go oré gusin ’eno bu’. Ama ji ya 

kual mera, marneng lé da wai labia. 

8 ’Enung bang wa to so go gemdong gang kogé, ’enungang asengeriyong to 

so guang bu’. ’Enung yei go pena wa : ’Era na, ddi ’yé, ’enunga yei koné wa : 
’Erang na, ddi ’erga, ’enung yei marnang wa: La kua na, ddi lé. 

9 Kiddin ga Jésu ba jé kual go gumu go asengeriyong kogé lé koi na, ddi pedei 

bbani ’eno. Ddi polin yégé kalang ga yaué combu ga wa koboi wa : ’Enung 
yegenga waldong wang, ’enung waia bo cindi go main kain a duro ga Israél 
’eno dé. 

10 Ké ga gumu go asengeriyong kogé lé ba gigigé na, ké boi caigé jogu tai, ké 

wai marnei lang labia. 

Jésu belé wambu kuranda dang cindi a duro ga maré 

11 Kardené Jésu ’yé duro gulong go gumu go ké ba tei Nain. Anjama gai kang 

kalang ga yaué combu ’yang nai. 

12 Kiddin ga ddi ba ’yé kebu berem ’yoab na, kalang aiga wambu do pena 

kuronda go pena kiddi kiddi temaidi ca oré ’embei. Kalang combu ga a duro 
gulong go gumu lé ’yang na. 

13 Kiddin ga Bagulong ba sola na, kederei homi, ddi sol nyaga, ddi ya wa: Mé 

’elé ’eno. 

14 Kardené ddi ’yé ’yoab, ddi cil gasulong ga kojé temai lé, kalang ga kojé 

temai lé ’eré dugo. Jésu yé wa: Marna, ’enung wa yoin, ji sa dang. 

15 Go maré lé sai jom dang, ddi osum yo kual. Jésu jogi bo ’yoi. 

16 Kalang mam lé muro, ké debainyu Kumu, ké yé wa: Go cogelé kebū go 

Kumu koi go gumu wo duraina. Kumu caga ca jégené kalang gai ’enda. 

17 Nô do Jésu toi lé na, to aju ca gesong ga Judé mam dang gesong ga luregé 

bu’. 

Anjama ga Jâ go disé kalang to kang kai 
(Matié 11.2-19) 

18 Anjama ga Jâ kai yei kual lé kua mam. Jâ té kané sua a duroigé. 

19 Ddi gigé gusu Bagulong ca ’engerei. Na ji go ni ba jé ca jia da ’erga lé laba, 

ni ama go ddang dé ga? 

20 Kiddin ga ké ba ’yé gusu Jésu na, ké yei wa : Jâ go disé kalang to kanga 

gieniang gusin ca ni ’engerein wa : Na ji go ni ba jé ca jia da ’erga lé laba, ni 
ama go ddang dé ga? 

21 A kiddin lé kerab na, Jésu bigé kalang combu labia duro hoamya dogé dang 

hoamya do kebu kai cindo kaindo kaindo, ddi tor habé ga isini cong, ddi 
hangdé kalang ga bibé cindegé combu, ké sol kiddin. 

22 Kardené ddi jogu yégé ké ga Jâ ba gigigé lé wa : Ga ’erageng yai Jâ henga 

mam ga keng ba solgé dang ga keng na jégé, ga bibé sol kiddin bua, ga midili 
’yé bua, ga kaja wai labia bua, ga ddugeré jé kual bua, ga maré belang 
cindegé a duro ga maré bua, ké dorgé ga nyagé Nô do Ddari bu’. 

23 Kema goang ’eremé sua sua cang ’eno na, ddi danga gusu mowa. 

24 Kiddin ga kalang ga Jâ ba gigigé lé ba ’yé na, Jésu sai yégé kalang ga yaué 

combu kual go Jâ koi. Keng ba duro gada ca sola wa ga? Keng ba sola nalu 
do kal wa gigia ga? Na kain ’eno. 

25 Keng ba sola wa ga? Keng ba sola kema go so badigé ga walia gusi ga? 

Ama kalang ga so badigé ga walia gusugé na, dang ké gang lainyong na, ké 
joma ta kermeleng. 

26 Keng ba sola wa ga? Keng ba sola go cogelé kebu go Kumu koi ga? I, 

’enung yegenga waldong wang, ddi ddi go cogelé kebu go Kumu koi. 

27 Kua na Jâ go cidab do Kumu toi ba yé kual goi, Kumu yé wa : Sela, ’enung 

gi kuang go gié wo tumoin ca ddi hanga giyong goin. 

28 Jésu yégé wa: ’Enung wa yogeng waldong wang com: Kema go ké ba woi 

go gumu go ddo Jâ na, wo ’eno, ama ddi go wusin henyé a duro Leu do Kumu 
toi na, ddia gumu ddi. 



142 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

29 Kiddin ga kalang mam, dang ké ga ’yo hogé ba jé kual goi na, ké sol ca 

Kumu na go geddang, na ké ga Jâ ba desegé to kang. 

30 Ama ga Parisié dang ké ga gelé so go Kumu koi na, ké kain henga ga 

Kumu ba dar ca loang nagé bua, dang disé go Jâ koi bu’. 

31 Jésu jogu yégé com : Kalang ga cakcak kua na, ’enung da gel keraigé 

gesegé danga wa? Ké gené mainya wa kain ga? 

32 Ké mainya karang ga jomé to tobero, ké té gusugé wa: Ni ai mogelo ama 

keng wadda ’eno. Ni jibegeng ’eri, ama keng ’elu dang tubu do cindegeng 
’eno. 

33 Cawa Jâ go disé kalang to kang ’erga, ddi da wo ’eno, ddi sa sur kangndo 

’eno, ama keng yé wa: Ddianga habé ga isini. 

34 Kema Kurondi ’erga, ddi wa do, ddi wa so bu’, ama keng yé wa: Sela kema 

go do belem, ddi ’erema ca do dang so go sur kangndo mera, ddia kalang ga 
’yo hogé dang kalang ga isindong bajandigé. 

35 Ama ké ga ba ’yé narua do Kumu toi mam na, ké gelo ca toa geddang. 

Jésu ’yé ta Simon go Parisié 

36 Parisié go pena té Jésu ca ka oré do tai. Jésu ’yé ta kema lé, ddi jom kebu 

do kang nai. 

37 Duro gulong go gumu lé na, tama do lo isinwa wo kené. Kiddin ga to ba jé 

Jésu jom wo kebu do ta Parisié lé na, to ’yang kumbulu go suang goang 
kajaju go ddowa tuna. 

38 To ’eré karé Jésu a gondi, to wa ’elé, to osum pelé gondi dang tubu do 

cindo. Kardené to gurdé gondiang téddi do ca, to ’uindégé, to bégé suang go 
ddowa tuna bu’. 

39 Kiddin ga Parisié go togang Jésu ba sol henga lé kain na, ddi ’erem wa: 

Kema lé nia go cogelé kebu go Kumu koi go cindi na, ddi nia sol tama do wa 
cilei lé na, toa tama do isini. 

40 Jésu sai yéi go Parisié lé wa: Simon, ’enung danga kual go yoin. Simon 

jogu yei wa: Bagulong, ji yang kual lé. 

41 Jésu yei wa: Kalang sua gang tugula do kema go pena toi caigé. Go 

penang laré aru bai cai, konang to bai. 

42 Kiddin ga ké ba wa laré go boiei ’eno na, ddi burogégé ca’. Kema go 

kederei da ’yé bagulondigé lé nain na, na goni ga? 

43 Simon jogu yei wa: ’Enung ’erem ca na ddi go kema lé ba burogiang laré 

nain cai. Jésu yei wa: Ji ya cindi. 

44 Kardené ddi polin sol tama lé, ddi yei Simon wa: Tama lé kua, ji sola ga? 

’Enung ’erga tain, ji bung kang ga pelé guandang ’eno, ama to pel guandang 
dang tubu do cindo, to gurdégé dang téddé do ca. 

45 Ji lang labia dang ’uindé ’eno, ama kiddin ga ’enung ba ’erga tain wasé din 

na, to gelalâng ’uindé guandang ’eno. 

46 Ji begang suang cang ’eno, ama to beng suang guandang. 

47 Na ca ma, ’enung yein wa: Kederé ’yo ga tama lé ka ga nain lé na, gelna ca 

ké burogu isinwa doa do combi lé. Ama kema go ké ba burogi bbani na, 
kederé ’yo gai kau bbani bu’. 

48 Jésu ya tama lé wa: Ké burogu isinwa dué. 

49 Ke ga jomang nai kebu do lé na, ké osum ’engeré gusugé wa: Kema lé na 

wang go bbalé burogé isinwa ga? 

50 Ama Jésu ya tama lé wa : Bo cindi gué minyé, ’era labia. 

 Luk 8 

Kandu ga orang Jésu 

1 Kardené Jésu dal gulong go gemdong dang go karang. Ddi dor Nô do Ddari 

do Leu do Kumu toi kua. Ga anjama moac ca sua ’yang nai. 

2 Dang kandu ga pena ga ddi ba tor habé ga isini cong a kederégé, dang kané 

ga hoamya ga ddi ba bigé labia bu’. Maram (do ké ba ta Maram do Magdala), 
na to do ddi ba tor habé ga isini jurgum a kedera cong. 

3 Jani do Cusa tamdi, ddi go Hérod koi go kebi kak, dang Susan, dang kandu 

ga pena combu ga jégené Jésu kang anjama gai dang henga gagé. 

Kual go kera ca go gesé gasa 
(Matié 13.1-9; Mark 4.1-9) 

4 A duto gulong go gumu goni goni kau, kalang sai ’yé gusu Jésu. Kiddin ga 

ké ba yau combu na, ddi yégé kual go kera lé kua. 

5 Kema pena andong ca oré gesé gasa gai, kiddin ga ddi wa gesé gasa duro 

yagé goi na, gasa ga pena ba duro giyong. Kalang ’yé caigé bua, ceddong ’yé 
goldigé bu’. 

6 Ga pena ba ca gara, kiddin ga ké ba gar na, ké lué cawa gesongang tubu 

toigé ’eno. 

7 Ga pena ba duro tasi, ké garang tasi ca’, ama tasi suyomegé. 

8 Ga pena ba ca gesong ga gur, ké malgu, ké bé caigé, gani kauang cin aru. 

Jésu yégé wa : Keng nia dang gésemé ga jo na, ga jageng ddara. 

Jésu yé kualang kera cawa ga? 
(Matié 13.10-17; Mark 4.10-12) 

9 Anjama ga Jésu kai ’engeri ca kual go kera lé toi. 

10 Jésu jogu yégé wa: Ké bugeng solé ca kual go mendem go Leu do Kumu 

toi kua, ama a gusu kalang ga ddang na, ké yégé kual danga kera. Cawa 
kandia sela, ama kandia solé to ’eno, Kandia ja, ama kandia jo to ’eno. 

Jésu por kual go kera toi ca go gesé gasa 
(Matié 13.18-23; Mark 4.13-20) 

11 Sela, kua na kual go kera lé toi : Gasa lé na kual go Kumu koi. 

12 Kalang ga pena mainya gasa ga ba ba duro giyong kain, ké jé, ama Sidan 

’erga jeddugu kual go ké ba gesu duro ddaindigé lé ca narégé bo cindi ca 
kandia waié minyé ’eno. 

13 Ga pena mainya gesong ca gara, ké jé kual, ké ’yeiang gusu mowa, ama 

gaserégé wo ’eno, ké bu cindi, ké ’yom gusugé wolé bbani, ama kiddin ga 
lamé go gesaué nia waigé na, ké ddé bo cindi gogé cong. 

14 Gasa ga ba ba to tasi na, mainya ké ga ba jé kual, ama ’eremé dang 

tabelang ca lainyong, dang gusu mowa go delinya kua nargé, ké si cindegé 
’eno. 

15 Gasa ga ba ba ca gesong ga gur na, mainya ké ga ba jé kual, ké magi duro 

ddaindigé ddar dang angal, ké jom geddang, ké si cindegé bu’. 

Kual go kera go ca tua 
(Mark 4.21-25) 

16 Kema ’yé tua ca kemba bbasang ca ’eno bua, ca sua to gasulong ’eno bu’. 

Na main kain ’eno, ddi ’oasa dang, ca ké ga andong duroiné sela arinwa. 

17 Henga mam ga ké ba wosegé na, toigé da turong dang, henga mam ga ké 

ba bburogégé na, ka andigé duro arinwa dong. 

18 Ga si cindegeng ddar ca kual go keng ba jei, cawa kema goang henga na, 

ka bi cainé, kema goang henga ’eno na, ka ’yé henga ga bbani ga ddi wa 
’eremé caigé lé cong. 

Jésu ’yoi kang karmei 
(Matié 12.46-50; Mark 3.31-35) 

19 Jésu ’yoi kang karmei ’erga ca waiei, ama kalang ga yaué combu nargé oré 

gusi. 

20 Ké yei Jésu wa: ’Yoin kang karmein ’eré wo dong, ké wa darein. 

21 Ama Jésu yégé wa: ’Yoin kang karmeng, na ké ga wa jo kual go Kumu koi 

bua, ké ga wa magei bu’. 

Jésu nar kal doarang 
(Matié 8.23-27; Mark 4.35-41) 

22 Wolé go pena Jésu nai duro kuburo dang anjama gai, ddi yégé wa: Dda na 

haddegeng tagu kuaba koné. Ké ’yé. 

23 Kiddin ga ké wa oré na, Jésu woi kung. Kobegépadda kal durong nem, 

saiang doyé cin tagu lé, kang papsong won kuburo, ké ji ’yoab ca basong. 

24 Anjama ’yé gusu Jésu, ké libi, ké yei wa: Bagulong, na wa basong. Jésu 

lebu to kung, ddi sai dang, ddi nar kal kang doyé do tungu lé, ké delé, kiddin 
delé juam bbani ’eno. 

25 Jésu yégé ga anjama wa : Bo cindi gogeng wo andi ga? Ama ké lé muro 

dang kagelokemo bbani ’eno, ké yé gusugé wa: Kema lé kua, na wang ga? 
Ddi nar kal dang kang, ké jé kual goi. 

Jésu bi kema goang habé ga isini labia 
(Matié 8.28-34; Mark 5.1-20) 

26 Ke haddu tagu lé, ké ’yé ca gesong ga Garasiné a tagu kuaba koné tumu 

Galali. 

27 Kiddin ga Jésu ba gesin a duro kuburo na, kema go pena go a duro gulong 

go gumu lé, jiminyang nai. Kema langa habé ga isini tumu din, ddi si badigé 
gusi ’eno, ddi jima duro kulu ’eno, ama ddi jomda ca kemgané. 

28 Kiddin ga ddi ba sol Jésu na, ddi soi ’elé, ddi aserong tumoi dugo, ddi yei 

kualang tumu do osi: Jésu, Kumu go dang go ddo wal Kurondi, ji dar wa 
gusung ga? ’Enung olin, ji gelang cindeng ’eno. 

29 Ddi yei kaniya cawa Jésu sianga dono : Keng habé ga isini, andageng dong 

a kederé kema lé. Habé ga isini lé leia lo waindo waindo. Ké saddié kema lé 
kalndi dang gondi dang kunja ca magei, ama ddi ardé kunja lé tau tau, 
kardené habé goli ’yang nai duro gada. 

30 Jésu ’engeri wa: Gusondinya mena ga? Ddi jogu yei wa: Gusondanga bub. 

Ddi yé kainya ca habé ga isini andong kedereia combu. 

31 Habé ga isini lé ol Jésu wa: Ji taieni cong a duro umbung ’eno. 

32 A kiddin lé na, kosiyong geri wo kené, ké wa do ca kubung. Habé ga isini lé 

ol Jésu wa: Ji ddani ni oré andiyong kederé kosiyong lé, ddi ddégé. 

33 Kardené habé ga isini lé andong dong a kederé kema lé, ké ’yé andong 

kederé kosiyong ga geri lé, kosiyong ga geri lé posin geré dderindé dugo ’yé 
bogé cin tagu, ké si kang, ké mam mardong. 

34 Kiddin ga kalang ga magé kosiyong ba sol henga lé kua na, ké geré ’yé yo 

nô lé duro gulong go gumu, dang go karang go duro yagé. 

35 Kalang andiyong dong ca solé henga ga ba lé, ké ’yé gusu Jésu, ké sol 

kema goang habé ga isini kéné tumu lang jomé tumu Jésu dang badigé gusi, 
cindi ddéreré, ké lé muro. 

36 Ké ga ba sol henga lé na, ké yégé kalang kual go kema goang habé ga isini 

lé, labia do ddi ba waio. 

37 Kalang mam ga ca gesong ga Garasiné, ké ol Jésu ca kondia ddagé 

gesong gagé cawa ké lé muro nain. Jésu nai duro kuburo ’yé. 

38 Kema go habé ga isini ba andong dong a kederei lé na, ddi ol Jésu ca 

kondia ddai jomang nai. Ama Jésu ddai ’eno, ddi yei wa: 

39 Jiga ’era tain, ji ’yé yo henga mam ga Kumu ba lang nain. Kema lé ’yé duro 

gulong go gumu, ddi yé henga mam ga Jésu ba lang nai. 

Jairus turmoi dang tana do ba cil Jésu badigé gai 
(Matié 9.18-26; Mark 5.21-43) 

40 Kiddin ga Jésu ba haddu tagu kuaba koné na, kalang ga yaué combu goidei 

cawa ké mam wa amia ddi. 

41 Kardené kema go ké ba té Jairus ’yé gusi. Ddia gumu go duro kulu go yaué 

go Juib kogé. Ddi aserong tumu Jésu, ddi oli ca kondi ’era tai. 

42 Cawa turmoi la pena kiddi kiddi, toanga ddegelé moac ca sua, to wa dara 

maré. Kiddin ga Jésu wa oré na, kalang ga yaué combu wa isebedei. 

43 Tama do pena do kebar ’yé guso ddegelé moac ca sua wo kené, to gel cin 

combu, to toin laré goa mam kuaba go lo kema, ama to wa labia ’eno. 

44 To ’yé kara Jésu, to cil badigé gai kebegé. Kuabapadda kebar do haiyong. 

45 Ama Jésu ’enger wa: Wanga cilang ga? Kalang mam yei wa: Na ni ’eno. 

Piér yei wa: Bagulong, kalang ga yaué combu lurein, ké wa isebedein. 

46 Ama Jésu yé wa: Kema pena cilang cawa dono do pena durong a gusung. 

47 Tama lé sol ca to bbala wosé guso ’eno, to ’ergang yoré, to aserong tumu 

Jésu, to yei kual lé tumu kalang mam ca toa cilei, toa waiang labia kua padda. 

48 Jésu ya wa: Turmang, bo cindi gué bé labia. 

49 Kiddin ga Jésu wa yo kual dé na, go gié pena saga a ta go gumu Jairus, ddi 

yei wa: Turmoin lé ma ’enda, ji gelalé Bagulong ’eno. 

50 Ama Jésu jé kual goi lé, ddi yé Jairus wa: Ji lo muro ’eno, bu cindi mera, to 

da wai labia. 

51 Kiddin ga ddi ba ’yeni tai na, ddi dda kema go ddang andang kulu dang nai 

’eno, na Piér dang Jâ, dang Jak, dang turmo ba dang ’yoa mera. 

52 Kalang kederégé homdégé, ké mam wa ’elé ca turmo lé, Jésu yégé wa: Ga 

’elegeng ’eno, to mara ’eno, ama to woia kung. 

53 Ké lei bbojo cawa ké sol ca tondia ma. 

54 Ama Jésu ’yom kuaba, ddi yang tumo do osi, turmo mé sa dang. 

55 Kebo dé, kuabapadda to sai dang, Jésu yégé kandia bo do. 

56 Kalndo sol kagelokemo bbani ’eno, ama Jésu yégé wa: Kandia yoi kema 

pena ’eno. 

 Luk 9 

Jésu gi anjama gai ga moac ca sua 
(Matié 10.5-15; Mark 6.7-13) 

1 Jésu yau anjama ga moac ca sua lé, ddi bigé dono do taié habé ga isini 

cong, dang dono do bogé kalang ga hoamya labia. 

2 Kardené ddi gigé ca kandia dura nô do Leu do Kumu toi toa bua, kandia bo 

kalang ga hoamya labia bu’. 

3 Ddi yégé wa: Ddo keng aié henga pena kobegeng ca orang ’eno, kau cilang, 

kau magela, kau wo, kau laré, kau badigé sua. 

4 Kiddin mam ga ka yalgeng na, ga jima duro gulong lé bera oré gogeng. 

5 Kiddin gani gani mam ga kalanga kain yalegeng na, ga dda gulong gogé, ga 

ddagada ususu do gondugeng cong, kua da jia henga ga hendé caigé. 

6 Ga anjama lé ’yé, ké dal gulong mam, ké dor Nô do Ddari, ké bigé kalang ga 

hoamya labia a kiddin mam. 

’Eremé go Hérod koi 
(Matié 14.1-12; Mark 6.14-29) 

7 A kiddin lé na, kelma Hérod jé kual ca henga ga ké ba légé lé mam, ama ddi 

sol toi ’eno, cawa ga pena yei wa: Jâ go disé kalang to kanga belang cindi a 
duro ga maré. 

8 Ga ddang yé wa : Na Eli jogang ddi, kané yé wa : Na go cogelé kebu go 

Kumu koi go tumua bela ddiang cindi a duro ga maré. 

9 Ama Hérod yé wa : ’Enung wal Jâ cai, ama kema go wa lo henga ga ’enung 

wa jo kual gogé lé kua mam na, na wang ga? Ddi dar ca ddia solé Jésu. 

Jésu bigé kalang dubu bai do 
(Matié 14.13-21 ; Mark 6.30-44; Jâ 6.1-14) 

10 Ga gié jiga gusu Jésu, ké yei henga mam ga ké ba légé. Ddi golgé ’yang 

nagé to gulong go gumu go ké ba tei Bétsaida. 

11 Kiddin ga kalang ga yaué combu ba jé main kain na, ké kobi. Jésu yalgé, 

ddi yégé kual go Leu do Kumu toi, ddi bigé ga hoamya labia. 

12 Kiddin ga teba ba ji ’yoab ca karé na, anjama ga moac ca sua lé ’yé gusu 

Jésu, ké yei wa: Dda kalang ga yaué combu ’era duro gulong go karang, dang 
go duro yagé go lurana ca ké wa do, dang kiddin ga woié kené, cawa kua, na 
wa duro gada. 

13 Ama Jésu yégé wa: Keng gang gusugeng ga bigé henga ga do. Ké jogu yei 

wa : Nianga wo bai dang gusa sua mera, amalaiga ji dara ca nia ’era kelu wo 
ca kalang lé kua mam ga? 

14 (Bainyong wo kené bbal main dubu bai kain.) Jésu yégé anjama gai kandia 

sigé jima dugo beram beram to bai to bai kain. 

15 Ga anjama jé kual lé, ké sigé jom dugo mam. 

16 Jésu nyim wo go bai dang gusa go sua lé, ddi ai cindi dang, ddi lei Kumu 

désé ca do lé. Ddi gosindé dugo, ddi bigé anjama gai ca kandia bigé kalang 
ga yaué combu lé. 

17 Ké mam di, ké aidong. Anjama gai nyim to do jo wondé borong moac ca 

sua. 

Piér yé waldong wang Jésu na Krist 
(Matié 16.13-19; Mark 8.27-29) 

18 Wolé go pena kiddin ga Jésu wa olé kaindi pena na, anjama gai ’yé gusi, 

ddi ’engergé wa: Kalang ga yaué combu wa yo wa: ’Enunga wang ga? 

19 Ké jogu yei wa: Ga pena yé wa: Jia Jâ go disé kalang to kang, kané yé wa: 

Jia Eli, kané ga ddang yé wa : Jia kema go cogelé kebu go Kumu koi go 
tumua bela ddianga cindi a duro ga maré. 

20 Ama Jésu ’ergergé wa: Keng gang yé ’enunga wang ga ? Piér jogu yei wa : 

Jia Krist go Kumu koi. 

Jésu yé kual go temaidi kua dang belé goi goang cindi a duro ga maré 
(Matié 16.20-28; Mark 8.30—9.1) 

21 Jésu yégang dono kandia yoi kema pena kual lé ’eno. 

22 Ddi yégé com: Na gad Kema Kurondi gel cin combu, kalang ga gemdong 

dang ga tibé Kumu gemdong gagé dang kalang ga gelé so go Kumu koi, ka 
kainyi, ka deddi, kardené wolé subu ddia belang cindi a duro ga maré. 

23 Kardené ké mam, ddi yégé wa: Kema go nia dar orang nang na, ddi kainya 

gusi cong, ddi aia adegelé goi, ddi kubang. 

24 Cawa kema goni goni goa dar ca minyé gusi na, ddia basi cong, ama kema 

goni goni goa basu gusi cong cang na, ddi da minyei. 

25 Kema nia wai henga ga delinya ka mam ma, ddi basu keudi cong na, ddi 

waia jégené wa ga? 

26 Kema goni goni goa lé dasi cang dang kual gang na, Kema Kurondi da lé 

dasi cai kiddin ga ddia ’erga dang hormo doi bua, dang do Bai toi bua, kang 
kangiyong gai ga carara bu’. 

27 ’Enung wa yogenga cindi waldong wang : Ga pena wo kené a duroigeng go 

maré ’eno, bera ka sola Leu do Kumu toi tumu jua. 

Jésu gusi belé kaindi 
(Matié 17.1-8; Mark 9.2-8) 

28 Kiddin ga Jésu ba yégé kual lé na, bbal main wolé margum kain, kardené 

ddi gol Piér dang Jâ dang Jak, ddi naiang nagé ca kubung dang ca olé. 

29 Kiddin ga ddi wa olé dé na, cindi belé kaindi, badigé gai piyong biddid 

biddid béré hér bbani ’eno. 

30 Kobipadda kalang sua yo kualang nai, na Mois kang Eli. 

31 Ké ’erganga hormo do dang, ké wa yo kualang Jésu ca ddain da ser to kual 

go ca maré goi go a Jorsalem. 

32 Piér kang ké ga orang nai na, ké woi kung nain, ama kiddin ga ké ba lebu to 

kung na, ké sol hormo do Jésu toi dang kalang sua ga ba ’eré dang nai. 

33 Kiddin ga kalang lé ba ’yé ddé Jésu na, Piér yei wa: Bagulong, na ddar na 

jomegeng ba, dda ni nyané bela subu, pena cain. Pena ca Mois, pena ca Eli. 
(Piér sela kual go ddi wa yoi ’eno.) 

34 Kiddin ga ddi wa yo kual dé na, meddalin do pena ’erga debegé marem, 

kiddin ga anjama ba sol meddalin debegé marem na, ké lé muro bbani ’eno. 

35 Ké jé nô yaga a duro meddalin wa: Kua na Kurandang go ’enung ba pari, 

ga jageng kual goi. 

36 Kiddin ga ké ba jé nô lé na, kardené ké sela kema pena ’eno, na Jésu 

mera. Ga anjama magu kual lé jang. A kiddin lé na, ké yai kema pena henga 
ga ké ba solgé lé ’eno. 

Jésu bi kurong goang habé ga isini labia 
(Matié 17.14-18; Mark 9.14-27) 

37 Waindo, kiddin ga ké ba gesingu dugo a ca kubung lé na, kalang ga yaué 

combu jiminyang Jésu. 

38 A duro kalang ga yaué combu lé na, kema pena soi noi dang togé wa: 

Bagulong, ’enung olin, ji ’era sela kurandang, na ddi bang pena kiddi kiddi 
kuabang. 

39 Habé ga isini wa loi, kobipadda ddi soi ’elé, ké surei aseriang dono, kebi sai 

sebinya, ké geli cindi bbani ’eno, ké ddai kala ’eno. 

40 ’Enung ol anjama gain kandia dura habé lé cong, ama ké bbala ’eno. 

41 Jésu jogu yégé wa: Ai keng kalang ga basé bo cindi ga isindong, na mini 

com ma, ’enung da jom daiang nageng ga? Na mini com ma, ’enung da ’yom 
gusung dang nageng ga? Gulang kurondin lé wo ké. 

42 Kiddin ga kurong lé ba ’yé gusi na, habé ga isini lé dolmi noad, ké aseri 

dugo, ké geli cindi bbani ’eno. Ama Jésu yégé habé ga isini lé kualang dono, 
ddi bi kurong lé labia, ddi jogi bi bai. 

43 Kalang mam sol kagelokemo ca dono do gemyai do Kumu toi toa. 

Jésu jogu yé kual go temaidi kua dang belé goi goang cindi a duro ga maré 
(Matié 17.22-23; Mark 9.30-32) 

Kiddin ga kema goni goni wa solé kagelokemo ca henga ga Jésu wa logé dé 
na, ddi yégé anjama gai wa: 

44 Ga magageng kual go ’enung wa yogengang nai cakcak kua dang duro. Ké 

bu Kema Kurondi kuaba kalang. 

45 Ama ké sela kual lé toi ’eno cawa na kual go saddé, ké ’enger Jésu kual lé 

toi ’eno, ké la muro. 

Na wanga gumu ga? 
(Matié 18.1-5; Mark 9.33-37) 

46 Ga anjama main gusugé ca wanga go gumu duroigé. 

47 Jésu sol ’eremé gogé, ddi gulga kié go wusin si durdi. 

48 Ddi yégé wa: Kema goni goni goa ’yé kié go wusin lé kua ca kondang na, 

ddi ’yenga ’enung bang, kema goni goni goa ’yeng na, ddi ’ya ddi go ba 
gigeng bu’. Cawa kema goni goni goa go wusin a duroigeng na, ddia go 
gumu. 

Kema goni goni goa tebenang nageng ’eno na, na kogeng 
(Mark 9.38-40) 

49 Jâ yei wa: Bagulong, ni sol kema pena wa taié habé ga isini congang 

gusondin, ni dar ca narei cawa ddiang nana ’eno. 

50 Jésu jogu yei wa: Ga narei ’eno, cawa kema go tebenang nageng ’eno na, 

na kogeng. 

Gulong go Samari kain ’yo Jésu 

51 Kiddin ga kiddin ba ji ’yoab ca ké aié Jésu na, ddi belé cindi ca oré 

Jorsalem. 

52 Ddi gi kai ga gié tumoi. Ké ’yé, kardené ké andong duro gulong go Samari 

ca nyané kiddin cai. 

53 Ama kalang ga gulong lé dar ca ’yoi ’eno, cawa ddi wa ora Jorsalem. 

54 Kiddin ga anjama gai Jak kang Jâ ba sol main kain na, ké ’engeri wa: 

Bagulong, ji dar ca ni tega tua a dang ca to gesin caigé ulgé cong ga? 

55 Jésu jogu bberajégé. 

56 Ké ’yé duro gulong go ddang. 

Ké ga daré kobé Jésu 
(Matié 8.19-22) 

57 Kiddin ga ké wa oré a giyong dé na, kema go pena yei Jésu wa : ’Enung da 

kobin a kiddin mam ga jia ’yé kené. 

58 Jésu yei wa: Tela danga umburong ga, ceddong kau danga gulondigé, ama 

Kema Kurondi dang kiddin ga woié ca bogé gelalé ’eno. 

59 Ddi yei kema go ddang wa: Kubang, ama kema lé yei wa: Bagulong, ddang 

’enung oré ’embé bang jua dé. 

60 Jésu jogu yei wa: Dda ga maré ké ’embu gusugé ga maré, ama ji na, ji ’era 

dura Nô do Leu do Kumu toi toa. 

61 Kema go ddang com yei wa: Bagulong, ’enung da kobin, ama ddang ’enung 

oré logé kalang ga tang gulong labia jua dé. 

62 Jésu yei wa: Kema goa ’yom bandang ca yagé ma, ddi nia polin kardi na, 

ddi bbala ca Leu do Kumu toi ’eno. 

 Luk 10 

Jésu gi kalang to jurgum ca sua 

1 Kardené na Bagulong par kalang ga pena to jurgum ca sua, ddi gigé sua 

sua, ké ’yé tumoi duro gulong dang kiddin mam ga ddi ba ’erem ca oré kené. 

2 Ddi yégé wa: Gasa combu wo kené, ama ga gié ga ca walega bbani. Ga 

ulageng Bagulong go gasa, ddai ddi gi ga gié com ca walé gasa gai. 

3 Ga ’erageng, ’enung gigeng mainya gamgé ga karang kain a duro ga 

bagomso. 

4 Ddo keng aié magela do jinadi ’eno, kau magela do tungu, kau giabé, ddo 

keng ’eré duro giyong loi kema labia ’eno. 

5 Kiddin ga kenga andong duro gulong na, ga laga waigi tumu jua. 

6 Kema go jali juam nia wo kené a duro gulong lé na, ddia ’yé waigi dogeng lé, 

nia kain ’eno na, waigi dogeng da jiga gusugeng. 

7 Ga jimageng duro gulong lé, henga ga ké bugeng na, ga dageng, ga sageng 

cawa go gié bbal ca boié goi. Ga cogelegeng gulongang gulong ’eno. 

8 Kiddin ga kenga andong duro gulong go gumu go ka ’yalgeng na, ga dageng 

do go ka bugeng. 

9 Kalang gang hoamya ga a duro gulong go gumu lé na, ga bigé labia. Ga 

yaga kalang ga gulong lé wa: Leu do Kumu toi caga ’yoabang nageng. 

10 Ama kiddin ga kenga andong duro gulong go gumu go ka ’yalageng ’eno 

na, ga andageng dong, ga yageng wa: 

11 Ususu do gulong gogeng lé toi do gondini na, ni ddagedegeng dang na 

dugo, ama ga selageng ddara, Leu do Kumu toi caga ’yoabang nageng. 

12 Ama ’enung wa yogeng waldong wang : Duro wolé go kaidé kual na, ka 

kaidé kual go gumu ca gulong lé ddi go Sodom. 

Gulong go gemdong go ba kain bo cindi 
(Matié 11.20-24) 

13 Bagen doin, ji gulong go Korasin, bagen doin ji gulong go Bétsaida, cawa 

ké nia la gié go dono go kagelokemo duro Tir, dang Sidon main ké ba lang 
duroigeng kain na, ké nia bé kebegé wa din, ké nia jom dugo dang badigé ga 
malgé gusugé dang tiri caigé bu’. 

14 Na ca ma, duro wolé go kaidé kual na, ka kaidé kual go gumu caigeng ddi 

go Tir dang Sidon. 

15 Ji gulong go Kapernom, ji ’erem ca sibé bera oré dang ga? Ka jogin cain 

dugo bera cin tua do kerbinya. 

16 Ddi yégé anjama gai com : Kema goni goni go ba jé kual gogeng na, ddi ja 

guang kual bu’, kema goni goni goa kaingeng na, ddi kainyunga ’enung bu’. 
Kema goni goni goa kainyung na, ddi kainya ddi go ba gigeng. Jogang go ké 
ga to jurgum ca sua lé kogé 

17 Kalang ga to jurgum ca sua ga ddi ba gigé lé na, ké jigang gusu mowa, ké 

yei wa: Bagulong, kiddin ga ni ba si habé ga isini dang dono dang gusondin 
na, ké jé kual goni. 

18 Jésu jogu yégé wa: ’Enung sol Sidan aserang a dang main wulainyé kain. 

19 Ga jageng, ’enung bugeng dono do ddoderé kumbulo dang ddisini, dang 

dono do go tebena toi mam, henga ga isini pena go logeng ’eno. 

20 Ama go logeng gusu mowa ca habé ga isini ba jé kual gogeng mera ’eno, 

ama ga lageng gusu mowa cawa ké pasu gusondegeng wo dang ni. 

Jésu gusi mowi 
(Matié 11.25-27; 13.16-17) 

21 A kiddin lé na, Habé ga Kumu kai mowi Jésu gusi bbani ’eno, ddi yé wa: Ai 

Ba, Bagulong go dangang dugo, ’enung lein désé ca ji ba gelgé karang henga 
ga ji ba wosegé ca kalang ga naderong dang kalang ga solé, ’I Ba, ji lé main 
kainya ca henga ga kederein ba dargé. 

22 Bang bung henga mam, kema go solé Kurong, kondia wang ga na, wo ’eno, 

na Ba mera. Kema go solé Ba, kondia wang na, wo ’eno, na Kurong mera 
dang ké ga Kurong ba dar ca gelegé. 

23 Kardené Jésu polin sol anjama gai, ddi yégé wa: Kenganga gusu mowa ca 

solé henga ga keng wa solegé. 

24 Cawa ’enung yegenga waldong wang : Ga cogelé kebu go Kumu koi combu 

dang kermeleng, ké dar ca ka solé henga ga keng wa solegé, ama ké selagé 

’eno, ké dar ca ka jo henga ga keng wa jogé, ama ké jagé ’eno. Kual go kera 
go kema go ddari go Samari koi 

25 Go gelé so go Kumu koi go pena ’yé gusu Jésu ca gesauei, ddi ’engeri wa: 

Go gelé, ’enung da la mena ma, ’enung waiang cin ga bera kuddum ga? 

26 Jésu jogu yei wa: Ké pasua mena a duro so guana ga? Kiddin ga ji ba 

ddogin na, ji ja mena ga? 

27 Kema lé jogu yei wa: Dda kederein ’ya Bagulong Kumu goin dang ddaindin 

mam, dang keudin mam, dang dono doin mam, dang ’eremé goin mam, dda 
kederein ’ya mondin main gusin kain. 

28 Jésu yei wa: Ji jogu kual cainé ddar bbani ’eno, la main kain, jia jomang 

cindin. 

29 Ama go gelé so go Kumu koi lé dar ca doré gusi cong a duro kual lé, na ca 

ma ddi ’enger Jésu wa: Moandang na wang ga? 

30 Jésu jogu yei wa: Kema go pena sai a Jorsalem ca oré Jariko. Ga golé 

giyong ’yomi, ké nyirdé badigé gai, ké tei, kardené ké ddei ’yoabang maré. 

31 Kardené go tibé Kumu wa oré duro giyong lé, kiddin ga ddi soli na, ddi 

cangu tibin giyong, ddi hali kalin ’yé. 

32 Kema go Lébi ’erga duro giyong lé, ddi sol kema lé, ddi cangu tibin giyong, 

ddi hali kalin ’yé main kain bu’. 

33 Ama kema go Samari go pena wa oré terga duro giyong lé bu’, ddi ’erga 

’yoabang nai, kiddin ga ddi ba soli na, ddi sol nyagei. 

34 Ddi ’yé gusi, ddi bei suang dang sur kangndo cin ’yanyong gai, ddi por bidi 

doi, ddi temdang ’yanyong gai lé, kardené ddi aii ca kura goi, ddi ’yang nai 
duro kulu go kergé, ddi magi kené. 

35 Waindo ddi dor laré go ddoarna sua, ddi bi kema go magé kulu go kergé lé, 

ddi yei wa : Maga kema lé kua ddar, kiddin ga ’enunga jiga na, ’enung da ca 
boiin laré ga ddo koin go ji ba mondi ca kema lé. 

36 Jésu jogu ’engeri wa: A duro ké ga subu lé na, ji ’erema ca na gonia go ga 

golé giyong ba ’yomi tei lé mondi ga? 

37 Go gelé so go Kumu koi lé jogu yei wa : Na ddi go ba lei ddarua. Jésu jogu 

yei wa : ’Era, ji la main kain rés. 

Jésu ’yé ta Marta kang Maram 

38 Kiddin ga Jésu kang anjama gai wa oré a giyong dé na, ké andong duro 

gulong go pena, tama do pena do ké ba ta Marta yali ’yang nai ta. 

39 Toang temdo do ké ba ta Maram, to jom tumu Bagulong ca jo gelé goi. 

40 Marta wa kuaié guso nain ca gié go kanduai combu,. to ’yé gusi yei wa: 

Bagulong, ji ’erem ’eno ga? Sela temdeng ddeng, ’enung wa lo gié mam 
kaindeng, ji ya to jégenang. 

41 Bagulong joga ya wa : Marta Marta, mé kuai gusé dang ’eremé ca henga 

combu. 

42 Ama henga pena na golgo, Maram par henga ga ddari ga kema bbal ca 

’yogé kuaba ’eno. 

 Luk 11 

Jésu gelgé olé 
(Matié 6.9-13; 7.7-11) 

1 Wolé go pena Jésu wa olé a kiddin ga pena. Kiddin ga ddi ba ol ka na, 

anjama goi go pena yei wa: Bagulong, ji gelni olé main Jâ ba gelgang anjama 
gai kain. 

2 Jésu yégé wa: Kiddin ga kenga ca olé na, ga yageng wa : Ai Ba, Dda ké sela 

gusondin arin carara, 

3 Dda termala doin ’erang, 

4 Bini do go bbaleni waindo waindo, Buraga isinwa doni, Ca ni buraga ké mam 

ga loni isinwa, Ddo ji orang nani duro gesaué ’eno. 

5 Jésu jogu yégé com : Na wang a duroigeng goang bajandi, ddi ’yé gusiang 

duro soindo ca olei, ddi yei wa: Bajandeng, ubang wo subu. 

6 Cawa bajandeng go pena caga tang, ’enung wa henga ga boi ’eno. 

7 Amalaiga kema go a duro kulu lé da jogu yei wa : Ji ddang kené jang, kulu 

kebianga libé, karndeng dang woié wo gusung ca gasulong, ’enung bbal ca so 
dang boin wo lé ’eno. 

8 ’Enung wa yogeng, ddi go sai dang boi ca kondia bajandi ’eno, ama ddi sai 

bi henga mam ga ddi ba dargé, na ca osé go ddi ba osi nain. 

9 ’Enung wa yogeng, ga ulageng, ka begeng, ga darageng, keng da wai, ga 

ddagageng kulu kebi, ka hangegeng. 

10 Cawa kema goni goni go wa olé na, ka bi, ddi go wa daré na, ddia wai, ddi 

go wa ddagé kulu kebi na, ka hangi. 

11 Na wang a duroigeng nia ba ma, kurondi nia oli gusu ma, ddia bi kumbulo 

ga? 

12 Laba , ddi nia oli dési ma, ddia bi ddisini ga? 

13 Keng ga isindong, keng sol henga ga ddaderong ga bogé karndegeng, Ba 

go dang ni da bigé ké ga wa oloi Habé gai ga arin carara main kain bu’. 

Jésu jogu yégé ca kual go ké ba si cai 



155 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

(Matié 12.22-30; Mark 3.20-27) 

14 Jésu wa taié habé ga isini ga belé kema ddugeré. Kiddin ga habé ga isini lé 

ba andong dong na, kema go ddugeré lé yé kual. Kalang ga yaué combu sol 
kagelokemo bbani ’eno. 

15 Ama kalang ga pena yé wa : Sidan go ké tei Bélsébul, na habé ga isini 

kelmaga boi dono do taié habé lé cong. 

16 Kané dar ca ka ’yomoiang kual, ké ’engeri ca kondia gelgé gié go dono go 

kagelokemo go ba saga a gusu Kumu. 

17 Ama Jésu sol ’eremé gogé, ddi yégé wa : Leu doni doni do kalang ga nia 

gosindé sua tebenang gusugé na, to da tunyong, gulong nia gosin tebenang 
gusi na, ddi da tunyong bu’. 

18 Sidan nia sai tebenang gusi na, mena ma leu doi da ’era ga? Cawa keng yé 

wa : ’Enunga wa taié habé ga isini cong danga dono do Bélsébul toi. 

19 ’Enung nia taiga main kain na, na wanga bogé kalang gageng dono do 

taiégé ga? Kalang gageng gel dong ca kenga wané. 

20 Cindi ’enung tai habé ga isini cong danga dono do Kumu toi. Kua na 

gelegenga ca Leu do Kumu toi caga gusugeng. 

21 Kiddin ga kema go dono dang henga gai ga kembul wa magé gulong goi 

na, gulong goi joma labia. 

22 Ama kema go ddoiang dono nia ’erga na, ddia ddi, ddia nyim henga gai ga 

kembel ga ddi ba magu gusiang nagé lé, ddia gosin henga gai mam ga ddi ba 
nyimgé. 

23 Kema goang nang ’eno na, ddi tebenang nang, ddi goa jégenang yaué ’eno 

na, ddi ddasinda cong. 

Jogé go habé ga isini kogé 
(Matié 12.43-45) 

24 Kiddin ga habé ga isini ba andong dong a kederé kema na, ké ’yé daré 

kiddin ga haii a duro gada ca bogé gelalé. Ké nia wa kiddin ’eno na, ké ’yé 
gusugé wa: Dda ’enung jogé tang kiddin ga ’enung ba andegang kené. 

25 Ké jogu, ké wai gulong gogé saré dang nyané ddar. 

26 Kardené ké andong ’yé, ké gulga habé ga isini ga ddang jurgum ga 

ddoagang isinwa kang nagé ca jomé kené. Main kain na, kema lé jomé goi toi 
do karé na isin, ddi go tumu. 

Gusu mowa go cindi 

27 Kiddin ga Jésu wa yo kual dé na, tama do pena a duro kalang ga yaué 

combu yei wa: Tama do kojé kur goin do boin kobin na, toanga gusu mowa. 

28 Ama Jésu jogu ya wa : Ké ga ba jé kual go Kumu koi ma, ké magi na, 

kanga gusu mowa. 

Ké ’enger ca gié go dono go kagelokemo 
(Matié 12.38-42) 

29 Kiddin ga kalang ga yaué combu ba luré Jésu na, ddi osum yégé : Kalang 

ga cakcak kua, ké kalang ga isindong cawa ké dar henga ga gelé ga 
kagelokemo ga Kumu kai. Ama ka gelgé gié go kagelokemo go ddang ’eno, 
na go Jonas koi mera. 

30 Cawa main Jonas ba jiang henga ga gelé a gusu kalang ga Ninibé kain na, 

Kema Kurondi jia henga ga gelé a gusu kalang ga cakcak lé kua main kain 
bu’. 

31 Duro wolé go kaidé kual na, termali do kuaba go goiyong da sai ’eré tumu 

kalang ga cakcak lé kua ca ’yomegang kual, cawa to saga a delinya toa do 
karé, to ’yé ca jo kual go narua do Salomon koi, ama sela henga ga pena ga 
gumu ga ddo Salomon woi kua. 

32 Duro wolé go kaidé kual na, kalang ga Ninibé da sai ’eré tumu kalang ga 

cakcak lé kua ca ’yomegang kual, cawa kiddin ga kalang ga Ninibé ba jé kual 
go Jonas ba dorgé na, ké bé kebegé, ama sela, henga ga pena ga gumu ga 
ddo Jonas woi kua. 

Arinwa do gusu toi 
(Matié 5.15; 6.22-23) 

33 Kema ’yé tua ca wasa kau kemba bbasang ca ’eno. Na main kain ’eno, ddi 

’oasa dang ca ké ga andong duroiné sela arinwa. 

34 Cindin na main arinwa do gusin toi kain, cindin nia arin carara na, gusin 

mam kau na arin bu’, ama cindin nia isin na, gusin kau na delem bu’. 

35 Ama ji la angal, ddo arinwa do gusin belé delem ’eno. 

36 Gusin mam nia arinwa basé henga ga delem henyé na, gusin mam joma 

arinwa, main arinwa do tua toa do ba arinyang cain geddang kain. 

Jésu ’yom ga Parisié kang kalang ga gelé so go Kumu koi dang kual 
(Matié 23.1-36; Mark 12.38-40) 

37 Kiddin ga Jésu ba yégé kual lé ka na, Parisié ga pena tei kondia ’era da do 

tai. Jésu ’yé jom kebu do. 

38 Kiddin ga go Parisié lé ba sol Jésu basé pelé kalndi tumu jua ca do na, ddi 

sol kagelokemo. 

39 Bagulong yei wa: Sela, keng ga Parisié, keng pela ddarin kang ongerong 

kardigé, ama kederegeng wonanga tabelang ca koié henga bua, dang isinwa 
bu’. 

40 Keng ga mader, Kumu go lo henga lé kardigé na, ddi la duroigé bu’ ’eno 

ga? 

41 Henga ga duro ddarin dogeng dang ongerong dogeng na, ga bigé kalang 

ga nyagé, main kain na henga mam da belé carara caigeng. 

42 Keng ga Parisié na, bagen dogeng, keng bi Kumu henga kebegé pena a 

duro moac, main ga kembo go turodo, dang ga cida, dang ga gasem, ama 
keng ddé geddang dang kederé ’yo ga ca Kumu cong, na ddar keng lé kané, 
keng ddé ga pena ’eno. 

43 Keng ga Parisié na, bageng dogeng, keng dar kiddin ga jomé ga tumu a 

duro kuluyong gageng ga yaué. Kederegeng ’yé labia do hormo do to gasego 
bu’. 

44 Bagen dogeng cawa keng mainya kemgané ga kalang ba selagé ’eno ma, 

ké ’yé caigé kalin kain. 

45 Go pena a duro ké ga gelé so go Kumu koi yei wa: Go gelé kual go ji ba yei 

lé na, ji nyandinia ni bu’. 

46 Jésu jogu yei wa: Keng ga gelé so go Kumu koi kau, bagen dogeng bu’, 

keng nyim henga ga ninyé sigé kalang caigé, keng légé homé nain, ama keng 
gang, keng si tebenegeng cil henga ga ninyé lé ca jégenégé dang ’eno. 

47 Bagen dogeng, keng tobu kemgané ga kalang ga cogelé kebu go Kumu koi 

kagé, ga moinderegeng ba deddegé. 

48 Main kain na, keng ya hendé do gié go moinderegeng kogé go ké ba lé, na 

ddar, cawa ké deddu ga cogelé kebu go Kumu koi, ama keng tobu kemgané 
gagé. 

49 Na ca ma, narua do Kumu toi yé waldong wang : ’Enung da gigé ga cogelé 

kebu go Kumu koi, dang pajerong ga gié, ka deddu ga pena, ka gel kané 
cindegé. 

50 Na ca ma, ka kaidé kual ca kalang ga cakcak lé kua ca deddé go ga cogelé 

kebu go Kumu koi kogé mam, go ké ba deddegé dang delinya toa do debang 
din, bera labegé. 

51 ’I, ’enung wa yogeng: Ka kaidé kual ca kalang ga cakcak lé kua ca temai go 

ké ba deddo mam, dang deddé go Abél koi din, bera deddé go Sakari koi, go 
ké ba deddi duro dandang duroigé, kang kiddin ga carara a duro kulu go yaué 
go Kumu koi. 

52 Keng ga gelé so go Kumu koi na, bageng dogeng, keng ai gurongé go 

hangé tumu do solé. Keng gang andang kené ’eno, ama ké ga ba dar ca 
andong kené kau, keng nargé. 

53 Jésu ddégé, kiddin ga ddi wa oré na, ga gelé so go Kumu koi, dang ga 

Parisié kederégé homdégé, ké lé mainyé bbani ’eno, ké ’engeri kual cindi 
kaindi kaindi combu. 

54 Ké dar ca ka ’yomoiang kual go pena go wané go da andong a kebi. 

 Luk 12 

Ga lageng angalang kalang ga babé 
(Matié 10.26-27) 

1 A duro wolé lé na, kalang bub bub yau bera ké ddoderé gusugang gondigé. 

Tumu jua, Jésu yégé anjama gai wa: Ga lageng angalang subugu do Parisié 
togé, to do poré, na babé gogé. 

2 Henga mam ga ké ba bburogegé na, ka hangé waldong wang, henga mam 

ga ké ba wosegé na, ka solgé. 

3 Na ca ma, kual go keng ba yei duro delem na, ka jei waldong wang. Kual go 

keng ba yei go nyilei sema kalang a duro kulu goang lébé na, ka tei bérné ca 
kulu dang. 

Ddi go kenga geré muro 
(Matié 10.28-31) 

4 Kajanderndeng, ’enung wa yogeng, ddo keng lo ké ga deddé gusugeng 

muro ’eno, ama kardené kang dono do lo henga ga ddang pena ’eno. 

5 ’Enung dar ca gelegeng ddi go kenga geré muro, gergenga Kumu muro, ddi 

go da deddegeng, kardené ddi danga dono do bogegeng cin tua do kerbinya, 
’I, ’enung wa yogeng, na ddi go keng gerei muro. 

6 Ké kel tê tê bai danga sula sua ’eno ga? Ama Kumu guiaba pena a duroigé 

’eno. 

7 Kederem ga caigeng kau, ddi ddoginyégé mam. Ga logeng muro ’eno, cawa 

keleigeng ddi tê tê combu. 

Ké ga yo hendé dang ké ga mainyé ca ka sela Jésu Krist ’eno 
(Matié 10.32-33; 12.32; 10.19-20) 

8 ’Enung wa yogeng: Kema goni goni goa yé kual tumu kalang, ddia go kuang 

na, Kumu Kurondi kau da yé kual goi tumu kangiyong ga Kumu kai bu’. 

9 Ama kema goni goni goa main tumu kalang ddia selang ’eno na, Kema 

Kurondi kau da main tumu kangiyong ga Kumu kai, ddia selai ’eno bu’. 

10 Kema goni goni goa yé kual go isini ca Kema Kurondi na, ka burogi, ama 

kema goa yé kual go isini ca Habé ga Kumu kai na, ké go burogi ’eno bering. 

11 Kiddin ga ka ’yang nageng duro kulu go yaué go Juib kogé ca kaidé kual 

caigeng tumu ga gemdong dang ga ddo ca na, keng solé kegero dang ’eremé 
ca kual go kenga ’yé yo ’eno. 

12 Cawa a kiddin lé na, Habé ga Kumu kai da gelgeng kual go keng da yégé. 

Kual go kera ca kema go lainyong go mader 

13 Kema go pena a duro kalang ga yaué yei Jésu wa: Bagulong, ji yai 

kermeng ca ddi gosinyani deba do bbani toi do ba ddeniang na. 

14 Jésu jogu yei wa: Bajandeng, na wanga suang go kaidé kual ca 

gosinyegeng deba dogeng ga? 

15 Kardené ddi yégé kalang mam wa: Ga lageng angal, ga maga 

gusugengang tabelang do ca lainyong, cawa kema jomang cindi ca henga gai 
’eno, ddiang henga combu kau, bbala ’eno. 

16 Ddi yégé kual go kera wa: Kema go pena go lainyong ba nyim gasa combu 

a duro yagé goi. 

17 Ddi ’eremé, ddi yé gusi wa : ’Enung da la wa ga? ’Enungang kiddin ga 

bbalé ca magé gasa gang lé mam ’eno. 

18 Kardené ddi yé wa: Sela, kua na henga ga ’enung dar ca lo, ’enung da 

dosié tuguluyong gang cong, ’enung da gaddu ga ddang ga gemdong ga 
ddogé, ’enung da bé gasa gang dang henga ga ddaderong mam kené. 

19 Kardené ’enung da yé gusung wa: Gusu jianga henga ga lainyong combu, 

ga bbalé lo ddegelé nain, bega gelalé, ji da, ji sa, gusin muain. 

20 Ama Kumu yei wa: Jia kema go mam, soindo do labegé lé kua na, ka ai 

keudin, main kain na, henga mam ga ji ba magagé ca gusin na, ké jia wang 
ga? 

21 Jésu jogu yégé wa: Kema goni goni go yaué henga ga lainyong nain ca 

gusi na, ddia kema goang henga ga lainyong tumu Kumu ’eno. 

Bo cindi gusu Kumu 
(Matié 6.25-34) 

22 Kardené Jésu yégé anjama gai wa: Selageng, na ca ma, ’enung wa 

yogeng, ga solegeng kegero ca henga ga do ga kenga da abuang gusugeng 
’eno, dang badigé ga kenga da dar ca so gusugeng ’eno bu’. 

23 Cawa keu degeng ddi henga ga do, gusugeng ddi badigé. 

24 Ga selageng ga ga, ké gesu ’eno, ké wala ’eno, kang kiddin ga tugulu ga ca 

bogé henga kené ’eno bu’, ama Kumu wa abegé. Keleigeng ddi kelé go 
ceddong kogé combu. 

25 Na wang a duroigeng bbal ca arné ddegelé doi cainé lam dang ’eremé goi 

ga? 

26 Keng nia bbala ca lo henga bbani ’eno na, cawa ma keng sol kegero ca 

henga ga ddang ga? 

27 Selageng, binyé ga a duro yagé, ké la gié ’eno, ké tega badigé ’eno bu’. 

Ama ’enung wa yogeng wa, Salomon bang dang lainyong nain kau, ddi si 
badigé ga walia ga main binya kogé kain ’eno. 

28 Kumu nia bburoga hademé ga malgé duro yagé labegé, waindo ké bégé cin 

tua do kurjo na, main kain na, ddianga dono do bbalé sogeng badigé 
gusugeng ’eno ga? Bo cindi gogeng bbania mena kain ga? 

29 Ddo keng solé kegero waindo waindo ca daré henga ga do dang ga so 

’eno. 

30 Cawa kalang ga delinya, ké wa dara henga lé main kain mam waindo 

waindo, Ama keng danga Ba go solé henga mam ga keng wa daregé. 

31 Ga daragenga Leu do Kumu toi tumu jua, kardené Kumu da begeng henga 

ga ba ji bu’. 

Lainyong go a dang ni 
(Matié 6.19-21) 

32 Cinga do wusin, ddo mé lo muro ’eno, cawa Baigeng danga gusu mowa ca 

bogeng Leu. 

33 Ga kelegeng henga gageng cong, keng bigé ga nyagé laré lé, ga 

cugenageng magela do basé belé malgi ca gusugeng, ga yauageng lainyong 
gogeng a dang ni, na kiddin ga ké go belé malgi ’eno bua, na kiddin ga kema 
koigé ’eno bua, na kiddin ga hagenyé go keregé ’eno bu’. 

34 Cawa kiddin ga lainyong gogeng wo kené na, ddaindegeng kau sia kené 

bu’. 

Ga gié ga jomé yoal yoal 

35 Ga nyanageng gusugeng ca henga ga wa orang, ga saddageng bbala 

gogeng wurondegeng bua, dda tua dogeng arinya dang bu’. 

36 Jimageng main ga gié ga amé bagulondigé, kiddin ga ddia jiga to soré go 

’yo ca ddagé kulu kibi na, ka hangi. 

37 Ga gié lé bagulondigé nia jiga waigang cindegé yoal yoal na, kanga gusu 

mowa. ’Enung wa yogenga cindi waldong wang: Ddia saddu bbala goi, ddia 
sigé jom dugo, ddi bigé do. 

38 Ddi nia jiga duro soindo kau keddebor waigang cindegé yoal yoal na, kanga 

gusu mowa. 

39 Ga selageng kual lé toi ddara: Gulong bagulondi nia sela kiddin ga koia da 

’erga kené na, ddia nari andong duro kulu lé. 

40 Keng kau jimageng yoal yoal bu’, cawa Kema Kurondi da jiga kiddin ga 

keng ba ’erem kené ’eno. 

Go gié go geddang dang go basé geddang 

(Matié 24.45-51) 

41 Piér yei wa: Bagulong, ji yé kual go kera la caini mera laba, na ca kalang 

mam ga? 

42 Bagulong jogu yei wa: Na wanga go gié go geddang dang go nari ga? Na 

ddi go Bagulondi ba si ca kondia jima yoal yoal ca magé gulong goi. Kiddinya 
bbal na, kondia gusonyagé ga gié kané do gogé. 

43 Go gié lé bagulondi nia jiga waii duro gié main kain lé na, ddianga gusu 

mowa. 

44 ’Enung wa yogenga cindi waldong wang : Go gié lé Bagulondi da si ca 

magé henga gai mam. 

45 Ama go gié lé nia yé gusi wa: Bagulondeng jaga dé, ddi nia osum togé 

kamdi ga gié, ga bainyong dang kandu, ddi nia di, ddi si, ddi koi céré. 

46 Ama kardené bagulondi lé da jiga wolé go ddi wa amei ’eno, a kiddin ga ddi 

sela ’eno bu’. Ddia tei bbani ’eno, ddia gosinyi daiang kalang ga basé 
geddang. 

47 Go gié go ba sol henga ga bagulondi ba dar, ama ddi nia nyana gusi ca lo 

henga ga bagulondi kai ga ddi ba dargé lé ’eno na, ka teiang belau nain. 

48 Ama go gié go sela henga ga bagulondi kai ga ddi ba dargé ’eno ma, ddi lé 

henga ga bbalé togé na, ka teia bbani. Ddi go ké ba bi henga combu na, ka 
’enger henga gusi combu bu’. Ddi go ké ba bi henga cainé nain na, ka ’engeri 
henga cainé nain bu’. 

Kalang cuderong ca Jésu 
(Matié 10.34-36) 

49 ’Enung ’erga ca debé tua ca delinya, ’enung dara ca tua jagu ’enda. 

50 Na gad ’enung wa disé go pena, ’enung wa duro solé bera ca seré to kual 

lé. 

51 Keng ’erema ca ’enunga ’erganga jalua juam ca delinya ga? ’Enung wa 

yogeng, na kain ’eno, ’enung ’erganga coaderang. 

52 Ba ji tuma kua, gulong goang kalang bai na, da cuderong, subu da lé 

tebenang ga sua, ga sua da lé tebenang subu. 

53 Ba da lé tebenang kurondi, kurong da lé tebenang bai. ’Ya da lé tebenang 

turma, turmo da lé tebenang ’yoa, kurong da lé tebenang malgo, kurong tamdi 
da lé tebenang malgo bu’. 

Ga selageng kiddin orang gogé toigé 
(Matié 16.2-3) 

54 Jésu yégé kalang ga yaué combu wa: Kiddin ga kenga sol meddalin wa 

doarang a toiné na, kobegeng padda keng yé wa: Kumu ji ’yoab ca hongé 
kang, kardené henga lé lang kain bu’. 

55 Kiddin ga kenga sol kal yaga a kuaba go goiyong na, keng yé wa: Kiddinya 

ca ’elua, kardené henga lé lang kain bu’. 

56 Ga babé, kengang dono do solé henga ga delinya ka, dang ga dang toigé, 

cawa ma keng sela saman do cakcak lé kua toa ’eno ga? 

Ga nyanageng kualang kageng ga tebena 
(Matié 5.25-26) 

57 Keng kaidé kual go geddang duroigeng ’enoa cawa ga? 

58 Kema nia sin kual cain ca ddia orang nain tumu ga bedang na, ji bia gusin 

waiai, ji nia nyana kualang nai a duro giyong ’eno na, ddia ’yang nain tumu go 
kaidé kual, go kaidé kual da bi kuaba asengar, asengar da debin duro 
gerngang. 

59 ’Enung wa yoin, ji go andong dong ’eno bera jia boia sula toi do karé ba. 

 Luk 13 

Keng nia bega kebegeng ’eno na, kenga ma 

1 A kiddin lé na, kalang ga pena ’erga yé Jésu kual go ga Galali kogé, ké ga 

Pilat ba deddegé kiddin ga ké wa tibé Kumu. 

2 Jésu jogu yégé wa: Keng ’erema ca ga Galali ga ké ba deddegé lé na, ka 

kalang ga lo isinwa nain ddi ga Galali kané mam ga? 

3 Na main kain ’eno, ama ’enung wa yogeng wa, keng nia bega kebegeng 

’eno na, keng mam da ma mainya nagé kain bu’. 

4 Kiddin ga kalang ga moac ca margem ga kulu go porio go Silo go ba ba 

caigé deddegé lé na, keng ’erema ca kandia ga lo isinwa nain, ddi kalang 
kané ga Jorsalem mam ga? 

5 Na main kain ’eno, ama ’enung wa yogeng wa, keng nia bega kebegeng 

’eno na, keng mam da ma mainya nagé kain bu’. 

Kual go kera go ca tuagiang do basé wo kua 

6 Kardené Jésu yégé kual go kera ca kema pena go ba besen tuagiang duro 

yagé goi go sur. Ddi ’yé guso ca daré wo gua, ama ddi wa ’eno. 

7 Ddi yei kema go magé yagé goi wa: Sela, ddegelé subu ’enung wa orang ca 

daré tuagiang lé wo gua, ama ’enung wa ’eno, ji wala cong, to nar kiddin kalin 
yag na cawa ga? 

8 Ama kema go magé yagé lé jogu yei wa: Bagulong, dda duro ddegelé lé kua 

dé, ’enung da yagu toa dang, ’enung da ba gur toa. 

9 Amalaiga dain to da wo, to nia wa ’eno na, jia walo cong dé. 

Jésu bo tama do hoamya labia duro wolé go jurgum 

10 Wolé go jurgum go pena na, Jésu gelgé duro kulu go yaué go Juib kogé. 

11 Ddi wai tama doang hoamya a kené, to danga habé ga isini kedera tumu 

din ddegelé moac ca margum, ké andego gungddang, toang dono do paié 
guso ’eré dang ’eno. 

12 Kiddin ga Jésu ba sola na, ddi ta, ddi ya wa: Tama, mé wai labia a duro 

hoamya dué lé ’enda. 

13 Ddi si kobi ca, kobapadda to pai guso ’eré dang tebba, to osum debain 

Kumu. 

14 Ama gumu go a duro kulu go yaué go Juib kogé lé mainyang Jésu ca 

kondia bo tama labia duro wolé go jurgum. Ddi yégé kalang ga yaué combu 
wa: Wolé wo kené jis go lo gié, ’eragengang kenga wai labia duro wolé lé, 
ama na duro wolé go jurgum ’eno. 

15 Bagulong jogu yei wa: Keng ga babé, kema goni goni a duroigé go poré sî 

goi, kau kura goi ca oré boi kang a duro wolé go jurgum ’eno ga? 

16 Tama lé kua, to Abraham moindi, Sidan saddo ddegelé moac ca margum, 

na ddar go ké pora dang a duro saddé gua lé, a duro wolé go jurgum ’eno ga? 

17 Kual go Jésu ba jogu yégé kai ga tebena lé na, dasi légé, ama kalang ga 

yaué combu mam na, gusugé mowegé nain ca gié goi go ddari mam go ddi 
ba légé. 

Kual go kera ca laidong cindo 
(Matié 13.31-32; Mark 4.30-32) 

18 Jésu yégé wa : Leu do Kumu toi gené mainya wa kain ga? ’Enung da geso 

danga wa ga? 

19 To mainya laidong cindo do kema ba aio geso duro yagé goi kain, to gar, to 

malgu belé main sia kain, ceddong ’yé gaddu gulondigé kelia. 

Kual go kera go ca subugu do céré toi 
(Matié 13.33) 

20 Jésu jogu yégé com : ’Enung da geso Leu do Kumu toi danga wa ga? 

21 To mainya subugu do tama ba aio debo cin keberang do duro ’engo do asé 

dura pena kain, bera to sodu keberang lé mam. 

Gulong kebi go toal 
(Matié 7.13-14, 21-23) 

22 Jésu dal gulong go gemdong dang go karang, ddi gelgé a duro giyong 

kiddin ga ddi wa oré Jorsalem. 

23 Ga pena ’engeri wa: Bagulong, kalang ga ddain da wai minyé na, ka bbani 

ga? 

24 Jésu jogu yégé wa: Ga bia gusugeng ca andong duro gulong kebi go toal, 

cawa ’enung wa yogeng, kalang combu da gesau ca ka andong kené, ama ké 
go bbalé andong ’eno. 

25 Kiddin ga gulong bagulondi nia sai dang ca gurongu kebu na, keng ga ’eré 

dong da osum ddagé kulu kibi lé, kenga yei wa : Bagulong, ji hangani kulu 
kibi. Ddia jogu yegeng wa: ’Enung sela kiddin ga keng basé saga kené ’eno. 

26 Kardené kenga yei wa: Ni di, ni si nang nageng kiddin ga ji ba gelni a duro 

giyong go gulong go gumu goni. 

27 Ddi da yogeng com: ’Enung sela kiddin ga keng ba saga kené ’eno. 

’Erageng ni waldong hasang nang, keng mam ga lo isinwa. 

28 A kua ni, kiddin ga kenga sol Abraham, dang Isak, dang Jakob, dang ké ga 

ba cogelé kebu go Kumu koi mam a duro Leu do Kumu toi na, keng da ’elé 
dang yidié go kegeigeng ca ké ba taigeng dong. 

29 Kalang da ’erga a kuaba go toiné dang kuaba go cainé, dang kuaba go 

milin barua, dang kuaba go goiyong, ka jom kebu do a duro Leu do Kumu toi. 

30 Ga pena ga karu da belé ga tumu, kané ga tumu da belé ga karu. 

Jésu kederei ’yé Jorsalem 
(Matié 23.37-39) 

31 A kiddin lé na Parisié ga pena ’yé gusu Jésu, ké yei wa: Sa, ji ’yé kiddin ga 

ddang cawa Hérod wa darein ca deddein. 

32 Jésu jogu yégé wa: Ga ’erageng yai gijang go hana lé wa: ’Enung wa taia 

habé ga isini cong, ’enung wa bogé kalang ga hoamya labia labegé dang 
waindo, wolé go subu ma, ’enung da ka gié guang dé. 

33 Ama na gad ’enung ’yé duro giyong labegé, dang waindo, dang waindo 

menga, cawa go cogelé kebu go Kumu koi bbal ca maré kiddin ga ddang 
’eno, na a Jorsalem ba. 

34 Jorsalem, Jorsalem, mé do deddé ga cogelé kebu go Kumu koi, ké ga 

Kumu ba gigigé gusé na, mé worindégé dang keddang deddegé, cang mena 
ma, ’enung dar ca yaué kalndigé gusung main tuadda ba yauang karndo ga 
buddu to tela kain, ama mé dara ’eno. 

35 Sela, gulong gué cai da ji bodo kalin. ’Enung yogenga waldong wang : Keng 

go soalang ddang ’eno bera kiddin ga kenga yé wa: Kumu si busu ca ddi go 
orangang gusong go Bagulong koi. 

 Luk 14 

Jésu bi kema go hoamya labia 

1 Wolé go jurgum na, Jésu ’yé ta gumu go Parisié kogé ca do. Kalang ga jomé 

kené na, ké si cindegé ca solé Jésu dang duro. 

2 Kema pena dang hoamya do sodé ’eré tumoi. 

3 Jésu ’enger ga gelé so go Kumu koi dang ga Parisié kual wa: So guana 

ddana ca boi kema go hoamya labia duro wolé go jurgum laba, ddana ’eno 
ga? 

4 Ama ké dar ca jogé yei kual ’eno, kardené Jésu bi go hoamya lé labia, ddi 

ddei ’yé. 

5 Kardené ddi yégé wa: Na wang a duroigeng kurondi, kau si goi nia ba cin 

kelma duro wolé go jurgum na, ddi go aiei dang kobipadda ’eno ga? 

6 Ama ké bbala ca jogé yoi kual ca kual lé ’eno. 

Kual go paré kiddin ga jomé, dang kual go togé kalang 

7 Kiddin ga Jésu ba sol ké ga ké ba tegagé wa poré kiddin ga jomé ga tumu 

na, ddi yégé ké mam kual go kera lé kua. 

8 Kiddin ga kema na tein ca do go soré go ’yo koi na, ddo ji jomé ca kiddin ga 

tumu ’eno, cawa amalaiga ka té kema go gumu go ddoin. 

9 Ddi go ba tegageng lé da yein wa: Sa dang, ddai kiddin, ’era jima ca kiddin 

ga karu, main kain na, dasi da lein. 

10 Lo main kain ’eno, ama kiddin ga ka tein na, ’era jima ca kiddin ga karu, 

main kain na, ddi go ba tein lé na, da yein wa: Bajandung, sa dang, ji jima ca 
kiddin ga tumu. Kua na henga ga hormo cain tumu kalang mam ga ba jom 
kebu doang nain. 

11 Cawa kema goni goni go ba belé gusi kema go gumu na, ka jogi main kié 

go wusin kain, ddi go ba belé gusi main kié go wusin kain na, ka belei kema 
go gumu. 

12 Kardené Jésu yé kema go ba tei lé wa : Kiddin ga jia lé do go teba kau go 

borndo na, ddo ji togé kajanderndein, kau karmein, kau kamdin ga lainyong 
’eno, cawa kardené ka jogu tein, jia jogu waia ga ji ba bigé lé. 

13 Ama kiddin ga jia lé do go soré na, tega ga nyagé, dang ga sayu, dang ga 

midili, dang ga bibé. 

14 Jia lé main kain na, jia wai busu, cawa ké bbal jogé boin baiméné ’eno. 

Kiddin ga Kumu da belé kalang ga ddaderong a duro ga maré na, ddia bin 
boié goin. 

Kual go kera ca do go soré go gumu 
(Matié 22.1-10) 

15 Kiddin ga kema pena go jomé kebu doang Jésu ba jé kual lé na, ddi yei wa 

: Kema go da di Leu do Kumu toi na, ddiang gusu mowa. 

16 Jésu yei wa: Kema go pena lé do go soré go gumu, ddi té kalang combu. 

17 Kiddin ga ddi ba lé do ka na, ddi gi marna goi ca kondia ’era yagé kalang ga 

ddi ba tégé ca kandia ’erang, cawa ké nyan henga mam ’enda. 

18 Ké mam osum yé kualang bandu. Go tumu yei marna lé wa: Ji buragang, 

cawa ’enung kel yagé, na gad ’enung ’yé solei. 

19 Go pena yei wa: Ji buragang cawa ’enung kel sinyong moac, ’enung dar ca 

oré gesauegé. 

20 Koné go ddang yei wa : ’Enung ’ya tama, na ca ma ’enung bbalé oré ’eno. 

21 Marna lé jogu ’yé yoi Bagulondi kual lé mam. Gulong bagulondi lé lé mainyé 

nain, ddi yei marnei lé wa : ’Era duro giyong go gulong go gumu koi, dang ga 
jirang giyong kala, ji gulang ga nyagé, dang ga sayu, dang ga bibé, dang ga 
midili. 

22 Kardené sam na, marna lé ’erga yei wa: Bagulong, ’enung lé kual goin lé 

mam, ama kiddin ga jomé ji wo kené henyé dé. 

23 Bagulong lé yei marnei lé wa: Ji ’era duro giyong go gumu dang go karang 

go duro yagé, ji gulang kalang dang dono ca ké ’erang wuna gulong guang. 

24 ’Enung wa yogeng : Kema pena a duro ké ga ké ba tégé tumu lé na, ké go 

do wo guang ’eno. 

Ca belé anjama na hom 
(Matié 10.37-38) 

25 Kalang ga yaué combu kobu Jésu duro giyong, ddi polinyégé, ddi yégé wa: 

26 Kema go da ’erga gusung, ama ddi nia kainya bai, kang ’yoi, dang tamdi, 

kang karndi, kang karmei ga bainyong, kang karmei ga kandu dang gusi bang 
bu’ ’eno na, ddi go bbalé belé anjama guang ’eno. 

27 Kema goni goni goa aia sia go adegelé goi ca kuabang ’eno na, ddi go 

bbalé belé anjama guang ’eno. 

28 Kema pena a duroigeng nia dar ca boié kulu go porio na, ddi joma dugo jua, 

ddi ddogin laré goi ca na da bbal ga? 

29 Ddi nia la main kain ’eno ma, kiddin ga ddia dé gulong toi dugo na, ddi go 

bbalé gaddé kulu go porio lé karei ’eno, ama kalang da lei bbojo. 

30 Ka yei wa: Kema lé osum boié kulu ma, ddi bbala lo gié goi karei ’eno. 

31 Na main kain bu’, kelma go pena nia dar ca oré worinyé kembelang kelma 

go ddang na, ddi joma dugo tumu jua, ddi ddogin asengeriyong gai ca ddia da 
bbalang asengeriyong gai ga dubu moac, ca worinyé kembelang kelma goang 
asengeriyong ga dubu to sua lé ga? 



167 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

32 Ddi nia bbala ’eno na, ddia gi pajerong gai gusu mondi kelma lé kiddin ga 

ddi jaga suguddong dé, ca ka daié labia. 

33 Jésu jogu yégé wa: Main kain na, kema goni goni a duroigeng nia kainya 

henga gai cong mam ’eno na, ddi go bbalé belé anjama guang ’eno. 

Ddoaga do isini 
(Matié 5.13; Mark 9.50) 

34 Ddoaga na henga ga ddari, ama mowa gua nia durong cong na, ka bela 

mowa ddang danga wa ga? 

35 To ddara ca boga cin gesong ’eno bua, ca gubu ’eno bu’, ama ké ba cong 

kalin, keng nia dang gesemé ga jo na, ga jageng ddara. 

 Luk 15 

Kual go kera ca demagu do ba kaiyong do ké ba jogu waio 
(Matié 18.12-14) 

1 Kalang ga ’yo hogé dang kalang ga isindong yé gusu Jésu ca jo kual goi. 

2 Ga Parisié kang kalang ga gelé so go Kumu koi kederégé homdégé, ké yé 

gusugé wa: Kema lé ’ya kalang ga isindong, ddi wa doang nagé. 

3 Jésu yégé kual go kera lé kua : 

4 Kema pena a duroigeng nia dang gamgé aru, ama pena nia kaiyong na, ddia 

ddé ga to tigesu ca tigesu a kiddin gagé ga do gang, ddia dar demagu do 
kaiyong lé bera ddi waio ba ’eno ga? 

5 Kiddin ga ddia waio na, gusi da mowi nain, ddia ai kordi. 

6 Ddia jogu tai, kardené ddia té kajanderndei dang kamdi, ddia yégé wa: Dda 

gusugeng muageng daiang nang, cawa ’enung wai demagu duang do ba 
kaiyong lé. 

7 Main kain na, ’enung wa yogeng, ka lé gusu mowa a dang ni nain ca kema 

go isini pena go ba bé kibi, ddi ga to tigesu ca tigesu ga daré gemyai ga 
kainyé bogé kebegé cong. 

Kual go kera ca laré go ba kaiyong go ké ba jogu waii 

8 Tama do pena nia dang silé moac, ama pena nia kaiyong na, to da osu tua, 

to da sar gulong gua duroi, to da daro bera to waio ba ’eno ga? 

9 Kiddin ga to nia waio na, to da té kajandernda dang kamdo, to da yégé wa: 

Dda gusugeng muageng daiang nang, cawa ’enung wai silé duang do ba 
kaiyong lé. 

10 ’Enung wa yogeng : Na main kain bu’, kangiyong ga Kumu kai, gusugé da 

moagé ca kema pena go isini go ba bé kibi. 

Kual go kera ca kié go ba kaiyong go ké ba jogu waii 

11 Jésu jogu yégé com : Kema go pena danga karang sua. 

12 Go tê yei bai wa: Ba, bung henga gang ga deba duang do ddain da jeng, 

kardené baigé gosinyigé debé lé duroigé ca’. 

13 Kardené wolé bbani kié go tê lé kel deba doi cong, ddi ’yang laré gol ca 

gesong ga suguddong. A kiddin lé na, ddi mondu laré gol lé cong mam. 

14 Kiddin ga ddi ba mondu laré goi lé mam na, bagedara do tungu ba ca 

gesong lé, ddi ji nyagé, 

15 Ddi dar gié a gusu kema go pena go a ca gesong lé, kema lé sai gii duro 

yagé goi ca magé kosiyong gai. 

16 Ddi dar ca do do go kosiyong kogé, kau kema pena bi ’eno. 

17 Kardené ddi yé gusi wa: Ga gié ga bang kai mam, kanga do combu go ké 

bbal doi karei ’eno, ama ’enung wa maré wo ké kua, dang kurang. 

18 ’Enung so boié cang jogé oré wo bang, ’enung da yei wa: Ba, ’enung lé 

isinwa tumu Kumu dang tumoin bu’. 

19 ’Enung bbala go ji solung main kurondin kain ’eno, ji ’yang main marna goin 

go gié kain. 

20 Ddi boi cai ca jogé oré ta bai. Kiddin ga ddi ba jaga suguddong dang gulong 

dé na, bai selgai, ddi sol nyagei bu’, ddi geré yali, ddi bai muddag. 

21 Kurondi lé yei wa: Ba, ’enung lé isinwa tumu Kumu dang tumoin bu’, ’enung 

bbala go ji solung main kurondin kain ’eno. 

22 Ama bai yégé marnei gai ga gié wa: Gergeng kala, ga nyimang badigé ga 

ddari, ga si gusi, ga si tuju tebenei bua, ga si giabé gondi bu’. 

23 Ga ’imang dang sî go poduwong go ’ini, ga walai, na logeng do go soré go 

gusu mowa. 

24 Cawa ’enung sol kurondang lé kua, main kondia ma kain ’enda, ama ddi 

belguang cindi, ddi kaiyong, ama ’enung jogu waii. Ké osum lo sorang gusu 
mowa. 

25 A kiddin lé na, kurondi go monjoli wa duro yagé dé, kiddin ga ddi ba ’erga to 

gulong ’yoab na, ddi jé tem do waddé, 

26 Ddi té marna go pena, ddi ’engeri kual lé toi. 

27 Marna lé jogu yei wa: Kerminya jogang, bain walé sî go poduwong go ’ini, 

cawa kurondia jiga waiiang labia. 

28 Kurong go monjolé lé, lé mainyé bbani ’eno, ddi kain oré ta bai gulong, bai 

andegang dong ca tei kondia ’erang gulong. 

29 Ama kurong lé jogu yé bai wa: Sela, ’enung lein gié go gianduai ddegelé 

combu, ’enung kainya kual goin ca pena ’eno, ama ji bunga wa, kau ji bung tu 
ca ’enunga lang do go soré niang kajandereng ca pena ’eno. 

30 Ama sela, kurondin lé kua go ba toin henga gain mam gusu kandu ga 

podelo, ama kiddin ga ddi ba biga cai jiga na, ji wali sî go poduwong go ’ini. 

31 Bai yei wa: Kurandang, jia gusung waindo waindo, henga gang mam na 

kain. 

32 Ama na gad na logeng sorang gusu mowa ca kermin go ’enung ba sol main 

kondia ma kain ’enda, ama ddi belguang cindi, ddi kaiyong, ama ’enung jogu 
waii. 

 Luk 16 

Kema go nari go magé henga 

1 Jésu yégé anjama gai wa: Kema go pena go lainyong wo kené, ddiang kema 

go pena go magei henga gai. Ké ’yé kembei gusu Bagulondi lé, ké yei wa: Ddi 
wa toinyé henga gain. 

2 Bagulondi lé tegai, ddi ’engeri wa : Kual go ’enung wa joi cain wa, na cindi 

ga? Ji dduginyang henga mam ga ji wa magegé, cawa ji go bbalé magé 
henga gang ddang com ’eno. 

3 Kema go magé henga lé yé gusi wa: Bagulondang nia taiang duro gié lé ma, 

’enung da la mena ga? ’Enung dang dono do yagé gesong ’eno, ’enunga ula 
henga kau, dasi da leng. 

4 ’Enung sol henga ga ’enung da légé ca kiddin ga bagulondang nia taiung 

cong a duro gié guang lé na, kalang da ’yeng tagé 

5 Kardené ddi tega kalang gang tugula do bagulondi lé toi caigé. Ddi yei go 

tumu wa: Jiang tugula do bagulondang toi cainya mena ga? 

6 Ddi jogu yei wa : Suang go taber dang kumbuluyong ga boderong aru. Ddi 

go magé bagulondi henga gai lé jogu yei wa: ’Ya maktub do pasé tugula doin 
kua, jima dugo kala, ji pasa to bai. 

7 Kardené ddi yei go ddang wa: Tugula doin cainya mena ga? Ddi jogu yei wa: 

Mageliyong ga kiji aru bai. Ddi go magé bagulondi henga gai lé jogu yei wa: 
’Ya maktub do pasé tugula doin kua, ji pasa aru poddin. 

8 Kema go isini go magé henga lé na, bagulondi pedei ca kondia kema go 

nari, cawa kalang ga delinya danga narua do nyané kual duro gusugé, ddi 
kalang ga arinwa ka. 

9 Jésu jogu yégé com : ’Enung wa yogeng : Lageng janang kalang gang 

lainyong go delinya lé kua ka, cawa kiddin ga kenga wia na, ka ’yogeng tagé 
duro kiddin ga jomé bera kuddum. 

10 Kema go geddang ca henga ga bbani na, ddia go geddang ca henga ga 

combi bu’. Kema go geddang ca henga ga bbani ’eno na, ddia go geddang ca 
henga ga combi ’eno bu’. 

11 Keng nia bbala lo gié dang lainyong go delinya lé kua ka dang geddang 

’eno ma, na wanga go bogeng lainyong go cindi ga? 

12 Keng nia geddang ca henga ga ddari ga kema go ddang kai ’eno ma, na 

wanga go bogeng henga ga ddari ga kageng ga? 

13 Marna go gié pena bbal ca lo gié ca kagulondi sua ’eno, ddi kainya pena, 

kederei ’ya pena, ddi jima geddangang go pena, ddi dura go pena kel, keng 
bbal ca lo gié go Kumu koi dang go laré koi bu’ ca’ ’eno. 

Kual go Jésu koi cindi kaindi kaindi 
(Matié 11.12-13; 5.31-32; Mark 10.11-12) 

14 Kiddin ga ga Parisié ba jé kual go Jésu koi lé mam na, ké nyangdiei cawa 

kederégé ’ya laré. 

15 Jésu yégé wa: Keng ’erema ca kenga ga geddang gusu kalang, ama Kumu 

sola ddaindegeng, cawa henga ga kalang ba solgé mainya ga gumu kain na, 
ka henga ga kalin gusu Kumu. 

16 Ké dor nô do so go Mois koi, dang nô do cidab do ga cogelé kebu go Kumu 

koi togé, bera saman do Jâ go disé kalang to kang toi, ama duro saman do 
cakcak lé kua na, ké wa dora Nô do Ddari do Leu do Kumu toi toa, ama kema 
goni goni gaua gusi dang dono ca andong duro Leu lé. 

17 Dangang gesong na hembal ca halé cong, ama jibé go bbani go a duro 

pasé go cidab do so toi na, go halé cong ’eno. 

18 Kema goni goni goa tai tamdi cong, ddi ’yé ’yo do ddang na, ddi la béli, 

kema goni goni goa ’yé tama do kudera ba taio na, ddi la béli bu’. 

Kema go lainyong kang Lasar 

19 Kema go pena goang lainyong nain wo kené, ddi sia badigé ga taga do 

curlin ga keleigé combu gusi, ddi dia do go ddari waindo waindo bu’. 

20 Kema go pena go nyagé go ké ba té Lasar wo kené, gusi mam danga 

’yanyong, ké aii ’yé debei kebu kema go lainyong lé gulong goi. 

21 Ddi dar ca do wo go wa suaderang dugo a kebu kema go lainyong lé, gaié 

’yé tadelé ’yanyong gai. 

22 Go nyagé lé ma, kangiyong aii ’yé soi dur Abraham a dang ni. Go lainyong 

lé ma bu’, ké ’embei. 

23 Go lainyong lé gel cin combu a duro ligiam, ddi aiga cindi selga Abraham 

has, Lasar dang jomé durdi bu’. 

24 Ddi soi ’elé, ddi yé wa: Ba Abraham, ji sela nyageng, ji giyang Lasar, ddai 

ddi si tebenei cin kang, ddi huradda kelandeng cawa tua wa geleng cindung 
bbani ’eno. 

25 Ama Abraham yei wa: Kurandang, ji ’erem ca kiddin ga jiang cindin dé na, ji 

wai henga ga ddari nain, ama Lasar wai gelé go cin combu. Cakcak kua 
ddaindi jali, ama jianga gelé go cin. 

26 Ga ddo mam na, umbung go gumu go ddigé kuddung wo duroinageng. Ké 

ga daré so a gusin kua, ca oré ni gusugeng na, ké bbal halé ’eno, kema pena 
a duroigeng bbal ca halang gusini ’eno bu’. 

27 Kema go lainyong lé yei wa: Ba, ’enung olin, ji gi Lasar ta bang gulong. 

28 Karmeng wo kené bai, ddai ddi ’era yagé, ddo ké orang duro kiddin ga gelé 

cin lé kua ’eno. 

29 Abraham jogu yei wa: Mois kang kalang ga cogelé kebu go Kumu koi wo 

kené, dda karmein ja kual gogé. 

30 Kema go lainyong lé yei wa: Ba Abraham, na kain ’eno, ama kema nia belé 

a duro kalang ga maré kua, ’yé waiegé na, ka bé kebegé. 

31 Ama Abraham yei wa: Ké nia ja kual go Mois koi kang kalang ga cogelé 

kebu go Kumu koi kogé ’eno na, kema nia belu a duro kalang ga maré kau, ké 
go jo kual goi ’eno. 

 Luk 17 

Isinwa 
(Matié 18.6-7, 21-22; Mark 9.42) 

1 Jésu yégé anjama gai wa: Ké ga aseré kalang duro isinwa wo kené waindo 

waindo, ama kema goni goni goa lé henga ga aseré kalang duro isinwa na, 
bagen doi. 

2 Kema goni goni goa lé henga ga aseré karang lé kua duro isinwa na, golgo 

ké saddai keddang go gumu go hiddé kordi, ké dibi cin kurai go gumu go 
ddoaga. 

3 Ga lageng angal. Kermin nia lé isinwa na, ji bberajai, ddi nia bé kibi na, ji 

burogai. 

4 Ddi nia lein isinwa cai jurgum a duro wolé go pena kau, ama ddi jiga gusin 

cai jurgum ca yein wa: ’Enung bé kebung, ji buragai. 

Bo cindi 

5 Ga pajerong ga gié yei Bagulong wa: Ji arna bo cindi goni. 

6 Bagulong jogu yégé wa: Keng nia dang bo cindi main laidong cindo kain na, 

keng bbal ca yoi sia go si wa: Durang dang gaserein, ’era besana gusin cin 
kurai go gumu go ddoaga ni, ddi da jé kual gogeng. 

Gié go marna go gié koi 

7 Na wang a duroigeng goang marna go gié go wa yagé, kau wa magé 

gamgé, kiddin ga ddi nia soli wa orang to cong na, ddia yei wa : ’Erang kala, ji 
jom kebu do ga? 

8 Na kain ’eno, ama ddia yei wa: Ji lang wo guang jua, kardené ji kelanga 

badigé gain, kiddin ga ’enunga jom dugo na, ji bung do dang so, kardené ji sai 
di wo goin dang so dé. 

9 Ddi bbal ca loi marnei go gié lé désé ca gié go ddi ba si lo lé ’eno ga? 

10 Na main kain dang nageng bu’, kiddin ga kenga lé gié mam go ké ba 

segeng na, ga yagé wa : Nia ga gié, ni la gié go ké ba sini lo mera. 

Jésu bigé ga kaja moac labia 

11 Kiddin ga Jésu wa oré Jorsalem na, ddi hal ca gesong ga Samari kang 

Galali. 

12 Kiddin ga ddi ba ’yé duro gulong go pena na, kalang ga kaja waii. Ké ’eré 

waldong suguddong dang nai. 

13 Ké osum soi ’elé: Bagulong Jésu, ji sela nyageini. 

14 Jésu solgé, ddi yégé wa : ’Erageng keng gel gusugeng cin ga tibé. Kiddin 

ga ké wa oré a giyong dé na, ké wai labia. 

15 Kiddin ga go pena a duroigé ba sol ca ddia wai labia na, ddi biga cai jiga ca 

debainyé Kumu dang noi do osi. 

16 Ddi aserong tumu Jésu, ddi kembé cindi cin gesong, ddi lei désé. Kema la 

go Samari. 

17 Jésu yei wa : Ga ba wai labia mam, nia moac ’eno ga? Ga tigesu wa andi 

ga? 

18 Kema pena go ’eremé ca jogang loi Kumu désé wo ’eno, na kerga lé kua 

pena ga? 

19 Kardené Jésu yei wa: Ji sa dang, ’era, bo cindi goin minyein. 

Orang go Leu do Kumu toi kua 
(Matié 24.23-28, 37-41) 

20 Ga Parisié ’enger Jésu wa : Leu do Kumu toi da ’erga mini ? Ddi jogu yégé 

wa : Leu do Kumu toi ’erganga solé goang cindegeng waldong ’eno. 

21 Ké go yo wa: Selageng, to wo ké, kau to wo kuani ’eno, cawa Leu do Kumu 

toi wo duroigeng. 

22 Kardené ddi yégé ga anjama wa: Kiddin da ’erga ga keng da dar ca kenga 

solé wolé pena go Kema Kurondi koi, ama keng go soloi ’eno. 

23 Ka yogeng wa: Ga selai, ddi wiga ni kua, kau ddi wo ké, ama go oregeng 

’eno bua, go kobegé ’eno bu’. 

24 Main wulainyé ba wulainga a dang kuaba go pena bera ’yé dang kuaba 

koné kain, Kema Kurondi da ’erga duro wolé goia main kain bu’. 

25 Ama gad ddia gel cin nain tumu jua, kalang ga cakcak kua, ka kainyi bu’. 

26 Main henga ga ba lang tumu duro saman do Noé toi kain, da la main kain 

rés duro wolé go Kema Kurondi koi bu’. 

27 Kalang wa do, ké wa so, ké wa ’yo gusugé, ké wa bo karndigé ’yo bera 

wolé go Noé ba andong duro kuburo go gumu lé, kang ga poiang ga combu 
’yé kalang basegé cong mam. 

28 Lé duro saman do Lot toi main kain bu’, kalang wa do, ké wa so, ké wa kelé 

henga, ké wa kelgé cong, ké wa gesé, ké wa gaddé. 

29 Ama wolé go Lot ba andong dong a Sodom na, tua do kurjo honga a dang 

ulgé cong jidag 

30 Kiddin ga wolé go Kema Kurondi da ’erga na, da la main kain bu’. 

31 Duro wolé lé na kema goni goni go ba nai ca kulu goi dang na, ddoi ddi 

gesinyang dugo andong duro kulu goi ca nyimé henga gai ’eno, kema go a 
duro yagé kau, ddi boié cai jogé gulong ’eno bu’. 

32 Ga ’eremegeng ca Lot tamdi. 

33 Kema goa dar ca minyé gusi na, ddia basi cong, ama kema goa basu gusi 

cong na, ddia minyei. 

34 ’Enung yogenga waldong wang : A duro soindo lé na, kalang sua da woi ca 

gasulong pena, ka ai pena, ka ddé pena. 

35 Kandu sua da ’eré kebu golin pena ca yo, ka ai pena bua, ka ddé pena bu’. 

[36 Kalang sua da ’eré duro yagé, ka ai pena bua, ka ddé pena bu’.] 

37 Ga anjama ’engeri wa: Bagulong, henga lé da la andi ga? Ddi jogu yégé 

wa: Kiddin ga gaia wo kené na, tonu yauda kené bu’. 

 Luk 18 

Kual go kera ca tama do wambu kang kema go kaidé kual 

1 Kardené Jésu yégé kual go kera lé kua, ca gelegé ca kandia guma olé 

waindo waindo, ddo gusugé melagé ’eno. 

2 A duro gulong go pena kema go kaidé kual wo kené go basé meré Kumu, 

ddi bu kalang hormo ’eno bu’. 

3 Tama do wambu wo kené duro gulong go gumu lé bu’, to ’yé gusi waindo 

waindo, to oli wa: Ji kaidang kual go geddang duroini kuang ga tebena. 

4 Wolé nain ddi dar ddia jo kual gua lé ’eno, ama kardené ddi yé gusi wa : 

Cindi, ’enung meré Kumu ’eno, ’enung bu kalang hormo ’eno bu’. 

5 Ama tama do wambu lé kua, to gelalung, na ca ma ddang kaidé kual gua 

dang duro, nia kain ’eno na, to da gelalung dang guridé gua go dang gusung 
waindo waindo, to da toin ’eremé guang. 

6 Bagulong jogu yégé wa: Ga jageng kual go kema go kaidé kual go isini lé 

koi. 

7 Kumu go kaidé kual go geddang ca ké ga ddi ba pargé, ga wa ’elé cai 

tebang soindo ’eno ga ? Ddi go jégenégé kala ’eno ga ? 

8 ’Enung yegenga waldong wang: Ddia gojéjé kobipadda. Ama kiddin ga 

Kema Kurondi da ’ere na, ddia wai bo cindi duro delinya ga? 

Kual go kera ca Parisié kang kema go ’yo hogé 

9 Jésu yégé kual go kera lé kua ca kalang ga ’eremé wa: Ka ga geddang, ama 

ké dor kalang kané kel. 

10 Kalang sua ’yé duro kulu go yaué go Kumu koi ca olé. Go pena na Parisié, 

koné na go ’yo hogé. 

11 Go Parisié ’eré waldong wang kaindi céd, ddi ol, ddi yé wa: Ai Kumu, 

’enung lein désé cawa ’enung mainya kalang ga pena kain ’eno, ké ga koié 
henga dang ké ga lo isinwa, dang ké ga lo béli. ’Enung lein désé ca ’enung 
mainya ddi go ’yo hogé lé kua kain ’eno. 

12 Duro wolé margem na, ’enung lé asiam cang sua, henga ga ’enung ba 

waigé mam na, ’enung bua kebegé pena a duro ga moac bu’. 

13 Kema go ’yo hogé lé ’eré waldong kaindi bu’, ddi dara aié cindi dang ’eno, 

ddi sombu jorgoi, ddi yé wa: Ai Kumu, ji sela nyageng, ’enunga kema go lo 
isinwa. 

14 Jésu jogu yégé wa: ’Enung wa yogeng, kema lé jogu taia geddang tumu 

Kumu, ama go Parisié belu geddang ’eno. Cawa kema goni goni goa belé 
gusi kema go gumu na, ka jogi main kié go wusin kain, ddi go ba belé gusi 
main kié go wusin kain na, ka belei kema go gumu. 

Jésu si busu ca karang ga wusinyong 
(Matié 19.13-15; Mark 10.13-16) 

15 Kalang ’yang karang ga wusinyong gusu Jésu ca kondia cilgé, ama ga 

anjama solgé, ké nargé. 

16 Ama Jésu tega karang lé gusi, ddi yégé wa: Ga ddageng karang ga 

wusinyong ké ’erang gusung, ga naregé ’eno, cawa Leu do Kumu toi na ca ké 
ga main nagé lé kua kain. 

17 ’Enung wa yogenga waldong wang: Kema goa ’yé Leu do Kumu toi main 

kié go wusin lé kua kain ’eno na, ddi go andong dura ’eno bering. 

Kema go lainyong 
(Matié 19.16-30; Mark 10.17-31) 

18 Kema go ddo ca go pena go Juib kogé ’enger Jésu wa : Go gelé go ddari, 

’enung da la mena ca waié jomé goang cindung ga? 

19 Jésu yei wa: Ji teng go ddaria cawa ga? Kema go ddari wo ’eno, na Kumu 

pena mera. 

20 Ji sol so mam go ba yé wa: Ji lo béli ’eno, ji deddé temai ’eno, ji koié henga 

’eno, ji yo kual go poi ca kema ’eno, ji la bain kang ’yoin hormo. 

21 lKema lé jogu yei wa: Henga lé kua mam na, ’enung magé danga marnai 

din. 

22 Kiddin ga Jésu ba jé kual lé kain na, ddi yei wa: Henga pena wiein dé, ji ’era 

kel henga gain cong mam, ji bigé kalang ga nyagé laré lé, main kain na jia wai 
lainyong a dang ni, kardené ji ’erang kubang. 

23 Ama kiddin ga kema lé ba jé kual lé kain na, gusi melai ddéng ddéng, ddi 

’yang kederé homé nain, cawa ddia kema go lainyong combu. 

24 Jésu sol ca kondi dang kederé homé nain, ddi yei wa: Na doju bbani ’eno 

ca ga lainyong andong duro Leu do Kumu toi. 

25 Na hom ca legema andong tî lebera, ama na doju ca kema go lainyong 

andong duro Leu do Kumu toi. 

26 Ké ga ba jé kual goi lé yei wa: Nia main kain ma, wanga go bbalé minyé 

ga? 

27 Jésu jogu yégé wa: A gusu kalang na, henga lé go ané ’eno, ama a gusu 

Kumu na, ana ané. 

28 Piér yei wa : Sela, ni ddé henga cong mam, ni wa koboin. 

29 Jésu jogu yei wa : ’Enung wa yogenga cindi waldong wang, kema nia ddé 

gulong goi, kau tamdi, kau karmei, kau kalndi ca Leu do Kumu toi na, 

30 ddia wai cainé combu a duro saman do cakcak lé kua, ama a duro saman 

do wa orang na, ddia wai jomé goang cindi bera kuddum. 

Jésu yé kual cai subu ca maré goi dang belé goang cindi a duro ga maré 
(Matié 20.17-19; Mark 10.32-34) 

31 Jésu gol anjama gai ga moac ca sua, ddi yégé wa: Sela, na wa oregenga 

Jorsalem, a kiddin ga kual go ga cogelé kebu go Kumu koi ba pasi mam na, 
da ser toiné ca Kema Kurondi. 

32 Ka bi kuaba kalang ga toigé ddang, ka lei bboju, ka nyangdié, ka tibei kalu 

cindi. 

33 Ka teiang belau, ka deddi, kardené wolé subu ddia belang cindi a duro ga 

maré. 

34 Ama ga anjama sela kual lé toi ’eno, kual lé na kual go mendem, na ca ma 

ké sela Jésu kual goi lé toi ’eno. 

Jésu hangu go bibé cindi 
(Matié 20.29-34; Mark 10.46-52) 

35 Kiddin ga Jésu ba ’yé to gulong go Jariko na, kema go bibé dang jomé tibin 

giyong ca olé henga. 

36 Kiddin ga ddi ba jé kalang ga yaué combu wa halé na, ddi ’engergé wa: 

Kual la mena ga? 

37 Ké yei wa: Na Jésu go Nasarat wa hala ddi. 

38 Ddi soi togang noi osu : Jésu Dabid Kurondi, ji sela nyageng. 

39 Ké ga wa oré tumu na, ké nari, ké yei kondia sugaia, ama ddi jogu soi 

togang noi osu com, ddi yé wa: Dabid Kurondi ji sela nyageng. 

40 Jésu ’eré dugo, ddi yégé wa: Ga gulaiyang. Kiddin ga go bibé lé ba ’yé gusu 

Jésu na, Jésu ’engeri wa: 

41 Ji dar ca ’enung lainya wa ga? Ddi jogu yei wa: Bagulong, ’enung dar ca 

solé kiddin. 

42 Jésu yei wa : Sela kiddin, bo cindi goin bin labia. 

43 Kobipadda ddi sol kiddin, ddi kobu Jésu, ddi wa debainyé Kumu. Kalang ga 

yaué combu mam sol henga lé, ké debainyé Kumu bu’. 

Jésu kang Jaka 

 Luk 19 

1 Kiddin ga Jésu ba andong Jariko na, ddi hal duro gulong go gumu lé. 

2 Kema go pena go ké ba tei Jaka wo kené, ddia kalang ga ’yo hogé gumu 

gogé, ddia go lainyong bu’. 

3 Ddi dar ca ddia solé Jésu ca kondia wang ga? Ama ddia kema go wié, ddi 

bbala ca solé Jésu ’eno ca kalang ga yaué combu. 

4 Ddi geré tumu, ddi nai ca sia go sî ca solé Jésu kiddin ga kondia da halé 

kené. 

5 Kiddin ga Jésu ba ’erga a kiddin lé na, ddi ai cindi dang, ddi yei Jaka wa: 

Jaka bia gusin kala, ji gesingu dugo, cawa labegé ’enung da ’yé gesinyé tain. 

6 Jaka biga gusi gesingu dugo, ddi yaliang goidé. 

7 Kiddin ga kalang ba sol henga lé na, ké mam lé ddéngi cai, ké yé wa : Kema 

lé tol wolé ta kema go lo isinwa. 

8 Jaka sai dang ’eré tumu Bagulong, ddi yei wa: Bagulong, sela lainyong 

guang kobi pena kua ’enung bogé kalang ga nyagé. ’Enung nia ’yé kema go 
pena laré goi kiri na, ddang jogé boi kené cainé poddin. 

9 Jésu yei wa: Labegé na, minyé caga duro gulong lé kua, cawa kema lé kau, 

na Abraham moindi bu’. 

10 Cawa Kema Kurondi ’erga ca dara ké ga ba kaiyong ca minyégé. 

Kual go kera ca laré go lugunya 
(Matié 25.14-30) 

11 Ké ga ba ’erga ca jo kual lé na, Jésu jogu yégé kual go kera com. Cawa ké 

wa to gulong go Jorsalem ’yoab ké ’eremé ca Leu do Kumu toi na da ’erga 
kuabapadda. 

12 Na ca ma ddi yégé wa: Maiin go pena ’yé terga ca gesong ga suguddong 

ca doang termala, kardené ddia da jiga. 

13 Ddi ca oré na, tumu jua ddi tega marnei gai moac, ddi bi kema goni a 

duroigé laré go lugunya pena, ddi yégé wa: Ga lageng cénegé dang laré lé 
bera jogang guang. 

14 Kalang ga gesong gai kainyi cong, ké gi kalang kardi ca kandia ’era yai wa: 

Ni dara kema lé ddi do termala caini ’eno. 

15 Ddi ddaga termala lé, ddi jiga ca gesong gai, kardené ddi tega marné gai ga 

gié ga ddi ba bigé laré lé ca solé cageda do kandia ba wai. 

16 Go tumu ’yé gusi yei wa: Bagulong, sela ’enung ba wai cageda do laré go 

lugunya go ji ba bung lé cainé kua moac bu’. 

17 Kelma lé yei wa: Na ddar bbani ’eno, jia marna go gié go ddari, cawa ji ba 

jom geddang ca henga ga bbani na, ’enung da bin termala ca gulong go 
gemdong moac. 

18 Marnei go gié go sua ’yé gusi, ddi yei wa: Bagulong, sela ’enung ba wai 

cageda do laré go ji ba bung lé cainé kua bai bu’. 

19 Kelma lé yei wa: Ji kau, ’enung bin termala ca gulong go gemdong bai bu’. 

20 Marnei go gié go ddang ’yé gusi, ddi yei wa : Bagulong, sela laré goin go 

lugunya lé woi kua, ’enung dibi duro gumbo, ’enung wosiang kua. 

21 ’Enung leinya muro cawa jia kema go osi, ji aia henga ga ji ba sigé ’eno, ji 

wala gasa ga ji ba gesegé ’eno. 

22 Kelma lé yei wa: Jia marna go gié go isini, ’enung da kaidé kual cain danga 

kual goin go a kebin. Ji sol ca ’enunga kema go osi, ’enung aia henga ga 
’enung ba sigé ’eno, ’enung wala gasa ga ’enung ba gesegé ’eno. 

23 Ji ’eradang laré guang a duro kulu go magé laré ’enoa cawa ga? Ji nia la 

main kain na, jogeng guang kua na, ’enung da wai laré guang dang cageda 
cainé. 

24 Kardené ddi yé kalang ga a gusi wa : Ga ’yageng laré go lugunya lé a kobi 

cong, keng bi ddi goang laré moac lé.  

[25 Ké yei wa: Bagulong ddianga laré moac ka.] 

26 Ddi jogu yégé wa: ’Enung wa yogeng, kema goang henga na, ké da bi 

cainé com, ama ddi goang henga ’eno na, henga ga ddiang nagé henyé kau, 
ka yégé a kobi cong. 

27 Kalang gang ga tebena ga ba dar ca ’enunga do termala caigé ’eno na, ga 

nyimgang, keng deddegé tumang kua. 

Jésu andong Jorsalem 
(Matié 21.1-11 ; Mark 11.1-11 ; Jâ 12.12-19) 

28 Kiddin ga Jésu ba yé kual lé na, kardené ddi yé tumoigé ca oré Jorsalem. 

29 Kiddin ga ddi ba ’yé to gulong go Bétpajé kang Bétani, gusu kubung goang 

taber cai na, ddi gi anjama gai sua tumoi. 

30 Ddi yégé wa: Ga ’erageng gulong go a tumoigeng ni wa, kiddin ga keng 

andong kené na, keng da wai kura go wusinyang saddé go kema ba nai ’eno 
dé, ga puraiyang wo ké. 

31 Kema nia ’engergeng wa : Keng poria cawa ga na ? Ga yai wa : Bagulonga 

wa darei. 

32 Ké ga ddi ba gigé ’yé, ké wai henga mam main Jésu ba yegang kain. 

33 Kiddin ga ké wa poré kura lé na, Bagulondi yégé wa : Keng por kura la 

cawa ga ? 

34 Ké jogu yei wa: Bagulonga wa darei. 

35 Kardené ké ’yang kura lé gusu Jésu, ké bé badigé gagé ga gemdong kara 

kura lé, Jésu jom cainé. 

36 Kiddin ga ddi wa oré tumu na, kalang war badigé gagé ga gemdong duro 

giyong. 

37 Kiddin ga ddi ba ’yéni to gulong go Jorsalem a duro giyong go gesinyang a 

ca kubung goang taber cai na, anjama gai mam gusugé mowegé bbani ’eno, 
ké osum debainyé Kumu dang tumo do osi ca gié go kagelokemo mam go ké 
ba soli. 

38 Ké yé wa : Kumu si busu ca kelma go orangang gusong go Bagulong koi, 

jalua juam wo a dang ni, hormo na Kumu toi. 

39 Ga Parisié go pena a duro kalang ga yaué combu lé yei Jésu wa : Go gelé, 

ji si anjama gain dang dono, dda ké sugaia. 

40 Jésu yégé wa: ’Enung wa yogeng waldong wang, ké nia sugoia kau, 

keddaiyong da soi tumoigé. 

Jésu ’elé ca Jorsalem 

41 Kiddin ga Jésu ba ’yé to gulong go Jorsalem na, ddi ’elé cai. 

42 Ddi yé wa : Ji bbala solé henga ga boin jalua juam labegé ’eno, cawa ké 

wosega wosé tumoin. 

43 Cawa wolé wa orang go kalang gain ga tebena da tobu berem go gumu 

lureinyang dugo kuddab, ka sigu a dur doné dang dur doné ca jénjein duroiné 
jéc. 

44 Ka toinyin dang kalang gain mam, ké go ddo keja do kulu toi ca monda 

pena ’eno, cawa ji sela kiddin ga Kumu ba ’erga ca minyein ’eno. 

Jésu duro kulu go yaué go Kumu koi 
(Matié 21.12-17; Mark 11.15-19 ; Jâ 2.13-22) 

45 Jésu andong duro kulu go yaué go Kumu koi, ddi osum taié kalang ga 

cénegé cong. 

46 Ddi yégé wa: Cidab do Kumu toi yé wa : Kulu guang na kulu go olé, ama 

keng beleia umbung go kalang ga koié kogé. 

47 Jésu wa gelgé duro kulu go yaué go Kumu koi waindo waindo. Gemdong 

ga tibé Kumu, dang kalang ga gelé so go Kumu koi, dang gemdong ga kalang 
kagé, ké dar ca ka deddei. 

48 Ama ké wa kiddin ga deddei ’eno, cawa kalang mam joma ddég ca jo kual 

goi. 

Dono do Jésu toi saga ando ga? 
(Matié 21.23-27; Mark 11.27-33) 

 Luk 20 

1 Wolé go pena kiddin ga Jésu wa gelé kalang Nô do Ddari a duro kulu go 

yaué go Kumu koi na, gemdong ga tibé Kumu dang kalang ga gelé so go 
Kumu koi, dang kalang ga gemdong, ké ’yé gusi. 

2 Ké ’engeri wa: Ji yani dé, ji wa lo henga langa dono do wang toi ga? Na 

wanga boin dono do lo henga lé ga ? 

3 Jésu jogu yégé wa : ’Enung kau dar ca ’engergeng kual pena bu’, ga yang 

dé. 

4 Na wanga giang Jâ go disé kalang to kang, na Kumu laba, na kalang ga? 

5 Ama ké osum main gusugé, ké yé wa : Na nia jiga yai wa : Na Kumua 

gieiang na, ddia ’engerna wa : Keng bu cindi ca Jâ ’enoa cawa ga? 

6 Ama na nia yai wa : Na kalanga gieiang na, kalang mam da worinyina dang 

keddang ca deddana, cawa kalang mam sol Jâ ddia go cogelé kebu go Kumu 
koi go cindi. 

7 Ké jogu yei wa: Ni sela kema go ba gigiang ca disé kalang to kang ’eno. 

8 Ama Jésu yégé wa: Ddar, ’enung kau go yogeng dono do ’enung wa loang 

henga lé ’eno bu’. 

Kual go kera ca kalang ga isindong ga yagé sur 
(Matié 21.33-46; Mark 12.1-12) 

9 Kardené Jésu osum yégé kalang kual go kera lé kua. Kema go pena bbesen 

sur duro yagé goi, ddi dda kuaba kalang ga magé sur, ddi sai ’yé terga do 
wolé combu. 

10 Kardené kiddin ga aré sur ba bbal na, ddi gigu marnei gusu kalang ga magé 

sur lé ca kandia biang sur doi do kandi ba bi. Ama ga magé sur ’yom marnei 
lé, ké tei, ké ddei, ddi jogu ’yé kobi kalin. 

11 bagulong lé sai go marnei go ddang gusugé com, ama ga magé sur lé tei, 

ké nyangndiei, ké ddei, ddi jogu ’yé kobi kalin bu’. 

12 Bagulong lé jogu gi marnei go subu gusugé com, ama ké ddei ’ya, ké taii a 

duro yagé dong. 

13 Bagulong go sur lé yé wa : ’Enung da la mena ga? ’Enunga gi kurandang 

go kedereng ba ’yei nain, ka lei hormo laiga. 

14 Ama kiddin ga ké ga magé sur lé ba soli na, ké yé gusugé wa: Sela, kua na 

go da di deba lé, na deddei, dda sur jana. 

15 Ké taii a duro yagé dong, ké deddi. Jésu ’engergé wa : Bagulong go sur lé 

ddain da léga mena ga ? 

16 Ddia ’yé, ddia deddu kalang ga magé sur lé cong, ddia ddé yagé lé kuaba 

kalang ga magé sur ga ddang. Kiddin ga kalang ba jé kual lé na, ké yei wa : 
Henga lé go lo kain ’eno. 

17 Ama Jésu solgé ddér, ddi yégé wa: Kual go ké ba pasi duro cidab do Kumu 

toi lé kua toi do pora mena ga? Keddang go kalang ga gaddé ba dibi cong, Na 
ddia belé keddang go osi go ddo mam. 

18 Kema goni goni go da aserong ca keddang lé na, ddia piong kerjag kerjag. 

Keddang lé nia ba ca kema goni goni na, ddia heddei main keberang kain. 

Ga bi go ddo ca hogé 
(Matié 22.15-22; Mark 12.13-17) 

19 A kiddin lé na, kalang ga gelé so go Kumu koi, kang gemdong ga tibé 

Kumu, ké dar ca ka ’yomé Jésu cawa ké sol ca kondia yé kual go kera la 
caigé, ama ké la kalang muro. 

20 Ké osum golé Jésu, ké gi kalang ga soberé kiddin main kalang ga geddang 

kain ca ’yo kual kebu Jésu, ca orang kembei gusu go dono go ddo ca. 

21 Ké ’engeri wa: Go gelé, ni sol ca kual goin go gelé na geddang, ji mer kema 

pena ’eno, ama ji gel kalanga kual go Kumu koi go cindi main Kumu ba 
darang kain. 

22 Ji yani dé, so guana ddana ca na bi go ddo ca hogé laba, no boi ’eno ga? 

23 Ama Jésu sol bandu dogé, ddi yégé wa: 

24 Ga geleng silé pena dé, tiddin kang pasé lé kua na wang kai ga? Ké jogu 

yei wa: Na go ddo ca kai. 

25 Jésu yégé wa: Ddar, henga ga go ddo ca kai na, ga bi, henga ga Kumu kai 

na, ga bi bu’. 

26 Ké bbala ca ’yomoiang kual go wané pena go ddi ba yei tumu kalang lé 

’eno, ama ké sol kagelokemo ca kual goi go ddi ba jogu yégé lé, ké sugoidé 
kebegé kurad. 

’Engeré ca belé go kalang ga maré kogé goang cindegé 
(Matié 22.23-33 ; Mark 12.18-27) 

27 Sadusié ga pena ’yé gusu Jésu. (Na ké ga yo wa: Kalang ga maré na go 

belang cindegé a duro ga maré ’eno) ké ’engeri wa: 

28 Go gelé, Mois pasini so lé kua, kema kermi nia ma, ama ddi ddé tamdi basé 

karang na, na gad kermia ’ya tamdi lé ca kondia wai kermi go maré lé karang 
dang na. 

29 Tumu na kalang ga pena jurgum, ka karmé. Go gumu ’yé tama, ama ddi 

ma, ddi wa kié dang na ’eno. 

30 Go sua ’yé wambu lé, 

31 Kardené go subu ’yé wambu lé. Ké jurgum mam lé main kain bu’, ké ma 

kalin basé wo kié dang na. 

32 Kardené tama lé ma bu’. 

33 Duro wolé go belé go kalang ga maré kogé goang cindegé na, to da jia 

wang tamdi ga? Cawa ké jurgum mam goranga na. 

34 Jésu jogu yégé wa: Barua kang tama, ké ’yé gusuga duro delinya lé kua 

mera. 

35 Ama bainyong kang kandu ga ba bbal ca belé a duro ga maré dang cindegé 

na, ké go ’yo gusugé a duro saman do wa orang ’eno. 

36 Ké go maré ddang ’eno bu’, ka ji mainya kangiyong ga Kumu kai kain. Ka 

Kumu karndi cawa ké bela a duro ga maré dang cindegé. 

37 Mois yé kual waldong wang, kalang ga maré ddain da belang cindegé. A 

duro ddoginyé go darin kuin kua na, ddi té Bagulonga, Kumu go Abraham koi, 
dang Kumu go Isak koi, dang Kumu go Jakob koi. 

38 Kumu ddia Kumu go kalang gang cindegé kogé, na go kalang ga maré 

kogé ’eno, cawa kalang mam jomang cindiga cai. 

39 Ga pena a duro kalang ga gelé so go Kumu koi yei wa : Go gelé, ji ya cindi. 

40 Kardené ké lé muro, ké ’engeri kual ddang ’eno. 

Krist kang Dabid 
(Matié 22.41-46; Mark 12.35-37) 

41 Jésu yégé wa : Na mena ma kalang yé wa : Krist na Dabid moindi ga? 

42 Cawa Dabid bang yé duro cidab do kera waldong wang: Bagulong yé 

Bagulondang wa: Ji jima ca kuabang go barua, 

43 Bera ’enung da jogu kalang gain ga tebena, Main bbendem go candé 

gondin kain. 

44 Dabid bang teia Bagulong, na mena ma Krist sai belé Dabid moindi ga? 

Jésu yégé wa: Ga lageng angalang kalang ga gelé so go Kumu koi 
(Matié 23.1-36; Mark 12.38-40) 

45 Kiddin ga kalang ga yaué combu wa jo kual dé na, Jésu yégé anjama gai 

wa : 

46 Ga lageng angalang kalang ga gelé so go Kumu koi, ké ga kederégé ba ’yé 

so badigé ga suguddong ca kalanga lagang labia to gasgo. Ké dar jomé ca 
jangerong ga tumu duro kuluyong ga yaué ga Juib kagé, dang kiddin ga jomé 
ga gemdong kagé a duro do go soré go gumu. 

47 Ké ’yé kandu ga wambu henga gagé, kardené ké babu kalangang olé go 

suguddong ca kalanga selagé ka ga ddaderong. Ké ddain da wai kual go 
kaidé go gumu caigé. 

 Luk 21 

Sandega do bo do kalin do tama do wambu do nyagé toa 
(Mark 12.41-44) 

1 Jésu ai cindi wa solé kalang ga lainyong wa bogé laré gogé go boi Kumu 

sandega do kalin duro sundugu a duro kulu go yaué go Kumu koi. 

2 Ddi sol tama do wambu do nyagé pena wa bogé silé sua duro sundugu lé 

bu’. 

3 Ddi yé wa: ’Enung wa yogenga cindi waldong wang : Sandega do kalin do 

tama do wambu do nyagé lé toa do to ba bé duro sundugu lé kua na, ddia 
kané togé mam. 

4 Cawa kané mam bu sandega do kalin doga a duro laré gogé go lainyong, 

ama a duro nyagé doa na, to ba henga mam ga tuang nagé ga magé guso. 

Jésu yé kual tumu jua ca kulu go yaué go Kumu koi ddainya da tusong 
(Matié 24.1-2; Mark 13.1-2) 

5 Kalang ga pena yé kual ca kulu go yaué go Kumu koi, ké yé wa : Ké gaddia 

walia dang kajé ga ddaderong, dang henga ga ké ba bi Kumu sandega do 
kalin, kardené Jésu yégé waldong wang : 

6 Wolé da ’erga kiddin ga kija do kulu toi do keng ba soala lé kua na, do ké da 

dda ca monda do basé tosé dugo na, wo ’eno, ka toasa dugo mam. 

Gelé go cin go da ’erga tumu delinya toa do karé 
(Matié 24.3-14 ; Mark 13.3-13) 

7 Ké ’engeri wa: Henga lé da la mini ga? Na henga wa ga gelé kiddin ga 

henga lé da ’erga ca lo ga? 

8 Jésu yégé wa: Ga lageng angal, ddo ké kaiyegeng ’eno, cawa kalang combu 

da ’ergang gusandang, ka yé wa : ’Enunga Tama do wambu Krist, kiddin caga 
’enda’, ama keng kobegé ’eno. 

9 Kiddin ga kenga jé nô do kembel worinyé goi, dang gendei do lo na, ddo 

keng yoré muro ’eno, na gad henga lé da lé tumu jua, ama na delinya toa do 
karé ’eno dé. 

10 Kardené ddi jogu yégé com: Kalang ga pena da worin kembulang kalang ga 

ddang, Leu do pena da worin kembulang leu do ddang bu’. 

11 Gesong da gigié a kiddin yag yag, bagedara da ba, dang hoamya do kebu 

kal da lé ca gesong kaindigé kaindigé, henga ga yoré muro dang henga ga 
kagelokemo ga gumu da laga a dang bu’. 

12 Ama a tumu henga lé kua mam na, ka nyimgeng, ka gelegeng cindegeng, 

ka bugeng kuaba kalang ga bedang, ka kaidé kual caigeng a duro kulu go 
yaué go Juib kogé, ka begeng duro gerngang, ka ’yang nageng tumu 
kermeleng kang kalang ga ddo ca ca kuandang. 

13 Na kain lé kua ma, keng da yé hendé duang. 

14 Ga ’ima ddaindegeng, ddo keng solé kegero tumu jua ’eno, ca kual go keng 

da ’yé yoi ca dorang kual caigeng cong. 

15 Cawa ’enung bang da begeng kual go yo, dang narua do ca kalang gageng 

ga tebena bbal do caigeng ’eno. 

16 Bainderegeng, dang ’yoinderegeng, dang kermegeng, dang kalndegeng, 

dang kajanderndegeng da begeng kobegé, ka deddu ga pena duroigeng. 

17 Kalang mam da kaingeng cong ca kuandang. 

18 Ama kederem ga caigeng pena go kaiyong ’eno. 

19 ’Eregeng gag, keng da minyé gusugeng. 

Jésu yé kual ca toinyang go Jorsalem kua 
(Matié 24.15-21 ; Mark 13.14-19) 

20 Kiddin ga kenga sol asengeriyong luré Jorsalem na, keng da sol ca to ji 

’yoab ca toanyang. 

21 Dda ké ga a ca gesong ga Judé na, ké ger ca kubung ga gemdong, ké ga a 

Jorsalem na, ké bega dong, ké ga a duro yagé na, ddo ké jogé gulong ’eno. 

22 Cawa wolé lé na, na wolé go kaidé kual ca kual go duro cidab do Kumu toi 

mam da ser toiné. 

23 A duro wolé lé na, kandu gang kurong dang ké ga bo karang kobin, ké pé 

bagen cawa a duro wolé lé na, gelé go cin go gumu da ’erga ca gesong lé, 
mainya do Kumu toi da ba ca kalang gai bu’. 

24 Ka deddegé dang gesengar, ka nyimgé yégé giyanduai ca gesong ga 

kalang ga toigé ddang kagé mam. Kalang ga toigé da ddoderé Jorsalem 
woréc woréc bera saman dogé bbal jua. 

Jogang go Kema Kurondi koi 
(Matié 24.29-31 ; Mark 13.24-27) 

25 Henga ga gelé da gelgu a gusu teba, dang kederé, dang desiddiyong, a 

duro delinya na kalang ga toigé mam da wai gelé go cin, kiddin ga ka jé 
gendei dang doyé do kurai go gumu go ddoaga toi na, ka sol kegero. 

26 Kalang ga pena da ma ca muro ca henga ga da lé duro delinya, cawa dono 

do dang da gigié. 

27 Kardené ka sol Kema Kurondi duro meddaliyong, dang dono do nain, dang 

poiang goi go biddid biddid. 

28 Kiddin ga henga la osum lo na, ’ergeng dang, aiageng caigeng dang bu’, 

cawa minyé gogeng caga ’yoab. 

Kual go kera go tuagiang kua 
(Matié 24.32-35; Mark 13.28-31) 

29 Kardené Jésu yégé kual go kera lé. Ga selageng tuagiang kang haiyong ga 

ddang mam. 

30 Kiddin ga kenga sol habela na laddu na, keng sol ca kebu kal jia ’yoab. 

31 Na main kain bu’, kiddin ga kenga sol henga la wa lo la, keng sol ca Leu do 

Kumu toi jia ’yoab. 

32 ’Enung wa yogenga waldong wang: Kalang gang cindegé lé kua na, ké go 

maré mam ’eno, bera henga la go lo jua. 

33 Dang kang gesong da hal cong, ama kual guang go halé cong ’eno bering. 

Ga lageng angal 

34 Ga lageng angal, ddo keng so ddaindegeng ca do go belem, dang so go 

céré, dang ’eremé go jomé goang cindegeng lé kua, ca ddo ké ninyegeng 
bera wolé lé bo caigeng mab ’eno. 

35 Cawa wolé lé da ba ca kalang ga jomé duro delinya mam, main gendi kain. 

36 Ga jimageng dang cindegeng yoal yoal, ga ulageng waindo waindo ca keng 

waia dono do nyurodé a duro henga lé mam, ga wa orang bo caigeng ca keng 
da ’eré tumu Kema Kurondi. 

37 Dang teba na, Jésu gelgé duro kulu go yaué go Kumu koi, ama dang 

soindo ddi ’yé wolé ca kubung goang taber cai. 

38 Joguddu coalala na, kalang mam ’yé duro kulu go yaué go Kumu koi ca jé 

kual goi. 

 Luk 22 

Kermeleng nyan kual ca ’yomé Jésu 
(Matié 26.1-5; Mark 14.1-2; Jâ 11.45-53) 

1 Soré go kederé cindi go ké lé wo go basé debé subugu ji ’yoab. 

2 Gemdong ga tibé Kumu, kang kalang ga gelé so go Kumu koi, ké dar ’yomé 

Jésu dang kual go bandu ca deddei, ké la kalang muro. 

Judas nyan kual ca aié Jésu gangeldi bogé gemdong ga tibé Kumu 
(Matié 26.14-16; Mark 14.10-11) 

3 Kardené Sidan andong kederé Judas go ké ba tei Iskariot, ddi go duro 

anjama ga moac ca sua. 

4 Judas ’yé nyané kualang gemdong ga tibé Kumu, kang gemdong ga magé 

kulu go yaué go Kumu koi, ddia aié Jésu gangeldi bogé. 

5 Gusugé mowegé bbani ’eno, ké dori kebu ca ka da bi laré. 

6 Judas ’yé kual gogé, ddi osum daré kual go bogé Jésu, ca kandia ’imai basé 

kalang ga yaué combu solé. 

Jésu nyan kual ca do go kederé cindi 
(Matié 26.17-25; Mark 14.12-21 ; Jâ 13.21-30) 

7 Wolé go kederé cindi go ké lé wo go basé debé subugu ’erga, na wolé go ké 

wadelé gamgé ga tibé ga kederé cindi. 

8 Jésu gi Piér kang Jâ, ddi yégé wa: ’Erageng, keng nyana do go kederé cindi. 

9 Ké ’engeri wa: Ji dar ca ni ’era nyana ando ga? 

10 Ddi yégé wa: Selageng, kiddin ga kenga andong duro gulong go gumu na, 

keng da jimin kema go pena wa kojé bberiang kang, ga kubai, keng andong 
duro gulong go ddia andong kené. 

11 Ga yai gulong Bagulondi wa: Bagulong ’engerin wa: Kiddin ga ’enung da di 

kederé cindi niang anjama gang wa ando ga? 

12 Ddia gelgeng kulu go porio go gumu go ca mengai, henga dang nyané wo 

kené. Ga lanageng do go kederé cindi kené. 

13 Ké ’yé, ké wai henga mam main Jésu ba yegang kain, ké lé do go kederé 

cindi lé kené. 

Yaué go melaué 
(Matié 26.26-30; Mark 14.22-26; 1 Kor 11.23-25) 

14 Kiddin ga kiddin ba bbal na, Jésu jom kebu do kang pajerong gai ga gié. 

15 Ddi yégé wa: ’Enungang tabelang nain ca do do go kederé cindi lé kua 

tumu jua ma, kardené ’enung sai wai gelé go cin dé. 

16 ’Enung wa yogeng waldong wang: ’Enung go do kederé cindiang nageng 

ddang ’eno bering, bera da ser toiné duro Leu do Kumu toi. 

17 Kardené ddi ai ddarin doang sur kangndo, ddi lei Kumu désé, ddi yé wa: Ga 

’yageng kua, keng gosindé duroigeng. 

18 Cakcak kua ’enung wa yogeng waldong wang: Ji tumu kua na, ’enung go so 

sur kangndo ddang ’eno bera Leu do Kumu toia go orang ba. 

19 Kardené ddi ai wo, ddi lé Kumu désé, ddi bbodelé dugo, ddi bigé, ddi yégé 

wa: Kua na gusung, [go ké ba bi caigeng, ga lagenga main kain ca ’eremang 
nang. 

20 Kiddin ga ké ba di na, kardené ddi ai ddarin doang sur kangndo bigé main 

kain bu’, ddi yégé wa: Kua, na ddarin do jamé kebu go doré go herua go 
Kumu koi dang kebardeng go da bé dugo caigeng.] 

21 Ama sela, ddi go ba ai gangeldeng jom wo kebu do kua niang nai. 

22 Cindi Kema Kurondi da ma main Kumu ba yang kain, ama kema go aii 

gangeldi na, na bagen doi. 

23 Kardené ké osum ’engeré gusugé wa: Na wang a duroigé go da lé main 

kain. 

Na wanga gumu ga? 

24 Ga anjama osum mainyé gusugé ca ka solé na wanga gumu a duroigé. 

25 Jésu yé wa: Kermeleng ga kalang ga toigé ddang kagé na, ké ddia termala 

caigé, ké ga lo dono caigé lé, ké tega ga ddaderong. 

26 Ama kenga main kain ’eno, ama kema goa gumu a duroigeng na, ddai ddi 

belu main kié go wusin kain, ddi goa tumoigeng na, ddai ddi belu main kogeng 
go gié kain. 

27 Na wanga gumu ga? Na go jomé kebu do laba, na go lo gié ga? Na ddi go 

jomé kebu do ’eno ga? Ama ’enung wo duroigeng mainya go gié kain. 

28 Keng wo kené dang nang waindo waindo duro gesaué guang. 

29 ’Enung da bugeng Leu main Bang ba bungang Leu kain. 

30 Keng da di, keng da si dang nang a duro Leu duang, keng da jom ca 

pogurong ca kaidé kual ca to moin ga Israél kai ga moac ca sua. 

Jésu yé kual tumu ca Piér ddainya da main ddia selai ’eno 
(Matié 26.31-35; Mark 14.27-31 ; Jâ 13.36-38) 

31 Simon, Simon, sela Sidan wa olé dono ca yoregeng main ké yorang gasa a 

cin ubar kain. 

32 Ama ’enung ol cain, ca ddo bo cindi goin wiein ’eno. Kiddin ga jia biga cain 

gusung na, ji bigé karmein dono. 

33 Piér yei wa: Bagulong ’enung nyan gusung ca oré duro gerngang dang nain 

bu’. 

34 Jésu jogu yei wa: Piér ’enung wa yoinya waldong wang : Labegé lé kua na, 

jia main ca jia selang ’eno cain subu jua ma, kudda sai al dé. 

Magela do jinadi dang magela do tungu dang gesingar 

35 Kardené Jésu yégé wa: Kiddin ga ’enung ba gigeng basé magela do jinadi, 

dang magela do tungu, dang giabé ’eno bu’ na, keng wiang henga ga pena 
ga? Ké jogu yei wa: Ni wiang henga pena ’eno. 

36 Ddi yégé wa: Ama cakcak kua, kema goang magela do jinadi na, ddai ddi 

aia bua, kema goang magela do tungu kau, ddai ddi aia bu’, kema goang 
gesengar ’eno na, ddai ddi kel badigé gai ga gumu cong ca ddi kelang 
gesengar. 

37 Cawa ’enung yegenga waldong wang : Kual go duro cidab do Kumu toi lé 

kua na, na gad da ser toiné cang : Ké gesi duro kalang ga isindong, ama 
cakcak kua kual go ké ba pasi lé wa seré toiné cang. 

38 Ga anjama yei wa: Bagulong, sela gesengar woi kua sua, ddi jogu yégé wa: 

Bbal ’enda. 

Jésu ol ca kubung goang taber cai 
(Matié 26.36-46; Mark 14.32-42) 

39 Jésu andong dong ’yé ca kubung goang taber cai main ddi ba lang din kain. 

Anjama gai kobi. 

40 Kiddin ga ddi ’erga kiddin lé na, ddi yégé wa: Ga ulageng, ddo keng 

aserong duro gesaué ’eno. 

41 Kardené ddi ’yé tumu suguddong henyé, bbal main kema telai do togé 

tauwin kain, ddi poi gomdi dugo, ddi ol. 

42 Ddi yé wa : Ba, ji nia dar na, aia ddarin doang gelé go cin lé kua cang cong, 

ama henga lé kua mam na, na daré guang ’eno, ji la ca daré goin.  

[43 Kardené kangito go dang ’erga bi dono. 

44 Jésu sol kegero duro ddaindi bbani ’eno, ddi jogu olang meregedé, kijawa 

goi belé main kebar kain ddudulong bé cin gesong dugo.] 

45 Kiddin ga ddi ba ol ka na, ddi sai jogu gusu anjama lé, ddi waigang kung 

cawa kanga kederé homé. 

46 Ddi yégé wa : Keng woi kunga cawa ga? Ga sageng dang, ga ulageng, ddo 

keng aserong duro gesaué ’eno. 

’Yomé go Jésu koi 
(Matié 26.47-56; Mark 14.43-50; Jâ 18.3-11) 

47 Kiddin ga ddi wa yo kual dé na, kalang ga yaué combu ’erga, Judas ddi go 

pena a duro anjama ga moac ca sua, ddia golegang, ddi ’yé gusu Jésu ca loi 
labia. 

48 Ama Jésu yei wa: Judas, jia ai Kema Kurondi gangeldi danga labia do lo 

ga? 

49 Kiddin ga kalang ga kang ga Jésu ba sol henga ga wa lo kain lé na, ké 

’engeri wa: Bagulong, ji dar ca ni tegagang gesengar gani ga? 

50 Go pena a duroigé dé gumu go tibé Kumu marnei semai go barua cobi 

bbad. 

51 Ama Jésu yé wa: Dda wia, bbal ’enda. Ddi cil kema lé semai, semai lé 

mainyong. 

52 Kiddin ga gemdong ga tibé Kumu dang gemdong ga asengeriyong kagé ga 

magé kulu go yaué go Kumu koi, dang kalang ga gemdong ga ba ’erga ca 
’yomé Jésu na, ddi yégé wa: Keng ’ergang gesengar dang cilaiyong ca 
’yomang main ’enunga go koié kain ga? 

53 ’Enung wo duroigeng waindo waindo duro kulu go yaué go Kumu koi, ama 

keng darang ca ’yoamang ’eno. Ama cakcak kua na kiddin gogeng dang dono 
do delem toa bu’. 

Piér main ddi sela Jésu ’eno 
(Matié 26.57-58, 69-75; Mark 14.53-54, 66-72; Jâ 18.12-18, 25-27) 

54 Ké ’yom Jésu ’yang nai ta gumu go tibé Kumu. Piér jaga kara Jésu 

suguddong. 

55 Ké jagu tua duro gulong, Piér jom duroigé. 

56 Tama do gié do pena soliang jomé kebu tua, to soli ddér, to yé wa: Kema lé 

kua kené danga nai bu’. 

57 Ama Piér main kual lé, ddi ya wa: Tama, ’enung selai ’eno. 

58 Kardené sam kema go ddang soli, ddi yei wa: Ji kau wo duroigé bu’. Ama 

Piér jogu yei kema lé wa: ’Enungang nagé ’eno. 

59 Bbal main kiddin pena kain na, kema go ddang sai yé kual osu, ddi yé wa: 

Cindi, kema lé kua ddianga nai, cawa ddia kema go Galali. 

60 Ama Piér jogu yei wa: ’Enung sela kual go ji wa daré ca yoi ’eno. A kiddin 

ga ddi wa yo kual lé dé na, kudda al. 

61 Bagulong polin sol Piér ddér. Kardené Piér ’erem ca kual go Bagulong ba 

yei wa : Labegé jia main jia selang ’eno cain subu jua ma, kudda sai al dé. 

62 Piér andong dongang ’elé go bagen bbani ’eno. 

Ké nyangdié Jésu, ké tei bu’ 
(Matié 26.67-68; Mark 14.65) 

63 Kalang ga magé Jésu na, ké lei bbojo, ké tei bu’. 

64 Ké saddu cindi, ké ’engeri wa : Jia go solé kual go mendem na, ji yéni dé, 

na wanga somboin ga? 

65 Ké nyandiei dang kual go ddang combu. 

Jésu ’eré tumu kalang ga bedang 
(Matié 26.59-66; Mark 14.55-64; Jâ 18.19-24) 

66 Dang joguddu coalala gemdong ga Juib kagé, dang kalang ga gelé so go 

Kumu koi, ké yau, ké gul Jésu ’yang nai tumu gumu go bedang. 

67 Ddi ’engeri wa: Ji yani dé, jia Krist ga? Ddi jogu yégé wa: ’Enung nia 

yageng kau, keng go bo cindi ’eno. 

68 ’Enung nia ’engergeng kual kau, keng go jogé yoang kual ’eno. 

69 Ama ji tumoiné kua na, Kema Kurondi da jom ca Kumu go dono kobi go 

barua. 

70 Ké mam yai wa: Ji alanga Kumu Kurondi ga? Ddi jogu yégé wa: Main keng 

ba yang kain, ’enunga ddi. 

71 Kardené ké yé wa: Na daranga hendé do wa com ga? Na gang jé kual a 

kebi carara ’enda. 

 Luk 23 

Jésu ’eré tumu Pilat 
(Matié 27.1-2, 11-14; Mark 15.1-5; Jâ 18.28-38) 

1 Kalang ga yaué mam sai dang, ké ’yang Jésu tumu Pilat. 

2 A kiddin lé na, ké osum soi kual cai, ké yé wa: Ni wai kema lé kua wa toinyé 

kalang gana. Ddi yégé wa: Kandia boi go ddo ca hogé ’eno, cawa ddi banga 
Krist, na kelma. 

3 Pilat ’engeri wa: Ji alanga kelma go Juib kogé ga? Jésu jogu yei wa: Main ji 

yang kain. 

4 Pilat yégé gemdong ga tibé Kumu, dang kalang ga yaué combu wa: ’Enung 

wa kual pena go ’yomé kema lé kua ’eno. 

5 Ama ké jogu yei kual dang osu com, ddi go tumu, ké yé wa : Ddi si kalang 

segeldé ca toinyégé dang gelé goi, ddi usumga lo main kain a Galali, kardené 
ddi dal ca gesong ga Judé mam, ama cakcak kua ddi caga ba. 

Jésu ’eré tumu Hérod 

6 Kiddin ga Pilat ba jé kual lé na, ddi ’engergé wa: Kema lé kua na go Galali 

ga? 

7 Kiddin ga ddi ba jé Jésu na saga a ca gesong ga go ddo ca Hérod kai na, 

ddi gii gusu Hérod cawa a duro wolé lé na, Hérod kau caga wo Jorsalem bu’. 

8 Hérod gusi mowi nain ca solé Jésu, ddi dar ca solei tumu din, cawa ddi jé 

kual goin nain. Ddi dar ca kondia geli gié go dono go kagelokemo. 

9 Ddi ’engeri kual combu, ama Jésu debi kual cainé pena ’eno. 

10 Gemdong ga tibé Kumu, kang kalang ga gelé so go Kumu koi wo kené, ké 

si kual ca Jésu dang dono. 

11 Hérod kang asengeriyong gai lé Jésu bbojo, ké dori kalam. Ké si badigé ga 

walia gusi, ké jogang nai gusu Pilat. 

12 Tumu na, Hérod kang Pilot, ka tebenang gusugé, ama a duro wolé lé na, ké 

lé janang gusugé. 

Ké kaidé kual ca Jésu ca deddei 
(Matié 27.15-26; Mark 15.6-15; Jâ 18.39—19.16) 

13 Pilat yau gemdong ga tibé Kumu, dang kalang ga gemdong, dang kalang 

ga combi bu’. 

14 Ddi yégé wa: Keng ’ergang kema lé kua gusung, keng yé wa kondia go 

toinyé kalang, ama ’enung ’engeri kual tumoigeng kua, ’enung wa kual go isini 
ca gié goi main keng ba siang kual cai kain ’eno. 

15 Hérod wa kual cai ’eno bu’, na ca ma ddi jigang nai bena kua, cawa kema lé 

la woné do bbalé deddei ’eno. 

16 ’Enung dar ca ké tegeiang belau, kardené ’enung bogoi dang. 

17 [Duro soré go kederé cindi goni goni kau, Pilat bega kema go gerngang 

pena dang.] 

18 Ama ké mam soi noigé, ké yé wa: Ga deddu kema lé, ga begania Barabas 

dang. 

19 (Ké debu Barabas duro gerngang ca kual go gaué go ké ba lei duro gulong, 

dang kual go deddé temai bu’.) 

20 Kiddin ga Pilat ba dar ca bogé Jésu dang na, ddi jogu yégé kalang ga yaué 

combu kual com. 

21 Ama ké soi noigé osu, ké yé wa: Ga bbubelai ca sia go adegelé dang, ga 

bbubelai ca sia go adegelé dang. 

22 Pilat jogu yégé kual go cai subu, ddi yégé wa : Ddi la henga wa ga isini ga? 

’Enung wa henga ga isini cai ga ba bbala deddei ’eno. ’Enung dar ca ké 
tegaiang belau, kardené ’enung bogoi dang. 

23 Ama ké jogu soi noigé osu com ca kandia bbubela Jésu ca sia go adegelé 

dang, kardené noigé ddi Pilat. 

24 Pilat kaidé kual cai main ké ba darang kain. 

25 Ddi bégé kema go ké ba dari lé dang, ddi go ké ba debi duro gerngang ca 

gaué, dang deddé go temai, ddi bigé Jésu ca ké lang nai main go ké ba 
darang kain. 

Ké bbobel Jésu ca sia go adegelé dang 
(Matié 27.32-44; Mark 15.21-32; Jâ 19.17-27) 

26 Kiddin ga ké wa orang Jésu na, ké jimin kema go pena go Serén go ké tei 

Simon, ddi saga to cong. Ké ’yomiang dono, ké si sia go adegelé kordi ca 
kondia ’erang karu Jésu. 

27 Kalang ga yaué combu kobi, a duroigé kandu wa ’elé, ké wa togé kederégé. 

28 Jésu polinyégé, ddi yégé wa: Kandu ga Jorsalem, ga ’elegeng cang ’eno, 

ama ga ’elegeng ca gusugeng dang karndegeng. 

29 Cawa wolé wa orang kiddin ga ka yé wa: Kandu ga morni, dang kandu ga 

ba wa ’eno dé, dang ké ga ké ba sa komdigé ’eno dé na, kanga gusu mowa. 

30 A duro wolé lé na, kalang da yai kubung go gumu wa : Durang ba caini, ka 

yai kubung go wusin wa: Ji wusani ddai. 

31 Cawa ké nia lé haiyong ga bera main kain na, ka lang haiyong ga haiya 

mena ga? 

32 Ké nyimgu kalang ga pena sua ga ba lé isinwa ca deddegé kang ga Jésu. 

33 Kiddin ga ké ba ’yé a kiddin ga ké ba tégé ca do isé na, ké bbobel Jésu ca 

sia go adegelé dang a kené. Ké bbobel kalang ga isindong lé ca’ ca sia go 
adegelé bu’, pena ca kobi go barua, koné ca kobi go masa. 

34 Jésu yé wa: Ba, ji buragagé cawa ké sela henga ga ké wa logé lé toigé 

’eno. Ké si garmé ca gosinyé badigé gai duroigé. 

35 Kalang ’eré kené ca soloi. Ga Juib gemdong gagé lei bbojo, ké yei wa : Ddi 

minyé kalang ga ddang, ddi nia Krist go Kumu be pari na, ddai ddi minyu gusi. 

36 Asengeriyong kau lei bbojo bu’, ké ’yé gusi, ké bi sur kangndo. 

37 Ké yei wa: Ji nia kelma go Juib kogé na, minyu gusin ji bang. 

38 A gusu sia go adegelé cai dang na, ké pasu kual main kain : Ddi lé kua, na 

kelma go Juib kogé. Ké pasu kual lé dang kebu go Grék, dang Latin, dang 
Hébero. 

39 Kema go pena go isini go ké ba bbobeli ca sia go adegelé daiang nai 

nyangdiei, ddi yei wa: Jia Krist ’eno ga? Minyu gusin ji bang, minyini bu’. 

40 Ama koné bburaji, ddi yei wa: Ji meru Kumu ’eno ga? Ké kaida kual caina 

nang ga ni pena. 

41 Kual go kaidé go kuana na, na geddang caina, cawa na ’ya boié go gié 

guana koi, ama ddi la henga ga isini ’eno. 

42 Kardené ddi yei Jésu wa: Jésu, kiddin ga jia ’ergang dang termala doin na, 

ji ’eremang nang. 

43 Jésu jogu yei wa: ’Enung wa yeinya cindi waldong wang: Labegé na, jia 

jomang nang duro Paradis. 

Maré go Jésu koi 
(Matié 27.45-46; Mark 15.33-41 ; Jâ 19.28-30) 

44 Kiddin ga teba ba bbal main duro gulong kain na, teba ’enu ’eno, delem 

lebu gesong mam, bera teba ca do borndo. 

45 Badigé ga dersél do duro kulu go yaué go Kumu koi sagang a dang duroiné 

ddar bera bé toiné dugo bac. 

46 Jésu dor nôlang tumu do osi, ddi yé wa: Ba, ’enung bin habeng kobin, 

kiddin ga ddi ba yé kual lé kua na, kebi lebu. 

47 Kiddin ga garngalang ba sol henga lé na, ddi debein Kumu, ddi yé wa : 

Cindi kema lé na kema go geddang. 

48 Kiddin ga kalang ga yaué combu ga ba ’erga ca solé henga lé na, ké jogu 

’injiang togé go kederégé. 

49 Jésu kalang gai ga ba soli mam, dang kandu ga ba kubegai a Galali bu’, ké 

’eré waldong has ca solé henga lé. 

’Embé go Jésu koi 
(Matié 27.57-61 ; Mark 15.42-47; Jâ 19.38-42) 

50 - 

51 Kema go pena wo kené go ké ba tei Josép, ddia go Arimaté, na gulong go 

Juib kogé. Ddia kema go geddang go ddari, ddi tugoia orang go Leu do Kumu 
toi kua, ddia kema go gumu go duro bedang do tungu, ama kual goi daiang 
kamdi go bedang ca henga ca ké ba légé ’eno. 

52 Ddi ’yé ta Pilat, ddi ’engeri ca kondia bi Jésu temaidi. 

53 Kardené ddi durga Jésu temaidi a ca sia go adegelé dugo, ddi temdé 

temaidiang badigé ga béré, ddi dibi duro umbung go ké ba paii duro keddang, 
go ké ba ’embu kema kené ca pena ’eno dé. 

54 Na wolé go jis, wolé go jurgum ji ’yoab ca wolé. 

55 Kandu ga ba kubega Jésu a Galali na, ké kobu Josép ’yé kebu umbung ca 

solé Jésu kiddin gai ga ka ’embei kené. 

56 Kardené ké jogu tagé ca oré nyané suang go ddowa tuna ca Jésu temaidi. 

Wolé go jurgum na, ké bé gelalé main so ba yang kain. 

 Luk 24 

belé go Jésu koiang cindi a duro ga maré 

(Matié 28.1-10; Mark 16.1-8; Jâ 20.1-10) 

1 Kara wolé go jurgum a duro wolé go tumu dang joguddu coalala na, kandu lé 

sai ’yé ca kemgané dang suang go ddowa tuna go ké ba nyani. 

2 Ké wai keddang go gumuang hengddé waldong a kebu umbung lé. 

3 Ké andong duroiné, ama ké wa Bagulong Jésu gusi ’eno. 

4 Kiddin ga ké wa ’eremé dé na, ké sol kalang sua dang ’eré tumoigé, kang 

badigé ga poiang biddid biddid. 

5 Kandu lé aserong tumoigé dugo dang muro bbani ’eno, kalang lé yégé wa: 

Keng dar kema goang cindi a duro kalang ga mara cawa ga? 

6 Ddi wo ’eno ba, ddi belang cindi a duro ga maré. Ga ’eremegeng ca kual go 

ddi kené ba yegeng, kiddin ga ddi wo a Galali go ddi ba yé wa: 

7 Na gad ké bu Kema Kurondi kuaba kalang ga isindong ca kandia bbobeli ca 

sia go adegelé, wolé subu ddia belang cindi a duro ga maré. 

8 Ké ’erem ca kual go Jésu koi lé. 

9 Ké boi caigé a ca kemgané lé, ké yégé anjama ga moac ca pena dang 

kalang kané kual lé mam. 

10 Kandu ga oré yogé pajerong gai ga gié kual lé na, na Maram do Magdala, 

dang Jani, dang Maram do Jak ’yoi, dang kandu ga pena daiang nagé bu’. 

11 Ama pajerong gai ga gié bu cindi ca kual gogé lé ’eno, ké ’erem ca na kual 

go kalin. 

12 Ama Piér sai ger ’yé ca kemgané, ddi ddingé, ddi sola badigé ga ’embé 

temai mera. Kardené ddi boi cai jogu ’yé tai, ddi sol kagelokemo ca henga ga 
ba lé. 

A duro giyong go oré Emés 
(Mark 16.12-13) 

13 A duro wolé lé na, kané sua a duroigé sai ca oré gulong go pena go ké ba 

tei Emés, duroigé suguddong dang Jorsalem na, bbal oré boié pena. 

14 Ké wa togé kualang gusugé ca henga mam ga ba lé. 

15 Kiddin ga ké wa togé kualang gusugé, dang mainyé kual lé na, Jésu bang 

’yé gusugé ’yoab, ddi ’yang nagé duro giyong. 

16 Ké soliang cindegé, ama ké selai na kondi ’eno. 

17 Jésu ’engergé wa: Keng mainda kual wa duroigengang oré ga? Ké ’eré 

dugo dang kederé homé. 

18 Go pena go ké ba tei Kilobas yei wa: Na ji pena kiddi kiddi go a Jorsalem go 

basé solé henga ga ba lé a duro wolé lé kua ga? 

19 Ddi ’engergé wa: Na wa ga, Ké jogu yei wa : Henga ga ba lé Jésu go 

Nasarat. Ddia go cogelé kebu go Kumu koi goang dono duro gié, dang kual 
go yo tumu Kumu dang kalang mam bu’. 

20 Gemdong gani ga tibé Kumu, dang kalang gani ga ddo ca, ké bi ca kandia 

kaida kual go maré cai bua, kandia bbobeli ca sia go adegelé bu’. 

21 Ni tugoia ca kondia ddainya go toré ga Israél, ama henga ga ddo wal na, 

labega wolé subu go henga lé ba lé. 

22 Cindi, kandu gani ga pena a duroiné bini kagelokemo, labegang joguddu 

coalala ké ba ca kemgané. 

23 Ama ké wa Jésu gusi ’eno, ké jiga yéni wa: Ka sol kangiyong ga Kumu kai, 

kandia yégé wa: Kondia dang cindi. 

24 Kalang ga pena a duroini ’yé ca kemgané lé, ké wai henga mam main 

kandu lé ba yéniang kain bu’, ama ké selai ’eno. 

25 Kardené Jésu yégé wa: Ai, keng kalang ga basé narua, keng kalang ga 

basé bo cindi gusu kual go ga cogelé kebu go Kumu koi kogé kala ’eno. 

26 Na gad Krist gel cin jua ma, ddi sai andong duro hormo doi dé ’eno ga? 

27 Kardené ddi poderégé kual go ké ba pasi duro cidab do Kumu toi cai mam, 

ddi usumga a duro cidab do Mois toi, dang cidab do ga cogelé kebu go Kumu 
koi togé mam. 

28 Kiddin ga ké ba ’erga to gulong go ké wa oré kené lé na, Jésu lé main go 

colé tumu kain. 

29 Ama ké nari, ké yei wa: Jimang nani, cawa teba belé borndo ’enda, kiddin 

hal. Ddi ’yé gulong ca jomang nagé. 

30 Ddi jom kebu do kang ga nagé, ddi ai wo, ddi lei Kumu désé kardené ddi 

bbodelé dugo, ddi bigé. 

31 Kardené cindegé hangdong, ké soli, ama ddi kaiyong cong a cindegé. 

32 Ké yé gusugé wa : Kiddin ga ddi wasé wa yoana kual go ddi ba poderana, 

go a duro cidab do Kumu toi toa a duro giyong na, ddaindena solna main tua 
kain ’eno ga? 

33 Ké sai dang kobegépadda, ké jogu ’yé Jorsalem. Ké wai anjama ga moac 

ca penang yaué daiang kalang kané. 

34 Ké yégé wa : Cindi Bagulong belang cindi a duro ga maré, Simon soli. 

35 Ké gang yégé kual go ba waigé a duro giyong, dang solé go ké ba sol Jésu 

kiddin ga ddi ba bbodelé wo. 

Jésu gel gusi gusu anjama gai 
(Matié 28.16-20 ; Mark 16.14-18; Jâ 20.19-23; Gié 1.6-8) 

36 Kiddin ga ké wa yo kual dé na, Jésu bang andong ’eré duroigé, ddi yégé 

wa: Waigi, logeng muro ’eno. 

37 Ké yor muro bbani ’eno, ké ’erem wa: Ka sola tiddin. 

38 Ama Jésu yégé wa: Keng sol kegero kainya cawa ga? Keng ’erem kual sua 

sua duro ddaindegeng kainya cawa ga? 

39 Ga selageng kalndeng dang guandang dé, na ’enung bang, ga samageng 

gusung, keng sol dé, cawa tiddin dang gusu dang ’isé main keng wa soalang 
kua kain ’eno. 

40 Kiddin ga ddi ba yégé kual lé na, kardené ddi gelgé kalndiang gondi. 

41 Ké bu cindi ’eno dé, ama kanga gusu mowa dang kagelokemo, ddi ’engergé 

wa: Henga ga do wo kené ga? 

42 Ké bi gusa go paié go jingdé. 

43 Ddi ai gusa lé, ddi di cindegé. 

44 Kardené ddi yégé wa : Selageng kua, kiddin ga ’enung kenang nageng na, 

’enung yegeng kual lé waldong wang, na gad kual mam go ké ba pasi cang a 

duro so go Mois koi, dang cidab do ga cogelé kebu go Kumu koi togé, dang 
cidab do kera na, da ser toiné. 

45 Kardené ddi hangu ’eremé gogé ca kandia sela cidab do Kumu toi toa ka. 

46 Ddi yégé wa: Ga selageng kual go ké ba pasi, na gad Krist da gel cin, a 

duro wolé go subu na, ddia belang cindi a duro ga maré. 

47 Ka dor nô dang gusondi duro delinya mam, ca kalang bega kebegé ca ké 

buraga isinwa dogé, ka usumga a Jorsalem jua. 

48 Kenga kalang ga hendé do kual lé toi. 

49 Ama ’enung bang da gigigeng kalin do Bang ba dor kebu ca. Ama ga 

jimageng a Jorsalem bera dono do dang lé gesingu caigeng jua. 

Jésu jogu tol dang 
(Mark 16.19-20; Gié 1.9-11) 

50 Kardené Jésu golgé ’yang nagé to gulong go Bétani, ddi nyim kalndi dang, 

ddi si busu caigé. 

51 Kiddin ga ddi wa so busu caigé dé na, Kumu aii ni dang, Jésu ddégé. 

52 Ké melaui, ké jogu Jorsalem dang gusu mowa nain. 

53 Ké yau duro kulu go yaué go Kumu koi waindi waindo ca debainyé Kumu. 

Ja 

Ja 1 

Kual go arinwa goang cindi 

1 Tumu cegereg basé Kumu debé delinya dé na, ddi go ké ba tei Kual go 

Kumu koi wo kené, Kual lé wo kenang Kumu, Kual lé na Kumu. 

2 Kual lé wo kenang Kumu tumu cegereg. 

3 Kumu lé henga mam a gusi, basé ddi na, henga pena la ’eno. 

4 Kual langa cindi, cin la bogé kalang arinwa. 

5 Arinwa lé wa arinyé a duro delem, ama delem nara ’eno. 

6 Kumu gigu kema go pena go ké ba tei Jâ. 

7 Ddi ’erga ya hendé do arinwa lé toa, ca kalang mam bu cindi a gusu kual go 

ddi ba yégé. 

8 Ddi banga arinwa lé ’eno, ddi ’erga ca yoa hendé ca arinwa lé. 

9 Arinwa lé na do cindi do ba ’erga duro delinya ca arinya gusu kalang mam. 

10 Kual lé wo kené duro delinya, Kumu lé delinya a gusi, ama delinya selai 

’eno. 

11 Ddi ’erga gusu kalang gai, ama kalang gai lé ’yai ’eno. 

12 Ama kalang ga pena yib ga ba ’yei na, ddi bigé dono ca kandia belu Kumu 

karndi. 

13 Kandia belu Kumu karndi mainya wo go kema koi kain ’eno, ama na ca 

kederé daré ga Kumu kai, Kumu na Baiga ddi. 

14 Ddi go ké ba tei Kual go Kumu koi lé na, ddi belé kema, ddi jom duroina, ddi 

lé wai combu bua, ddi yé kual go cindi bua, na sol hormo doi bu’, na hormo do 
kurong go pena kiddi kiddi go ba ’yaga a kuaba Bai. 

15 Jâ té berné do hendé doi toa, ddi yé wa : Na ddi go ’enung ba yegeng kual 

goi, ddi wa orang kardung, ama ddi ddeng danga gemyai, cawa ddi wo kené 
tumang din. 

16 Na mam wai busu duana cainé ddang ddang, na ca wai doi do lainyong. 

17 Kumu bena so a gusu Mois, ama wai dang kual go cindi na, saga a gusu 

Jésu Krist. 

18 Kema sela Kumu dang cindi ’eno bering, ama Kurong go pena kiddi kiddi, 

ddia penang Kumu, ddi jom danga Ba, ddi yoana kual goi. 

Kual go Jâ go disé kalang to kang koi 
(Matié 3.1-12; Mark 1.1-8; Luk 3.1-18) 

19 Kua na hendé do Jâ toi do ddi ba yé, kiddin ga ga Juib ga a Jorsalem ba 

gigu gemdong ga tibé Kumu, dang ga Lébi gusi ca ’engeri wa: Jia wang ga? 

20 Ddi yé kual go cindi tumoigé mam, ddi mainya ’eno, ddi yégé waldong 

wang: ’Enunga Krist ’eno. 

21 Ké ’engeri wa: Jia wang ga? Jia Eli ga? Jâ jogu yégé wa: ’Enunga ddi ’eno. 

Ké yei wa: Jia wang ga? Jia go cogelé kebu go Kumu koi ga? Ddi jogu yégé 
wa: ’Enunga Krist ’eno. 

22 Kardené ké yei wa: Jia wang ga? Nia joguang kual ca oré yogé ké ga ba 

gigeni dang mena ga? Ji té gusinya mena ga? 

23 Jâ jogu yégé wa: ’Enunga kema go pena noi do wa togé berné a duro gada. 

Ga nyana giyong go Bagulong koi ’er tab. (Main go cogelé kebu go Kumu koi 
Esai ba yang kain.) 

24 Kalang ga ké ba gigigé gusu Jâ na, ga Parisié wo kené duroigé. 

25 Ké ’engeri wa: Jia nia Krist, kau Eli, kau go cogelé kebu go Kumu koi ’eno 

ma, ji disé kalang to kang cawa ga? 

26 Jâ jogu yégé wa: ’Enung desegenga to kang, ama kema go pena wo 

duroigeng go keng ba selai ’eno. 

27 Ddi ’erga kardung, ama ’enung bbala ddingé dugo poré giabé gai gangeigé 

’eno. 

28 Henga lé kua mam na, la a Bétani a ca kurai go Jurdé, a kiddin ga Jâ ga wa 

disé kalang to kang. 

Jésu na Gagera go Kumu koi 

29 Waindo na, Jâ sol Jésu wa orang gusi, ddi yé wa: Sela, Gagera go Kumu 

koi go aié isinwa do delinya toa. 

30 Na ddi go ’enung ba yegeng kual goi, kema pena wa orang kardung, ama 

ddia gumu ddeng, cawa ddi wo kené tumang din. 

31 Ama ’enung selai ’eno, enung ’erga ca disé kalang to kang ca kalang ga 

Israél selai. 

32 Jâ jogu yégé waldong wang: ’Enung sol habé gesingu a dang main bulo 

kain jom cai. 

33 Ama ’enung selai na kondia lé ’eno dé, ama Kumu go ba gigengang ca disé 

kalang to kang na, ddia yoang wa : Kema go jia soli Habé na gesin jom cai na, 
na ddi go da disé kalang dang Habé ga Kumu kai. 

34 Jâ yé wa: ’Enung solgé, ’enung yé hendé waldong wang ca ddia Kumu 

Kurondi. 

Anjama ga Jésu kai ga tumu jua 

35 Waindo na Jâ jogu baimei lé ddang com dang anjama gai sua. 

36 Kiddin ga ddi ba solé Jésu wa halé na, ddi yé wa: Selageng Gagera go 

Kumu koi. 

37 Kiddin ga anjama ga Jâ kai ga sua lé ba jé kual lé na, ké kobu Jésu. 

38 Jésu polin solgé ké ga wa koboi lé, ddi ’engergé wa: Keng dar wa ga? Ké 

yei wa: Rabi, ji jom wa andi ga? (Rabi to do poré na go gelé.) 

39 Ddi jogu yégé wa: ’Eragengang, keng da sol, ké ’yé, ké sol kiddin ga ddi ba 

jom kené, ké hengé dang nai. (Ké waii mainya borndo kain.) 

40 A duro ké ga sua ga jé kual go Jâ koi go ké ba cogel ca kobang Jésu na, go 

pena na André, go Simon Piér kermi. 

41 André yeia kermi Simon kual lé tumu jua, ddi yei wa : Ni wai Mésié. (To do 

poré na Krist.) 

42 Ddi gol Simon ’yeiang gusu Jésu. Jésu soli yei wa: Jia Simon, Jâ kurondi, 

ka teinya Képas. (To do poré na keddang.) 

Jésu té Pilip kang Nataniél 

43 Waindo na, Jésu sai ca oré ca gesong ga Galali, ddi wai Pilip, ddi yei wa: Ji 

kubang. 

44 (Pilip na kema go Bétsaida, na gulong go André kang Piér kogé.) 

45 Kardené Pilip wai Nataniél, ddi yei wa: Ni wai ddi go Mois ba pasu kual goi 

duro cidab do so, dang go cogelé kebu go Kumu koi ba yé kual goi, na Jésu 
go Nasarat, Josép kurondi. 

46 Nataniél yei wa: Henga ga pena ga ddari da saga a Nasarat bu’ ga? Pilip 

jogu yei wa : ’Erang, ji ’yé solé. 

47 Kiddin ga Jésu ba sol Nataniél wa orang gusi na, ddi yé kual goi, ddi yé wa: 

Sela, kema go Israél go cindi go basé babé. 

48 Nataniél ’engeri wa: Ji solunga mini ga? Jésu jogu yei wa: Kiddin ga jiang 

jomé to tuagiang main Pilip tegain ’eno dé na, ’enung solin a kené. 

49 Kardené Nataniél yei wa: Bagulong, jia Kumu Kurondi, jia kelma go Isarél. 

50 Jésu jogu yei wa: Ji bu cindia ca kual go ’enung ba yein wa, ’enung 

solinyang jomé a to tuagiang lé ga? Jia sol henga ga gumu ga ddo henga lé 
kua dé. 

51 Ddi jogu yégé com: ’Enung wa yogenga cindi waldong wang, keng da sol 

dang hangong, kangiyong ga Kumu kai da nai ’yé dang, ka gesingu ca Kema 
Kurondi. 

 Ja 2 

’Yo go a Kana gulong 

1 A duro wolé go subu ké yau ca ’yo a duro gulong go gumu go Kana do a ca 

gesong ga Galali. Jésu ’yoi wo kené a kiddin lé bu’. 

2 Ké té Jésu kang anjama gai ca kandia ’era kiddin ga ’yo lé gang bu’. 

3 Kiddin ga sur kangndo ba ka na, Jésu ’yoi yei wa: Sur kangndo ka, wo ’eno. 

4 Ama Jésu jogu ya wa: Tama, mé bbal ca yoang henga ga ’enung da légé 

ga? Kiddin gang bbala ’eno dé. 

5 Kardené Jésu ’yoi yégé ga gié wa: Henga ga ddia yegeng mam na, ga lagé. 

6 Bbaserong ga gemdong wo kené jis a kiddin lé, na bbaserong ga keddang 

ga Juib ba sigé ca pelang gusugé ca hada dogé, ga pena bbal ’yo bberiyong 
moac, kané ga ’yo moac ca sua wo kené bu’. 

7 Jésu yégé ga gié wa: Ga wunageng bbeserong ga gemdong lang kang. Ké 

wundégé dang kang pelain pelain. 

8 Kardené Jésu yégé wa: Ga cangageng cakcak kua, keng ’yé boi soré 

Bagulondi, ké cangu, ké ’yang boi. 

9 Kiddin ga soré Bagulondi lé ba dobu kang ga ba belé sur kangndo lé na, ddi 

sela kiddin ga ké ba waiga sur kangndo lé a kené ’eno. (Ama ga gié ga ba 
cangu kang lé, ké sol.) Ddi tega tamburwa kudura gusi. 

10 Ddi yei wa: Kema goni goni kau bigé kalanga sur kangndo ga ddari jua, 

kiddin ga ka si nain na, ké sai bigé sur kangndo ga geddem geddem dé, ama 
ji ddogu sur kangndo ga ddari bera cakcak kua. 

11 Kua, na Jésu gié goi go dono go kagelokemo go cin ga tumu cegereg a 

Kana do ca gesong ga Galali. Ddi gela hormo doi ca anjama gaia bu cindi 
gusi. 

12 Kardené ddi sai ’yé Kapernom, kang ga ’yoi dang karmei, dang ga anjama 

gai, ké jom kené wolé bbani. 

Jésu andong duro kulu go yaué go Kumu koi 
(Matié 21.12-13; Mark 11.15-17 ; Luk 19.45-46) 

13 Soré go kederé cindi go Juib kogé ji ’yoab. Jésu sai ’yé Jorsalem. 

14 Ddi wai kalang ga kelé sinyong, dang gamgé, dang bulo cong, ddi wai 

kalang ga kalangé laré dang jomdé duro kuiyoyong gagé a duro kulu go yaué 
go Kumu koi. 

15 Ddi siber belau do gangé, ddi taigé a duro kulu go yaué go Kumu koi dong 

mam, dang gamgé gagé danga sinyong, ddi heddebdé kalang ga kelangé laré 
kuiyoyong gagé dugo, ddi wujerdé laré gogé cong bu’. 

16 Ddi yégé ké ga wa kelé bulo cong wa : Ga nyim henga gageng lé, keng 

andiyong dong. Ddo keng belé kulu go Bang koi kulu go lo cénegé ’eno. 

17 Anjama gai ’erem ca kual go ké ba pasi duro cidab do Kumu toi: Ai Kumu, 

ddéngi do kulu goin toi sodelong ddaindung main tua kain. 

18 Kardené ga Juib ’engeri wa : Jia la gié go dono go kagelokemo go wa, go 

bbalé geleni jianga dono do lo henga ga main kain ga? 

19 Jésu jogu yégé wa: Ga tusageng kulu go yaué go Kumu koi lé kua dugo, 

’enung da boii dang duro wolé subu. 

20 Ga Juib yei wa: Ké boi kulu langa ddegelé toa poddin ca jis, jia boii duro 

wolé subu ga? 

21 Ama kulu go yaué go Kumu koi go Jésu ba yé kual cai lé na, na gusi. 

22 Kiddin ga Jésu ba belang cindi a duro ga maré na, anjama gai ’erem ca 

kual go ddi ba yégé lé. Ké bu cindi ca cidab do Kumu toi, dang kual go Jésu 
ba yégé bu’. 

Jésu sol kalang ddaindigé mam 

23 Kiddin ga Jésu wo a Jorsalem dé na, ké lé soré go kederé cindi. Kiddin ga 

kalang combu ba sol gié go dono go kagelokemo go ddi ba lei lé na, ké bu 
cindi gusi. 

24 Ama Jésu bu cindi ca kual gogé ’eno, cawa ddi sol ddaindigé mam. 

25 Kema bbal ca yoi hendé do kalang togé ’eno, cawa ddi bang sol kalang 

ddaindigé mam. 

 Ja 3 

Jésu kang Nikodém 

1 Kema go pena wo kené go ké ba tei Nikodém, ddia go Parisié, ddi gumu go 

pena go ga Juib kogé. 

2 Ddi ’yé gusu Jésu dang soindo, ddi yei wa: Go gelé, ni sol ca Kumua 

gieinyang ca jia gelni, cawa Kumu nia giang kema ’eno na, ddi bbal ca lo gié 
go dono go kagelokemo main ji wa loiang kua kain ’eno. 

3 Jésu jogu yei wa : ’Enung wa yoinya cindi waldong wang : Ké nia wa kema 

herua ’eno na, ddi bbal solé Leu do Kumu toi ’eno. 

4 Nikodém ’engeri wa: Kema belé ped ma, ka bbal ca woi herua mena ga? Ddi 

bbal jogé andong kederé ’yoi ca to jiga wai ddang cai sua ga? 

5 Jésu jogu yei wa: ’Enung wo yoinya cindi waldong wang : Ké nia wa kema 

dang kang, dang Habé ’eno na, ddi bbal ca andong duro Leu do Kumu toi 
’eno. 

6 Ddi go kema ba woi na, ddia kema koi, ddi go Habé ba woi na, ddia Habé 

kogé. 

7 Ca kual go ’enung ba yein wa: Na gad ké wageng herua mam na, ddo ji sol 

kagelokemo ’eno. 

8 Kal yé ’ya kiddin ga ddi ba dar, ji jé noi, ama ji sela kiddin ga ddi ba saga 

kené, dang kiddin ga ddi wa oré kené ’eno. 

9 Kardené Nikodém yei wa: Henga lé kua ma, bbal ca lo kainya mena ga? 

10 Jésu jogu yei wa: Jia go gelé go gumu go Israél kogé, ji sela henga lé kua 

toigé ’eno ga? 

11 ’Enung wa yoinya cindi waldong wang: Ni yegenga kual go niang nai, na 

kual go ni ba soli bu’, ama keng ’ya hendé doni lé ’eno. 

12 ’Enunga yogeng kual ca henga ga delinya ka na, keng bu cindi ca kual 

guang lé ’eno, ’enung nia yageng kual ca henga ga da lé a dang ma, kenga 
bu cindi ca kual la mena ga? 

13 Kema pena naia ’era dang ’eno dé, na Kema Kurondi go ba gesingu a dang 

mera. 

14 Main Mois ba aiang kumbulo go julong do yilé dang a duro gada kain na, ka 

ai Kema Kurondi danga main kain rés bu’ 

15 Ca kema goni goni goa bu cindi cai na, ddianga cindi bera kuddum. 

16 Cawa Kumu kederei ’yé kalang mam a duro delinya, bera ddi bu Kurondi go 

pena kiddi kiddi, ca kema goni goni goa bu cindi cai na, ddi go basong ’eno 
bering, ama ddianga cindi bera kuddum. 

17 Kumu gigu Kurondi duro delinya ca kondia kaida kual ca delinya ’eno, ama 

ca delinya waia minyé a gusi. 

18 Kema goni goni goa bu cindi ca Kurong na, ké go kaidé kual cai ’eno, ama 

ddi goa bu cindi ’eno na, ké kaidé kual cai ka, cawa ddi bu cindi ca Kumu 
Kurondi go pena kiddi kiddi ’eno. 

19 Sela, kual go kaidé wo kené cawa arinwa ’erga duro delinya, ama kalang 

kederégé ’ya delem ddi arinwa, cawa gié goga isin. 

20 Kema goni goni go wa lo isinwa na, ddi kainya arinwa cong, ddi go orang 

duro arinwa ’eno, cawa ddi la muro ca ddo arinwa gelé gié goi go isini lé dong 
’eno. 

21 Ama kema go lo henga ga cindi na, ddi ’ya duro arinwa, ca kandia sela gié 

goi waldong wang ca ddia wa koba Kumu. 

Jésu kang Jâ 

22 Kardené na, Jésu kang anjama gai ’yé ca gesong ga Judé, ddi jomang 

nagé, ddi disé kalang to kang. 

23 Jâ kau wa disé kalang to kang a Anon, ’yoabang Salin, cawa kang wo kené 

combu. Kalang ’yé gusi, ddi disegé to kang. 

24 (Ké debu Jâ duro gerngang ’eno dé.) 

25 Kardené anjama ga Jâ kai ga pena osum mainyé kualang Juib go pena ca 

kual go pelé gusu carara koi. 

26 Ké ’yé gusu Jâ, ké yei wa : Go gelé, ji sela kema go ba jomang nain a ca 

kurai go Jurdé, na ddi gi ji ba yéni kual goi ’eno ga? Sela, cakcak kua ddi wa 
disé kalang to kang, kalang mam tol gusi. 

27 Jâ jogu yégé wa : Kumu nia bi kema henga ’eno na, kema pena bbal ca 

waié henga ’eno. 

28 Keng ganga hendé duang cawa ’enung yegeng wa: ’Enunga Krist ’eno, 

ama ké gigenga gié tumoi. 

29 Ddi go ’yo tama na, ddia tamburwa kudera, ama tamburwa kudera bajandi 

go ’eré gusi ’yoab ca jo noi na, ddianga gusu mowa. ’Enung kau danga gusu 
mowa cakcak kua main kain bu’. 

30 Na gad ddia belé gumu tumu tumu, ama na gad ’enung jogu karu. 

Ddi go ba saga a dang 

31 Ddi go ba saga a dang na, ddia ca henga mam, ddi go ca gesong na, ddia 

go gesong kogé, ddi yé kuala ca henga ga ca gesong. Ddi go ba saga a dang 
na, ddia ca henga mam. 

32 Ddi ya henga ga ddi ba solgé dang kual ga ddi be jei, ama kema pena ’ya 

hendé doi ’eno. 

33 Kema go ba yé hendé doi na, ddi sol ca Kumu ya cindi. 

34 Ddi go Kumu ba gigi na, ddi ya kual go Kumu koi, cawa Kumu woni danga 

Habé gai. 

35 Ba kederei ’yé Kurong, ddi bi henga mam a kobi. 

36 Kema goa bu cindi gusu Kurong na, ddianga cindi bera kuddum, ama kema 

goa kain Kurong na, ddi go waié cin ga bera kuddum ’eno, ama mainya do 
Kumu toi wo cai. 

 Ja 4 

Jésu kang tama do Samari 

1 Ga Parisié jé kual go Jésu na wa waié kalang combu, na wa disé anjama to 

kang ddi ga Jâ kai. 

2 (Ama Jésu bang desu kema pena to kang ’eno, ama na anjama gaia wa 

disegé.) 

3 Kiddin ga Jésu ba jé kual lé na, ddi ddé Judé, ddi boi cai jogu ’yé Galali. 

4 Ca oré kené na, na gad ddi hal ca gesong ga Samari. 

5 Ddi ’yé to gulong go gumu go Samari go ké ba tei Sikar. Gulong la ’yoab 

dang yagé go Jakob ba bi kurondi Josép. 

6 A kiddin lé na, kelma go Jakob koi wo kené, Jésu gelalang oré, ddi jom kebu 

kelma lé, main teba duro gulong kain. 

7 Tama do Samari ’yé ca cangé kang, Jésu ya wa: Mé bung kang ga so. 

8 (Anjama gai tol duro gulong ca kelé do.) 

9 Tama do Samari lé yei Jésu wa: Jia go Juib, na mena ma ji olung, ’enung do 

Samari kang ga so ga? (Cawa ga Juib ya kualang ga Samari ’eno.) 

10 Jésu jogu ya wa: Mé nia sela kalin do Kumu toi, dang ddi go wa olé kang ga 

so lé na, mé oli ddi nia bé kang gang cindegé. 

11 Tama lé yei wa: Bagulong, jiang ’engo do jindalé ’eno, kelma la ddigé, jia 

wai kang ga dang cindegé la andi ga? 

12 Moindini Jakob, na doreni kelma lé, ddi bang kang karndi dang pagé goi si 

kang gai bu’. Ji ’erema ca jia gumu ddi Jakob ga? 

13 Jésu jogu ya wa: Kema goni goni goa si kang lé kua na, kemasu da jogu loi 

ddang. 

14 Ama kema goa si kang ga ’enung da bi na, kemasu go jogé loi ddang ’eno 

bering, cawa kang ga ’enung da bi na, da belé tî do kang togé do geré doiyé 
do boi kema dono do jomang cindi bera kuddum. 

15 Tama lé jogu yei wa: Bagulong, bung kang lé kuagera ddai, ddo kemasu 

loang ca ’enung jogang cangé kang lé kua ddang ’eno. 

16 Jésu ya wa : ’Era tegang kuderé, ga ’erageng dang wo ké. 

17 Tama jogu yei wa: Kuderang wo ’eno. Jésu ya wa: Kual go mé ba yei wa, 

kuderé wo ’eno na, mé ya cindi. 

18 Cawa tumu, mé ’yé bainyong bai, barua go mé dang nai cakcak kua na, na 

kuderé ’eno, mé ya cindi. 

19 Kardené tama lé yei wa: Bagulong, ’enung sol jia go cogelé kebu go Kumu 

koi. 

20 Moindereni melawu Kumu, na ca kubung lé kua, ama keng ga Juib yé wa: 

Kiddin ga melaué Kumu na, wa Jorsalem. 

21 Jésu jogu ya wa: Tama, me bu cindi cang, kiddin wa orang ga keng go 

melaué Kumu ca kubung lé kua, kau a Jorsalem ’eno. 

22 Keng ga Samari na, keng sela henga ga keng wa melauegé ’eno, ama ni ga 

Juib na, ni sol ddi go ni wa melauoi, cawa minyé saga a gusu ga Juib. 

23 Kiddin wa orang, ama ké caga ’enda, kiddin ga kalang ga melaué, melaué 

go cindi na, ka melawu Ba duro Habé dang kual go cindi, cawa Ba dar kalang 
ga melauoi, melaué go main kain lé. 

24 Kumu na Habé, na gad kalang ga melauei na, ké melauai duro habeigé 

bua, dang kual go cindi bu’. 

25 Tama lé yei wa: ’Enung sol Mésié da ’erga, (to do poré na Krist). Kiddin ga 

ddia caga na, ddia dorni kual lé toi mam. 

26 Jésu jogu ya wa: ’Enung go wa ’yué kual lé kua na, ’enunga ddi lé. 

27 A kiddin lé na, anjama ga Jésu kai jiga. Kiddin ga ké ba soli ddi wa yo 

kualang tama lé na, ké sol kagelokemo, ama ké lé muro ca ’engeri wa: Ji dara 
wa ga? Kau ji yé kualang na cawa ga? 

28 Kardené tama lé ddé bberi doa do kang lé, to boi ca jogu ’yé gulong, to 

yégé kalang wa: 

29 Ga ’eragengang, sela kema go pena go ba yeng henga mam ga ’enung ba 

légé, ama na Krist laiga. 

30 Ké andong a duro gulong dong, ké ’yé gusu Jésu. 

31 A kiddin lé na ga anjama ol Jésu ca kondia da do, ké yei wa: Bagulong ji da 

henga ga do. 

32 Ama ddi jogu yégé wa: ’Enungang do go pena go ’enung ba di go keng 

selai ’eno. 

33 Ga anjama ’enger gusugé wa : Kema go pena ’erga dang do bi ga? 

34 Jésu yégé wa: Do guang na ca ’enunga la ddi go ba gigeng henga gai ga 

kederei ba dargé, ca ’enung kara gié go ddi ba bungang nai ca lo. 

35 Keng yé wa: Jia kederé poddin ca keng walé gasa, ama ’enung wa yogeng, 

ga selageng yagé ddar, gasa na ji ’yoab ca walé. 

36 Ddi go walé gasa na, ddi ’yé boié goi, ddi yau gasa ga dang cindegé bera 

kuddum, ddi go gesé gasa dang ddi go walé na, gusugé moaga pena. 

37 Cawa kual lé ya cindi : Kema go pena gesu gasa, koné go pena wal bu’. 

38 ’Enung gigeng ca walé gasa duro yagé go keng ba la gié kené ’eno, ga 

pena lé gié kené, keng wai jégené duro gié gogé. 

39 A duro gulong lé na, ga Samari combu bu cindi ca Jésu cawa tama lé yégé 

wa : Ddi yeng kual ca henga mam ga ’enung ba légé. 

40 Kiddin ga ga Samari ba ’yé gusi na, ké oli ca kondia jimang nagé. Jésu jom 

gusugé wolé sua. 

41 Kardené kalang combu bu cindi gusi ca kual go ddi bang ba yégé. 

42 Ké ya tama lé waldong wang: Cakcak kua na, ni bu cindia ca kual gué mera 

’eno, ama ni bu cindia cawa ni ganga jo kual goi, ni sol cindi, ddia go minyé 
delinya. 

Jésu bi gumu go bedang labia 

43 Jésu jom kené wolé sua, kardené ddi ’yé Galali. 

44 Jésu yé waldong wang : Cogelé kebu go Kumu koi go wo hormo a ca 

gesong gai ’eno. 

45 Kiddin ga ddi ba ’erga Galali na, kalang ga ca gesong lé goidei bbani ’eno, 

cawa ké ba soré go kederé cindi a Jorsalem, ké selga henga mam ga ba 
lagagé soré lé. 

46 Kardené Jésu jogu ’yé Kana do Galali, a kiddin ga ddi ba belé kang sur 

kangndo. Gumu go bedang kurondia hoamya a Kapernom. 

47 Kiddin ga ddi ba jé Jésu na caga a Judé do Galali na, ddi ’yé gusi, ddi oli ca 

kondia ’era Kapernom ca boi kurondi labia, cawa ddi jia ’yoab ca maré. 

48 Jésu yei wa: Waindo waindo keng nia sela henga ga gelé dang gié go dono 

go kagelokemo ’eno na, keng go bo cindi ’eno. 

49 Gumu go bedang lé jogu yei wa: Bagulong, ’erang tang jua ma, dda 

kurondang mara dé. 

50 Jésu yei wa: ’Era tain, kurondinya labia. Kema lé bu cindi ca kual go Jésu 

ba yei, ddi ’yé. 

51 Kiddin ga ddi wo giyong ca oré tai dé na, marné gai jimyi giyong, ké yei wa : 

Kurondin la labia ’enda. 

52 Ddi ’engergé wa: Kurondang la wai labia mini ga? Ké jogu yei wa: Dur lé 

ddeia nandi borndo. 

53 Kardené bai sol ca na kiddin ga Jésu ba yei kual lé kené kerab, kurondinya 

labia. Ddi bu cindiang gulong goi mam ca Jésu. 

54 Kua na gié go dono go kagelokemo go Jésu ba lé go cai sua, kiddin ga ddi 

ba jiga a Judé do Galali. 

 Ja 5 

Jésu bi kema go sayu labia 

1 Kardené na, ga Juib lé soré go pena go ca hada dogé. Jésu sai ’yé 

Jorsalem. 

2 A kebu berem go Jorsalem go ké ba tei gamgé na, gerin go pena wo kené 

goang daberong bai. Ké té gerin lang kebu go Hébero Bétsata. 

3 Kalang ga hoamya combu dang ga bibé, dang ga midili, dang ga sayu wo 

kené a to daberong lé. [Ké wa gola go polé kang. 

4 Cawa wolé go pena kangito go Bagulong koi gesingu a dang ca polé kang 

ga gerin lé kai. Kiddin ga ddia pol kang na, kardené kema go hoamya goa ba 
cin kang lé tumu jua na, hoamya doi lé wia do mena mena kua na, ddi waia 
labia.] 

5 A kiddin lé na, kema go pena goang hoamya ddegelé to subu ca margem wo 

kené. 

6 Kiddin ga Jésu ba soliang woié na, ddi sol ca hoamya lei suguddong ’enda, 

na ca ma, ddi ’engeri wa: Ji dar ca waié labia ga? 

7 Kema go hoamya lé jogu yei wa : Bagulong, kiddin ga kang ga gerin la pol 

dang na, kema guang pena go aiang debang cin kang lé wo ’eno, kiddin ga 
’enunga sai oré bo cin kang lé na, main kema go ddang ba cin kang lé tumang 
’enda. 

8 Jésu yei wa: Ji sa dang, aia kuio goin ’era. 

9 Kobipadda kema lé wai labia, ddi ai kuio goi, ddi osum oré. Ama ddi lé 

henga la duro wolé go jurgum. 

10 Ga juib yei kema go ba wai labia lé wa : Kua na wolé go jurgum, so guana 

nar ca aié kuio duro wolé lé. 

11 Ddi jogu yégé wa : Ddi go buang labia la yoang wa: Ji aia kuio goin ’era. 

12 Kardené ké ’engeri wa: Na wanga yoin, ji aia kuio goin ga? 

13 Ama kema go ba wai labia lé, ddi sela kema go ba bi labia lé ’eno, cawa 

Jésu ddé kiddin lé ca kalang ga yaué combu. 

14 Kardené Jésu waii duro kulu go yaué go Kumu koi, ddi yei wa: Sela, cakcak 

kua, ji wai labia ’enda, ddo ji lo isinwa do ddang ca henga ga ddang ga ddo ga 
kua lé, ké jogu waiein ’eno. 

15 Kema lé ’yé yogé ga Juib wa: Na Jésua buang labia. 

16 Na ca ma ga Juib osum gelei Jésu cindi, cawa ddi lé henga la duro wolé go 

jurgum. 

17 Ama Jésu jogu yégé wa: Bang wa loa gié waindo waindo, ’enung bang kau 

la gié bu’. 

18 Ca kual lé na, ga Juib jogu dar Jésu com ca ka deddei, cawa ddi toinya so 

go wolé go jurgum koi mera ’eno, ama ddi yé com: Kumu na Bai, ddi belé gusi 
mainya Kumu kain rés. 

Dono do Kumu Kurondi toi 

19 Kardené Jésu jogu yégé wa : ’Enung wa yogenga cindi waldong wang: 

Kurong go lo henga dang macai ’eno, ddi la henga ga ddi ba sol Ba ba légé, 
henga mam ga Ba ba légé na, Kurong kau lega ké bu’. 

20 Cawa Ba kederei ’yé Kurong, ddi geli henga mam ga ddi bang ba légé. Ddia 

geli gié go lo go gumu go ddo go ba lé com, keng da sol kagelokemo. 

21 Cawa main Ba ba belang kalang dang cindegé a duro ga maré, ddi sigé 

jomang cindegé kain na, Kurong da bigé ké ga ddi ba dar ca kandia jimang 
cindegé main kain bu’. 

22 Ba go kaidé kual ca kema pena ’eno, ama ddi bi Kurong dono do kaidé kual 

wa kobi mam. 

23 Ca dda kalang mam bi Kurong hormo, main ké ba biang Ba kain. Kema goa 

bi Kurong lé hormo ’eno na, ddi bia Ba go ba gigiang hormo ’eno bu’. 

24 ’Enung wa yogenga cindi waldong wang : Kema goa jé kual guang, ddi bu 

cindi ca ddi go ba gigiang na, ddianga cindi bera kuddum, ddi go oré duro kual 
go kaidé ’eno, cawa ddi cangu mare ’enda, ddi tol jomang cindi. 

25 ’Enung wa yogenga cindi waldong wang: Kiddin wa orang, ama ké caga 

’enda, kiddin ga kalang ga maré da jé Kumu Kurondi noi, ké ga da jé noi na, 
ka jomang cindegé. 

26 Cawa main Ba dang dono do bogé kalang jomé goang cindegé kain ma, ddi 

bi Kurong dono do bogé kalang jomé goang cindegé kain bu’. 

27 Ddi bi Kurong dono do kaidé kual ca ddia Kema Kurondi. 

28 Ddo keng solé kagelokemo ’eno, cawa kiddin wa orang kiddin ga kalang ga 

maré ga a duro umberong da jé noi. 

29 Ka andiyong a duro umberong gagé dong, ké ga ba lé henga ga ddari na, 

ka belé jomang cindegé, ama ké ga ba lé henga ga isini na, ka belang 
cindegé ’yé duro kual go kaidé. 

Jésu gelgé dono doi 

30 ’Enung bbal lo henga pena dang macang ’eno, ’enung kaidé kuala ca kual 

go Kumu ba yeng, kual guang go kaidé na geddang cawa ’enung la henga ga 
’enung bang ba dar ’eno, ama ’enung la ddi go ba gigeng henga gai ga 
kederei ba dargé. 

31 ’Enung nia ya hendé do ’enung bang tuang na, hendé duanga cindi ’eno. 

32 Ama kema go ddanga yo hendé duang, ’enung sol ca hendé doi do ddi ba 

ya cang na, na do cindi. 

33 Keng kené gi kalang gusu Jâ, ddi yégé hendé do cindi. 

34 ’Enung dara hendé do kema pena toi ’eno, ama ’enung yegeng kua ca keng 

wa minyé. 

35 Jâ na, ddia main tua do arinyé kiddin carara kain, keng kené ’yé arinwa lé, 

gusugeng mowegeng dura sam. 

36 Ama ’enung danga hendé do ddo Jâ toi, gié go ’enung wa loi na, na gié go 

Bang ba bung ca ’enunga lai, gié lé gel waldong wang ca Ba na giangang. 

37 Ba go ba gigeng na, ddi kau yé hendé duang bu’, ama keng ja noi ’eno 

bering bua, keng sela cindi ’eno bering bu’. 

38 Keng maga kual duro ddaindegeng ’eno, cawa keng bu cindi ca ddi go ba 

gigi ’eno. 

39 Keng wa angalé cidab do Kumu toi dura, keng ’erem ca kenga da wai jomé 

goang cindegeng bera kuddum a dura, ama na to do wa yo hendé duang lé. 

40 Ama keng dar ca orang gusung ca keng wai jomé goang cindegeng bera 

kuddum lé ’eno. 

41 ’Enung dar ca waié hormo a gusu kalang ’eno. 

42 Ama ’enung solgeng, kederé ’yo ga Kumu kai wo ’eno ddaindegeng. 

43 ’Enung ’erganga gusung go Bang koi, ama keng ’yang ’eno, kema go ddang 

nia ’ergang gusong goi bang na, keng da ’yei. 

44 Kederegeng ’ya hormo do gusu gusugeng, keng dara hormo do Kumu toi 

’eno, main kain na, kenga bu cindia mena ga? 

45 Ddo keng ’erema ca ’enunga da kembegeng tumu Bang ’eno, Mois na go 

kembegeng, ddi go keng ba si tugoié gogeng cai. 

46 Keng nia bu cindi ca Mois na, kenga bu cindi gusung bu’, cawa na ddi go ba 

pasu kual guang. 

47 Ama keng nia bu cindi ca kual go ddi ba pasi ’eno na, kenga bu cindi ca 

kual guanga mena ga? 

 Ja 6 

Jésu bigé kalang dubu bai do 
(Matié 14.13-21 ; Mark 6.30-44; Luk 9.10-17) 

1 Kardené Jésu hadu tagu do Galali kuaba koné. (Na tagu lé do ké ba tei 

Taberiat bu’.) 

2 Kalang ga yaué combu kobi, cawa ké sola gié go dono go kagelokemo go 

ddi ba lei go bogé kalang ga hoamya labia. 

3 Jésu nai ca kubung, ddi jom dugo kang anjama gai. 

4 Soré go kederé cindi go Juib kogé ji ’yoab. 

5 Jésu ai cindi sol kalang combu wa orang gusi, ddi yei Pilip wa : Na da wai 

kiddin ga kelé do go bbalé kalang lé kua mam andi ga? 

6 (Ddi yé main kainya ca Pilip na da jogu yeia mena ga? Cawa ddi bang sol 

henga ga ddi da légé.) 

7 Pilip jogu yei wa : Na nia kel wo go laré aru sua, na cingdiegé bbani bbani 

kau go bbalegé ’eno. 

8 Anjama goi go pena go ké ba tei André go Simon Piér kermi yei wa: 

9 Kurong go pena wo kenang wo go maja bai, dang gusa sua, ama kua na 

henga ga bbalé ca kalang ga combu ga main kain ga? 

10 Kardené Jésu yégé wa: Ga sigé ddagé jima dugo mam. (A kiddin lé na 

hademé ga laddé wo kené combu.) Ké jom dugo, ké bbal main bainyong dubu 
bai kain. 

11 Jésu ai wo lé, ddi lei Kumu désé, kardené ddi gosindégé ké ga jomé dugo 

lé, ddi bigé gusa lé main kain bu’. Ké di, ké aidong. 

12 Kiddin ga ké ba di aidong na, Jésu yégé anjama gai wa: Ga nyimgeng to do 

jo, cawa ga ddoi toanyang cong ’eno. 

13 Ké nyim wo go maja go bai go ké ba di lé toi do jo wondé borong moac ca 

sua. 

14 Kalang ga solé gié go dono go kagelokemo go Jésu ba lei lé na, ké yé wa: 

Cindi kema lé na, na go cogelé kebu go Kumu koi go ba saga duro delinya. 

15 Jésu sol ca kandia wa orang ca ’yomoiang dono ca soi termalang dono, na 

ca ma ddi sai ’yé, ddi nai ca kubung dang kaindi pena. 

Jésu ’yé ca kang ga tagu 
(Matié 14.22-33; Mark 6.45-52) 

16 Kiddin ga teba ba ka na, anjama gai ’yé kebu tagu. 

17 Ké nai duro kuburo, ké haddu tagu oju Kapernom. Kiddin belé soindo ’enda, 

ama Jésu ’era gusugé ’eno dé. 

18 Kal ’yé ca tagu lé bbani ’eno, doiyé sai combu. 

19 Ké haddu tol duro tagu suguddong has, kardené ké sol Jésu wa oré ca 

kang dur kuburo gogé ’yoab, ké lé muro bbani ’eno. 

20 Ama Jésu yégé wa: Na ’enung, ddo keng lo muro ’eno. 

21 Ké dar ca ka aiei duro kuburo, ama kobegépadda kuburo geger ca gesong 

ga ké ba oju ca oré kené. 

Kalang ga yaué combu dar Jésu 

22 Waindo kalang ga yaué combu ga ba ji tagu koné na, ké sol kuboroa pena 

mera. Ké sol ca Jésu naia duro kuburo kang anjama gai ’ya kaindigé. 

23 Kardené kuburo ga ddang saga a gulong go ké ba tei Taberiat, ké ’erga 

’yoabang kiddin ga Bagulong ba lei Kumu désé ma, ké ba di wo kené. 

24 Kiddin ga kalang ga yaué combu ba sela Jésu kang anjama gai a kiddin lé 

’eno na, ké nai duro kuburo, ké boi caigé jogu Kapernom ca darei. 

Jésu na wo bogé kalang jomé goang cindegé 

25 Ké wai Jésu a tagu kuaba koné, ké yei wa: Bagulong, ji ’erga kua mini ga? 

26 Jésu jogu yégé wa: ’Enung wa yogenga cindi waldong wang : Keng wa 

daranga ca keng ba sol gié go dono go kagelokemo ’eno, ama keng wa 
daranga ca keng ba di wo aidong. 

27 Ga logeng gié ca wo go toanyang cong ’eno, ama ga lageng gia ca wo go 

bogé kalang jomé goang cindegé bera kuddum. Kema Kurondi go bogeng wo 
lé cawa Ba Kumu na soi genjer goi go dono cai. 

28 Kardené ké ’engeri wa: Nia la mena ma, nia lang gié go Kumu koi ga? 

29 Jésu jogu yégé wa: Gié go Kumu ba dar ca kenga lai na, ga begeng cindi 

ca ddi go ddi ba gigi. 

30 Ké yei wa: Jia lénia gié wa go dono go kagelokemo ca ni bu cindi gusin ga? 

Jia la gié wa ga? 

31 Moinderéni di wo go ké ba tei man a duro gada main ké ba pasuang duro 

cidab do Kumu toi kain. Ddi bigé wo go ba saga a dang, ké di. 

32 Jésu jogu yégé wa: ’Enung wa yogenga cindi waldong wang : Mois na 

bogeng wo go ba saga a dang lé ’eno, ama na Banga bogeng wo go cindi go 
ba saga a dang. 

33 Wo go Kumu ba bigi na, na ddi go ba gesingu a dang go bo kalang jomé 

goang cindegé bera kuddum. 

34 Kardené ké yei wa: Bagulong, ji bini wo lé waindo waindo. 

35 Jésu yégé wa: ’Enunga wo go bogé kalang jomé goang cindegé lé, kema 

goa ’erga gusung na, kurang go loi ’eno bu’. 

36 Ama main go ’enung ba yegengang kain: Keng solung ama keng bu cindi 

cang ’eno. 

37 Kema goni goni go Bang ba bungang nai na, ddia ’erga gusung, kema goa 

’erga gusung na, ’enung go taiei cong ’eno bering. 

38 Cawa ’enung gesingu a dang ca loa henga ga ddi go ba gigeng kai ga 

kederei ba dargé, ama na ca lo henga ga kedereng ba dargé ’eno. 

39 Sela, kua na henga ga ddi go ba gigeng lé kai ga kederei ba dargé, na ca 

’enunga kaié kema pena a duro ké ga ddi ba bung ’eno, ama na ca ’enunga 
belgé mam a duro ga maré wolé toi do karé. 

40 Cawa kua na henga ga Bang kederé ba dargé, kalang mam ga ba sol 

Kurong, ké bu cindi cai na, kanga cindegé bera kuddum. A duro wolé toi do 
karé na, ’enunga belegang cindegé a duro ga maré. 

41 Ga Juib kederégé homdégé ca Jésu, cawa ddi yé wa: ’Enunga wo go ba 

gesingu a dang. 

42 Ké yé wa : Kua, nia Jésu go Josép kurondi lé ’eno ga? Ni sol bai kang ’yoi, 

na mena ma ddi yé wa, ddia gesingu a dang ga? 

43 Jésu jogu yégé wa: Ddo kederegeng homdegeng ca gusugeng ’eno. 

44 Ba go ba gigeng nia serang kema ’eno na, kema pena bbal orang gusung 

’eno, ama kema go nia ’erga gusung na, wolé toi do karé ’enunga belei dang 
cindi a duro ga maré. 

45 Ga cogelé kebu go Kumu koi pasu kual lé, ké yé wa : Kumu da gel kalang 

mam, kema goni goni goa jé kual go Ba koi, ddi ’yé gelé goi bu’ na, ddi da 
orang gusung. 

46 Kua na gelna ca kema pena sela Ba dang cindi ’eno, ddi go ba saga a gusu 

Kumu na, ddia solé Ba pena. 

47 ’Enung wa yogenga cindi waldong wang : Kema goa bu cindi na, ddianga 

cindi bera kuddum. 

48 ’Enunga wo goang cindi. 

49 Moinderegeng di wo go ké ba tei man a duro gada, ama ké ma. 

50 Ama kema goa di wo go ba gesingu a dang na, ddi go maré ’eno. 

51 ’Enunga wo goang cindi go ba gesingu a dang, kema goni goni go nia di wo 

lé na, ddianga cindi bera kuddum. Wo go ’enung da bi lé na, na gusung, 
’enung bu gusung ca delinya jimang cindo. 

52 Kardené ga Juib main kual duroigé bbani ’eno, ké ’enger gusugé wa : Na 

mena ma, kema lang dono ca buana gusi ca do ga? 

53 Jésu yégé wa: ’Enung wa yogenga cindi waldong wang, keng nia da Kema 

Kurondi gusi ’eno bua, keng sa kebardi ’eno bu’ na, keng dang cindegeng 
’eno. 

54 Kema goa di gusung bua, ddi si kebardeng bu’ na, ddianga cindi bera 

kuddum, wolé toi do karé na, ’enung da beleiang cindi a duro ga maré. 

55 Cawa gusung na do go cindi, kebardeng na henga ga so ga cindi bu’. 

56 Kema goa di gusung bua, ddi si kebardeng bu’ na, ddia jom gusung, ’enung 

da jom gusi bu’. 

57 Ba go ba gigeng na, ddianga cindi, ’enung danga cindeng a gusi bu’. Kema 

goa di gusung na, ddianga cindi a gusung main kain bu’. 

58 Sela, kua na wo go ba gesingu a dang lé, ddi mainya wo go moinderegeng 

ba di ma, ké ba ma dang kain ’eno. Kema goa di wo lé na, ddianga cindi bera 
kuddum. 

59 Jésu gelgé kual la duro kulu go yaué go Juib kogé a Kapernom. 

Kual goang cindi bera kuddum 

60 Kiddin ga anjama ga Jésu kai combu ba jé kual lé na, ké yé wa: Gelé lé kua 

na hom, na wanga bbalé ca ’yoi ga? 

61 Jésu sol ca anjama gai kederégé wa homdégé ca kual lé na, ddi yégé wa: 

Kual lé kua homdegeng kederegeng ga? 

62 Keng nia sol Kema Kurondi ca naié jogé oré a kiddin ga ddi ba saga a kené 

na, kenga da la mena ga? 

63 Na Haba ga boi cindi, ama gusu bbala lo henga pena ’eno. Kual go ’enung 

ba yegeng na, ddia Habé bua, ddia jomé goang cin bu’. 

64 Ama ga pena a duroigeng bu cindi ’eno. (Ké ga da bu cindi ’eno, dang 

kema go da ai Jésu gangeldi bu’ na, ddi solga danga to do so tumu din.) 

65 Ddi jogu yégé com: Na ca ma ’enung yegeng wa: Kumu nia serang kema 

’eno na, kema pena dang dono do orang gusung ’eno. 

66 A kiddin lé na, anjama gai combu ddei, ké ’era dang nai ddang ’eno ’enda. 

67 Kardené Jésu ’enger anjama go moac ca sua, keng kau, Keng dar ca oré 

dduang bu’ ga? 

68 Simon Piér jogu yei wa : Bagulong ni da ’ya gusu wang ga ? Jia goang kual 

go bogé kalang jomé goang cindegé bera kuddum. 

69 Cakcak kua ni bu cindi, ni sol ca jia go arin carara go ba saga a gusu Kumu. 

70 Jésu jogu yégé wa: Keng mam ga moac ca sua na, ’enunga paregeng ’eno 

ga? Ama go pena wo duroigeng, ddi Sidan go pena. 

71 Ddi yé kual la ca Judas go Simon Iskariot kurondi, cawa na Judas go duro 

anjama ga moac ca sua la aié Jésu gangeldi. 

 Ja 7 

Jésu karmei bu cindi gusi ’eno 



214 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

1 Kardené Jésu dal ca gesong ga Galali, ddi dara dalé ca gesong ga Judé 

’eno cawa ga Juib wa darei ca deddei. 

2 Kiddin ga soré go ga Juib kogé go béla ji ’yoab na, 

3 Jésu karmei yei wa : Dda kiddin lé kua, ji ’era ca gesong ga Judé ca anjama 

gain sela gié go ji wa loi bu’. 

4 Kema nia dar ca kalanga sela gié goi na, ddi go wosei ’eno, cawa ji nia wa lo 

gié main kain na, la ca kalang mam selai. 

5 (Karmei gang kau, ké bu cindi cai ’eno.) 

6 Jésu yégé wa: Wolé guang bbala ’eno dé, ama kogeng na wo kené waindo 

waindo. 

7 Delinya bbal go kainyegeng ’eno, ama ké kainyung ca ’enung ba yégé wa : 

Gié gogé go loa na isin. 

8 Ga ’erageng soré lé, ’enung go oré soré lé ’eno cawa wolé guang bbala ’eno 

dé. 

9 Kiddin ga ddi ba yégé kual lé na, kardené ddi ji Galali. 

Jésu ’yé duro soré go béla 

10 Kiddin ga karmei ba ’yé soré lé na, Jésu kau ’yé bu’, ama ddi ’ya wosuai, ké 

selai ’eno. 

11 A duro wolé go soré lé na, ga Juib dari, ké yé wa: Ddi wa andi ga? 

12 Ké nyilé kual goi nain a duro kalang ga yaué combu. Ga pena yé wa: Ddia 

kema go ddari, kané yé wa: ’Eno, ddia go kaié kalang. 

13 Ama kema pena ya kual goi waldong ’eno, cawa ké la ga Juib muro. 

14 Kiddin ga ké ba lé soré caga duroiné ddar na, Jésu ’yé andong duro kulu go 

yaué go Kumu koi, ddi osum gelé kalang. 

15 Ga Juib sol kagelokemo, ké yé wa: Kema lé kua tubia cidab ’eno bu’ na, ddi 

sol henga kainya mena ga? 

16 Jésu jogu yégé wa: Gelé go ’enung wa gelei na, na kuang ’eno, ama ddi 

saga a gusu Kumu go ba gigeng. 

17 Kema nia dar ca lo henga ga Kumu kederei ba dargé na, ddia sol ca gelé 

guang saga a gusu Kumu laba, ’enung ya kual guang dang macang ga? 

18 Kema go yo kualang macai na, ddi dara hormo doi ca gusi mera, ama ddi 

go lo gié ca hormo do ddi go ba gigi toi na, ddi ya kual go cindi, kual go wané 
wo ’eno kebi. 

19 Mois na bogeng so ’eno ga? Ama kema pena a duroigeng kuba so lé ’eno, 

cawa ma keng wa darang ca deddeng ga? 

20 Kalang ga yaué combu jogu yei wa : Jianga habé ga isini kederein, na 

wanga darein ca deddein ga? 

21 Jésu jogu yégé wa: ’Enung lé gié pena, ama keng sol kagelokemo. 

22 Cawa Mois na bogeng so go walé mandeli (na Mois banga osumé walé 

mandeli ’eno, ama na moinderegeng), keng ’yé walé go mandeli lé a duro 
wolé go jurgum. 

23 Keng nia wal mandeli duro wolé go jurgum na, keng kobua so go Mois koi 

ga? Cawa ma keng lé mainyé dang nang ca ’enunga bi kema go hoamya 
labia a duro wolé go jurgum ga? 

24 Kual go keng ba sela toi ’eno na, ddo keng kaidé kual cai ’eno, ama duro 

kual gogeng go kaidé na, ga kaida kual go geddang. 

Jésu na Krist ga? 

25 Kalang ga pena ga jomé Jorsalem yé wa: Sela, kema lé kua na ddi go ké 

wa darei ca deddei lé ’eno ga ? 

26 Sela, ddi wa yogé kalang kual, ama ké lai henga pena ’eno, kermeleng 

gana sol carara ca kondia Krist laiga? 

27 Ama kiddin ga Krist da ’erga na, kema pena go solé kiddin ga ddia saga a 

kené ’eno, ama na sol kiddin ga kema lé ba saga kené. 

28 Kardené Jésu gelgé duro kulu go yaué go Kumu koi, ddi yé kual tumoi pong 

pong, ddi yégé wa: Keng solgeng, keng sol kiddin ga ’enung ba saga kené, 
’enung ’erganga macang ’eno, ama ddi go ba gigeng na, ddia go cindi, keng 
selai ’eno. 

29 Ama ’enung soli cawa ’enung saga a gusi, ddia giong dang. 

30 Kardené ké dar ca ka ’yomoi, ama kema pena si kobi gusi ’eno, cawa kiddin 

gai bbala ’eno dé. 

31 A duro kalang ga yaué combu na, kalang nain bu’ cindi gusi. Ké yé wa: 

Kiddin ga Krist nia ’erga na, ddia lé gié go dono go kagelokemo go ddo kema 
lé kua koi ga? 

Ké gi aserngeriyong ca ’yomé Jésu 

32 Ga Parisié jé nyilé duro kalang ga yaué combu ca kual go Jésu koi. 

Gemdong ga tibé Kumu kang ga Parisié gi aserngeriyong ca kandia ’imai. 

33 Jésu yégé wa: ’Enung wo kenang nageng sam dé, kardené ’enung ca jogé 

oré gusu ddi go ba gigeng. 

34 Kenga darung, ama keng go waiang ’eno, cawa keng bbal ca oré kiddin ga 

’enung ca oré kené ’eno. 

35 Ga Juib ’enger gusugé wa: Ddi ca ora andi ma, na go bbalé ca waiei ’eno 

ga? Ddia ’ya gusu ga Juib ga jomé duro ga Grék ca gelé ga Grék laiga. 

36 Kual goi go ddi wa yoi go kenga darung, ama keng go waiyang ’eno, cawa 

keng go bbalé ca oré kiddin ga ’enung ca oré kené ’eno, toia mena ga? 

Kang ga kurai gang cindegé 

37 Wolé go gumu go duro soré lé na, na wolé toi do karé. Duro wolé lé na Jésu 

’eré tumu kalang ga yaué combu, ddi yé kual dang osu pong pong, ddi yé wa : 
Kema go kemasua lei na, ddi ’erang gusung ca sa kang. 

38 Kema goni goni goa bu cindi cang na, kang ga kurai ga boi jomé goang 

cindi da ger a ddaindi dong, main Kumu ba yang duro cidab doi kain. 

39 (Jésu yé kual la ca Habé ga kalang ga bo cindi cai ddain da ’yégé. A kiddin 

lé na, ké giang Habé ’eno dé cawa Jésu waia hormo doi ’eno dé.) 

Kalang ga yaué combu gosin sua ca kual go Jésu koi 

40 Kiddin ga kalang ga pena a duro kalang ga yaué combu ba jé kual goi lé na, 

ké yé wa : Na cindi, kema la go cogelé kebu go Kumu koi. 

41 Kané yé wa : Ddia Krist, ama ga pena yé wa : Ni wia Krist na, ddia saga a 

Galali ga? 

42 Cidab do Kumu toi yé waldong wang Krist na Dabid moindi, ddia saga a 

Bétlehém, a gulong go gumu go Dabid ba jom kené. 

43 Kalang ga yaué combu gosin sua ca kual go Jésu koi. 

44 Ga pena dar ca ka ’yomoi, ama kema pena si kobi gusi ’eno. 

Gemdong ga Juib kagé bu cindi ca Jésu ’eno 

45 Asengeriyong jogu gusu gemdong ga tibé Kumu kang ga Parisié, ké 

’engergé wa: Keng ’imaiang ’enoa cawa ga? 

46 Asengeriyong lé jogu yégé wa : Kema pena go yo kual main nai kain wo 

’eno bering. 

47 Ga Parisié ’engergé wa: Keng kau keng kaiyong bu’ ga? 

48 Keng sol kema guana go gumu, kau go Parisié pena go ba bu cindi gusi wo 

kené ga? 

49 Ama kalang ga yaué lé ga ba sela so go Mois koi ’eno na, kanga bbesé 

caigé. 

50 Parisié go pena go ké ba tei Nikodém wo duroigé, na ddi go ba ’yé gusu 

Jésu kené tumuang soindo, ddi yégé wa: 

51 So guana yana wa : Na bbal kaida kual ca kema basé jo kual go kebi, dang 

solé henga ga ddi ba légé ga? 

52 Ké jogu yei wa : Jia kau go Galali bu’ ga? Ji angala cidab do Kumu toi, ji sol 

ca go cogelé kebu go Kumu koi go soang a Galali ’eno bering. 

53 [Kardené kema goni goni kau sai ’yé tai. 

 Ja 8 

Tama do podelo 

1 Ama Jésu nai ca kubung goang taber cai. 

2 Waindo joguddu coalala ddi jogu andong duro kulu go yaué go Kumu koi, 

kalang mam yau gusi. Ddi jom dugo, ddi osum gelegé. 

3 Ga gelé so go Kumu koi, dang ga Parisié gulga tama do pena do ké ba 

’imga a kiddin ga to wa lo béli, ké so to ’eré tumu kalang mam. 

4 Ké yei Jésu wa : Bagulong, ni ’imga tama lé main to wo lo béli. 

5 Mois sini wa ; nia worinya kandu ga main kain langa keddang deddegé cong, 

am ji, ji ’erema mena ga ? 

6 Ké yei main kainya ca ka ’yomaiang kual ca oré kembei. Ama Jésu dé cindi 

dugo, ddi osum pasang tebenei cin gesong. 

7 Kiddin ga ké wa ’engerei kual lé ddang ddang na, Jésu ai cindi dang, ddi 

yégé wa : A duroigeng kua, kema goa la isinwa ca pena ’eno bering na, ddai 
ddi ai keddang dega tumu jua. 

8 Kardené ddi jogu dé cindi dugo, ddi jogu pasu cin gesong. 

9 Kiddin ga ké ba jé kual goi lé na, ké nyal pena pena ’yé, ga gemdonga nyalé 

jua. Jésu ji kaindi pena, tama lang ’eré tumoi bu’. 

10 Kardené ddi sai dang, ddi ya wa: Tama, ké wa andi ga? Kema pena sé kual 

cé ’eno ga? 

11 To jogu yei wa: Bagulong, kema pena wo ’eno. Jésu ya wa : ’Enung kau sé 

kual cé ’eno bu’, mé ’era, ama jogé lo isinwa ddang ’eno.] 

Jésu na arinwa go delinya kua 

12 Jésu jogu yégé kalang ga yaué combu kual go ddang com, ddi yégé wa: 

’Enunga arinwa go delinya kua, kema go wa kuabang na, ddia wai arinwa 
doang cindo, ddi go oré duro delem ’eno bering. 

13 Ga Parisié yei wa: Ji banga yo hendé doin, ama hendé doinya cindi ’eno. 

14 Jésu jogu yégé wa: ’Enung bang nia ya hendé duang kau, hendé duang na 

cindi, cawa ’enung sol kiddin ga ’enung ba saga kené, dang kiddin ga ’enunga 
jogu kené, ama keng na, keng sela kiddin ga ’enung ba saga kené ’eno bua, 
dang kiddin ga ’enunga jogu kené ’eno bu’. 

15 Keng kaidé kual mainya kalang kain, ama ’enung kaidé kual ca kema pena 

’eno. 

16 Ama ’enung nia kaidé kual kua, kual guang go kaidé na cindi, cawa ’enung 

joma kaindeng pena ca kaidé kual ’eno, ama Ba go ba gigeng jom danga 
nang. 

17 Ké pasu duro so gogeng, kiddin ga kalang sua nia yé hendé do pena na, 

hendé lé na cindi. 

18 ’Enung bang yé hendé duang, Ba go ba gigeng kau yé hendé duang bu’. 

19 Ké ’engeri wa: Bain wa andi ga? Jésu jogu yégé wa: Keng selang ’eno bua, 

keng sela Bang ’eno bu’. Keng nia selang na, keng da sol Bang bu’. 

20 Jésu yé kual la kiddin ga ddi wa gelegé duro kulu go yaué go Kumu koi, a 

kiddin ga sandugu do bogé laré go sandega do kalin wo kené. Kema pena 
’imai ’eno cawa kiddin gai bbala ’eno dé. 

Keng bbala ca oré kiddin ga ’enunga ’yé kené ’eno 

21 Jésu jogu yégé com: ’Enunga ’yé, kenga darang, ama kenga ma duro 

isinwa dogeng. Keng bbala ca oré kiddin ga ’enunga ’yé kené ’eno. 

22 Ga Juib yé wa: Ddi yé ca na go oré kiddin ga ddia ’yé kené ’eno ma, ddi ’ya 

ca deddé gusi laiga? 

23 Jésu jogu yégé wa: Kenga ga dugo, ama ’enunga go ba saga a dang. 

Kenga ga delinya ka, ama ’enunga go delinya kua ’eno. 

24 Na ca ma, ’enung yegeng wa: Kenga ma duro isinwa dogeng. Keng nia bu 

cindi ca ’enunga ddi lé ’eno na, kenga ma duro isinwa dogeng. 

25 Ké ’engeri wa: Jia wang ga? Jésu jogu yégé wa: ’Enunga ddi main ’enung 

ba yegengang tumu kain. 

26 ’Enung danga kual combu go yo ca kaidé kual ca kual gogeng, ama ddi go 

ba gigeng na, ddia go cindi. ’Enung ya delinya henga ga ’enung ba jaga a gusi 
mera. 

27 Ké sela kual go ddi ba yei go Ba koi lé toi ’eno. 

28 Kardené Jésu yégé wa: Kiddin ga kenga ai Kema Kurondi dang na, kenga 

sol ca ’enunga ddi lé. Kardené kenga sol ca ’enung la henga dang macang 
’eno, ama ’enung ya kual go Ba ba geleng mera. 

29 Ddi go ba gigeng na, ddi wo kenang nang, ddi ddang kaindeng ’eno, cawa 

’enung la henga ga kederei ba darégé. 

30 Kiddin ga Jésu ba yé main kain na, kalang combu bu cindi gusi. 

Karang ga kambé kang ga goiyong 

31 Kardené Jésu yégé ga Juib ga ba bu cindi cai wa : Keng nia kuba gelé 

guang na, kenga anjama gang ga cindi. 

32 Kenga sol kual go cindi, kual go cindi da belegeng karang ga kambé. 

33 Ké jogu yei wa: Nia Abraham moinderei, nia goiyong ga kema pena kai 

’eno, mena ma ji yé wa: Kenga belé karang ga kambé ga? 

34 Jésu jogu yégé wa: ’Enung wa yogenga cindi waldong wang, kalang mam 

ga lo isinwa na, ka goiyong ga isinwa ka. 

35 Guiang go jomé duro gulong bera kuddum ’eno, ama kurong go wo gulong 

na, ddi joma kené bera kuddum. 

36 Kurong nia belegeng karang ga kambé na, kenga karang ga kambé ga 

cindi. 

37 ’Enung sol ca kenga Abraham moinderei, ama keng wa daré ca deddong 

cawa keng ’ya gelé guang ’eno. 

38 ’Enung yé kual la ca henga ga Ba ba gelgeng, ama keng na, keng la henga 

ga baigeng ba yegeng. 

39 Ké jogu yei wa: Bainia Abraham. Jésu yégé wa: Keng nia Abraham karndi 

ga cindi na, keng nia lé gié go main ddi ba lang kain. 

40 Ama cakcak kua henga mam ga ’enung ba yegeng na, na kual go cindi go 

’enung ba jagai a gusu Kumu, ama keng wa daré ca deddong. Abraham la 
main kain ’eno bering. 

41 Keng la gié go main baigeng ba lang kain. Ké jogu yei wa: Nia karang ga 

launa ’eno, bainia Kumu pena. 

42 Jésu yégé wa: Kumu nia baigeng cindi na, kederegeng nia ’yeng, cawa 

’enung saga a gusu Kumu, ’enung ’erga ca lo gié goi, ’enung ’erganga 
macang ’eno, ama ddia giengang. 

43 Cawa ma keng sela kual go ’enung ba yegeng toi ’eno ga? Na ca ma keng 

bbala go jo kual guang toi ’eno. 

44 Baigenga na Sidan, keng dar ca loa henga ga main baigeng ba darang 

kain, ddia go deddé temaiang to do so din. Ddi ’eré ca kual go cindi ’eno, 
cawa kual go cindi wo ’eno gusi. Kiddin ga ddi ca yo kual go poi na, ddi ya 
main hada doi kain, cawa ddia go poi, dang poi ba bu’. 

45 Ama ’enung ya cindi, na ca ma, keng bu cindi ’eno. 

46 Na wang a duroigeng bbal ca gelang isinwa duang ga? ’Enung nia ya cindi 

na, cawa ma keng bu cindi cang ’eno ga? 

47 Kema go Kumu koi na, ddi ja kual go Kumu koi, ama kenga ga Kumu kai 

’eno, na ca ma, keng ja kual goi ’eno bu’. 

Jésu kang Abraham 

48 Ga Juib jogu yei wa : Ni yé wa : Jia go Samari, jianga habé ga isini, ni ya 

cindi ’eno ga? 

49 Jésu jogu yégé wa: ’Enungang habé ga isini ’eno, ama ’enung bia Bang 

hormo, ama keng kain buang hormo. 

50 ’Enung dara hormo ca gusung ’eno. Go pena go dara cang wo kené, ddia 

go kaidé kual. 

51 ’Enunga wa yogenga cindi waldong wang : Ddi go ba jé kual guang na, ddi 

go maré ’eno bering. 

52 Ga Juib yei wa: Cakcak kua ni sol carara ca jianga habé ga isini, Abraham 

kau ma, ga cogelé kebu go Kumu koi kau ma bu’, ama ji yé wa: Kema go ba 
jé kual guang na, ddi go maré ’eno bering. 

53 Baini Abraham kau ma, ji ’erma ca jia gumu ddi ga? Ga cogelé kebu go 

Kumu koi kau ma bu’. Ji belé gusinya wang ga? 

54 Jésu jogu yégé wa : ’Enung bang nia bu gusung hormo kau, hormo duanga 

kalin, ddi go buang hormo na, na Bang, ddi go keng yé wa: Ddia Kumu guana. 

55 Ama keng selai ’eno, ama ’enung soli. ’Enung nia yé wa: ’Enunga selai ’eno 

na, ’enunga go poi main nageng kain bu’, ama ’enung soli, ’enung jé kual goi 
bu’. 

56 Baigeng Abraham gusi mowi ca ddia solé wolé guang, wolé go ddi ba soli 

na, gusi mowi. 

57 Ga Juib yei wa: Ji bbala ddegelé to bai ’eno dé bu’ ma, ji yé wa: Jia sol 

Abraham ga? 

58 Jésu jogu yégé wa: ’Enung wa yogenga cindi waldong wang, kiddin ga ké 

wa Abraham ’eno dé na, ’enung wo kené. 

59 Kardené ké nyim keddang ca worinyei, ama Jésu wosu gusi, ddi andong 

dong a duro kulu go yaué go Kumu koi. 

 Ja 9 

Jésu hangu kema go ké ba woiang bibé cindi 

1 Kiddin ga Jésu wa halé a kiddin ga pena na, ddi sol kema pena go ké ba 

woiang bibé. 

2 Anjama gai ’engeri wa: Bagulong, cawa ma ké wo kema lé kua lang bibé ga? 

Na ca isinwa doi laba, na isinwa do kalang togé ga? 

3 Jésu jogu yégé wa: Na ca isinwa doi ’eno bua, na isinwa do kalndi togé ’eno 

bu’, bibé go koi na ca ké gel gié go Kumu koi a gusi. 

4 Kiddin ga teba wo kené dé na, na gad na logeng gié go ddi go ba gigeng koi, 

cawa soindo ji ’yoab, kiddin ga kema pena bbal ca lo gié ’eno. 

5 Kiddin ga ’enung wo duro delinya dé na, ’enunga arinwa go delinya toa. 

6 Kiddin ga Jésu ba yé kual lé na, ddi tibé kalu cin gesong, ddi hurobu gesong 

dang kalu gai lé, ddi hangé, ddi gurdei kema go bibé lé cindi. 

7 Ddi yei wa : ’Era, pelu cindin cin gerin go ké ba tei Siloé. (To do poré, na 

gié.) Go bibé lé ’yé kené, ddi pel cindi, kiddin ga ddi ba jiga na, ddi sol kiddin. 

8 Kamdi dang ké ga soloiang olé henga kené tumu na, ké yé wa: Kema lé kua 

na ddi go jomé ca olé henga lé kua ’eno ga? 

9 Ga pena yé wa: Na ddi, kané yé wa: Na ddi ’eno, ama ddi genia gené. Kema 

lé yé wa : Cindi, na ’enung lé. 

10 Ké ’engeri wa: Ji la mena ma cindin sai hangong ga? 

11 Ddi jogu yégé wa: Kema pena go ké ba tei Jésu, ddia hurobé gesong dang 

kalu gai, ddi gurdong cindung, kardené ddi yeng wa: ’Enunga ’era pel cindin 
cin gerin go ké ba tei Siloé. ’Enung sai ba kené, ’enung pelgu cindung, 
kardené ’enung sol kiddin. 

12 Ké ’engeri wa: Kema lé wa andi ga? Ddi jogu yégé wa: ’Enung sela ’eno. 

Ga Parisié ’enger go bibé go cindi ba hangong lé kual 

13 Kardené ké gol kema go bibé lé ’yang nai gusu ga Parisié. 

14 Ddi go Jésu ba hurobu gesong dang kalu gai, hanguang cindi a duro wolé 

go jurgum lé. 

15 Na ca ma ga Parisié jogu ’enger kema lé com : Ddi leinya mena ma, ji 

solang kiddin lé ga? Ddi yégé wa: Ddi hurodonga gesong ga ddi ba hurobugé 
dang kalu gai lé cindung, kardené ’enung sai ’yé pelé cindung, na ca ma 
’enung wa solé kiddin kua. 

16 Ga pena a duro ga Parisié yé wa : Kema go lo henga lé kua na, saga a 

gusu Kumu ’eno, cawa ddi maga so go wolé go jurgum koi ’eno. Ama kané yé 
wa: Kema nia go lo isinwa ma, ddi bbal ca lo gié go dono go kagelokemo 
mena ga? Ké gosindé dugo sua ca kual lé. 

17 Ga Parisié jogu ’enger kema go bibé go cindi ba hongong lé com: Ji yé 

goinya mena ca ddi go ba hangein cindin lé ga? Ddi jogu yégé wa: Ddia go 
cogelé kebu go Kumu koi. 

18 Ga Juib bu cindi ca kondi tumua go bibé ma, na belang go solé kiddin kua 

’eno, ké sai tega kalndi. 

19 Ké ’engergé wa: Cindi, kema lé kua na kurondegeng ga? Keng woi danga 

bibé ga? Ké leia mena ma, ddi solang kiddin cakcak kua ga? 

20 Kalndi jogu yégé wa: Ni sol ca ddia kurondini go ni ba woi dang bibé. 

21 Ama ni sela ca henga ga ba lei ga ddi solang kiddin cakcak kua ’eno bua, 

kema go hangei cindi kau ni selai ’eno bu’. Ga ’engeri ddi bang cawa cindi na, 
ddi bbal ca yogeng kual. 

22 Kalndi yé main kainya ca ké la ga Juib muro, cawa ga Juib saddu kual ca 

kema goni goni goa yé wa: Jésu na Krist na, ka taii a duro kulu go yaué go ga 
Juib kogé cong. 

23 Na ca ma kalndi yé wa : Ga ’engeri ddi bang, cawa cindi na, ddi bbal 

yogeng kual. 

24 Ga Parisié té kema go bibé lé com, ké yei wa : Ji ya kual go cindi ca Kumu, 

ni sol kema lé na go lo isinwa. 

25 Ddi jogu yégé wa : ’Enung sela ca ddia kema go lo isinwa kau go ddari 

’eno, ama ’enung sol henga pena, cawa tumu ’enunga go bibé, ama cakcak 
kua na, ’enung sol kiddin. 

26 Ké jogu yei wa: Ddi leinya wa ga? Ddi la mena ma ddi hanginyang cindin 

ga? 

27 Ddi jogu yégé wa: ’Enung yegeng tumu ka, ama keng ja kual guang ’eno, 

cawa ma keng dar ca ’enunga jiga yageng ddang com ga? Ama keng kau dar 
ca belé anjama gai bu’ laiga? 

28 Ké nyangdiei, ké yei wa : Jia anjama goia ji, ama nia anjama ga Mois kai. 

29 Ni sol ca Kumu yé kualang Mois, ama ddi na, ni sela kiddin ga ddi ba saga 

kené ’eno. 

30 Kema lé jogu yégé wa: ’Enung sol kagelokemo ca keng sela kiddin ga ddi 

ba saga kené ’eno, ama ddi hangu cindung. 

31 Na sol ca Kumu go jo kalang ga lo isindong ’eno, ama ddi ja kema go boi 

hormo bua, dang ddi go lo henga ga kederei ba dargé bu’. 

32 Dang tumu din bera labegé na, na ja ca kema hangu kema go ké woiang 

bibé cindi bboag ’eno. 

33 Kema nia sa dang a gusu Kumu ’eno na, ddi go bbalé lo henga pena ’eno. 

34 Ké jogu yei wa: Jia kema go ké ba woin duro isinwa tumu din bu’ ma, ji bbal 

ca geleni ga? Ké taii a duro kulu go yaué go ga Juib kogé dong. 

Bibé go duro habé 

35 Jésu jé na kandia taii dong, ddi waii, ddi yei wa: Ji bu cindi ca Kema 

Kurondi ga? 

36 Kema lé jogu yei wa: Bagulong, kema la wang ma, ’enung bu cindi cai ga ? 

37 Jésu yei wa : Ddi go ji ba soli wa yoin kual lé kua, na ddi lé. 

38 Kema lé yei wa: Bagulong, ’enung bu cindi ’enda, ddi poi gomdi dugo, ddi 

melawu Jésu. 

39 Kardené Jésu yé wa: ’Enung ’erga duro delinya lé kua ca kaidé kual ca ga 

bibé sela kiddin bua, ga solé kiddin belé bibé bu’. 

40 Kiddin ga ga Parisié ga pena gang nai ba jé kual goi lé na, ké ’engeri wa: Ni 

kau, nia ga bibé bu’ ga? 

41 Jésu jogu yégé wa: Keng nia ga bibé na, kual go kaidé nia wo ’eno caigeng, 

ama keng yé wa: Kenga ga solé kiddin, na ca ma kual go kaidé wo caigeng 
waindo waindo. 

 Ja 10 

Kual go kera ca gamgé Bagulondigé go ddari 

1 ’Enung wa yogenga cindi waldong wang, kema go andong duro cinga do 

gamgé togé a kebo ’eno ma, ddi nyinger ca cinga a kiddin ga ddang na, ddia 
kema go koié dang go golé giyong. 

2 Ama ddi go ba andong kebo cinga na, ddia gamgé Bagulondigé. 

3 Go magé cinga kebo nia hangi cinga kebo na, gamgé da jé noi, demagu 

doni doni kau, ddia ta dang gusonda, ddia bborgé bégé dong bu’. 

4 Kiddin ga ka andong dong mam na, ddi ba tumoigé, gamgé lé da kobi bu’, 

cawa ké ja noi. 

5 Ama ké go kobé kema go ddang ’eno, ké gera suguddong hasang nai cawa 

ké ja noi ’eno. 

6 Jésu yégé kual go kera lé kua, ama ké sela kual go ddi ba yégé lé toi ’eno. 

Jésu na gamgé Bagulondigé go ddari 

7 Jésu jogu yégé com : ’Enung wa yogenga cindi waldong wang, ’enunga 

tumu do kebo cinga do gamgé togé. 

8 Ké mam ga ba ’erga tumang na, ka ga koié dang ga golé giyong, ama 

gamgé ja noigé ’eno. 

9 ’Enunga tumu do kebu cinga, kema goa andong a gusung ’yé duroiné na, 

ddia minyé, ddia bbal andong duroiné bua, ddi andong dong bua, ddia wai do 
goi bu’. 

10 Go koié ’erga ca koié henga bua, ca deddé temai bua, ca basé henga cong 

bu’, ama ’enung na, ’enung ’erga ca dda kalang jimang cindegé bua, ca 
kandia wa cin lé wera cainé cainé bu’. 

11 ’Enunga gamgé Bagulondigé go ddari, gamgé Bagulondigé go ddari bu gusi 

temai ca gamgé gai. 

12 Kema go lo gié ca laré na, ddia go magé gamgé ’eno, gamgé na kai ’eno 

bu’. Kiddin ga bagomso nia caga na, ddia geré, ddia ddé gamgé lé, bagomso 
da nyimgé, ddia ddasindégé ddein ddein. 

13 Ddi gera ca ddi la gié go laré mera, ama dulaiang gamgé ’eno. 

14 ’Enunga gamgé Bagulondigé go ddari. ’Enung sol gamgé gang, gamgé 

gang solung bu’. 

15 Main Ba ba solungang kain, ’enung kau sol Ba main kain bu’. ’Enung bu 

gusung temai ca gamgé gang. 

16 ’Enungang gamgé ga pena wo kené, ama ké wo ’eno a duro cinga lé kua 

dé. Na gad ’enung da bbergagé, ka jé noang bua, ka ji geri pena dang gamgé 
Bagulondigé pena bu’. 

17 Ba kederei ’yang cawa ’enung bu gusung temaia ca ’enung jogé ’yoi ddang. 

18 Kema pena go ’yo cin lé kuabang wo ’eno, ama ’enung banga daré boi bua, 

’enung danga dono do jogé ’yoi ddang bu’. Kua na henga ga Bang ba bung ca 
’enunga la. 

19 Ga Juib jiga gosindé dugo sua ddang com ca kual goi. 

20 Ga pena a duroigé combu yé wa: Ddianga habé ga isini, ddia go mam, 

keng ja kual goia cawa ga? 

21 Ga pena yé wa: Ddi nia kema goang habé ga isini na, ddi go bbalé yo kual 

main kain ’eno, kema goang habé ga isini ma, nia bbal ca hangé go bibé cindi 
ga? 

Ga Juib worindé Jésu 

22 A kiddin lé na, ké la soré go hangé kulu go yaué go Kumu koi kibi a 

Jorsalem, na kiddin ga kebu kal. 

23 Jésu ’yé duro kulu go yaué go Kumu koi, ddi wa dalé to dabang do 

Salomon toi. 

24 Ga Juib yau gusi, ké yei wa: Jia ddéni nia delé mainya goni cainya mini ga? 

Ji nia Krist na, yani waldong wang. 

25 Jésu jogu yégé wa: ’Enung yegeng ka, ama keng bu cindi ’eno, gié go 

’enung wa loi dang dono do Bang toi na, ddia go yo hendé duang. 

26 Ama keng bu cindi ’eno cawa kenga ga a duro gamgé gang ’eno. 

27 Gamgé gang na, ké ja noang, ’enung kau solgé, ké kobung bu’. 

28 ’Enung da bigé jomé goang cindegé bera kuddum, ké go maré ’eno bering, 

ama kema pena go boddegé kuabang na wo ’eno. 

29 Bang go ba bung dang nagé na, ddia gumu ddi henga mam, kema go bbalé 

boddegé a kuaba Bang na, wo ’eno. 

30 Niang Banga pena. 

31 Ga Juib jogu nyim keddang ca worinyei. 

32 Kardené Jésu yégé wa: ’Enung lé gié tumoigeng combu dang dono do 

Bang toi, keng dar ca worinyang dang keddang ca deddeng na ca gié wa ga? 

33 Ga Juib jogu yei wa: Ni dar ca worinyein dang keddang deddeinya ca gié go 

ddari ’eno, ama na ca ji yé kual go melaui gad gad ca Kumu, ama jia kema, ji 
dar ca belé gusin main Kumu kain. 

34 Jésu jogu yégé wa: Ké pasu a duro so gogeng, Kumu yé wa : Keng mainya 

kumurong ga pena kain. 

35 Na sol cidab do Kumu toi bega gusu kalin ’eno, kalang ga Kumu ba bigé 

kual goi na, ddi tega kumurong. 

36 Ama ’enung na, Kumu pargang gigeng duro delinya, na mena ma keng yé 

wa : ’Enunga yé kual go melaui gad gad ca Kumu, ca ’enung ba yé waldong 
wang ca ’enunga Kumu Kurondi ga? 

37 ’Enung nia la gié go Bang koi ’eno na, ga bogeng cindi cang ’eno. 

38 Ama keng nia bu cindi cang ’eno kau na, kenga bu cindi ca gié mam go 

’enung wa loi ca keng sela Bang wo gusung bua, ’enung kau wo gusu Ba bu’. 

39 Ké dar ca ka ’yomoi com, ama ddi nyal a duroigé. 

40 Jésu haddu jogu ca kurai go Jurdé ddang com, a kiddin ga Jâ ba disé 

kalang to kang a kené na, ddi jom kené. 

41 Kalang combu ’yé gusi, ké yé wa: Jâ la gié go dono go kagelokemo ’eno, 

ama kual go ddi ba yei ca kema lé na, na cindi. 

42 A kiddin lé na, kalang combu bu cindi ca Jésu. 

 Ja 11 

Maré go Lasar koi 

1 Hoamya lei kema go pena go ké ba tei Lasar, ddi joma Bétani a gulong go 

Maram kang temdo Marta kogé. 

2 (Maram, na tama do ba bei Bagulong suang go ddowa tuna gondi, to 

gurdégé kederem ga ca, toa Lasar go hoamya ba lei lé temdi.) 

3 Karmei ga kandu ga sua lé gi kema gusu Jésu ca yoi wa : Bagulong, 

bajandin go kederein ba ’yei lé na, hoamya wa loi. 

4 Kiddin ga Jésu ba jé kual lé na, ddi yé wa: Hoamya do Lasar toi na, na do 

deddei ’eno, to leia ca gelé hormo do Kumu toi ca dda Kumu Kurondi kau wa 
hormo bu’. 

5 Jésu kederei ’yé Marta kang temdo dang Lasar bu’. 

6 Kiddin ga ddi ba jé Lasar na hoamya na, ddi lé wolé sua com a kiddin ga 

kema lé ba waii kené. 

7 Kardené ddi yégé anjama gai wa: Na jogogeng a Judé. 

8 Anjama gai jogu yei wa: Bagulong, ga Juib dar ca worinyein dang keddang 

ca deddein tebadega dang cakcak kua ma, ji yé wa: Na jogogeng ni kua com 
ga? 

9 Jésu yégé wa: Duro wolé pena na kiddin moac ca sua ’eno ga? Kema nia 

’yé kiddin dang teba na, tebai go dogoi ’eno, cawa ddi wa solé kiddin dang 
arinwa do delinya toa. 

10 Ama kema nia ’yé kiddin dang soindo na, tebai da ddei, cawa arinwa wo 

’eno gusi. 

11 Kiddin ga Jésu ba yégé kual lé kain na, ddi jogu yégé wa : Bajandena Lasar 

woi kung, ama ’enung oré lebei dang. 

12 Anjama gai jogu yei wa : Bagulong, ddi nia woia kung na, ddia wai labia. 

13 Jésu yégé kual la ca maré go Lasar koi, ama anjama gai ’erem ca kondia 

ya ca Lasar woia kung ga gelalé. 

14 Kardené Jésu yégé waldong wang, Lasar ma. 

15 Gusung mowung caigeng ca keng sela henga ga ba lé ani kua ’eno, ca 

keng bu cindi cang. Ama dda na oregeng gusi. 

16 Kardené Tomas (na ddi go ké ba tei Mugena) yégé anjama kané wa : Dda 

na oregeng ca marang Bagulong bu’. 

Jésu na belé go kalang ga maré kogé goang cindegé 

17 Kiddin ga Jésu ba ’erga na, ké ’embé Lasar tumoi lé wolé poddin ’enda. 

18 Bétani na ’yoabang Jorsalem bbal oré bbedeg. 

19 Ga Juib combu ’erga gusu Marta kang Maram ca cobegé ca maré go 

kermigé koi. 

20 Kiddin ga Marta ba jé na Jesua caga na, to sai ’yé ca yalei, ama Maram wo 

gulong dé. 

21 Marta yei Jésu wa : Bagulong, ji ni wia kené na, kermeng ni go maré ’eno. 

22 Ama cakcak kua kau, ’enung sol ca ji nia ula Kumu na, ddia bin henga mam 

ga ji ba olgé. 

23 Jésu ya wa: Kermé da belang cindi a duro ga maré. 

24 Marta jogu yei wa : ’Enung sol ca ddia belang cindi a duro ga maré, a kiddin 

ga belé go kalang ga maré kogé goang cindigé a duro wolé toi do karé. 

25 Jésu ya wa : ’Enunga go belé kalang ga maré dang cindegé bua, ’enunga 

goang cindeng bu’, kema goa bu cindi cang na, ddi nia mara kau ddianga 
cindi. 

26 Kema goang cindi, ddi nia bu cindi cang na, ddi go maré ’eno bering, mé bu 

cindi ca kual lé ga? 

27 To jogu yei wa: ’I Bagulong, ’enung bu cindi jia Krist Kumu Kurondi go ba 

’erga duro delinya. 

Jésu ’elé 

28 Kiddin ga Marta ba yé kual lé na, to ’yé togé temdo Marem, to ya kual 

wasuai jang : Bagulong caga, ddi wa togé, mé ’era ni. 

29 Kiddin ga Maram ba jé kual lé kain na, to sai suadu ’yé gusu Jésu. 

30 (Jésu andang gulong ’eno dé, ama to ’yé waieia kiddin ga Marta ba waii 

kené lé jang.) 

31 Kiddin ga Juib ga ba jom gusu Maram gulong ca coaba ba soala ca to sai 

andong dang suadé na, ké sai kuaba kardo, ké ’erem ca tondia ’ya ’elé ca 
kemgané. 

32 Kiddin ga Maram ba ’erga a kiddin ga Jésu ba wo kené lé na, to aserong 

tumoi, to yei wa: Bagulong, ji ni wia kené na, kermeng ni go maré ’eno. 

33 Kiddin ga Jésu ba soala to wa ’elé, ga Juib ga ba ’erga dang na, ké wa ’elé 

bu’ na, kederei homi, nyagé lei bu’. 

34 Ddi ’engergé wa: Keng ’embei wa andi ga? Ké jogu yei wa : Bagulong 

’erang ca sela. 

35 Jésu sai ’elé. 

36 Ga Juib sai yé wa : Ga selageng, kederei ba ’yei ddai. 

37 Ama kalang ga pena a duroigé yé wa : Na ddi go hangé kalang ga bibé 

cindegé lé, ddi bbal ca lo henga ga naré Lasar maré bu’ ’eno ga? 

Lasar belang cindi a duro ga maré 

38 Jésu kederei jogu homi ddang com, ddi ’yé ca kemgané, na umbung go ké 

ba lebu kebeiang keddang. 

39 Jésu sai yégé wa : Ga hanga keddang lé cong. Marta do ddi go maré lé 

temdi yei wa: Bagulong, ddi osin belé isin, cawa ddi lé wolé poddin duro 
umbung ’enda. 

40 Jésu jogu ya wa : ’Enung yé wa : Mé nia bu cindi na, ma sol hormo do 

Kumu toi ’eno ga? 

41 Ké ai keddang lé cong, Jésu ai cindi dang, ddi yé wa: Ba, ’enung lein désé 

cawa ji jo kual guang. 

42 ’Enung sol ca ji wa jo kual guang waindi waindo, ama ’enung yé main 

kainya ca kalang ga ’eré gusung lé kua, ké bu cindi ca jia giangang. 

43 Kiddin ga ddi ba yé kual lé kain na, ddi sai teiang nô do osi pong : Lasar 

andong dong. 

44 Go maré lé sai andong dong, gondi kang kalndi, dang cindi dang temdé 

dang badigé dé, Jésu yégé wa: Ga purai, ddai ddi ’era. 

Ké nyan kual ca Jésu 
(Matié 26.1-5; Mark 14.1-2; Luk 22.1-2) 

45 Ga Juib combu a duro ké ga ba sol henga ga Jésu ba légé Maram na, ké 

bu cindi cai. 

46 Ama ga pena a duroigé na, ké ’yé gusu ga Parisié, ké yégé henga ga Jésu 

ba légé. 

47 Ga Parisié kang gemdong ga tibé Kumu, ké yau kalang ga gemdong ga 

bedang, ké yégé wa: Na da legenga mena ga? Cawa kema lé na, ddi lé gié 
go dono go kagelokemo combu. 

48 Na nia ddai na, kalang mam da bu cindi cai, kardené ga Rom ga ddo ca da 

’erga toin kulu guana go yaué bua, ka basu kalang gana bu’. 

49 Pena a duroigé go ké ba tei Kaip, ddia gumu gogé go tibé Kumu a duro 

ddegelé lé, ddi yégé wa: Keng sela henga pena ’eno. 

50 Keng sela ca kema pena nia ma ca kalang na, na golgo, ddi go kalang mam 

nia basong ’eno ga? 

51 (Ddi yé kual langa ’eremé goi bang ’eno, ama ca ddia gumu gogé go tibé 

Kumu a duro ddegelé lé na, ddi cogelé kebu go Kumu koi go ca Jésu da ma 
ca kalang ga Juib. 

52 Na ca kalang ga Juib mera ’eno, ama na ca yaué karang ga Kumu kai mam 

ga ba ddasindé, ca ké mam ja gusu pena.) 

53 A duro wolé lé na, gemdong ga Juib gagé nyan kual ca deddé Jésu. 

54 Na ca ma Jésu ’era duro ga Juib ga combi ’eno, ddi ’yé ca gesong ga 

’yoabang gada, ddi jom duro gulong go ké ba tei Epram kang anjama gai. 

55 Soré go kederé cindi go Juib kogé ji ’yoab. Kalang ga ca gesong combu ’yé 

Jorsalem tumu soré go kederé cindi lé, ca yaué go belé gusugé carara. 

56 Ké dar Jésu, kardené ké wai gusugé duro kulu go yaué go Kumu koi, ké 

’enger gusugé wa : Keng ’erama mena ga? Ddia ’erga duro soré lé laba, ddi 
go orang ’eno ga? 

57 Gemdong ga tibé Kumu dang ga Parisié yégé kalang wa: Kema nia sol 

kiddin ga Jésu wo kené na, na gad kandia yagé ca ka ’yomoi. 

 Ja 12 

Maram bei Jésu suang go ddowa tuna gondi 
(Matié 26.6-13; Mark 14.3-9) 

1 Wolé go lo soré go kederé cindi ji wolé jis, Jésu sai ’yé Bétani, kiddin ga 

Lasar ba jom kené, na ddi go Jésu ba belang cindi a duro ga maré. 

2 A kiddin lé na, ké lei do, Marta bi do lé. Lasar wo duro ké ga jomé kebu do 

kang ga Jésu. 

3 Kardené Maram ai suang go ddowa tuna go kelei combu gasabé kumbulu 

go ké ba leiang kajaju ga ddari, to bei Jésu gondi, kardené to gurdégé dang 
kederem ga ca, kulu lé duroi belé tuna mam. 

4 Go pena a duro anjama ga Jésu kai go ké ba tei Judas Iskariot, na ddi go aié 

Jésu gangeldi, ddi yé wa: 

5 Cawa ma ké kelu suang go ddowa tuna lé cong ca silé aru subu ca bogé 

kalang ga nyagé ’eno ga? 

6 Ddi yé main kainya ca jégena kalang ga nyagé ’eno, ama ddi banga go koié, 

ddia go magé magala bua, ddi koiang henga ga dura bu’. 

7 Ama Jésu yé wa: Ga dda kené jang, dda to maga henga lé ca wolé go ka 

’embong. 

8 Ga nyagé danga nageng waindo waindo, ama ’enung danga nageng waindo 

waindo ’eno. 

Ké nyan kual ca Lasar 

9 Ga Juib combu jé na, Jésu wo a Bétani. Ké yé kena ca sola Jésu mera ’eno, 

ama ca sola Lasar go Jésu ba beleiang cindi a duro ga maré lé bu’. 

10 Gemdong ga tibé Kumu dar ca deddé Lasar cong. 

11 Na ca kondi ma, ga Juib combu kaingé, ké wa bo cindi ca Jésu. 

Jésu andong Jorsalem 
(Matié 21.1-11 ; Mark 11.1-11; Luk 19.28-40) 

12 A waindo na, kalang ga yaué combu ga ba yau ca soré go kederé cindi na, 

ké jé na Jésu na caga wo Jorsalem. 

13 Ké wadelé garu habela, ké andong ’yé ca yalei, ké soi noigé, ké yé wa: 

Hormo na Kumu toi, Kumu si busu ca ddi go ba ’ergang gusong go Bagulong 
koi, Kumu si busu ca kelma go Israél. 

14 Jésu wai kura pena, ddi nyinger jom cai main cidab do Kumu toi ba yang 

kain. 

15 Gulong go Sion, ji lo muro ’eno, Sela, Kelmain wa orang, Ddi jom wo ca 

kura go wusin. 

16 Anjama gai sela kual lé toi ’eno dé, ama kiddin ga Jésu ba wai hormo doi 

na, ké ’erem ca kual go cidab do Kumu toi ba yé cai, dang henga ga ké ba 
lang nai. 

17 Kalang mam gang Jésu kiddin ga ddi ba té Lasar ca kondia andang dong a 

duro umbung, kiddin ga ddi ba beleiang cindi a duro ga maré na, ké yé kual 
ca henga ga ké ba solgé. 

18 Na ca ma, kalang ga yaué combu yal Jésu, cawa ké jé na kondia go lo gié 

go dono go kagelokemo lé. 

19 Ga Parisié yé gusugé wa: Ga selageng, na la henga pena ’eno, kalang 

mam wa koboi. 

Grék ga pena dar Jésu 

20 Ké ga ba ’yé Jorsalem ca oré melaué Kumu a duro wolé go soré lé na, Grék 

ga pena wo duroigé. 

21 Ké ’yé gusu Pilip (ddia go Bétsaida a ca gesong ga Galali) ké yei wa: Kema 

go gumu, ni dar ca solé Jésu. 

22 Pilip ’yé yoi André, kardené ké ca’ ’yé gusu Jésu ca yoi kual lé. 

23 Jésu jogu yégé wa : Cakcak kua kiddin bbal ca Kema Kurondi waié hormo 

doi. 

24 ’Enung wa yogenga cindi waldong wang, kiji cindi nia ba cin gesong ma, nia 

maré ’eno na, ddi jia pena, ama ddi nia ma na, ddia si cindi nain. 

25 Kema go kedereia ’yé gusi na, ddia basi cong, ama kema goa kain gusi 

cong a duro delinya lé kua na, ddia magi ca jomang cindi bera kuddum. 

26 Kema nia dar ca lo gié guang na, na gad ddi kubang, cawa kiddin ga 

’enunga jom kené na, kuang go gié kau da jom kené bu’. Kema go lo gié 
guang na, Bang da bi hormo. 

Jésu yé kual ca maré goi 

27 Cakcak kua na, ddaindung danga solé kegero, ’enunga ya mena ga? 

’Enung da yei Ba wa, ji minyeng a duro henga ga wa orang cang lé kua ga? 
Ama ’enung ’erga ca ’enung waié gelé go cin go cakcak lé kua. 

28 Ba, ji bu gusondin hormo. Kardené ddi jé nô saga a dang wa: ’Enung bi 

hormo ka, ’enung da bi do ddang com. 

29 Kalang ga yaué combu ga a kiddin lé na, ké jé nô lé, ké yé wa : Meddalinya 

alé, ga pena yé wa : Kangito go Kumu koia yoi kual. 

30 Ama Jésu yégé waldong wang : Nô lé kua yé kuala cang ’eno, ama ya 

caigeng. 

31 Cakcak kua, na kiddin ga kaidé kual ca delinya, cakcak kua ké tai kelma go 

delinya kua cong. 

32 Ama kiddin ga ké nia aiyung ca gesong dang na, ’enunga tega kalang mam 

gusung. 

33 (Ddi gelgé kual lé kua ca maré goi go ddi da ma.) 

34 Kalang ga yaué combu jogu yei wa : Ni jé a duro cidab duana ca Krist da 

jomanga cindi bera kuddum. Mena ma ji yé wa: Ka ai Kema Kurondi dang ga? 
Kema Kurondi wang ga? 

35 Jésu yégé wa: Arinwa wo duroigeng dé, ama to go lo suguddong ’eno. 

Kiddin ga kengang arinwa lé kua na, ga ’erageng dura tumu tumu, ca ddo 
delem leba arinwa lé ’eno, cawa kema go wa oré duro delem na, ddi sela 
kiddin ga ddi wa oré kené ’eno. 

36 Kiddin ga arinwa wo kenang nageng dé na, ga bu cindi ca keng bel kalang 

ga arinwa ka. 

Ga Juib bu cindi ca Jêsu ’eno 

Kardené Jésu ba yé kual lé kua na, ddi ’yé wosé gusi suguddong has dang 
nagé. 

37 Ddi lé gié go dono go kagelokemo lé kua mam tumoigé, ama ké bu cindi cai 

’eno. 

38 Ca dda kual go go cogelé kebu go Kumu koi Esai koi ser toiné go ba yé wa 

: Bagulong, na wanga go bo cindi ca kual goni ga? Bagulong gel dono doia 
gusu wang ga? 

39 Esai yé com, ké bbala ca bo cindi ’eno cawa: 

40 Kumu lebedé cindegé, Ddi nar narua dogé, Ca ddo cindegé solé kiddin 

’eno, Ca narua dogé sela kual toi ’eno bu’, Ca ka jogang gusung ’eno, Ca 
’enunga da bigé labia. 

41 Esai yé main kainya ca ddi sola hormo do Jésu toi, ddi yégé kual goi bu’. 

42 Main kain lé kua na, gemdong ga Juib kagé combu bu cindi ca Jésu, ama 

ca ga Parisié na, ké gel gusugé waldong wang ’eno, ké la muro ca kandia da 
taigé a duro kulu go yaué go Juib kogé dong. 

43 Ké dar pidé a gusu kalang, ddi pidé go Kumu koi. 

Ka kaidé kual ca kual go Jésu koi 

44 Jésu yé kual dang noi osu pong : Kema goa bu cindi cang na, ddi bu cindia 

cang mera ’eno, ama na ca ddi go ba gigeng bu’. 

45 Kema goa solang dang cindi na, ddi sola ddi go ba gigeng bu’. 

46 ’Enung ’erga duro delinya mainya arinwa kain, ca kema goni goni goa bu 

cindi cang na, ddi go jomé duro delem ’eno. 

47 Kema goa jé kual guang ma, ddi nia kubai ’eno na, ’enung go kaidé kual cai 

’eno, cawa ’enung ’erga ca minyé delinya, ama na ca kaidé kual ca ’eno. 

48 Kema goa kainyeng cong, ddi ’ya kual guang ’eno na, go kaidé kual cai wo 

kené. Kual go ’enung ba geli na, ddia go kaidé kual cai duro wolé toi do karé. 

49 Cawa ’enung yé kualanga dono duang ’eno, ama Ba go ba gigeng na, ddi 

banga wa buang dono do yo kual, dang gelé go ’enung wa gelé ba’. 

50 ’Enung sol ca so goi bu kalanga jomé goang cindi bera kuddum. Kual go 

’enung wa yoi na, ’enung yé mainya Bang ba bungang dono do ca yo kain. 

 Ja 13 

Jésu pel anjama gai gomdigé 

1 Tumu wolé go lo soré go kederé cindi na, Jésu sol ca kiddin gai ji ’yoab ga 

ca ddo delinya lé kua, ca jogé oré gusu Bai. Kederei ’yé kalang gai ga a duro 
delinya lé kua waindo waindo, kederei ’yéga bera to do karé. 

2 Jésu kang anjama gai jom kebo do. Sidan si kual ddainya Judas go Simon 

Iskariot kurondi go aié Jésu gangeldi ka. 

3 Jésu sol ca Kumu bi dono mam wa kobi. Ddi sol ca ddi bang saga gusu 

Kumu bua, ddia ca jogé ora gusi bu’. 

4 Ddi sai a kebu do, ddi dor badigé gai ga gumu cong, ddi nyim badigé ga 

saué, ddi pandel toi. 

5 Kardené ddi bé kang duro ’ungo, ddi osum pelé anjama gai gondigé, 

kardené ddi gurdégé dang badigé ga saué ga ddi ba pandeligé toi lé. 

6 Ddi ’yé Simon Piér, Piér yei wa: Bagulong, ji ca pela guandang bu’ ga? 

7 Jésu jogu yei wa : Ji sela henga ga ’enung wa logé cakcak kua toigé ’eno, 

ama jia solgé karu dé. 

8 Piér yei wa: Ji go pelang guandang ’eno bering. Jésu jogu yei wa: ’Enung nia 

pel gondin ’eno na, jia anjama guang ’eno. 

9 Simon Piér yei wa: Bagulong, ji pela guandang mera ’eno, ama ji pelu 

kaldung dang cang bu’. 

10 Jésu yei wa: Kema go ba pel gusi ka na, ddi go daré pelé go ddang ’eno, 

ama ddia pela gondi mera, cawa gusi mam na arin carara, kenga arin carara, 
ama na keng mam ’eno. 

11 (Jésu sol ddi go da ai gangeldi, na ca ma ddi yé wa : Kenga ga arin carara 

mam ’eno.) 

12 Kiddin ga Jésu ba pel gondigé na, ddi si badigé gai, ddi jogu jom kebu do, 

ddi yégé wa: Keng sol henga ga ’enung ba legeng dang lé toigé ga? 

13 Keng tenga go Gelé dang Bagulong, keng tenga ciné, cawa ’enunga ddi lé. 

14 ’Enung nia Bagulondegeng dang go Gelegeng ma, ’enung pel gondigeng 

kau na, keng kau pel gusugeng gondigeng main kain bu’. 

15 ’Enung gelegenga henga ga ca keng ’yugela la main ’enung ba legengang 

kain bu’. 

16 ’Enung wa yogenga cindi waldong wang : Guiang go ddo bagulondi ’eno, go 

gié go ddo koi go giei ’eno bu’. 

17 Cakcak kua keng sol henga ’enda, keng nia lé henga lé na, keng danga 

gusu mowa. 

18 ’Enung yé kual la caigeng mam ’eno, ’enung sol ké ga ’enung ba pargé. 

Ama na gad kual lé ser to cidab do Kumu toi do ba yé wa: Kema go ba di wo 
guang na, ddia belé kuang go tebena. 

19 Cakcak kua ’enung yegeng ka, tumu henga lé la ’eno dé, ca kiddin ga 

henga la lé na, kenga sol ca na ’enunga lé. 

20 ’Enung wa yogenga cindi waldong wang: Kema goa ’yé ddi go ba gigeng 

na, ddi ’yenga ’enung bu’. Kema go ’yeng na, ddi ’ya ddi go ba gigeng bu’. 

Jésu yé kual go Judas da ai gangeldi 
(Matié 26.20-25; Mark 14.17-21 ; Luk 22.21-23) 

21 Kiddin ga Jésu ba yé kual lé kua na, ddi sol kegero, ddi yé wa: ’Enung wa 

yogenga cindi waldong wang, go pena a duroigeng da ai gangeldeng. 

22 Ga anjama soldé gusugé cindegé, ké sela ca kondia yé kual la ca wang ga 

’eno. 

23 Anjama go pena go Jésu kederei ba ’yei dang jomé durdi. 

24 Simon Piér geli tebeni ca kondi ’enger Jésu dé, ddi yé kual la ca wang ga? 

25 Anjama lé debu cai gusu Jésu, ddi ’engeri wa: Bagulong, na wang ga? 

26 Jésu jogu yei wa: Kema go ’enunga jengdu wo cilang mera si kibi na, na ddi 

lé. Kardené Jésu jengdu wo cilang mera si Judas go Simon Iskariot kibi. 

27 Kiddin ga Judas ba ’yé wo lé na, Sidan andong kederei. Jésu yei wa: Henga 

ga ji ba dar ca lo na, la kala. 

28 (A duro ké ga jomé kebu do lé na, kema pena go solé ca kondia yei kainya 

cawa ga na, wo ’eno. 

29 Cawa Judas na go magé magela, ga pena ’erem wa : Jésu na wa yoia ca 

kondi ’era kelga henga ga lo soré laba, na biga kalang ga nyagé henga ga?) 

30 Kiddin ga Judas ba ’yé wo lé na, kobipadda ddi andong dong, kiddinya 

borndo. 

So go herua 

31 Kiddin ga Judas ba andong dong na, Jésu yé wa : Cakcak kua hormo do 

Kumu toi gel dong a gusi bu’. 

32 Hormo do Kumu toi nia gel dong a gusi na, Kumu da gel hormo doi gusu 

Kurong bu’, ddia gelo kobipadda. 

33 ’Enung go jomang nageng suguddong ’eno ’enda, kenga darung, ama 

’enung yegeng cakcak kua main ’enung ba yegeng ga Juib kain, keng bbal ca 
oré kiddin ga ’enung da ’yé kené ’eno. 

34 ’Enung begenga so go herua, dda kederegeng ’ya gusugeng. Na gad 

kederegeng ’ya gusugeng main kedereng ba ’yegengang kain. 

35 Kederegeng nia ’yé gusugeng na, kalang mam da sol ca kenga anjama 

gang. 

Jésu yé kual tumu ca Piér ddainya da main ddia selai ’eno 
(Matié 26.31-35 ; Mark 14.27-31 ; Luk 22.31-34) 

36 Simon Piér ’engeri wa: Bagulong, ji ’ya andi ga? Jésu jogu yei wa: Cakcak 

kua na, ji bbal ca kuabang a kiddin ga ’enung ca oré kené ’eno, ama kardené 
jia kobung dé. 

37 Piér yei wa: Bagulong, cawa ma ’enung bbal ca koboin cakcak kua ’eno ga? 

’Enung ca bo gusung maré cain. 

38 Jésu jogu yei wa: Cindi jia bu gusin maré cang ga? ’Enung wa yeinya cindi 

waldong wang : Jia main ca jia selang ’eno cain subu jua ma, kudda sai al dé. 

 Ja 14 

Jésu na giyong go oré gusu Ba 

1 Jésu yégé wa: Ddo ddaindegeng solé kegero ’eno, ga begeng cindi ca Kumu 

bua, ga begeng cindi cang bu’. 

2 A ta Bang ni na, kiddin ga jomé wo kené combu, ’enung da ’yé ca 

nyanegeng kiddin, nia cindi ’eno na, ’enung go yogeng kain ’eno. 

3 Ama kiddin ga ’enunga ’yé ca nyanegeng kiddin na, ’enung da jiga ca 

nyimegeng ni gusung, cawa kiddin ga ’enunga jom kené na, keng kau da jom 
kené bu’. 

4 Kiddin ga ’enung da ’yé kené na, keng sol giyong go oré kené. 

5 Tomas yei wa: Bagulong, ni sela kiddin ga jia ’yé kené ’eno, nia sol giyonga 

mena ga? 

6 Jésu jogu yei wa: ’Enunga giyong go oré gusu Bang bua, ’enung gela kual 

go cindi bua, ’enunga go bogé kalang jomé goang cindegé bu’. Kema gono 
goni goa ’erang gusung ’eno na, ddi go oré gusu Bang ’eno bu’. 

7 Keng nia selang na, keng da sol Bang bu’, dang cakcak kua na keng soli 

bua, keng soliang cindegeng bu’. 

8 Pilip yei wa : Bagulong, ji nia gelni Bain lé na, gusuni da mouni. 

9 Jésu jogu yei wa : Pilip, ’enung jomang nageng kua din ma, ji selang ’eno dé 

ga? Kema goa solung na, ddi sola Bain bu’. Cawa ma ji yeng wa: Ji gelni Ba 
ga: 

10 Ji sela ca ’enung wa gusu Bain bua, Ba wa gusung bu’ ’eno ga? Kual go 

’enung wa yogeng mam na, saga a gusung ’eno, na Ba go ba jom wo 
gusunga wa lo gié goi. 

11 Kiddin ga ’enung ba yein wa: ’Enung wo gusu Ba bua, Ba wo gusung bu’ 

na, ji bu cindi cang, nia kain ’eno na, bu cindi ca gié lé. 

12 ’Enung wa yogenga cindi waldong wang : Kema goa bu cindi cang na, ddia 

lé gié go main ’enung wa loang kain bu’. Ddia lé gié go gumu go ddo go kua lé 
cong dé, cawa ’enung ’ya gusu Ba. 

13 Henga gani gani mam ga kenga olgang gusandang na, ’enunga légé ca 

Kurong waia hormo a gusu Ba. 

14 Keng nia ol henga gani gani dang gusandang na, ’enung da légé. 

Kebu go doré ca gieang Habé ga Kumu kai 

15 Kederegeng nia ’yeng na, ga maga so guang. 

16 ’Enung da ol Ba ca ddi begeng go pena go jégenegeng, na Habé ga cindi, 

ka jomang nageng waindo waindo. 

17 Na ké ga delinya bbalé ca ’yogé ’eno bua, ké bbala solégé ’eno bua, ké 

solegé dang cindegé ’eno bu’. Ama keng na, keng solgé cawa ké jom danga 
nageng bua, ké wo gusugeng bu’. 

18 ’Enung go ddogeng kaindegeng ’eno, ’enunga jiga gusugeng. 

19 Kiddin jia ’yoab ca delinya go soalang ’eno ’enda, ama keng na, kenga da 

solung cawa ’enung danga cindeng, keng kau da jomang cindegeng bu’. 

20 A duro wolé lé na, keng da sol ca ’enung wo gusu Bang bua’, keng kau wo 

gusung bua, ’enung kau wo gusugeng bu’. 

21 Kema goni goni goa magu so guang bua, ddi kobi bu’ na, kua na kema go 

kederei ba ’yeng, Bang kederei da ’yé kema go kederei ba ’yeng lé bua, 
’enung kau kederenga ’yei bu’, ’enung banga gel gusung gusi bu’. 

22 Judé (na Judas Iskariot ’eno) yei wa: Bagulong, ji dar ca jia gelé gusinya 

gusini mera, jia gelé gusin gusu go delinya ’enoa cawa ga? 

23 Jésu jogu yei wa : Kema go kederei ba ’yeng bua, ddi jé kual go ’enung ba 

yei bu’ na, Bang kederei da ’yei, niang Bang da ’erga jomang nai bu’. 

24 Kema go kederei ba ’yang ’eno na, ddi go jo kual guang ’eno. Kual go 

’enung wa yoi go keng wa joi lé kua na, na kuang ’eno, ama ddi saga a gusu 
Bang go ba gigengang. 

25 Kiddin ga ’enung wo kenang nageng dé na, ’enung dar ca yegeng henga lé 

kua. 

26 Ba da gigengang Habé gai ga arin carara dang gusondang ca jégenegeng, 

ka gelgeng henga mam, ka henegeng ca henga mam ga ’enung ba yegeng 
dang nagé. 

27 ’Enung ddegenga jalua juam, ’enung begenga jalua juam do toang, ’enung 

begeng mainya delinya ba buang kain ’eno. Ddo keng solé kegero ’eno bua, 
keng lo muro ’eno bu’. 

28 Keng jé kual go ’enung ba yegeng wa : ’Enunga ’yé, ama ’enunga jiga 

gusugeng com. Kederegeng nia ’yeng na, gusugeng da mowegeng, cawa 
keng sol ’enung ’ya gusu Ba, Ba ddung danga gemyai. 

29 ’Enung yegeng henga la cakcak kua tumu jua, cawa kiddin ga henga la 

caga na, keng da bu cindi. 

30 ’Enung go yo kualang nageng combu ddang ’eno, cawa kelma go delinya lé 

kua wa orang, ddiang dono do pena cang ’eno. 

31 Ama na gad delinya sol ca kedereng ’yé Ba bua, ’enung lé henga ga Ba ba 

seng ca lo bu’. Sageng dang, na oregeng ’enda. 

 Ja 15 

Jésu na sur toa do cindi 

1 ’Enunga sur toa do cindi, Banga go yagé sur lé. 

2 Kelié ga ba wa ’eno na, ddi wadelégé cong, kelia ga wa wo na, ddia nyangé 

ddar ca kandia wa cainé ddang nain. 

3 Gelé go ’enung ba gelgeng na, belegeng carara ’enda. 

4 Ga jimagenga gusung, main ’enung ba jomang gusugeng kain, Basé sur toa 

na, kelia bbal ca woang macaigé ’eno. Keng nia jimang gusugeng ’eno na, 
keng go bbalé wo ’eno bu’. 

5 ’Enunga sur toa, kenga kelia, kema goa jom gusung na, ’enunga jom gusi 

bu’, ddia wo combu cawa basé ’enung na, keng bbal ca lo henga pena ’eno. 

6 Kema goa jima gusung ’eno na, ka debia cong main ké ba bé dang kelia 

cong kain, ké hai, ké yaugé, ké bégé cin tua, ké ulgé. 

7 Keng nia jom gusung na, kual guang da jom wo gusugeng bu’, keng nia ol 

henga ga keng dargé na, keng da waigé. 

8 Keng nia wo combu na, bang da wai hormo, main kain na, keng gel waldong 

wang ca kenga anjama gang. 

9 Kedereng ’yegeng mainya Ba kederei ba ’yengang kain. Ga jimageng duro 

kederé ’yo gang. 

10 Keng nia kobu so guang na, kenga jom duro kederé ’yo gang bu’, main 

’enung ba kobuang Bang so goi ma, ’enung ba jom duro kederé ’yo gai kain 
bu’. 

11 ’Enung yegeng kual lé kua ca gusu mowa guang jima gusugeng, dda 

gusugeng muageng nain bu’. 

12 Kua na so guang, kederegeng ’ya gusugeng main kederegeng ba 

’yegengang kain. 

13 Kederé ’yo ga gumu ga ddo mam na, na ga kema bu gusi ca kajanderndei. 

14 Keng nia lé ca so guang na, kenga kajanderndeng. 

15 ’Enung go togogeng goiyong gang ddang com ’eno, cawa guiang go solé 

henga ga Bagulondi kai ga wa logé ’eno. ’Enung tegenga kajanderndeng, 
cawa ’enung yegeng henga mam ga ’enung ba jagagé a gusu Bang. 

16 Na kenga parang ’eno, ama na ’enunga paregeng. ’Enung segeng ca keng 

’era wa, dda wo gogeng ja kené bering. Main kain na, Ba da begeng henga 
mam ga kenga olgang gusondang. 

17 Kua, na so go ’enung ba begeng, dda kederegeng ’ya gusugeng. 

Delinya kain Jésu kang kalang gai 

18 Delinya nia kaingeng cong na, keng sol ca to kainyenga ’enung tumu jua. 

19 Keng nia ga delinya ka na, delinya kedera nia ’yegeng, cawa kenga ka, 

ama ’enung pargageng a duro delinya, kenga ga delinya ka ’eno, delinya 
kaingenga ca. 

20 Ga ’eremegeng ca kual go ’enung ba yegeng, guiang go ddo Bagulondi 

’eno, ké nia geleng cindung na, ka gelgeng cindegenga main kain bu’. Ké nia 
kobu gelé guang na, ka kobu gelé gogeng bu’. 

21 Ama ké logeng henga lé mam cang, cawa ké selai ddi go ba gigeng ’eno. 

22 ’Enung nia ’erang yagé ’eno na, isinwa nia wo ’eno caigé, ama cakcak kua 

na, ké go soang toigé ca isinwa dogé ’eno. 

23 Kema goa kainyeng na, ddi kainya Bang bu’. 

24 ’Enung nia la gié go dono go kagelokemo go kema go ddang bbala loi kua 

’eno na, isinwa nia wo ’eno caigé bering, cakcak kua na, ké sol gié guang, 
ama ké kainyeng niang Bang. 

25 Ama henga lé la ca ser to kual go ké ba pasi a duro so gogé. Ké kainyenga 

basé kual cang. 

26 Ké ga jégenegeng da ’erga, na Habé ga cindi ga da saga a gusu Ba. 

’Enung da gigigeng dang nagé a gusu Ba, ka yegeng hendé duang. 

27 Keng kau da yé hendé duang bu’, cawa keng jomanga nang tumu din. 

 Ja 16 

Jésu na sur toa do cindi 

1 ’Enung yegeng kual lé kua ca ddo keng kaiyong ’eno. 

2 Ka taigeng a duro kulu go yaué go ga Juib kogé dong. Kiddin wa orang go 

ké ga deddegeng da ’erem wa, ké wa loa gié go Kumu koi. 

3 Ka lang nageng kainya ca ké sela Ba ’eno bua, ké selang ’eno bu’. 

4 Ama ’enung yegeng kual lé kua ca kiddin ga ka sai ca lo main kain na, keng 

da ’erem ca kual go ’enung ba yegengang nai lé. 

Gié go Habé ga Kumu kai kogé 

’Enung yageng kual lé tumu din ’eno, ca ’enung wo kenang nageng. 

5 Cakcak kua ’enung joga gusu ddi go ba gigengang, ama kema pena a 

duroigeng go ’engereng wa : Ji ’ya andi ga na, wo ’eno ? 

6 Ama kederegeng homdegeng nain ca kual go ’enung ba yegeng dang nai lé. 

7 Ama ’enung yegenga cindi, na golgo ’enung ’yé, cawa ’enung nia ’era ’eno 

na, ga jégenegeng ni go orang gusugeng ’eno. Ama ’enung nia ’yé na, ’enung 
da gigigé dang gusugeng. 

8 Kiddin ga ka ’erga na, ka ’yom delinya ca isinwa doa, dang kual go geddang 

bua, dang kual go kaidé go Kumu koi bu’. 

9 Kiddin ga ka caga na, ka ’yom kalang ca isinwa dogé bua, cawa ké bu cindi 

cang ’eno. 

10 Ca kual go geddang bua, cawa ’enung joga gusu Bang, keng go soalang 

’eno ’enda. 

11 Ca kual go kaidé bu’, cawa ké kaidé kual ca kelma go delinya kua ka. 

12 ’Enungang kual go ddang combu ca yogeng, ama cakcak kua keng bbal ca 

joi ’eno. 

13 Kiddin ga Habé ga cindi nia ’erga na, ka gelgeng kual go cindi mam, ké go 

yo kualang macaigé ’eno, ama ké ca yoa kual mam go ké ba jagai, ka yageng 
kual go wa orang bu’. 

14 Ka bung hormo cawa ka aia kual guang ma, ka yegeng. 

15 Henga ga Ba kai mam na, na kang bu’. Na ca ma ’enung yegeng wa: Habé 

da aia kual guang ma, ka yegengang nai. 

Kederé homé da belé gusa mowa 

16 Kiddin jia bbani, keng go soalang ’eno, ama kardené sam na, keng da 

solung. 

17 Anjama gai ga pena yé gusugé wa: Kual go ddi ba yanang nai lé na, toia 

mena ga? Ddi yena wa: Kiddin jia bbani, keng go soalang ’eno, ama kardené 
sam na, kenga solung cawa ’enung joga gusu Ba. 

18 Kual go ddi yé wa: Kiddinya jia bbani na, toia mena ga? Na sela kual go ddi 

ba yei lé toi ’eno. 

19 Jésu sol ca kandia dar ca ’engerei kual lé toi. Na ca ma ddi yégé waldong 

wang : Kiddin jia bbani, keng go soalang ’eno, ama kardené sam na, kenga 
solung. Na ca kual lé ma, keng wa ’engeré gusugeng cai ga? 

20 ’Enung wa yogenga cindi waldong wang, keng da ’elé, keng da koin nyagé, 

ama delinya guso da mowa, kederegeng da homdegeng, ama kederé homé 
gageng da belé gusu mowa. 

21 Kiddin ga tama na ji ’yoab ca wo na, to sola solé kegero, cawa kiddin ga ga 

gelé cin ji ’yoab, ama kiddin ga toa wo kié na, toa giobu gelé gua go cin, cawa 
to ba wo kié dugo labia. 

22 Ama cakcak kua na, keng danga kederé homé, ’enunga jiga gusugeng 

com, ama ddaindegeng do toanyang lé na, to da belé gusu mowa, kema pena 
go ’yo gusu mowa gogeng na wo ’eno. 

23 Kiddin ga wolé la ’erga na, keng go ’engerang ca henga pena ’eno. ’Enung 

wa yogenga cindi waldong wang, Ba da begeng henga mam ga keng da 
oliang gusandang. 

24 Dang din, bera labegé kau, keng ula henga dang gusandang ’eno dé, ga 

ulageng, kenga wai ca dda gusugeng muageng nain. 

Jésu boi delinya 

25 ’Enung yegeng kual lé kua mam danga kera. Kiddin wa orang ga ’enung go 

yogeng kualang kera ’eno. Ama ’enung yegeng kual go Ba koia waldong 
wang. 

26 Kiddin ga wolé la ’erga na, kenga ol Ba dang gusandang, ’enung yogeng ca 

’enunga go oleia ’enung caigeng ’eno. 

27 Cawa Ba bang kederei ’yogeng, kederei ’yogenga ca kederegeng ba ’yeng, 

keng bu cindi ca ’enung saga a gusu Kumu bu’. 

28 ’Enung saga a gusu Ba, ’enung ’erga duro delinya lé kua, cakcak kua 

’enung ca ddo delinya ca jogé gusu Ba. 

29 Kardené anjama gai yei wa: Sela cakcak kua ji wa yoni kual waldong wang 

basé kual go kera. 

30 Cakcak kua na, ni sol ca ji sol henga mam, ji dara ca kema ’engerein kual 

’eno, na ca ma, ni bu cindi ca ji saga a gusu Kumu. 

31 Jésu jogu yégé wa: Keng bu cindi cakcak kua ’enda ga? 

32 Sela, kiddin wa orang, ama ké caga ka, ga keng da ddasindé, kema goni 

goni kau da ’yé tai, kenga ddeng kaindeng pena, ama ’enunga kaindeng pena 
’eno, cawa Ba wo kenang nang. 

33 ’Enung yegeng kual lé kua ca keng waia jalua juam a gusung. Kenga wai 

gelé go cin duro delinya, ama ga ’ima ddaindegeng cawa ’enung boi delinya 
’enda. 

 Ja 17 

Jésu ol ca anjama gai 

1 Kiddin ga Jésu ba yé kual lé kain na, ddi ai cindi dang, ddi yé wa: Ba, kiddin 

caga, bi Kurondin hormo ca dda Kurong kau bin hormo bu’. 

2 Cawa jia boi dono ca kalang mam, ca ké ga ji ba biang nagé na, ddi bigé 

jomé goang cindegé bera kuddum. 

3 Kua na jomé goang cin ga bera kuddum lé, na ca kalang soloin ca jia Kumu 

go cindi pena kiddi kiddi bua, ca solé Jésu Krist go ji ba gigi bu’. 

4 ’Enung gel hormo doin duro delinya, gié go ji ba bungang nai na, ’enung lei 

ka ’enda. 

5 Cakcak kua Ba, ji bung hormo gusin, to do ji ba bengang na kené tumu din, 

kiddin ga ji la delinya ’eno dé. 

6 Ké ga ji ba torgé bungang nagé a duro delinya na, ’enung gelgé gusondin, 

ka kalang gain, jia buangang nagé, ké jé kual goin bu’. 

7 Cakcak kua ké sol ca henga mam ga ji ba bung na, saga a gusin. 

8 Cawa ’enung bega kual go ji ba bungang nai, ké ’yei, ké sol cindi ca ’enung 

saga a gusin, ké bu cindi ca jia giyongang bu’. 

9 ’Enung olinya caigé, ’enung ola ca delinya ’eno, ama na ca ké ga ji ba 

bungang nagé, cawa ka kalang gain. 

10 Henga gang mam na, na kain, henga gain mam na, na kang, ’enung wai 

hormo a gusugé. 

11 ’Enung go jomé duro delinya lé kua ’eno, ama ké jia duro delinya dé, ama 

’enung ca ora gusin. Ba go arin carara, ji magagé dang dono do gusondin toi, 
na gusong go ji ba bungang nai, ca ké jima pena main nang nain pena kain. 

12 Kiddin ga ’enungang nagé na, ’enung magagé dang dono do gusondin toi, 

na gusong go ji ba bungang nai, ’enung magagé, kema pena a duroigé 
kaiyang ’eno, ama na go basong kurondi la basonga ddi mera ca ser to cidab 
do Kumu toi. 

13 Ama cakcak kua na, ’enung ca ora gusin, ’enung yé kual lé kua kiddin ga 

’enung wo duro delinya dé, ca gusu mowa guang jima gusugé, ca dda gusugé 
muagé nain bu’. 

14 ’Enung bigé kual goin, ama delinya kaingé cong, cawa ka ga delinya ka 

’eno, main ’enunga go delinya kua ’eno kain bu’. 

15 ’Enung olinya ca ji nyimgé a duro delinya cong ’eno, ama ca ji magagé ca 

ddi go Isini. 

16 Ka go delinya ka ’eno, main ’enunga go delinya kua ’eno kua kain bu’. 

17 Ji belgé arin carara gusu kual go cindi, kual goinya cindi. 

18 ’Enung gigé duro delinya main ji ba gigeng a duro delinya kain. 

19 ’Enung bin gusung mam caigé ca ké bel kalang gain ga cindi. 

20 ’Enung ola caigé mera ’eno, ama ca ké ga ddainya bu cindi gusung ca gelé 

gogé bu’. 

21 ’Enung ola ca ké mam jima pena, Ba, dda ké jima pena main nang nain 

pena kain, ji wo gusung, ’enung wo gusin bu’. Ké jima pena ca dda delinya bu 
cindi ca jia giang dang. 

22 ’Enung bigé hormo do ji ba bungang na, ca ké jima pena main nang pena 

kain bu’. 

23 ’Enung wo gusugé, ji wo gusung bu’, ca ké belu pena kiddi kiddi ca dda 

delinya sela ca jia giang dang bua, ca kederein ’yégé mainya kederein ba 
’yengang kain bu’. 

24 Ba, ké ga ji ba bungang nagé na, ’enung dar ca ké jima dang nang a kiddin 

ga ’enung da ’yé jomé kené, ca ké sela hormo duang, na hormo do ji ba 
bungang na, cawa kederein ’yeng tumu din, kiddin ga ji la delinya ’eno dé. 

25 Ba go geddang, delinya selain ’eno, ama ’enung solin, ké sol ca jia giang 

dang. 

26 ’Enung gelgé ca ké selain, jia gelgé ca ka selain bu’, ca kederé ’yo gain 

gang nang na, ké jima dang nagé ca ’enung bang kau jima dang nagé bu’. 

 Ja 18 

’Yomé go Jésu koi 
(Matié 26.47-56; Mark 14.43-50; Luk 22.47-53) 

1 Kiddin ga Jésu ba yé kual lé kua na, ddi ’yé kang anjama gai cibé sar go 

Kédron kobi koné. A kiddin lé na, yagé go pena wo kené, Jésu andong 
duroiné pac kang anjama gai. 

2 Judas go aii gangeldi kau sol kiddin lé bu’, cawa Jésu kang anjama gai ’yé 

yauda kené waindo waindo. 

3 Judas ’yé duro yagé lé, ddi gol asengeriyong geriang nai, dang ké ga magé 

kulu go yaué go Kumu koi ga gemdong ga tibë Kumu, kang ga Parisié ba 
bigang nagé, ké ’erga dang helmayong, dang tua do mudumu bu’. 

4 Ama Jésu sol henga mam ga da lei, ddi ’yé gusugé, ddi ’engergé wa: Keng 

dara wang ga? 

5 Ké jogu yei wa: Ni dara Jésu go Nasarat. Jésu yégé wa: Na ’enung lé kua. 

Judas go aié Jésu gangeldi kau ’eré duroigé bu’. 

6 Kiddin ga Jésu ba yégé wa: Na ’enung lé kua na, ké terinyang mengaigé, ké 

aserdong dugo. 

7 Jésu jogu ’engergé com: Keng dara wang ga? Ké yei wa: Ni dara Jésu go 

Nasarat. 

8 Jésu jogu yégé wa: ’Enung yegeng ka, na ’enung lé kua. Keng nia darunga 

’enung na, ga ddageng kalang lé, ké ’era. 

9 Ddi yé mainya ca ser to kual go ddi ba yé, Ba ké ga ji ba bungang nagé na, 

’enung dda kema pena a duroigé kaiyang ’eno. 

10 Simon Piér danga gesengar kobi, ddi dora, ddi cobu gumu go tibé Kumu 

marnei semai go barua cong bbad. (Marnei lé, ké teia Malkus.) 

11 Ama Jésu yei Piér wa : Ji jiga si gesengar doin lé duro gulanda. Ji ’erem ca 

ddarin do gelé go cin go Ba ba bung na, ’enung go soa ’eno ga? 

Ké gol Jésu ’yang nai tumu Anan 

12 Asengeriyong gerinng gumu gogé, dang ga Juib asengeriyong gagé ga 

magé kiddin, ké ’yom Jésu, ké saddiei. 

13 Ké goli ’yang nai ta Anan tumu jua. Anan na Kaip moindi. Kaip na gemdong 

ga tibé Kumu gumu gogé. 

14 Na Kaip go ba géjé ga Juib wa: Na golgo kema pena ma ca kalang mam. 

Piér main ddia anjama go Jêsu koi ’eno 
(Matié 26.69-70; Mark 14.66-68; Luk 22.55-57) 

15 Simon Piér kang anjama ga pena kobu Jésu. Gumu go tibé Kumu sol 

anjama la solé, na ca ma ddi andong duro geru ta gumu go tibé Kumu daiang 
Jésu. 

16 Ama Piér jom kebu geru dong. Kardené anjama go pena go gumu go tibé 

Kumu ba soli lé na, ddi andong dong, ddi ya tama do magé geru kebi wa: 
Tondia dda Piér andang ni duro geru. 

17 Tama do magé geru kebi lé yei Piér wa: Ji nia anjama go kema lé kua koi 

’eno ga? Ddi jogu ya wa: Na ’enung ’eno. 

18 Marné ga gié kang ké ga magé kiddin, ké jagu tua ca yobé ca kiddinya kal. 

Piér kau wa yobé tua dang nagé bu’. 

Gemdong ga tibé Kumu gumu gogé ’enger Jésu 
(Matié 26.59-66; Mark 14.55-64; Luk 22.66-71) 

19 Gemdong ga tibé Kumu gogé ’enger Jésu ca anjama gai, dang gelé goi bu’. 

20 Jésu jogu yei wa: ’Enung yégé kalang mam kual waldong wang, ’enung 

gelgé duro kulu go yaué go Juib kogé, dang kulu go yaué go Kumu koi waindo 
waindo, na kiddin ga ga Juib mam yauda kené, ’enung ya kual go wasuai 
pena ’eno. 

21 Cawa ma ji ’engereng ga? Ji ’engera ké ga ba jé kual go ’enung ba yégé. 

22 Kiddin ga Jésu ba yei kual lé na, asengar go pena go ’eré dur Jésu, ddi 

sombi, ddi yei wa: Ji bbal go yoi gemdong ga tibé Kumu gumu gogé kual main 
kain ga? 

23 Jésu jogu yei wa: ’Enung nia yé kual go isini na, ji gelung isinwa duang lé, 

ama ’enung nia ya kual go ddari na, cawa ma ji sombung ga? 

24 Kardené Anan gii dang saddé gusu Kaip, ddia gemdong ga tibé Kumu 

gumu gogé. 

Piér main ca ddia sela Jésu ’eno ddang com 
(Matié 26.71-75; Mark 14.69-72; Luk 22.58-62) 

25 A kiddin lé na, Simon Piér wa yobé tua, ké ’engeri wa: Ji kau na anjama go 

kema lé kua koi bu’ ’eno ga? Ama Piér maingé wa: Na ’enung ’eno. 

26 Marna go pena go gemdong ga tibé Kumu gumu gogé koi, ddia kema go 

Piér ba cobu semai lé gelmi, ddi ’engeri wa : ’Enung solin a duro yagé, keng 
dang nai ’eno ga? 

27 Ama Piér jogu main com, ddi yégé wa: Na cindi ’eno. A kiddin lé na kudda 

al. 



244 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

Jésu ’eré tumu Pilat 
(Matié 27.1-2, 11-14; Mark 15.1-5; Luk 23.1-5) 

28 Kardené ké gol Jésu ’yang nai ta Kaip a duro kulu go gumu go termala 

dang joguddu coalala. Ama ga Juib andang duro kulu go gumu go termala lé 
’eno, cawa ké dar ca magé gusugé arin carara ca do go kederé cindi. 

29 Na ca ma Pilat go ddo ca andong ’yé gusugé, ddi ’engergé wa: Keng sia 

kual go wa ca kema lé ga? 

30 Ké jogu yei wa: Kema lé nia go isini ’eno na, ni go boinyang nai ’eno. 

31 Pilat yégé wa: Ga ’imaia keng gang, keng kaidé kual cai ca so gogeng. Ga 

Juib jogu yei wa : So goni ddani ca ni deddé kema ’eno. 

32 Henga lé, lé main kainya ca ser to kual go Jésu ba yégé tumu ca maré goi 

go ddia da ma. 

33 Pilat jogu andong duro kulu go gumu go termala, ddi té Jésu gusi, ddi 

’engeri wa : Jia kelma go ga Juib kogé ga? 

34 Jésu jogu yei wa: Ji banga yo kualang macain laba, kalanga yoin cang ga? 

35 Pilat jogu yei wa: ’Enunga go Juib ga? Na kalang gain, dang gemdong ga 

tibé Kumu buangang nain bu’ ma, ji loa mena ga? 

36 Jésu jogu yei wa: Leu duanga do delinya toa ’eno, Leu duang nia go delinya 

toa na, marné gang nia worin kembel ca naregé boang kuaba ga Juib, ama na 
main kain ’eno, cawa Leu duang na do delinya toa ’eno. 

37 Kardené Pilat ’engeri wa: Jia kelma ga? Jésu jogu yei wa: Jia yoa ji, 

’enunga kelma. Ké wong, ’enung ’erga duro delinya na ca yo kual go cindi. 
Kema goni goni goa go cindi na, ddi ca jo kual guang go ’enung ba ’yei. 

38 Pilat ’engeri wa: Kual go cindi na wa ga? 

Ké kaidé kual ca Jésu ca deddei 
(Matié 27.15-31 ; Mark 15.6-20; Luk 23.13-25) 

Kiddin ga Pilat ba ’engeri kual lé kain na, ddi andong dong ’yé gusu ga Juib 
ddang com, ddi yégé wa: ’Enung waia kual go isini ca kema lé ’eno. 

39 Ama ca hada dogeng na, ’enung begenga kema go gerngang duro wolé go 

kederé cindi ddegelé ddegelé. Keng dar ca ’enung begenga kelma go Juib 
kogé ga? 

40 Kardené ké jogu soi noigé, ké yé wa: Ni darai ’eno, ni dara Barabas. Ama 

Barabas na go golé giyong. 

 Ja 19 

1 Kardené Pilat yégé ca kandia ’ima Jésu ’era tegaiang belau. 

2 Asengeriyong doi gundu go tasi, ké temdei Jésu cai. Ké si badigé ga gumu 

ga yilé gusi. 

3 Ké ’yé gusi ’yoab, ké yei wa: Lein waigi kelma go Juib kogé, kardené ké 

teiang kobegé. 

4 Pilat jogu andong dong, ddi yégé kalang ga yaué combu wa : Ga jageng, 

sela ’enung wa golegeng dang nai ni dong wa, ca keng sela ca ’enung wa 
kual go isini pena ca kema lé ’eno. 

5 Kardené Jésu andong dong dang gundu go tasi cai, dang badigé ga gumu 

ga yilé gusi bu’. Pilat yégé wa: Ga selageng kema lé. 

6 Ama kiddin ga gemdong ga tibé Kumu dang kalang ga gagé ba soli kain na, 

ké soi noigé, ké yé wa: Ga bbubelai ca sia go adegelé, ga bbubelai ca sia go 
adegelé. Pilat yégé wa: Keng gang, ga ’imai ’era bbubelai ca sia go adegelé, 
cawa ’enung wa kual go isini pena cai ’eno. 

7 Ga Juib jogu yei wa: Nianga so pena go ba yé wa: Gad ddi mara cawa ddi 

yé waldong wang, ddia Kumu Kurondi. 

8 Kiddin ga Pilat ba jé kual lé na, ddi lé muro ddang com. 

9 Ddi jogu duro kulu go termala, ddi ’enger Jésu wa: Ji saga andi ga? Ama 

Jésu debi kual cainé pena ’eno. 

10 Kardené Pilat ’engeri wa: Ji dar ca jia yoang kual pena ’eno ga? Ji sol ca 

’enungang dono do bogoin dang bua, ’enungang dono do bbobelein ca sia go 
adegelé bu’ ’eno ga? 

11 Jésu jogu yei wa: Kumu nia binyang dono a dang ’eno na, jiang dono pena 

cang ’eno, na ca ma kema go aié gangeldeng boang koboin na, isinwa doi ddi 
do toin. 

12 Kiddin ga Pilat ba jé kual lé kain na, ddi dar ca bogoi dang, ama ga Juib soi 

noigé, ké yé wa: Ji nia bé kema lé dang na, jia go ddo ca bajandi ’eno, kema 
goni goni go ba yé waldong, na ddia kelma na, ddia go ddo ca koi go tebena. 

13 Kiddin ga Pilat ba jé kual lé kain na, ddi ’imga Jésu dong, ddi jom ca pogu 

go kaidé kual ca kiddin ga ké ba tégé dandang do bedang. (Dang kebu go 
Hébero na, ké té kiddin la Gabata.) 

14 Tumu wolé go kederé cindi kiddin ga teba ba ji ’yoab ca ’eré duro gulong 

na, Pilat yégé ga Juib wa: Ga sela kelmageng. 

15 Ama ké soi noigé osu, ké yé wa: Ga deddi, ga deddi, ga bbubelai ca sia go 

adegelé. Pilat ’engergé wa: Keng dar ’enung bbubelai ca sia go adegelé ga? 
Gemdong ga tibé Kumu jogu yei wa: Niang kelma go ddang ’eno, na go ddo 
ca pena mera. 

16 Kardené Pilat bu Jésu kobegé ca ké bbubelai ca sia go adegelé. 

Ké bbobel Jésu ca sia go adegelé 
(Matié 27.32-44; Mark 15.21-32; Luk 23.26-43) 

Main kain na, ké ’yom Jésu. 

17 Jésu ’yé karu gulong dong, ddi bang ai sia goi go adegelé cai ca oré kiddin 

ga ké ba tégé ca do isé, (Dang kebu go Hébero na, ké té kiddin la Golgota.) 

18 A kiddin lé na, asengeriyong bbobel Jésu ca sia go adegelé. Ké bbobel 

kalang ga ddang sua ca sia go adegelé dur Jésu bu’. 

19 Pilat pasu kual ca kandia si ca sia go adegelé, ddi pasu wa : Jésu go 

Nasarat, ddia kelma go Juib kogé. 

20 Ga Juib combu ddoginyé pasé lé, cawa kiddin lé ga ké ba bbobel Jésu ca 

sia go adegelé na, na ’yoabang gulong go gumu, ké pasu kual lang kebu go 
Hébero, dang kebu go Latin, dang kebu go Grék kogé. 

21 Gemdong ga Juib kogé ga tibé Kumu yei Pilat wa : Ddo ji pasé ddia kelma 

go Juib kogé ’eno, ama ji pasa wa: Kema lé yé wa: Ddia kelma go Juib kogé. 

22 Pilat jogu yégé wa: Ga ddageng kual go ’enung ba pasi lé. 

23 Kiddin ga asengeriyong ba bbobel Jésu ca sia go adegelé na, ké nyim 

badigé gai, ké gosinyégé duroigé poddin, ké gosin pena ca asengar goni goni, 
ké nyim badigé gai ga gumu ga basé dang cogené gusugé. 

24 Asengeriyong yé gusugé wa: Ddo na sagegeng badigé ga gumu lé dugo 

’eno, dda na sogeng garmé caigé ca na solé wanga go nyimégé ga? Ké lé 
main kainya ca ser to kual go cidab do Kumu toi kua go ba yé. Ké gosindé 
badigé gang duroigé, Ka bé woddengeleng ca badigé gang ga gumu. Kua na 
henga ga asengeriyong ba lé. 

25 Jésu ’yoi ’eré ’yoabang sia go adegelé go Jésu koi, kang temdi ’yoi, kang ga 

Kelobas tamdi Maram, dang Maram do a gulong go gumu go Magdala. 

26 Jésu sol ’yoi dang anjama goi go kederei ba ’yei dang ’eré kardo, ddi ya ’yoi 

wa: Tama, sela Kurondé kua. 

27 Kardené ddi yei anjama lé wa: Sela ’yoin kua. A duro wolé lé na, anjama lé 

gola ’yang na tai gulong. 

Maré go Jésu koi 
(Matié 27.45-56; Mark 15.33-41 ; Luk 23.44-49) 

28 Kardené, kiddin ga Jésu ba sol ca kual mam na ka ’enda na, ddi yé ca ser 

to kual go duro cidab do Kumu toi kua: Kemasu wa loang. 

29 A kiddin lé na, ddarin pena wo kené wonang kang ga tasi. Kardené ga 

asengeriyong won bergemang kang ga tasi lé, ké si bergem lé ca sia go pena 
go ké ba tei nalu, ké si Jésu kebi. 

30 Kiddin ga Jésu ba si kang ga tasi lé na, ddi yé wa: Ka ’enda, kardené ddi 

dderengé cai dugo, kibi lebu. 

Asengar jebu Jésu gasebei 

31 Ké la henga la tumu wolé go jurgum, ama ga Juib dar ca kema temaidé jo 

ca sia go adegelé duro wolé go jurgum ’eno. Cawa wolé go jurgum lé na wolé 
go gumu, ké ’enger Pilat ca kondia ddagé ca ka poié ké ga ké ba bbobelégé 
ca sia go adegelé lé gondigé, kardené ka sai nyim temaidigé. 

32 Kardené asengeriyong ’yé, ké pai kema go tumu gondi, kardené ké lang 

koné go sua lé go ké ba bbobeli ca sia go adegelé daiang Jésu main kain bu’. 

33 Ama kiddin ga ké ba ’yé gusu Jésu na, ké sol ca ddi ma ’enda, na ca ma ké 

pai gondi ’eno. 

34 Ama asengar go pena jebu gasebeiang so goi, kobipadda kebar kang kang 

bé dugo. 

35 Kema go ba yé hendé lé na, ddi sol henga langa cindi, hendé doi la cindi, 

ddi bang sol ca ddia ya hendé do cindi bu’, na ca ma keng kau ga bu cindi ca 
kual lé bu’. 

36 Henga lé la ca ser to kual go cidab do Kumu toi kua go ba yé wa: Ké go 

boié isei pena ’eno. 

37 Kual go pena go ddang a duro ddoginyé yé wa: Ka sol ddi go ké ba jebu 

gasebei. 

Ké ’embé Jésu 
(Matié 27.57-61 ; Mark 15.42-47; Luk 23.50-56) 

38 Kardené Josép go gulong go Arimaté ’enger Pilat ca ddia aié Jésu temaidé. 

(Josép la anjama go Jésu koi bu’, ama danga wasuai ca ddi la ga Juib muro.) 
Pilat ddei ca kondia aia Jésu temaidi. Kardené Josép ai Jésu temaidi lé. 

39 Kema go ké ba tei Nikodém go ba ’yé gusu Jésu kené tumu dang soindo 

na, ddi kau ’yé bu’, ddi ai suang go jamsinda go ké teiang kebu go Grék mir, 
dang tabala go ké ba teiang kebu go Grék alo, bbal woné kumbulu go bodo. 

40 Ké ca’ ai Jésu temaidi, ké temdeiang badigé ga béré ca hada do Juib togé, 

kiddin ga ka ca ’embé temai na, ké ba suang go ddowa tuna. 

41 A kiddin ga ké ba bbobel Jésu ca sia go adegelé na, yagé go pena wo kené 

’yoabang nai, a duro yagé lé na, umbung go herua wo kené go ké ba ’embu 
kema duroi ’eno dé. 

42 Wolé go jurgum go Juib kogé ji ’yoab, na ca ma ké ’embé Jésu duro 

umbung lé, cawa ddia ’yoabang nai. 

 Ja 20 

Umbung duroi ji kalin 

(Matié 28.1-8; Mark 16.1-8; Luk 24.1-12) 

1 Kara wolé go jurgum a duro wolé go tumu dang joguddu coalala na, Maram 

do Magdala ’yé ca kemgané. To sol ca ké hangu keddang a kebu umbung lé 
cong. 

2 To geré waié Simon Piér dang anjama go kederei ba ’ye Jésu. To yégé wa: 

Ké ai Jésu, ddi wo ’eno a duro umbung, ni sela kiddin ga ké toi debei kené 
’eno. 

3 Piér kang anjama go pena lé ’yé ca kemgané lé. 

4 Ké ca’ ké geré, ama anjama go pena lé geré tumu Piér, ddi ’yé waié 

kemgané lé tumu jua. 

5 Ddi ddingé dugo sol umbung duroi, ddi sol bagedang bogé dugo, ama ddi 

andong duro umbung lé ’eno. 

6 Kardené Simon sai ’erga bu’, ama kobipadda ddi andong duro umbung lé. 

Ddi sola bagedang bogé dugo mera. 

7 Ddi sol badigé ga ké ba temdégé ca Jésu dang bogé kaindegé dang temdé 

bu’. 

8 Kardené anjama go ba geré ’yé kebu umbung tumu jua lé, ddi andong 

duroiné bu’, ddi sol henga lé, ddi bu cindi. 

9 (Kual go ké ba pasi duro cidab do Kumu toi do ba yé wa: Jésu da belang 

cindi a duro ga maré na, ga anjama sela toi ’eno dé.) 

10 Kardené anjama ga sua lé jogu ’yé tagé. 

Jésu gel gusi cin Maram do Magdela 
(Matié 28.9-10; Mark 16.9-11) 

11 Maram ’eré kebu umbungang ’elé. Kiddin ga to wa ’elé na, to ddingé dugo 

ca solé umbung duroi. 

12 To sol kangiyong sua, dang badigé ga berong terec dang jomé ca kiddin ga 

ké ba debu Jésu kené. Go pena jom kuaba go a cai, koné jom kuaba go a 
gondi bu’. 

13 Kangiyong lé ’engero wa: Tama mé ’ela cawa ga? To jogu yégé wa: Ké ai 

Bagulondang wo ’eno, ’enung sela kiddin ga ké ba toi debei kené ’eno. 

14 Kiddin ga to ba yé kual lé na, to boi ca dugo, to sol Jésu dang ’eré ama to 

sela na Jésu ’eno. 

15 Jésu ’engera wa: Tama, mé ’ela cawa ga? Mé dara wang ga? To ’erem na 

kema go yagé, na ca ma to yei wa: Ji nia aiei cogeli kiddin ga ddang na, ji 
yang, ddai ’enung sai aiei. 

16 Jésu jogu ya wa: Maram. To belé cindo gusi, to yeiang kebu go Hebero wa: 

Raboni. (To do poré, Go Gelé.) 

17 Jésu ya wa: Mé cilang ’eno, cawa ’enung naia ’era gusu Ba ’eno dé, ama 

mé ’era yagé karmeng wa: ’Enung nai tol gusu Bang, ddia Baigeng bu’. 
’Enung nai tol gusu Kumu guang, ddia Kumu gogeng bu’. 

18 Kardené Maram do Magdala ’yé yogé ga anjama wa: ’Enung sol Bagulong. 

To yégé kual mam go ddi ba ya bu’. 

Jésu gel gusi cin anjama gai 
(Matié 28.16-20; Mark 16.14-18; Luk 24.36-49) 

19 Dang borndo do duro wolé lé na, ga anjama yau duro kulu go pena, ké lebu 

tumu caigé dang gurongé cawa ké la ga Juib muro. Jésu andong ’eré duroigé, 
ddi yégé wa: ’Enung logeng waigi na. 

20 Kiddin ga ddi ba yégé kual lé kain na, ddi gelgé kalndi duroigé, dang 

gasebei. Kiddin ga ké ba sol na Bagulong na, gusugé mowegé bbani ’eno. 

21 Jésu jogu yégé ddang com : ’Enung logeng waigi. Main Ba ba gigeng dang 

kain na, ’enung kau da gigenga main kain bu’. 

22 Kiddin ga ddi ba yégé kual lé kain na, ddi pi habé caigé, ddi yégé wa : Ga 

’yageng Habé ga Kumu kai. 

23 Keng nia burogu kalang isinwa dogé na, isinwa dogé lé da burogu, ama 

keng nia buraga kalang isinwa dogé ’eno na, isinwa dogé lé go burogé ’eno 
bu’. 

Jésu kang Tomas 

24 Kiddin ga Jésu ba ’erga gusugé na, anjama go pena go a duro ké ga moac 

ca sua go ké ba tei Tomas na, ddi wo ’eno a duroigé. (Gusondi toi do poré na 
Mugena.) 

25 Anjama kané yei wa: Ni sol Bagulong, ama Tomas jogu yégé wa: ’Enung 

nia sela doarang do doain toa a kalndi ’eno bua, ’enung nia si tebeneng duro 
doarang do umburong ga doain ka ’eno bua, ’enung nia si kobang duro 
doarang do a gasebei bu’ ’eno na, ’enung go bo cindi ’eno. 

26 Kardené bbal main wolé margem kain na, anjama ga Jésu kai yau a duro 

kulu go pena com, Tomas wo kenang nagé bu’, ké lebu kulu kebi caigé dang 
gurongé, ama Jésu ’erga ’eré duroigé, ddi yégé wa: ’Enung logeng waigi na. 

27 Kardené ddi yei Tomas wa: Ji siang tebenein kua, sela kalndeng, siang 

kobin gasebong. Ddo ji ’eremé sua sua ’eno. 

28 Tomas jogu yei wa: Bagulondang, dang Kumu guang. 

29 Jésu ’engeri wa: Ji bu cindi canga ca ji ba soleng dang cindin kua ga? Ké 

ga ba bu cindi basé ké ba soalang dang cindegé na, kanga gusu mowa. 

Ké pasu cidab lé kua ca kalang bu cindi ca Jésu 

30 Jésu lé gié go dono go kagelokemo tumu anjama gai com ga ké ba pasegé 

duro cidab lé kua ’eno. 

31 Ama henga kané ga ké ba pasegé kua, na ca keng bu cindi ca Jésu, ddia 

Krist Kumu Kurondi. Ca bo go cindi lé na, keng waia jomé goang cindegeng a 
gusi. 

 Ja 21 

Jésu gel gusi cin anjama ga jurgum 

1 Kardené sam, Jésu gel gusi cin anjama dang com, kiddin ga ké wo kebu 

tagu do ké ba ta Taberiat. Sela, ddi gel gusi cindegé main kain. 

2 Simon Piér kang Tomas (go ké ba tei Mugena), kang Nataniél (go Kana do 

Galali), Ka Sébedé karndi, kang anjama ga Jésu kai ga pena sua wo kenang 
nagé. 

3 Simon Piér yégé wa: ’Enung ’ya ’uré. Ké yei wa: Ni kau, ni orang nain bu’. 

Ké ’yé, ké nai duro kuburo. A duro soindo lé na, ké ’ima gusa pena ’eno. 

4 Kiddin ga teba wa andong na, Jésu ’erga ’eré kebu gung, ama ga anjama 

sela ca na kondi ’eno. 

5 Kardené Jésu ’engergé wa: Marné, keng ’yom gusa ga? Ké jogu yei wa: Ni 

’ima henga pena ’eno. 

6 Ddi yégé wa: Ga bega lau a kuburo kuabi go barua, main kain na, kenga 

’yom gusa. Ké bé lau main Jésu ba yegeng lé kain kerab. Kardené ké bbalang 
ca seré lau lé ’eno ca gusa ninwa goi. 

7 Anjama go Jésu kederei ba ’yei yei Piér wa: Na Bagulong. Kiddin ga Piér ba 

jé na Bagulong na, ddi si badigé gai gusi (cawa ddi nyiré badigé gai dugo) 
kardené ddi ba cin kang. 

8 Anjama kané lé ’yéni kebu gungang kuburo, ké sergu lau wonang gusa, ka 

suguddong dang gung ’eno, bbal main oré guaddang aru pena kain. 

9 Kiddin ga ké ba naga kebu gung na, ké sol gusa go paié dang debé ca tua 

dang wo bu’. 

10 Jésu yégé wa: Ga ’nyimgeng dang gusa go pena go keng ba ’imgai. 

11 ‘Simon Piér nai duro kuburo, ddi sergu lau lé wonang gusa go gemdong 

kebu gung. Ké ddogin gusa lé main aru pena dang to bai ca subu kain. Gusa 
lé combu main kain kua na, lau dogé lé sagang ’eno. 

12 Jésu yégé wa: Ga ’erageng dang, dda na di do. Cawa ga anjama ba sol ca 

na Bagulong na, kema pena a duroigé wo ’eno go ’engeri wa: Jia wang ga? 

13 Jésu yé gusugé, ddi ai wo, ddi bigé, ddi bigé gusa main kain bu’. 

14 Kua na Jésu gelé goi go gusi go cai subu cin anjama gai, kiddin ga ddi ba 

belang cindi a duro ga maré. 

Jésu kang Piér 

15 Kiddin ga ké ba di do ka na, Jésu ’enger Simon Piér wa : Simon, Jâ kurondi, 

kederein ’yonga nain, ddi kané ga? Ddi jogu yei wa: ’I Bagulong, ji sol ca 
kedereng ’yeinya ’yo. Jésu jogu yei wa: Ji maga gamgé gang karndigé. 

16 Kardené ddi jogu ’engeri go cai sua com: Simon, Jâ kurondi, kederein 

’yonga yo ga? Ddi jogu yei wa: ’I Bagulong, ji sol ca kedereng ’yeinya ’yo. 
Jésu jogu yei wa : Ji maga gamgé gang. 

17 Kardené ddi jogu ’engeri go cai subu com : Simon, Jâ kurondi, kederein 

’yonga ’yo ga? Piér kederei homi nain bbani ’eno ca ’enger go Jésu ba ’engeri 
cai subu wa: Kederein ’yong ga? Ddi jogu yé wa: Bagulong, ji sol henga mam, 
ji sol ca kedereng ’yeinya ’yo. Jésu jogu yei wa: Ji maga gamgé gang. 

18 ’Enung wa yoinya cindi waldong wang : Kiddin ga jiang karmai na, ji banga 

saddé bbalé goin toin, ji ’yé kiddin ga kederein ba dar oré kené, ama kiddin ga 
jia belé hal na, jia tar kalndin, kema go ddang da saddin, ka golin ’yeinyang 
kiddin ga kederein dara ’oré kené ’eno. 

19 Jésu yégé kual lé kua ca gelgé maré go Piér koi go ddi da ma, na maré go 

boi Kumu hormo. Kardené Jésu yei wa: Ji kubang. 

Jésu kang anjama go kederei ba ’yei 

20 Piér belé cindi, ddi sol anjama go Jésu kederei ba ’yeiang ’eré kardi, na ddi 

go ddengé gusi gusu Jésu kiddin ga ké ba jom kebu do, ddi ’engeri wa: 
Bagulong, na wanga go aiin gangeldin ga? 

21 Piér soli, ddi ’enger Jésu wa: Bagulong, kema lé, ka la wa dang nai ga? 

22 Jésu jogu yei wa: ’Enung nia dara ca ddi jima bera jogang guang ba kau, 

dulain ’eno, ji kubang. 

23 Kual lé aju gusu kamdi, na anjama la go maré ’eno. Ama Jésu yei Piér wa: 

Piér, ca ddia ma ’eno na, na kain ’eno, ama ddi yei wa: ’Enung nia dara ca ddi 
jima bera jogang guang ba kau, dulain ’eno. 

24 Anjama go yo kual lé na, ddia pasé kual lé bu’, na sol ca kual goi na cindi. 

Kual toi do karé 

25 Jésu lé gié go ddang combu. Ké nia pasa kual go gié goi lé koi mam na, 

’enung ’erema ca delinya mam ni go bbalé ’yo cidab do ké ba paso lé ’eno. 

Gie 

Gie 1 

Kebu go doré go ca Habé ga Kumu kai da ’erga 

1 Kermeng Tiopil, duro maktub duang do tumu na, ’enung pasu henga mam 

ga Jésu ba osum lo, dang kual go ddi ba osum gelé, 

2 bera wolé go Kumu ba aii ni dang. Kiddin ga ddi ba ji ’yoab ca oré dang na, 

pajerong gai ga gié ga ddi ba pargé na, ddi yégé kual dang dono do Habé ga 
Kumu kai togé. 

3 Kiddin ga ddi ba ma na, kardené ddi gel gusi cindegé dang cindi, dang 

henga ga hendé combu wolé combu. Ddi yégé kual ca Leu do Kumu toi. 

4 Wolé go pena kiddin ga ddi ba jomang nagé kebu do na, ddi yégé wa: 

Kandia ddo Jorsalem ’eno, ama kandia ama kebu go doré go Ba koi go 
’enung ba yegeng dang nai tumu. 

5 Cawa Jâ desé kalang to kang, ama wolé jia bbani, kiddin ga Kumu da 

desegeng danga Habé gai ga arin carara. 

Jésu nai tol dang ni 

6 Ké ga ba yau dang Jésu na, ké ’engeri wa: Bagulong, ji ca jogang Leu ca 

bogé ga Israél cakcak kua ga? 

7 Ddi yégé wa : Na caigeng ca solé saman dang kiddin ga Ba ba sigé dang 

dono ’eno. 

8 Ama kiddin ga Habé ga Kumu kai da gesingu caigeng na, keng da wai dono, 

keng da yé hendé duang a Jorsalem, dang Judé mam, dang Samari bera 
delinya toa do karé gula. 

9 Kiddin ga Jésu ba yégé kual lé na, Kumu aii dang ni. Kiddin ga ké wa solé 

dé na, meddalin ’yei kaii a cindegé cong. 

10 Kiddin ga ké wa dingé dang a kiddin ga ddi wa oré kené na, kalang sua 

’erga cindegé dang badigé ga burong. 

11 Ké yégé wa: Keng kalang ga Galali, keng ’eré ca dingé dang kainya cawa 

ga? Jésu lé kua go Kumu ba aii a duroigeng toli dang kua na, ddia jiga main 
keng ba soliang oré goi dang kain kua rés bu’. 

Ké par kema baima Judas 

12 Pajerong ga gié lé sai a ca kubung goang taber boi caigé jogu Jorsalem. 

Kubung lé kang Jorsalem duroiga ’yoab bbal oré main guaddang dubu pena. 

13 Kiddin ga ké ba andong Jorsalem na, ké nai duro kulu go porio dang, na 

kiddin ga ké ba jomdé kené. Piér, dang Jâ, dang Jak, dang André, dang, Pilip, 

dang Tomas, dang Bartélemy, dang Matié, dang Jak go Alpé kurondi, dang 
Simon go Sélot, dang Judas go Jak kurondi. 

14 Ké mam gom olé waindo waindo, kang kandu ga pena dang Maram do 

Jésu ’yoi, kang karmei bu’. 

15 Duro wolé lé kalang ga bu cindi yau, ké main aru dang to sua kain, Piér sai 

’eré duroigé, ddi yégé wa: 

16 Kermeng, kual go Habé ga Kumu kai ba yei kebu Dabid a duro cidab do 

Kumu toi, ca kual go Judas go ba gol kalang ca ’yomé Jésu na, na gad kual lé 
ser toiné. 

17 Tumu ké gesia duroina, ddi wai gié goi a duro gié guana lé bu’. 

18 (Kema lé kel yagé dang laré go ddi ba waii ca gié goi go isini, ddi aserong 

dugo dang cai a duro yagé lé, ddi andong tung, kederei ga karang bé dong 
sein. 

19 Kalang ga Jorsalem mam, ké sol henga ga ba lé, ké té yagé lé dang kebu 

gogé Hakeldama, to do poré, na yagé go kebar.) 

20 Cawa ké pasu a duro cidab do kera wa: Dda gulong goi ja bodo, Ddo kema 

pena jomé kené ’eno. Ké pasu com wa: Dda kema go ddang ’ya gié goi. 

21 Na gad keng par kema a duro ké ga ba ’yang nana tumu, a duro wolé mam 

go Bagulong Jésu ba dal kiddin dang nana. 

22 Din dang kiddin ga Jâ ba disei to kang, bera wolé go ké ba aii duroina ’yang 

nai dang ni, na gad kema pena a duroigé jom dang nana, ca yo hendé do belé 
goi goang cindi a duro ga maré. 

23 Ké par kalang sua, na Josép go ké ba tei Barsabas, ké di tembaldi Justus, 

kang Matias. 

24 Kardené ké mam ol, ké yé wa: Ai Bagulong ji go solé kalang ddaindigé 

mam, kalang ga sua lé kua na, ji gelni kema go ji ba pari a duroigé. 

25 Ca ddi belu paja go gié baima Judas, na ddi go ba ddani ca oré kiddin gai. 

26 Ké bé woddengeleng, to ba ca Matias, ké gesi duro pajerong ga gié ga 

moac ca pena. 

 Gie 2 

Habé ga Kumu kai orang gogé 

1 Kiddin ga wolé go Péntékot ba bbal na, kalang ga bo cindi mam danga yaué 

kiddin ga pena lé dé. 

2 Kobegépadda ké jé nô main kal go osi kain, yaga a dang ’erga won kulu go 

ké ba jom kené lé. 

3 Ké sol henga bosindé jom ca kema goni goni a duroigé main tua do belelem 

kain. 

4 Ké won dang Habé ga Kumu kai mam, ké osum yo kual dang kebu go ddang 

go Habé ba gelgé yo. 

5 Juib ga pena ga meré Kumu ga ba saga a ca gesong ga delinya mam jom 

wo Jorsalem. 

6 Kiddin ga ké ba jé nô lé na, kalang combu yau, ké sol kagelokemo, cawa 

kema goni goni jé ca ké wa yo kual danga kebu goi. 

7 Ké piong muro ked ked, ké sol kagelokemo, ké yé wa: Sela, kalang ga wa yo 

kual lé kua na, nia ga Galali mam ’eno ga? 

8 Kema goni goni a duroina wa jo kualang kebu goi go wo kainya mena ga? 

9 Kalang ga pena a duroina na, ké saga ca gesong ga Parté, dang Médé, 

dang Elam, dang kalang ga Mésopotami, dang Judé, dang Kapados, dang 
Pont, dang Asi. 

10 Dang Prigi, dang Pampili, dang Ejibté, dang gesong ga Libi ’yoab dang 

Serén. Ga pena saga a Rom bu’. 

11 Ga Juib dang ké ga ba belé gusugé Juib, dang kalang ga Krét, dang ga 

Arab, na mam jé ké wa yo kual dang kebu guana, go gié go gumu go Kumu 
koi. 

12 Ké mam sol kagelokemo, ké ’eridé, ké ’enger gusugé wa: Kual lé toia mena 

ga? 

13 Ga pena lé kalang ga bo cindi lé bbojo. Ké yé wa: Céré koiegé. 

Piér dorgé kalang combu kual 

14 Kardené Piér kang pajerong ga gié ga moac ca pena sai ’eré dang. Piér soi 

dang osu, ddi yégé kalang ga yaué combu wa: Keng ga Juib dang kalang ga 
jomé Jorsalem mam, ga jageng kual go ’enung wa yogeng dang nai ddara. 

15 Kalang lé kua kuia dang céré main keng wa ’eremang caigé kain ’eno, cawa 

na habenya go bandu dé. 

16 Ama cakcak kua sera to kual go cogelé kebu go Kumu koi Joël ba yei. 

17 Kumu yé wa: Duro wolé toi do karé na, henga da lé main kain. ’Enung da 

bé Habé gang ca kalang mam, Karndegeng ga bainyong dang karndegeng ga 
kandu, Ka cogel kebu go Kumu koi, Marné ka sol henga ga ddain da ser 
toiné, Kalang gageng ga hadeldong na, soné da légé. 

18 Cindi a duro wolé lé na, ’enunga bé Habé gang, Ca kang ga gié, bainyong 

dang kandu, Ka cogel kebu go Kumu koi. 

19 ’Enung da gel henga ga kagelokemo a dang, Dang gié go dono go 

kagelokemo dugo ca gesong kua. Kebar, dang tua, dang meddalin do gesa toi 
da lé. 

20 Tumo wolé go Bagulong koi go da ’erga na, Teba da belé delem bua, 

Kederé da belé yilé main kebar kain bu’, Wolé lé na, na wolé go gumu go 
hormo bbani ’eno. 

21 Duro wolé lé na, kema goni goni goa té Bagulong gusondi na, ddia minyé. 

22 Keng ga Israél, ga jageng kual go ’enung wa yogeng, Jésu go Nasarat, ddia 

kema go Kumu ba gel hendé doi waldong wang, ca gié goi go dono go 
kagelokemo go ddi ba lei, dang henga ga gelé ga ddi ba gelgé a duroigeng 
main keng gang ba solang kain. 

23 Kema lé go keng ba yomé go kalang ga isindong ba bbobeli ca sia go 

adegelé ca deddei na, na Kumu banga nyané kual lé ca henga ga kederei ba 
dargé tumu din. 

24 Ama Kumu beliang cindi a duro ga maré, ddi pori a duro gelé go cin go 

maré koi, cawa maré bbal ca narei dang dono doi ’eno. 

25 Cawa Dabid yé kual goi, ddi yé wa: ’Enung sol Bagulong tumang waindo 

waindo, Cawa ddi wo ca kuabang go barua, Ca ’enunga yoré ’eno. 

26 Na ca ma ddaindunga béré hér bua, ’Enung yé kualang gusu mowa bu’, 

Gusunga todero, kau ’enung jom danga tugoié, 

27 Cawa jia ddé keudung duro ligiam ’eno, Ji go ddo koin go arin carara osinyé 

’eno. 

28 Ji gelung giyong go oré jomang cindung. Gusung da mowung nain ca jianga 

nang. 

29 Karmeng, ddang yegeng kual go moindena Dabid koi waldong wang: Ddi 

ma, ké ’embei, kemgané gai wo kené duroina bera labegé. 

30 Ddia go cogelé kebu go Kumu koi, Kumu bbesé gusi, ddi dori kebu ca ddia 

da ai kema pena a to moin goi belei kelma main ddi bang kain. 

31 Dabid sol henga ga ddain da lé, na ca ma ddi yé kual go belé go Krist koi 

goang cindi a duro ga maré. Ddi yé wa: Ké go ddoi ligiam ’eno, Gusi go 
osinyé ’eno bering. 

32 Kumu bela Jésu lé a duro ga maré kua, ni mam na ga yo hendé doi. 

33 Ké aii dang a Kumu kobi go barua, Ba bi Habé gai ga arin carara main ddi 

ba dori kebu caigé lé, ddi sai begagé caini, kua na henga ga keng wa 
solegang cindegeng bua, keng wa jogang semaigeng cakcak kua bu’. 

34 Cawa Dabid bang naia dang ni ’eno, ama ddi yé wa: Bagulong yei 

Bagulondang wa: Ji jima ca kuabang go barua, 

35 Bera ’enung da jogu kalang gain ga tebena main bendem go candé gondin 

kain. 

36 Dda ga Israél mam sela carara, na Jésu lé go keng ba bbobeli ca sia go 

adegelé ma, Kumu beleia ddi Bagulong dang Krist. 

37 Kiddin ga ké ba jé kual lé main kain na, ddaindigé algé. Ké ’enger Piér kang 

pajerong ga gié kané: Karmeni nia la mena ga? 

38 Piér jogu yégé wa: Ga begageng kebegeng, kema goni goni kau, dda ké 

disi to kang dang Jésu Krist gusondi ca ké buraga isinwa dogeng, kardené 
Kumu da begeng Habé gai ga arin carara kalin. 

39 Cawa kebu go doré go Kumu koi, na caigeng dang karndegeng bua, dang 

ké mam ga ba jom suguddong has ga Bagulondena Kumu da tégé bu’. 

40 Piér yégé kual go ddang combu, ddi géjegé, ddi yégé wa: Ga minyu 

gusugeng a duro kalang ga ba kaiyong lé kua. 

41 Kalang combu a duroigé ga ba ’yé kual go Piér koi na, ké desegé to kang. A 

duro wolé lé na, kalang ga bu cindi bé cainé main dubu subu kain. 

42 Ké gom gelé go pajerong ga gié kogé geddang bua, ké lé dandang dang 

gusugé, dang bodelé go wo bua, dang olé bu’. 

Kalang ga bo cindi jomé gogé 

43 Ca gié go dono go kagelokemo, dang henga ga gelé combu ga pajerong ga 

gié ba léga na, kema goni goni kau muro lei. 

44 Ga bo cindi mam ké yau pena bua, ké dai henga gagé mam pena bu’. 

45 Ké keldé yagé gogé dang henga gagé ga kobegé cong, ké gosindégé 

duroigé mam, kema goni goni kau wai bbal ca nyagé doi. 

46 Ké gom yaué waindo waindo duro kulu go yaué go Kumu koi bua, ké didé 

do ta gusugé gulong dang gusu mowa bua, dang ddainya pena bu’. 

47 Ké debain Kumu bua, kalang mam kederégé ’yégé bua, Bagulong bégé 

kalang ga wai minyé caigé waindo waindo bu’. 

 Gie 3 

Piér bi kema go midili labia 

1 Dang teba ca do borndo na, Piér kang Jâ ’yé ca oré duro kulu go yaué go 

Kumu koi. 

2 ’Yoabang kulu go yaué go Kumu koi go ké ba té tumu doi walia na, ké wai 

kema pena go ké ba woi gondi rorogdo. Ké aii sideia kené waindo waindo, ca 
kondia ula laré a kuaba kalang ga wa andong duro kulu go yaué go Kumu koi. 

3 Ddi sol Piér kang Jâ wa oré andong duro kulu lé, ddi olgé henga. 

4 Piér kang Jâ si cindegé cai soli ddér, Piér yei wa: Selani. 

5 Kema lé kua solgé ddér, ddi ’erem ca kandia da bi henga. 

6 Ama Piér yei wa: Laré go doarna kang luguinya wo ’eno kuabang, ama 

henga ga ’enungang nagé na, ’enung ca boin, dang gusong go Jésu Krist go 
Nasarat koi, ji sa dang, ’ra. 

7 Kardené ddi ’yom kobi go barua, ddi saii dang, kobipadda gondi duroigé 

dang togaldi wai dono. 

8 Ddi nyinger dang, ddi osum oré, ddi andong duro kulu go yaué go Kumu koi 

dang pajerong ga gié lé, ddi ’yé, ddi nyinger, ddi debain Kumu. 

9 Kalang ga yaué mam soliang oré, ddi wa debainyé Kumu. 

10 Kiddin ga ké ba soli na, ké sol ca na kandi go kema go jomdé kebu kulu go 

yaué go Kumu koi, go ké ba té tumu doi walia lé na, ké lé muro, Ké sol 
kagelokemo ca henga ga ba lang nai. 

Piér dor kual duro kulu go yaué go Kumu koi 

11 Kiddin ga kema lé ba ’yé to Piér kang Jâ kemberam kemberam na, kalang 

gergu gusugé to dabang do ké ba ta na dabang do Salomon toi. Ké sol 
kagelokemo bbani ’eno. 

12 Kiddin ga Piér ba sol kain na, ddi yégé wa: Keng ga Israél, keng sol 

kagelokemo ca kema go ba wai labia lé kainya cawa ga? Keng wa soleni 
main nia boi kema lé dono do oré dang macaini basé Kumu kainya cawa ga? 

13 Kumu go Abraham koi, go Isak koi, dang go Jakob koi, na Kumu go 

moinderana kogé, ddi bi koi go gié Jésu hormo, ddi go keng ba bi kuaba 
kalang ga ddo ca. Kiddin ga Pilat ba dar ca bogoi dang kau na, keng kain 
cong. 

14 Ama keng kain ddi go arin carara go geddang cong, keng ol Pilat ca kondia 

begagenga kema go deddé temai dang. 

15 Keng deddu Bagulong go bogé kalang jomé goang cindegé, ama Kumu 

belei dang cindi a duro ga maré, nia ga yo hendé doi. 

16 Kema lé kua go keng wa soloi, ddi ba wai dono do oré, na ca dono do Jésu 

gusondi toi bua, dang bo go cindi ca gusondi lé bu’. Na ca bo cindi ca Jésu 
ma, ddi waiang labia lé kua main keng ba soliang kua kain. 

17 Karmeng, cakcak kua ’enung sol ca keng dang gemdong gageng lé main 

kain, ca keng selai ca kondia Jésu ’eno. 

18 Ama kual lé sera to kual go Kumu koi go ba yei kebu kalang gai ga cogelé 

kebu goi tumu din wa: Krist goi na de gel cin. 

19 Na ca ma, ga bega kebegeng, keng jigageng gusu Kumu ca ké gurdu 

isinwa dogeng. 

20 Kardené Bagulong da begeng kiddin ga bogé gelalé bua, ddia gigegeng 

Krist, ddi go ddi ba pari tumu din caigeng, to do poré na Jésu. 

21 Ama cakcak kua na gad Jésu Krist jom dang ni, bera orang saman do belé 

henga mam herua, main Kumu ba yoang kai ga arin carara ga cogelé kebu 
goi tumu din kain. 

22 Mois yé wa: Bagulong Kumu gogeng da gigegeng go cogelé kebu goi go 

pena a duro karmegeng main nang kain, kual goni goni mam ga ddia yogeng 
na, ga jai. 

23 Kema goni goni goa ja go cogelé kebu go Kumu koi lé kua kual goi ’eno na, 

ka taii a duro kalang ga Kumu kai cong bua, ka basi cong bu’. 

24 Ké ga cogelé kebu go Kumu koi dang a gusu Samuél din, dang ké mam ga 

ba sai kardi kau, ké yé kual go wolé lé koi main kain bu’. 

25 Kebu go doré go Kumu ba dori a kebu ga cogelé kebu goi, na caigeng. 

Keng wo duro kebu go doré go Kumu ba dori moinderengeng, kiddin ga ddi 
ba yei Abraham wa: A to moin goi na, ’enunga si busu ca to moin mam ga a 
duro delinya. 

26 Kumu gigu koi go gié gusugeng tumu jua ca, kondia si busu caigeng mam 

bua, ca kenga dda gié gogeng go isini cong bu’. 

 Gie 4 

Piér kang Jâ ’eré tumu kalang ga bedang 

1 Kiddin ga Piér kang Jâ wa yogé kalang kual dé na, ga tibé Kumu, dang 

kalang ga magé kulu go yaué go Kumu koi gumu gogé, dang ga Sadusié 
’erga. 

2 Kederégé homdégé bbani ’eno ca pajerong ga gié sua lé, cawa ké wa gelé 

kalang, ké yégé wa: Jésu belang cindi a duro ga maré, main kain na, kalang 
mam da belang cindegé a duro ga maré. 

3 Ké nyimgé bégé duro gerngang bera waindo, cawa teba ka. 

4 Ga pena combu a duro kalang ga ba jé kual lé na, ké bu cindi. Kalang ga ba 

bo cindi mam na, ké ddogin bainyong bbal main dubu bai kain. 

5 Waindo gemdong ga Juib kagé, dang gemdong ga bedang, dang kalang ga 

gelé so go Kumu koi, ké yau a Jorsalem. 

6 Gemdong ga tibé Kumu gumu gogé Anan, dang Kaip, dang Jâ, dang 

Alésandré, dang gemdong ga tibé Kumu gumu gogé lé karmei ga to moin yau 
dang nagé bu’. 

7 Ké gol pajerong ga gié ’yang nagé tumoigé, ké ’engergé wa: Keng bi kema 

lé labia danga dono do wang gusondi ga? 

8 Piér won dang Habé ga Kumu kai, ddi yégé wa: Gemdong ga kalang kagé, 

dang gemdong ga bedang. 

9 Keng wa ’engeré toini labega ca gié go ddari go ni ba lang kema go gondi 

rorogdo lé kua, dang labia do ddi ba wai. 

10 Na gad keng dang kalang ga Israél mam sela ddara, kema lé wa ’eré 

tumoigeng kua, ddi wai labia danga dono do Jésu Krist go Nasarat gusondi, 
ddi go keng ba bbobelé ca sia go adegelé go Kumu ba belei dang cindi a duro 
ga maré. 

11 Cidab do Kumu toi yé kual go Jésu lé koi waldong wang: Ddia keddang go 

keng ga gaddé ba debi cong, Ddia belé keddang go osi go ddo wal. 

12 Minyé na gusi mera, cawa kema go ddang a duro delinya mam, go Kumu 

ba bi gusong bbal ca minyana main nai kain na, wo ’eno. 

13 Kalang ga bedang lé sol kagelokemo, cawa Piér kang Jâ ’eré tumoigé kalin 

basé muro, ké sol ca kandia kalang ga kalin ga basé solé maktub, ké sol ca 
kandia dal kiddin tumu kang ga Jésu. 

14 Ama ké sol kema go ba wai labia lé dang ’eré kang ga nagé bu’, ké wai kual 

go jogé yogé ddang ’eno. 

15 Ké yégé kandia andong dong a duro bedang, ké ji ca nyané kual duro 

gusugé. 

16 Ké yé gusugé wa: Na lageng kalang la mena ga? Kalang ga Jorsalem 

mam, ké sol gié go dono go kagelokemo go ké ba lei, na bbal ca naregé ’eno. 

17 Ca kual lé ajé tumu tumu ’eno na, dda na bberajégé ca ddo ké yo kualang 

Jésu lé gusondi ’eno. 

18 Ké tegagé, ké yégé dang dono ddo kandia yo kual, kau gelé kalang dang 

Jésu gusondi com ’eno. 

19 Ama Piér kang Jâ jogu yégé wa : Keng wala kual lé duroia keng gang, na 

geddang a tumu Kumu ca ni ja kual gogeng dda go Kumu koi ga? 

20 Ama niang dono do kainyé yo kual ca henga ga ni ba solgé, dang kual go ni 

ba jei bu’ ’eno. 

21 Gemdong ga bedang lé bberajégé ddang com. Ké wa kual pena go 

’yomegé ’eno, ké begé dang cawa kalang mam wa debainyé Kumu ca gié go 
ké ba lei. 

22 Cawa kema lé go ké ba lé gié go dono go kagelokemo go ba bi labia lé na, 

ddegelei ddi to poddin. 

Kalang ga bo cindi olé gogé 

23 Kiddin ga ké ba bé Piér kang Jâ dang na, ké ’yé gusu karmegé, ké yégé 

kual go gemdong ga tibé Kumu dang gemdong ga bedang ba yegang nai. 

24 Kiddin ga kalang ga bu cindi ba jé kual lé na, ké yau pena ol Kumu ca kual 

lé, ké yé wa : Bagulong, jia lo dang, dang gesong, dang kurai go gumu go 
ddoago, dang henga ga duroigé mam. 

25 Jia yo kual lé kua a gusu Habé ga Kumu koi kebu koin go gié moindini 

Dabid, ji yé wa: Kalang ga toigé ddang suaga dang mainyé kainya cawa ga? 
Kalang nyan kual go kembei kalin yag, na cawa ga? 

26 Kermeleng ga delinya ka nyan gusugé ca worinyé kembel, Ké dai gusugé 

pena tebena dang Bagulong bua, tebena dang Krist goi bu’; 

27 Cawa na cindi, Hérod dang Pons Pilat dai pena duro gulong go gumu lé, 

kang ga kergé, dang to moin go Israél, ké sai tebena dang koin go gié go arin 
carara Jésu Krist go ji ba pari. 

28 Henga ga ké ba légé lé kua mam, na henga ga kederein ba dar ca kandia 

lagé main kain dang dono doin. Na henga ga ji ba nyangé tumu din. 

29 Bagulong ji sela ké wa nareni cakcak kua, ji bigé kain ga gié dono do yo 

kual goin basé muro. 

30 Ji tara kobin ca bogé kalang labia, dang henga ga gelé dang gié go dono go 

kagelokemo, ji lagé ca koin go gié go arin carara Jésu gusondi. 

31 Kiddin ga ké ba ol ka na, kiddin ga ké ba yau kené lé gigié. Ké mam won 

dang Habé ga Kumu kai. Ké yé kual go Kumu koi basé muro. 

Ga bo cindi gosin henga gagé duro gusugé 

32 Kalang ga bo cindi dang ddainya pena bua, dang ’eremé pena bu’. Kema 

goni goni a duroigé go yo wa : Henga gai na kai macai na, wo ’eno, ama ké 
dai henga gagé mam pena. 

33 Pajerong ga gié yé hendé dogé ca belé go Bagulong Jésu koi goang cindi a 

duro ga maré dang dono combu. Kumu si busu do nain caigé mam. 

34 Kema pena a duroigé wiu dang henga ’eno, cawa ké ga dang yagé, kau 

gulong, ké kelgé cong, ké ’yang laré go henga gagé ga ké ba kelgé cong lé. 

35 Ké bigé pajerong ga gié, kardené ké gosin kema goni goni bbalé ca nyagé 

goi. 

36 Josép go a to moin go Lébi koi go ké ba woi a ca gesong ga Sipré, na ddi 

go pajerong ga gié ba di tembaldi Barnabas. (Gusondi to do poré na kema go 
jalé ddainya.) 

37 Ddi kel yagé goi cong, ddi bigé pajerong ga gié laré lé. 

 Gie 5 

Ananias kang Sapira 

1 Ama kema go pena go ké ba tei Ananias kang tamdi Sapira, ké kel yagé 

gogé cong. 

2 Ama ddi cor laré go pena cong ca gusi, tamdi kau sol bu’, kardené ddi ’yang 

laré toi do jo ’yé bogé pajerong ga gié. 

3 Kardené Piér yei wa : Ananias Sidan won ddaindin ca ddoin ji yagé Habé ga 

Kumu kual go poi kainya cawa ga? Yagé goin go ji ba keli lé, ji cor laré goi 
kobi pena conga cawa ga? 

4 Kiddin ga ji ba kel yagé lé cong ’eno dé na, ddia koin, kardené go ji ba keli 

cong kau, laré la koin ’eno ga? Ji ’erem kual lé duro ddaindin main kainya 
cawa ga? Ji yéga kalang kual go poi ’eno, ama ji yeia Kumu. 

5 Kiddin ga Ananias ba jé kual lé main kain na, ddi aserong dugo, ddi ma, 

kalang ga ba jé kual lé mam na, ké lé muro bbani ’eno. 

6 Karang ga marné sai dang, ké temdé temaidi dang badigé, kardené ké aii 

’yé ’embei. 

7 Kardené sam na, Ananias tamdi ’yé andong caigé, ama to sela henga ga ba 

lé tuma ’eno. 

8 Piér ’engero wa: Mé yang dé, keng kel yagé gogé lé laré goia main kain ga? 

To yei wa : ’I, na main kain. 

9 Kardené Piér ya wa : Kengang kuderé dai kebegeng pena ca gesaué Habé 

ga Bagulong kai kainya cawa ga? Sela, ké ga ba ’embé kuderé caga woi kebu 
kulu kau, mé kau ka aié main kain bu’. 

10 Kobipada to aserong tumu paja go gié lé, to ma. Marné lé andong waio 

dang maré dugo, ké aio ’yang na ’emba dur kudera bu’. 

11 Kalang ga yaué mam dang ké ga ba jé kual lé na, ké lé muro bbani ’eno. 

Ké lé gié go dono go kagelokemo combu 

12 Pajerong ga gié lé henga ga gelé dang gié go dono go kagelokemo combu 

duro kalang. Kalang ga bu cindi mam yau to dabang do Salomon toi waindo 
waindo. 

13 Kalang pedegé bbani ’eno, ama kalang ga ddang lé muro, ké ’era yanang 

nagé ’eno. 

14 Kalang ga yaué combu, bainyong dang kandu bu cindi ca Bagulong, ké bé 

cainé waindo waindo. 

15 Ké nyim kalang ga hoamya bégé tibin giyong, ké bégé ca gasulong bua, 

dang kuioyong bu’, ca kiddin ga Piér na ca halé na, tenddi na hala ca ga pena 
a duroigé. 

16 Kalang ga yaué combu sai a duro gulong go gemdong go ba luré Jorsalem, 

ké nyim kalang ga hoamya dang kalang ga habé ga isini wa gelegé cindegé, 
ké wai labia mam. 

Pajerong ga gié wai gelé go cin 

17 Kardené gemdong ga tibé Kumu gumu gogé, kang kalang gai, to do poré 

na kalang ga Sadusié kagé, ké lé pajerong ga gié ddéngi nain. Ké nyan kual 
ca so tebenang nagé. 

18 Ké nyim pajerong ga gié, ké bégé duro gerngang do kalang ga combi togé. 

19 Ama dang soindo kangito go Bagulong koi hangu kulu go gerngang kebi. 

Ddi andega pajerong ga gié lé dong, ddi yégé wa: 

20 ’Erageng, keng ’eré duro kulu go yaué go Kumu koi, keng dorgé kalang Nô 

do Ddari do cin ga herua mam. 

21 Pajerong ga gié jé kual gogé lé, ké andong duro kulu go yaué go Kumu koi 

dang joguddu coalala, ké osum gelé kalang. Ama gemdong ga tibé Kumu 
gumu gogé, dang ké ba jomang nai, ké té gemdong ga Juib kagé ca kandia 
’era tegang pajerong ga gié lé a duro gerngang. 

22 Ama kiddin ga kalang ga magé kiddin ba ’yé duro kulu go gerngang na, ké 

waiagé kené ’eno. Ké jogu ’yé yogé gemdong ga bedang kual lé. 

23 Ké yé wa : Ni wai kulu go gerngang kebi dang lebé. Kalang ga magé kulu 

kebi dang ’erdé, ama kiddin ga ni ba hangu na, ni waia kema pena duroiné 
’eno. 

24 Kiddin ga gumu go magé kulu go yaué go Kumu koi, dang gemdong ga tibé 

Kumu ba jé kual lé na, ké ’eridé, ké ’enger gusugé, ama ké sela kual lé toi 
’eno. 

25 Kardené kema go pena ’yé gusugé, ddi yégé wa: Sela, kalang ga keng ba 

bégé duro gerngang lé, ké ’eré wiga duro kulu go yaué go Kumu koi. Ké wa 
gelé kalang. 

26 Gumu go magé kulu go yaué go Kumu koi kang kalang gai ’yé golang 

pajerong ga gié lé, ama ké lagé henga ga isini ’eno, cawa ké la muro ca 
kalang na da worinyigé dang keddang. 

27 Kiddin ga ké ba ’ergang nagé na, ké sigé ’eré tumu ga beddang. Gemdong 

ga tibé Kumu gumu gogé ’engergé. 

28 Ddi yégé wa: Ni kené yegeng wa: Ddo keng gelé kalang dang kema lé 

gusondi ’eno. Keng gel kual lé duro gulong go gumu go Jorsalem kain mam, 
na cawa ga? Keng wa daré ca kema lé kebardia ja caini ga ? 

29 Piér kang pajerong lé jogu yégé wa : Na golgo ni ’yé Kumu kebi ddi go 

kalang kogé. 

30 Kumu go moinderana kogé belé Jésu dang cindi a duro ga maré, na ddi go 

keng ba bbobelé ca sia go adegelé deddi. 

31 Kumu aii, ddi, si ca kobi go barua ca ddi jima Kelma bua, dang go Minyé 

bu’, ca dda ga Israél bega kebegé ca ké wa burogé go isinwa dogé bu’. 

32 Nia kalang ga yo hendé do henga lé kua togé, dang Habé ga Kumu kai ga 

ddi ba bigé ké ga jo kibi bu’. 

33 Kiddin ga kalang ga bedang ba jé kual lé kain na, ddaindigé solgé, ké dar 

ca ka deddé pajerong ga gié lé. 

34 Ama Parisié go pena go ké ba tei Gamaliél, ddia go gelé so go Kumu koi, 

kalang mam bi hormo, ddi sai ’eré dang tumu kalang ga bedang. Ddi yégé 
kandia gula pajerong ga gié lé dong sam dé. 

35 Kardené ddi yégé wa: Keng ga Israél, ga lageng angal dang henga ga keng 

wa daré ca lo dang kalang lé kua. 

36 Cawa tumu na, Teudas sai dang, ddi belé gusi main ddia kema go gumu 

kain, kalang go koboi bal main aru poddin kain, ama ké deddi. Kalang mam 
ga ba koboi na, ké ddasindé ddein ddein, kema pena ja ’eno. 

37 Kardené Judas go Galali sai dang a duro wolé go pasé kalang gusondigé, 

kalang combu ’yé toi, ama ké deddi, kalang ga koboi mam, ké ddasindé bu’. 

38 Cakcak kua na, ’enung wa yogeng : Ga lo kalang lé kua henga pena ’eno. 

Ga ddagé ’era, cawa gié gogé lé dang kual gogé lé kua nia saga a gusu 
kalang na, da tunyong kalin. 

39 Ama nia saga a gusu Kumu cindi na, keng bbal ca toinyei ’eno. Ga lageng 

angal, ddo keng worinyé kembul danga Kumu ’eno. Gemdong ga bedang 
mam ’yé Gamaliél kual goi. 

40 Ké jogu té pajerong ga gié gusugé, ké tégé dang belau, ké sigé kandia yo 

kual dang Jésu gusondi com ’eno, kardené ké ddégé ’yé. 

41 Pajerong ga gié andong dong a tumu ga bedang lé. Gusugé mowegé cawa 

Kumu na solgé ca ka bbal ca wo gelé go cin ca Jésu gusondi. 

42 Duro kulu go yaué go Kumu koi dang tagé gulong na, ké wada ’eno, ké wa 

gelé dang doré Nô do Ddari do Jésu toi waindo waindo kondia Krist. 

 Gie 6 

Ké par kalang jurgum ca jégené pajerong ga gié 

1 A duro wolé lé na, ga anjama belé combu, ga Juib ga ba yé kebu go Grék 

osum lo sudené ca Juib ga gulong, ca kandia gosin wamberong gagé do 
waindo waindo ’eno. 

2 Pajerong ga moac ca sua lé yau, ké tega anjama ga combi, ké yégé wa : Ca 

ni ddo kual go Kumu koi dori goi cong ca lo gié go gosinyé do na, na geddang 
’eno. 

3 Karmeni, na ca ma ga parageng kalang jurgum a duroigeng ga kalang wa 

pedegé, ga ba wonang Habé ga Kumu kai dang narua bu’, dda na bogé gié 
lé. 

4 Main kain na, na bbal ca gomogeng olé dang gelé kual go Kumu koi waindo 

waindo. 

5 Kalang ga yaué lé mam na, kual lé mowegé bbani ’eno. Ké par Etién, ddia 

kema go bu cindi nain bua, ddi wonang Habé ga Kumu kai bu’, dang Pilip, 
dang Prokor, dang Nikanor, dang Timon, dang Parménas, dang Nikolas go 
Antiog go ba belé gusi Juib. 

6 Ké ’yang nagé tumu pajerong ga gié, ké ol, ké si kobegé caigé. 

7 Kual go Kumu koi aju tumu tumu. Anjama belé combu a Jorsalem. Ga tibé 

Kumu combu bo cindi ca kual lé bu’. 

Ké ’yom Etién 

8 Kumu si busu ca Etién, ddi wai dono nain, ddi lé gié go dono go kagelokemo 

dang henga ga gelé a duro kalang. 

9 Kardené kalang ga pena sai tebenang Etién, na ga pena ga a duro kulu go 

yaué go Juib kogé go ké ba té kalang gai guiong ga talagai, ka ga Juib ga 
Serén dang ga Alésandré, dang Juib ga pena ga Silisi, dang ga a ca gesong 
ga Asi, ké osum mainyé kualang Etién. 

10 Ama kang dono do kagejé kual dang nai ’eno, cawa ddi yé kual dang narua 

do Habé ba bi. 

11 Ké bigé kalang ga pena laré ca kandia ya wa : Ni jé kema lé yé kual go isini 

ca Mois kang Kumu. 

12 Ké si kalang ségeldé dang kalang ga gemdong, dang kalang ga gelé so go 

Kumu koi, ké ’yé gusu Etién, ké ’yang nai tumu gemdong ga bedang. 

13 Ké gol kalang ga yo hendé do poi cai bu’, ké yé wa: Kema lé kua ya kual go 

isini waindo waindo ca kulu guana go yaué go arin carara bua, ca so go Mois 
koi bu’. 

14 Ni jé ddi yé wa: Jésu go Nasarat da dosu kulu go yaué go Kumu koi dugo 

bua, ddia kelangu hada do Mois ba senang na bu’. 

15 Ké mam ga ba jom duro bedang na, ké dingé Etién cindi, ké sol tumoi piong 

main kangito toi kain. 

 Gie 7 

Etién kual goi go doré 

1 Gemdong ga tibé Kumu gumu gogé ’enger Etién wa: Kual la cindi ga? 

2 Etién jogu yégé wa: Karmeng dang baindereng, ga jageng kual guang, 

Kumu go hormo boi moindena Abraham cindi kiddin ga ddi wo a Mésopotami, 
main ddi jima a ca gesong ga Haran ’eno dé. 

3 Ddi yei wa : Ji dda gesong gain dang kalndin, ji ’era ca gesong ga ’enung da 

gelin. 

4 Kardené Abraham ddé gesong ga Kaldé, ddi ’yé jomé ca gesong ga Haran. 

Abraham bai ma, kardené Kumu sagang nai a Haran ’ergang nai ca gesong 
ga keng ba jom kené cakcak kua. 

5 Kumu bi gesong kené bbalé walwa tebai dura pena ’eno, ama Kumu dori 

kebu ca ddia da bi gesong lé kang ga moinderei ga a kardi. Ama a kiddin lé 
na, Abraham wa kié ’eno dé. 

6 Kua, na kual go Kumu ba yei waldong wang, moinderei da jom ca gesong ga 

ddang. Ka belegé guiong a kené, ka gelegé cindegé ddegelé aru poddin. 

7 Kumu yé wa: ’Enung da kaidé kual ca kalang ga ba légé gianduai lé. 

Kardené ka durong dong, ka melawung a kiddin lé kua. 

8 Kardené Kumu dori Abraham kebu. Hendé do ca kebu go doré lé na, na 

walé go mandeli gua. Abraham wo Isak, wolé margem ddi wali mandeli. Isak 
wal Jakob mandeli bua, Jakob wal moinderana moac ca sua mandeli bu’. 

9 Moinderana lé Josép ddéngi. Ké keli cong, ddi belé guiang a ca gesong ga 

Ejibté, ama Kumu wo kené dang nai. 

10 Ddi minyei a duro gelé goi go cin mam. Kiddin ga Josép ba ’eré tumu Paron 

kelma go Ejibté na, Kumu bi wai dang narua, kelma lé belé Josép kema go 
ddo ca ca gesong ga Ejibté, dang gulong goi bu’. 

11 Kardené bagedara ba ca gesong ga Ejibté, dang gesong ga Kana mam, 

dang gelé go cin bbani ’eno, ga moinderana wa henga ga do ’eno. 

12 Ama kiddin ga Jakob ba jé gasa na wo a Ejibté na, ddi gi moinderana kené 

cai pena. 

13 Jogé go caigé sua na, Josép gel gusi cin karmei. Kelma Paron jé ca Josép 

kalndia wo kené. 

14 Kardené Josép gi té bai Jakob ca kondia ’erang kang ga karndi mam, ka 

kalang to jurgum ca bai. 

15 Jakob sai ’yé Ejibté, ddi ma ni kené kang ga moinderana bu’. 

16 Ké nyim temaidigé ’yé ’embégé a Sikem, duro umbung go Abraham ba kel 

dang laré go doarna a kuaba Hamor karndi a Sikem. 

17 Kiddin ga kebu go doré go Kumu ba dorang Abraham ba ji ’yoab ca seré 

toiné na, ga Israél wéré nain ca gesong ga Ejibté. 

18 Kardené kelma go herua go ba sela Josép ’eno, ddi termala ca gesong ga 

Ejibté. 

19 Kelma lé, lé kalang gana dolom, ddi gelgé monderana cindegé bu’. Ddi sigé 

kandia bega karndigé cong ca kandia mara. 

20 A kiddin lé na, ké wo Mois, ddia kié go ddari, ddi mowi Kumu gusi bbani 

’eno. Ké abi ta Bai gulong kederé subu. 

21 Kiddin ga ké ba debi cong na, kelma Paron turmoi waii, to aii abi main 

kuranda go wo kain. 

22 Ké geli Mois narua do Ejibté togé mam. Ddi belé kema go dono duro kual 

go yo dang gié go lo bu’. 

23 Kiddin ga ddegelé bbal to poddin na, Mois ’erem ca oré solé karmei ga 

Israél. 

24 Kiddin ga ddi ba sol kema go Ejibté wa gelé kema go Israél cindi na, ddi ’yé 

ca ’yoi toi, ddi goji, ddi deddu kema go Ejibté lé. 

25 Ddi ’erem ca karmei ga Israél na da sol ca Kumu da minyégé a kobi, ama 

ké sela kain ’eno. 

26 Waindo Mois jiga gusugé ga Israél, sua wa togé gusugé, ddi ’yé gusugé ca 

mainyégé cong. Ddi yégé wa: Kajanderndeng, kenga karmei, keng té 
gusugeng kainya cawa ga? 

27 Ama ddi go wa togé mondi lé jogu yé Mois wa : Na wanga soin gumu go 

kaidé kual caini ga? 

28 Ji dar ca deddang main ji ba dedduang kema go Ejibté nandi kain ga? 

29 Kiddin ga Mois ba jé kual lé kain na, ddi nyal geré ’yé jomé ca gesong ga 

Madian. A kiddin lé na ddi wo karang ba bainyong sua. 

30 Kiddin ga Mois ba jom kené ddegelé to poddin na, kangito go Bagulong koi 

gel gusi cindi a duro gada, to kubung go Sinai cin tua do wa ’yo duro dalin 
kuin. 

31 Kiddin ga Mois ba sol henga lé na, ddi sol kagelokemo, ddi sidé ’yoab ca 

ddia solang duro, ddi jé Bagulong noi yé wa: 

32 Enunga Kumu go moinderein kogé, Kumu go Abraham koi bua, Kumu go 

Isak koi bua, Kumu go Jakob koi bu’. Mois lé muro, ddi yor, ddi dang dono do 
solé kiddin lé ’eno. 

33 Kardené Bagulong yei wa: Tura giabé a gondin cong, cawa kiddin ga ji ’eré 

kené lé kua, na gesong ga arin carara. 

34 ’Enung sol gelé go cin go kalang gang ga a Ejibté kogé. ’Enung jé ulé gogé. 

’Enung gesingu ca minyégé. ’Erang cakcak kua, ’enung ca giyein a Ejibté. 

35 Na Mois lé go ga Israél ba kainyi cong, ké yei wa: Na wanga soin gumu go 

kaidé kual caini ga? Kumu giia ddi, ca kondia jima gumu go toregé, dang 
jégené go kangito go ba yei kual a duro dalin kuin. 

36 Na Mois lé go ba dor ga Israél dong a Ejibté,dang gié go dono go 

kagelokemo, dang henga ga gelé a ca gesong lé, dang cin kurai go gumu go 
ddoaga go yilé, dang duro gada ddegelé to poddin. 

37 Na Mois lé go ba yégé ga Israél wa : Kumu da gigegeng koi go cogelé kebu 

go pena main nang kain a duro kalang gageng. 

38 Na ddi go ba yau ga Israél duro gada, ddi jom dang moinderana bua, dang 

kangito go ba yei kual ca kubung go Sinai bu’, ddi yé kual go Kumu koi goang 
cindi go ddi ba benang nai. 

39 Ama moinderana dar ca jo kual goi ’eno, ké kainyi cong, ké dar ca boié 

caigé jogu Ejibté. 

40 Ké yé Aron wa: Lana kumurong ga oré tumoina, cawa Mois go ba durgana 

a ca gesong ga Ejibté lé na, na sela henga ga ba lei ’eno. 

41 Ké nyiré sî go wusin, ké tibé kula lé dang pagé, gusugé mowegé ca henga 

gagé ga ké gang ba nyiregé. 

42 Ama Kumu belegé kardi, ddi ddégé ca kandia melaua desiddiyong ga dang, 

main ké ba pasuang a duro cidab do ga cogelé kebu go Kumu koi togé kain. 
Kalang ga Israél, Pagé ga keng ba wadelégé a duro gada ddegelé to poddin 
na, Keng wadelega cang ga? 

43 Na kain ’eno, keng aia kulu go badigé go Kumu gogeng Molok koi, Dang 

tiddin do desiddin do Kumu gogeng Répan toi, Na koliyong ga keng ba légé 
ca melauegé, Na ca ma, ’enung da taiegé kara Babilon waldong has. 

44 Moinderana danga kulu go badigé go ké ba si bbela goang so duroiné. 

Kumu yei Mois wa kondia la henga main ddi ba geliang kain rés. 

45 Kardené Baina bu moinderana kulu go badigé lé. Kiddin ga Josué ba ’yang 

nagé ca gesong ga Kumu ba tai kalang ga toigé ddang cong tumoigé na, ké ai 
kulu go badigé lé kobegé, kulu lé ji kené bera saman do Dabid toi. 

46 Kumu gusi mowi ca gié goi nain, ddi ol Kumu go Jakob koi ca kondia ddai 

ddia boiei kulu go jomé. 

47 Ama Salomon na boiei kulu lé. 

48 Ama Kumu go dang ni go ddo wal go jomé duro kulu go kalang ba boii ’eno, 

main go cogelé kebu go Kumu koi ba yang waldong wang kain, Bagulong yé 
wa: 

49 Dang na pogu guang, Delinya na bbendem go candé guandang, Keng bbal 

ca boiang kulu go wa ga? Kiddin bbal ca ’enung bogé gelalé kené wa andi 
ga? 

50 Na ’enung banga lo henga lé kua mam ’eno ga? 

51 Ai, keng kalang ga ca osua. Keng lebedé ddaindegeng dang gesemegeng 

ca kenga jo togé go Kumu koi ’eno, keng kain Habé ga Kumu kai cong waindo 
waindo, keng mainya moinderegeng kain. 

52 Na go cogelé kebu go Kumu koi goni ma, moinderegeng geli cindi ’eno ga? 

Ké deddu ké ga doré Nô do ddi go geddang go ba ’erga lé kua toi, ama 
cakcak kua, na ddi go keng ba ai gangeldi deddi. 

53 Na keng ga ’yo so go Kumu koi kuaba kangiyong, ama keng maga so lé 

’eno. 

Ké deddu Etién 

54 Kiddin ga gemdong ga bedang ba jé kual lé kain na, ddaindigé solgé, ké 

yidié kégeigé dang mainyé ca Etién. 

55 Ama ddi won dang Habé ga Kumu kai, ddi ai cindi sol dang, ddi sol hormo 

do Kumu toi piyong biddid biddid bua, Jésu dang ’eré ca Kumu kobi go barua 
bu’. 

56 Ddi yé wa: Selageng, dang hangong, ’enung sol Kema Kurondi dang ’eré ca 

Kumu kobi go barua. 

57 Ama ké jeb alalé dang noigé osu, ké lebedé gesemegé. Ké mam dusong 

geré cai perec. 

58 Ké serei ’yang nai kara berem dong. Ké worinyi dang keddang. Kalang ga 

hendé bé badigé gagé tumu marna go pena go ké ba tei Saul, ca kondia 
magagé. 

59 Kiddin ga ké wa worinyé Etién dang keddang na, ddi wa olé, ddi yé wa: 

Bagulong Jésu, ji ’ya habeng. 

60 Kardené ddi poi gomdi dugo, ddi soi noi osu, ddi yé wa: Bagulong, ddo ji so 

isinwa lé kua caigé ’eno. Kiddin ga ddi ba yé kual lé kain na, kebi lebu. 

 Gie 8 

Saul gusi mowi ca deddé go Etién koi. 

Saul gel yaué go Kumu koi cindi 

1 A duro wolé lé na, ké osum gelé yaué go Kumu koi go a Jorsalem cindi. 

Kalang mam ga bo cindi ddasindé ca gesong ga Judé dang Samari. Pajerong 
ga gié jo mera. 

2 Kalang ga meré Kumu ’embé Etién. Ké ’elé nain ca maré goi. 

3 Ama Saul sai dang ca toinyé yaué go Kumu koi. Ddi andong duro gulong 

goni goni, ddi nyim bainyong dang kandu ga bo cindi, ddi bégé duro 
gerngang. 

Pilip dor Nô do Ddari a ca gesong ga Samari 

4 Ké ga ba ddasindé lé na, ké geré ’yé ca gesong mam, ké dor Nô do Ddari do 

Kumu toi. 

5 Pilip ’yé duro gulong go gumu go Samari, ddi osum doregé kalang ga gulong 

lé Nô do Krist toi. 

6 Kiddin ga kalang ga yaué combu ba sol Pilip wa lo gié go dono go 

kagelokemo na, ké si ’eremé gogé pena ca jo kual goi ddar. 

7 Habé ga isini turong cong a kederé kalang ga hoamya combu, dang soié go 

noigé osu. Kalang gang hoamya do sayé, dang ga midili combu wai labia 
main kain bu’. 

8 Kalang ga duro gulong go gumu lé mam, gusugé mowegé nain bbani ’eno. 

9 Kema go pena go ké ba tei Simon wo duro gulong go gumu lé. Ddi la gié go 

kema go béli. Kalang ga Samari sol kagelokemo ca gié goi lé. Ddi yé wa ddia 
kema go gumu. 

10 Karang dang kalang ga gemdong mam si ’eremé gogé cai nain, ké yé wa: 

Kema lé na dono do Kumu toi do ké ba ta dono do tungu. 

11 Ké si ’eremé gogé cai nain, cawa ké sol kagelokemo wolé comba ca gié goi 

go kema go béli lé. 

12 Ama kiddin ga ké ba bu cindi ca Nô do Pilip ba dorgang na ca Leu do Kumu 

toi, dang gusong go Jésu Krist koi na, ké desé bainyong dang kandu to kang. 

13 Simon bang kau bu cindi, ké desei to kang bu’, ddi ’yé kang Pilip kemberam 

kemberam. Kiddin ga Pilip wa lo gié go dono go kagelokemo dang henga ga 
gelé nain na, ddi sol kagelokemo. 

14 Kiddin ga pajerong ga gié ga a Jorsalem ba jé na kalang ga Samari ’yé kual 

go Kumu koi na, ké gi Piér kang Jâ gusugé. 

15 Kiddin ga ké ba ’yé Samari na, ké ol ca kalang ga bo cindi na ’ya Habé ga 

Kumu kai. 

16 Cawa Habé ga Kumu kai gesin ca kema pena a duroigé ’eno dé, ama ké 

desega to kang dang gusong go Bagulong Jésu koi mera. 

17 Kardené Piér kang Jâ si kalndigé caigé, ké ’yé Habé ga Kumu kai. 

18 Kiddin ga Simon ba sol ca pajerong ga gié si kalndigé ca kalang ga bo cindi 

ma, ké wai Habé ga Kumu kai na, ddi dor laré ca bogé Piér dang Jâ. 

19 Ddi yé wa: Ga bung dono lé kua bu’, cawa kema go ’enunga si kalndung cai 

na, ddi waia Habé ga Kumu kai lé bu’. 

20 Ama Piér jogu yei wa: Dda kengang laré goin lé basong cong, cawa ji ’erem 

ca jia kelé kalin do Kumu toi danga laré. 

21 Ji wo ’eno duro kual lé kua cawa ddaindinya geddang tumu Kumu ’eno. 

22 Ji jiga bega kibin ca ’eremé goin go isini lé, ji ula Bagulong dang meregdé 

ca ddi buraga ’eremé goin. 

23 Cawa ’enung sol ji won danga ddainya do ddainyi, jia guiang go isinwa kua. 

24 Kardené Simon jogu yé Piér kang Jâ wa : Ga ulageng Bagulong cang ca 

ddo kual go keng ba yei lé kua bo cang ’eno. 

25 Pajerong ga gié ga sua lé yé hendé bua, ké dor kual go Bagulong koi bu’, 

kardené ké boi caigé jogu Jorsalem. Kiddin ga ké wa jogé na, ké dor Nô do 
Ddari duro gulong combu go Samari kogé. 

Pilip kang kema go Etiopi 

26 Kangito go Bagulong koi yé Pilip wa: Ji sai dang ’era kuaba go goiyong a 

giyong go ba gesin a Jorsalem ca oré Gasa. Giyong lé na duro gada. 

27 Pilip sai ’yé. Sela kema go Etiopi wa oré duro giyong lé, ddia adum. Ddia 

kema go gumu go magé termali Kandas do Etiopi laré gua. Ddi ba Jorsalem 
ca melaué Kumu. 

28 Kiddin ga ddi wa boié cai ca jogé tai na, ddi jom duro pus do hondong wa 

sera. Ddi wa ddoginyé cidab do go cogelé kebu go Kumu koi Esai toi. 

29 Habé ga Kumu kai yé Pilip wa : Sidu gusu pus lé ’yoab. 

30 Pilip geré guso, ddi jé kema go Etiopi lé wa ddoginyé cidab do go cogelé 

kebu go Kumu koi Esai toi, ddi ’engeri wa : Ji sol kual go ji wa ddoginyé lé toi 
ga? 

31 Kema lé jogu yei wa : Kema nia durang kual lé toi ’eno ma, ’énung bbal solé 

toia mena ga? Ddi ol Pilip kondia naia jima durdi duro pus. 

32 Kua na kual go ddi wa ddoginyei a duro cidab do Kumu toi lé : Ddi mainya 

demagu go ké ba ’yani ca oré wali kain, Ddi main demagu kia go ba ’eré kibi 
kurad tumu kema go walé tédei kain, Ddi hanga kibi ’eno. 



271 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

33 Ké lei bbojo, ké nari yo kual goi go cindi cong, Na wanga go bbalé ca yo 

kual go moindi koi ga? Cawa ké ka jomé goi goang cindi duro delinya ’enda. 

34 Kema go gumu lé ’enger Pilip wa: ’Enung olin, ji main yang dé, go cogelé 

kebu go Kumu koi lé yé kuala ca wang ga? Na cai ddi bang laba, na ca kema 
go ddang ga? 

35 Pilip hangu cidab do Kumu toi a duro ddoginyé lé, ddi dori Nô do Ddari ca 

Jésu. 

36 Kiddin ga ké wa oré duro giyong dé na, ké ’yé kiddin ga pena ga kang wo 

kené, kema go gumu lé ’enger Pilip wa : Sela kang woi kua, na wa narang ca 
desang to kang ga?  

[37 Pilip yei wa : Ji nia bu cindi dang ddaindin pena na, ji bbala desé to kang. 

Ddi jogu yei wa: ’Enung bu cindi ca Jésu Krist na Kumu Kurondi.] 

38 Kardené ddi ’erang pus lé dugo. Pilip kang kema go gumu lé gesin cin kang 

ca Pilip sai desei to kang. 

39 Kiddin ga ké naiga a cin kang na, Habé ga Bagulong kai ai Pilip, kema go 

gumu lé selai ddang ’eno, ddi wal giyong toi ’yé dang gusu mowa. 

40 Ama ké wai Pilip a Asot, kiddin ga ddi wa oré na, ddi dor Nô do Ddari duro 

gulong go gemdong goni goni mam bera ddi andong a Sésaré. 

 Gie 9 

Saul bé kibi 
(Gié 22.6-16; 26.12-18) 

1 Ama Saul pedé gusi waindo waindo ca ddia deddé anjama ga Bagulong kai. 

Ddi ’yé gusu gemdong ga tibé Kumu gumu gogé. 

2 Ddi ’engeri kondi bi maktub do oré duro kulu go yaué go Juib kogé a Damas, 

ca ddi nia wai kalang ga bainyong, dang kandu ga wa kobé giyong go 
Bagulong koi na, ddia nyimegé orang nagé a Jorsalem. 

3 Kiddin ga ddi ba ’yé to gulong go Damas ’yoab na, a kiddin lé padda arinwa 

do pena wulainyiga a dang lurei dugo kiddab. 

4 Ddi aserong dugo pac, ddi jé nô wa yoi wa: Saul Saul, ji gelung cindung 

kainya cawa ga? 

5 Ddi ’engeri wa: Bagulong, na ji wang ga? Nô lé jogu yei wa: Na ’enung Jésu 

go ji wa gelang cindung. 

6 Ama ji sa dang ’era duro gulong go gumu, ka yein henga ga ji da lé a kené. 

7 Kalang ga oré dang Saul ’eré kebegé kurad, ké jé nô do yo kual, ama ké 

sela kema pena ’eno. 

8 Saul sai dang, ddi hangu cindi, ama ddi sela kiddin ’eno. Ké ’yom kobi, ké 

’yang nai Damas. 

9 Wolé subu ddi sela kiddin ’eno bua, ddi da do ’eno bua, ddi sa kang ’eno bu’. 

10 Anjama go pena wo a Damas go ké tei Ananias, Bagulong boi cindi duro 

soné go beram beram, ddi yei wa: Ananias, ddi jogu yei wa: Bagulong, ’enung 
woi kua. 

11 Bagulong yei wa: Sa kala, ’era duro giyong go ké ba tei go ’eré tab, a ta 

Judas na, ji ’engergé ca kema go pena go Tarsé go ké ba tei Saul, ddi wa olé 
kené. 

12 Ddi sol kema go pena go ké ba tei Ananias duro soné go beram beram 

andong si kobi cai ca ddia sela kiddin ddang. 

13 Ananias jogu yei wa: Bagulong, ’enung jé nô a gusu kalang combu ca 

isinwa mam do ddi ba lang kalang gain a Jorsalem. 

14 Ddi ’erga kua danga gemdong ga tibé Kumu gumu gogé dono doi ca, nyimé 

kalang ga wa togé gusondin mam. 

15 Ama Bagulong yei wa: ’Era, cawa ’enunga paré kema lé, ca kalang ga toigé 

ddang da sela Gusandang a gusi dang kermelong bua, dang ga Israél bu’. 

16 ’Enung da geli ca ddi ddain da wai gelé go cin combu ca gusandang. 

17 Kardené na, Ananias sai ’yé, ddi andong gulong, ddi si kalndi ca Saul, ddi 

yei wa: Kermeng Saul, Bagulong Jésu go ba biga cindin a giyong kiddin ga ji 
wa orang na, ddi banga giangang gusin ca ji sela kiddin ddang, ji wunang 
Habé ga Kumu kai bu’. 

18 Kobipadda henga main gusa habela kain cungurdong a Saul cindi bé dugo, 

ddi jogu sol kiddin ddang, ddi sai dang, ké desei to kang. 

19 Kardené ddi di do, ddi jogu wai dono ddang. 

Saul dor kual a Damas 

Ddi jomang ga anjama a Damas lé wolé muddag. 

20 Kobipadda ddi osum doré kual a duro kuluyong ga yaué ga Juib kagé 

waldong wang, Jésu na Kumu Kurondi. 

21 Kalang mam ga ba jé kual goi na, ké sol kagelokemo, ké yé wa: Kema lé 

kua, na ddi go gelé kalang ga togé Jésu Gusondi cindegé a Jorsalem ’eno 
ga? Ddi ’erga kua ca nyimegé ’orang nagé bogé gemdong ga tibé Kumu ’eno 
ga? 

22 Ama Saul dor kual dang dono waindo waindo, kiddin ga ddi wa gelé ga Juib 

ga jomé a Damas ca Jésu na Krist na, ké wa kual go mainyang nai ’eno. 

23 Kiddin ga Saul ba lé main kain wolé nain na, ga Juib nyan kual dang 

gusugé ca deddei. 

24 Ama Saul jé kual go ké ba nyani lé mam, ké wa golei kebu berem teba 

dang soindo ca ka deddei. 

25 Ama anjama ga Saul kai goliang soindo, ké naiang nai ca berem go gumu 

go gulong lé koi, ké gesinyi dang guju kara berem dong. 

Saul a Jorsalem 

26 Kiddin ga Saul ba ’yé Jorsalem na, ddi dar ca jomé kang ga anjama, ama 

ké mam lei muro cawa ké bu cindi ca kondia anjama go cindi ’eno. 

27 Kardené Barnabas goli ’yang nai gusu pajerong ga gié. Ddi yégé kual go 

Saul koi go ba sol Bagulong a giyong, dang kual go Bagulong ba yei bu’. Ddi 
yégé kual go Saul ba dori a Damas dang Jésu Gusondi basé muro. 

28 A kiddin lé na, Saul jomang nagé ’enda, ddi ’yé sageré duro gulong go 

Jorsalem mam, ddi dorgé kual dang Bagulong Gusondi basé muro. 

29 Ddi dorgé ga Juib ga yo kebu go Grék kual bua, ddi main kualang nagé bu’, 

ama ké dar ca ka deddei. 

30 Kiddin ga karmei ba jé kual lé na, ké goli ’yang nai Sésaré ca giei oré Tarsé. 

31 Kardené yaué go Kumu koi a ca gesong ga Judé man, dang Galali, dang 

Samari, ddaindigé jalgé juam, ké wai dono, ké bi Bagulong hormo. Ké wai 
jégené a gusu Habé ga Kumu kai, ké bé cainé cainé belé combu. 

Ené wai labia 

32 Piér dal ca gesong mam, wolé go pena ddi ’yé ta kalang ga bo cindi ga ba 

jom a Lida. 

33 Ddi wai kema go ké tei Ené dang woié a ca gaselong ddegelé margem a 

kiddin lé, cawa ddi ddanga hoamya do sayé. 

34 Piér yei wa: Ené, Jésu Krist bin labia, sa dang nyana gaselong gain. 

Kobipadda Ené sai dang. 

35 Kalang ga jomé Lida dang Saron mam na, ké soli, ké bé kebegé gusu 

Bagulong. 

Ké belé Tabita dang cindo a duro ga maré 

36 A Jopé tama pena do ké ta Tabita wo kené. (Dang kebu go Grék na, ké ta 

Dorkas, to do poré na buar.) To lé gié ddar, to jégen kalang ga nyagé waindo 
waindo. 

37 A duro wolé lé na, hoamya la, to ma. Ké pelo, kardené ké aio debo duro 

kulu go porio dang. 

38 Anjama ga Jopé jé ca Piér na wo Lida, toa ’yoabang Jopé, ké gi kalang sua 

gusi, ké yei wa: Ji ’erang cindeni kala, lo liling ’eno. 

39 Piér sai ’yé kala dang nagé. Kiddin ga ddi ’erga, ké nai dang nai duro kulu 

go porio dang. Kandu ga wamburong mam ’yé gusiang ’elé. Ké geli badigé ga 
karang dang ga gemdong ga Tabita ba cogenu, kiddin ga toang cindo dé. 

40 Ama Piér taigé dong mam, ddi poi gomdi dugo, ddi ol. Kardené ddi belé 

cindo guso, ddi yé wa: Tabita, sa dang. To hangu cindo. Kiddin ga to ba sol 
Piér na, to sai jom dang. 

41 Piér sai ’yom kuaba jagena, to sai dang. Ddi té kalang ga bo cindi dang ga 

wamburong, ddi bigang na dang cindo. 

42 Nô lé aju gusu kalang ga Jopé mam. Kalang combu bu cindi ca Bagulong. 

43 Piér jom wolé combu a Jopé ta Simon go hongu sumu do dalba. 

 Gie 10 

Piér kang Kornél 

1 Kema go pena wo kené a Sésaré go ké ba tei Kornél, ddia gumu go 

asengeriyong ga Rom aru kogé a ca gesong ga Itali. 

2 Ddia kema go meré Kumu, ddi melawu Kumu dang kalang ga tai gulong 

mam. Ddi jégen Juib ga pena ga nyagé combu bua, ddi ol Kumu waindo 
waindo bu’. 

3 Teba ca do borndo na, ddi sol kangito go Kumu koi duro soné beram beram, 

kangito lé andong tai, ddi yei wa Kornél. 

4 Kiddin ga ddi ba sol kangito lé na, ddi lé muro, ddi ’engeri wa: Bagulong, na 

wa ga? Kangito lé jogu yei wa : Kumu jé olé goin dang jégené goin go ji wa 
jégené kalang ga nyagé bu’, ddi wa ’erem cain. 

5 Ji gi kalang cakcak kua ’era Jopé, dda ké tegang Simon go ké ba di tembaldi 

Piér. 

6 Ddi gesin wo ta Simon go hongé sumu do dalba, gulong goi wo kebu kurai 

go gumu go ddoaga. 

7 Kiddin ga kangito go yo kual dang nai ba ’yé na, Kornél tega kai ga gié sua, 

dang asengar goi go pena go meré Kumu. 

8 Ddi yégé kual go ba waii mam, kardené ddi sai gigé ’yé Jopé. 

9 Waindo kiddin ga ké wo duro giyong to gulong go Jopé ’yoab na, Piér nai ca 

kulu dang, dang teba duro gulong. 

10 Kurang lei, ddi dar henga ga do, ama kiddin ga ké wa loi do dé na, soné lei 

beram beram. 

11 Ddi sol dang hangong, henga wol main badigé ga gumu kain wa gesinyang 

dugo ca gesong dang temdigé poddin. 

12 Kemané cindegé kaindigé kaindigé ga gondigé poddin poddin bua, dang 

henga ga nyarang ddaindigé bua, dang ceddong cindegé kaindigé kaindigé 
wo duro badigé lé. 

13 Ddi jé nô yei wa: Piér, sa dang, deddu da, 

14 Ama Piér jogu yei wa : Bagulong, ’enung da henga ga mudagi dang ga 

ddisin ca pena ’eno. 

15 Nô lé jogu yei com: Henga ga Kumu yé waldong wang kandia arin carara 

na, ddo ji togégé henga ga ddisin ’eno. 

16 Ké lé henga lé main kain caigé subu. Kobegépadda ké ai henga lé dang ni. 

17 Piér wa ’eremé ca soné go beram beram go ba lei lé toia mena ga? Ama a 

duro kiddin lé kerab na, kalang ga Kornél ba gigigé wa ’engeré Simon gulong 
goi, kang ’eré wo tumu gulong. 

18 Ké tégé, ké ’engergé wa: Simon go ké ba di tembaldi Piér gesin wo ba kua 

ga? 

19 Kiddin ga Piér wa ’eremé ca soné go beram beram go ba lei lé dé na, Habé 

ga Kumu kai yei wa : Sela, kalang subu wa darein. 

20 Ji sa gesin dugo ’erang nagé, ji lo liling ’eno, cawa na ’enunga giegang. 

21 Kardené Piér gesin dugo ’yé gusu kalang lé, ddi yégé wa: Na ’enung go 

keng wa darang lé kua, keng darunga cawa ga? 

22 Ké jogu yei wa: Ni saga a ta Kornél gumu go asengeriyong aru kogé, ddia 

kema go ddari go melaué Kumu go ga Juib mam ba pedei. Kangito go Kumu 
koia yoi wa : Kondia tegain, jia ’era wai ca kandi ja kual go jia da yei. 

23 Piér golgé ’yang nagé gulong, ddi légé do, ké wol gusi. Waindo ddi sai kang 

ga nagé ’yé, karmei ga pena ga a Jopé bei ’yé kang ga nagé. 

24 Waindo ké gesin Sésaré, Kornél wa amegé, ddi té kalndi dang kajanderndei 

gusi. 

25 Kiddin ga Piér caga na, Kornél sai yali, ddi aserang tumoi dugo. 

26 Ama Piér ’yomi dang yei wa: Sa dang, ’enung kaua kema bu’. 

27 Kardené ddi yé kualang Kornél, ddi andong gulong, ddi wai kalang combu 

dang yaué tumoi. 

28 Ddi yégé wa: Keng sol ca hada do ga Juib togé, ké go oré gusu kema go toi 

ddang ’eno bua, ddi go andong tai gulong ’eno bu’, ama Kumu gelung ca 
’enunga togé kema goni goni medagi, kau ddisin ’eno bu’. 

29 Na ca ma kiddin ga keng ba gi teng ca ’enunga ’erang na, ’enung kainya 

’eno. ’Enung dar ca jo dé, keng teng ’enunga ’eranga cawa ga? 

30 Kornél jogu yei wa: Labega wolé subu dang teba ca borndo main kain lé 

kua kerab, ’enung wa olé, kuabang padda kema go pena dang ’eré tumang 
dang badigé ga piong biddid biddid. 

31 Ddi yeng wa: Kornél, Kumu jé olé goin bua, ddi ’erem ca jégené goin go ji 

wa jégené kalang ga nyagé bu’. 

32 Ji gi kalang ’era Jopé ca ké tegang Simon go ké ba di tembaldi Piér, ddi 

gesin wo ta Simon go hongé sumu do dalba, gulong goi wa kebu kurai go 
gumu go ddoaga. 

33 Kobipadda ’enung gi kalang ca darein, ji lé ddar, ji caga. Cakcak kua ni 

mam wa tumu Kumu ca ni jo kual mam go Bagulong ba yein ca jia yani. 

Piér dor kual ta Kornél gulong 

34 Piér osum ’yo kual, ddi yégé wa: Cakcak kua na, ’enung sol cindi Kumu 

para kema ’eno. 

35 A to kalang gani gani mam, kema goa meré Kumu, ddi lé henga ga 

geddang na, Kumu gusi ca mowoi cai. 

36 Keng sol kual go Kumu ba gii gusu kalang ga Israél, ddi dorgé Nô do Ddari 

do jali juam do Jésu Krist toi, ddia kalang ga Bagulondigé mam. 

37 Keng sol kual go ba aju ca gesong ga Judé mam, go ba osum lé a Galali 

kiddin ga Jâ ba dor kual go desé kalang to kang. 

38 Keng sol ca Kumu bé dono do Habé gai ca Jésu go Nasarat bua, keng sol 

ca Jésu dal kiddin mam bu’. Ddi lé gié go ddari, kalang ga Sidan dang dono 
caigé na, ddi bigé labia mam, cawa Kumu wo kenang nai. 

39 Nia ga yo hendé ca henga lé mam ga ddi ba légé ca gesong ga Juib kagé, 

dang a Jorsalem bu’. Ké bbobeli ca sia go adegelé, ké deddi. 

40 Ama wolé subu Kumu beliang cindi a duro ga maré, ddi bi dono ca kondia 

gel gusi cin kalang. 

41 Na cin kalang mam ’eno, ama na cindini ni ga Kumu ba parni ga yo hendé 

doi, kiddin ga Kumu ba beleiang cindi a duro ga maré na, niang ga nagé di 
bua, ni si bu’. 

42 Ddi sini ca nia duragé kalang kual bua, nia yagé ca na kondi go Kumu ba 

pari ca kondia kaida kual ca kalang gang cindegé bua, ca kalang ga maré bu’. 

43 Ga cogelé kebu go Kumu koi mam yé hendé doi, ké yé wa: Kema goni goni 

goa bu cindi cai na, ddia wai burogé ca isinwa doi dang Gusondi dono doi. 

Habé ga Kumu kai gesin ca kalang ga toigé ddang 

44 Kiddin ga Piér wa doré kual dé na, Habé ga Kumu kai gesin ca kalang ga 

ba jé kual lé mam. 

45 Juib ga Krist kai ga ba ’yang Piér na, ké sol kagelokemo ca Kumu ba bigé 

kalang ga toigé ddang Habé gai ga arin carara bu’. 

46 Cawa ké jé ké wa yo kual dang kebu go ddang bua, ké wa debainyé Kumu 

bu’, kardené Piér yé wa: 

47 Cakcak kua kalang lé ’yé Habé ga Kumu kai main nana kain. Na wanga 

bbalé ca naregé desé to kang ga? 

48 Ddi yégé kandia desegé to kang dang Jésu Krist gusondi. Ké oli kondia 

wula gusugé sam dé. 

 Gie 11 

Piér yégé yaué go Kumu koi go a Jorsalem kual lé 

1 Pajerong ga gié, dang karmégé ga a ca gesong ga Judé jé ca kalang ga 

toigé ddang na ’ya kual go Kumu koi. 

2 Kiddin ga Piér ba ’yé Jorsalem na, Juib ga Krist kai boju dang nai. 

3 Ké yei wa: Ji ’yé gusu kalang ga basé walé mandeli, ji diang nagé bu’. 

4 Kardené Piér sai yégé kual go ba lé, ddi yégé wa: 

5 Kiddin ga ’enung wo a Jopé na, ’enung wa olé. Soné' go beram beram leng. 

’Enung sol henga wol main badigé ga gumu kain wa gesin ’yang dugo tumang 
dang temdigé poddin. 

6 ’Enung solgé ddér, ’enung sol kemané cindigé kaindigé kaindigé ga gondigé 

poddin poddin bua, dang gajong ga karang bua, dang henga ga nyarang 
ddaindigé dugo bua, dang ceddong cindegé kaindigé kaindigé bu’. 

7 ’Enung jé nô yeng wa: Piér, sa ddang, deddu da. 

8 Ama ’enung jogu yei wa: Bagulong na kain ’eno, cawa henga ga mudagi 

dang ga ddisin andang kebung ca pena ’eno. 

9 Nô lé yaga a dang ddang com: Henga ga Kumu yé waldong wang kandia 

arin carara na, ji togegé henga ga ddisin ’eno. 

10 Ké lé henga lé mam main kain caigé subu. Kardené ké aigé dang ni mam. 

11 A kiddin lé kerab na, kalang subu ga ké ba gigigé a Sésaré, dang ’eré tumu 

gulong go ’enung ba gesin kené wa darang. 

12 Habé ga Kumu kai yeng wa, ’enunga ’erang nagé, ’enunga lo liling ’eno. 

Karmeng ga jis lé kua sai ’yang nang a Sésaré. Niang nagé mam andong ta 
Kornél gulong. 

13 Ddi yéni wa: Ddia sol kangito go Kumu koi dang ’eré tai gulong, kondia yei 

wa: Ddia gi a Jopé tega Simon go ké ba di tembaldi Piér kondia ’erang. 

14 Ddi da yein kual go ji dang kalang ga tain gulong da minyé mam. 

15 Kiddin ga ’enung ba osum yo kual na, Habé ga Kumu kai gesin caigé main 

ké ba gesinyang caina kené tumu mam kain. 

16 Kardené ’enung ’eremang kual go Bagulong koi go ba yei wa: Jâ desé 

kalang to kang, ama keng na, ka desegeng danga Habé ga Kumu kai. 

17 Kumu bigé kalin main ddi ba benang kiddin ga na ba bu cindi ca Bagulong 

Jésu Krist kain, ’enunga wang go mainyang Kumu ga? 

18 Kiddin ga ké ba jé kual kain na, ddaindigé jalgé juam, ké debain Kumu, ké 

yé wa : Kumu ddé kalang ga toigé ddang ca kandia bega kebegé, ca kandia 
waia jomé goang cindegé bera kuddum. 

Yaué go Kumu koi a Antiog 

19 Ca gelé go cin go ba sai kiddin ga ké ba deddu Etién na, kalang ga bo cindi 

ddasindé ddein ddein. Ga pena a duroigé ’yé Pénisi, dang Sipré, dang Antiog. 
Ké dor kual go Kumu koia gusu ga Juib mera. 

20 Ama kalang ga bo cindi ga pena a Sipré dang Serén ’yé Antiog. Ké dorgé 

kalang ga toigé ddang Nô do Ddari do Bagulong Jésu toi. 

21 Dono do Bagulong toi jomang nagé. Kalang combu bu cindi, ké biga caigé 

gusu Bagulong. 

22 Yaué go Kumu koi a Jorsalem jé nô do henga lé togé, kardené ké gi 

Barnabas ’yé Antiog. 

23 Kiddin ga ddi ba waigé na, ddi sol ca Kumu si busu ca kalang ga bo cindi lé, 

gusi mowi combu. Ddi bigé dono ca kandi mam na jima geddang ca Bagulong 
dang ddainya pena. 

24 Barnabas na kema go ddari, ddi wonang Habé ga Kumu kai dang bo cindi 

nai, kalang combu ’yé gusu Bagulong. 

25 Kardené Barnabas sai ’yé Tarsé ca daré Saul. 

26 Kiddin ga ddi ba waii na, ddi goli ’yang nai Antiog, ké ca’ jom kené ddegelé 

pena dang yaué go Kumu koi. Ké gel kalang combu. Ké osum té anjama, ga 
Krist kai a Antiog. 

27 Duro wolé lé na, ga cogelé kebu go Kumu koi a Jorsalem ’yé Antiog. 

28 Go pena a duroigé go ké ba tei Agabus sai ’eré dang. Ddi yé kual dang 

dono do Habé ga Kumu kai togé, ddi yé wa : Bagedara do tungu da ba duro 
delinya mam. (Bagedara lé ba duro saman do go ddo ca Kulod toi.) 

29 Anjama nyan kual dang gusugé ca kema goni goni kau, na bu henga bbala 

ca dono doi, ca ka giang jégené karmegé ga a Judé. 

30 Ké lé main kain, ké gi Barnabas kang Saul dang henga lé gusu gemdong 

ga a Judé. 

 Gie 12 

Ké deddu Jak, ké debu Piér duro gerngang bu’ 

1 A kiddin lé na, kelma Hérod osum gelé ga pena cindegé a duro yaué go 

Kumu koi. 

2 Ddi deddu Jak go Jâ kermi dang gesengar. 

3 Kiddin ga ddi ba sol ca kual la mougé ga Juib gusugé na, ddi jogu ’yom Piér. 

(Na soré go kederé cindi go ké lé wo basé subugu.) 

4 Kiddin ga Hérod ba ’yom Piér na, ddi debi duro gerngang, ddi bi kuaba 

assengeriyong poddin, poddin ca poddin ca kandia magai. Ddi ’erem ca 
’yomoiang dong cin kalang kara soré go kederé cindi lé. 

5 Ké magu Piér duro gerngang, ama yaué go Kumu koi wa olé dang meregdé 

cai. 

Kangito dor Piér dong 

6 Soindo do Hérod ba dar ca ddia da ’yom Piér cin kalang dong na, Piér woi 

kung duro asengeriyong sua. Ké saddiei dang kunja sua. Ga magei ’eré kebu 
kulu dong ca magé gerngang lé kebi bu’. 

7 Kobipadda kangito go Bagulong koi ’eré dur Piér, arinwa arin duro kulu lé, 

ddi gegeddé Piér pedelai, ddi lebi to kung dang, ddi yei wa: Sa dang, kunja 
puderong a kalndi dugo. 

8 Kardené kangito lé yei wa : Sadda bbala goin bua, si giabé gain gondin bu’. 

Piér lé main kain. Kangito lé yei wa: Si badigé gain ga gumu gusin, 
kubangang. 

9 Piér kobu kangito lé andong dong. Ddi ’erem ca henga ga kangito ba wa lo 

na, na henga ga cindi ’eno. Ddi ’erem na soné go beram beram wa loi. 

10 Ké hal asengeriyong ga magé gerngang lé ga tumu dang ga sua, kardené 

ké ’yé kebu kulu kebi go helma go andong duro gulong dong, kebu lé 
hangong dang macai tumoigé, ké andong dong. Ké hangdu giyong pena, 
kobipadda kangito lé ’yé ddé Piér. 

11 Kiddin ga Piér ddaindi gesin dugo na, ddi yé wa: Cakcak kua ’enung sol 

carara ca na cindi Bagulong na giang kangito goi ca minyang a kuaba Hérod, 
dang isinwa do ga Juib wa daré loangang na. 

12 Kiddin ga ddi ba sol kual lé toi ddar na, ddi ’yé ta Maram do Jâ go ké ba di 

tembaldi Mark ’yoi. Kalang combu yau wo kené ca olé. 

13 Kiddin ga Piér wa ddagé kulu kebi na, turmo do gié do pena, gusonda Ruda 

’yé ca hangé kulu kebi lé 

14 Kiddin ga to ba jé Piér noi na, guso mowa, to hanga kulu kebi lé ’eno, to boi 

ca geré jogu kulu, to yégé wa: Piér ’eré wo dong. 

15 Ké ya wa: Mé lé mam. Ama to magu kual lé terang, to yé wa: Na cindi. Ké 

ya wa: Na tenddi. 

16 Ama Piér wa ddagé kulu kebi ddang ddang. Kiddin ga ké hangu kulu kebi 

soli na, ké sol kagelokemo. 

17 Ddi légé kobi kandia sugoia, ddi dorgé kual go Bagulong ba durgai a duro 

gerngang dong, ddi jogu yégé wa: Ga yai Jak kual lé dang karmana kané bu’. 
Kardené ddi andong ’yé kiddin ga dang. 

18 Kiddin ga kiddin ba wol na, kual sai duro asengeriyong bbani ’eno, ké 

’enger gusugé wa? Piér kaiyong tola andi ga? 

19 Hérod gi dari ama ké waiai ’eno. Ddi ’enger asengeriyong ga magei, 

kardené ddi yégé kandia deddegé. Kardené Hérod sai a Judé, ddi ’yé Sésaré, 
ddi jom kené. 

Maré go Hérod koi 

20 Hérod kederei homi nain ca kalang ga Tir dang Sidon. Kalang lé nyan 

kualang gusugé ca oré waiei. Ké ’yé nyané kual dang Hérod koi go kebi kak 
Balastus tumu jua, kardené ké ’yé gusu kelma ca daré labia ca gesong gagé, 
cawa ké wai do a ca kelma gesong gai. 

21 Wolé go Hérod ba dori ca ka da yau kené na, ddi si badigé ga termala gusi, 

ddi jom ca pogu goi, ddi dorgé kalang kual. 

22 Kalang soi noigé gomso, ké yé wa: Na kema wa yo kual ’eno, na Kumu. 

23 A kiddin lé padda na, kangito go Bagulong koi sombu Hérod cawa ddi bi 

Kumu hormo ’eno. Subong di, ddi ma. 

24 Ama kual go Kumu koi aju tumu tumu. 

25 Kiddin ga Barnabas kang Saul ba ka gié gogé a Jorsalem na, ké boi caigé. 

Ké gol Jâ go ké ba di tembaldi Mark. 

 Gie 13 

Ké dor Barnabas kang Saul, ké gigé duro gié go Kumu koi 

1 A duro yaué go Kumu koi go a Antiog na, ga cogelé kebu go Kumu koi dang 

kalang ga gelé wo kené. No Barnabas dang Siméon (na ddi go ké ba tei 

’Endua bu’), dang Lukas go Serén, dang Manan go ké ba abi kang Hérod go 
ddo ca, dang Saul. 

2 Kiddin ga ké wa melaué Bagulong dang asiam bu’ na, Habé ga Kumu kai 

yégé wa: Ga durang Barnabas kang Saul ca gié go ’enung ba tégé cai. 

3 Kardené ké ai asiam, ké ol, ké si kebegé caigé, ké ddégé ’yé. 

Barnabas kang Saul wo Sipré 

4 Habé ga Kumu kai gi Barnabas kang Saul, ké ’yé Selosi. Ké nai kuburo a 

kené ca oré ca kema go Sipré. 

5 Kiddin ga ké wo Salamin na, ké osum doré kual go Kumu koi duro kulu go 

yaué go Juib kogé. Jâ Mark wo kené dang nagé ca jégenégé. 

6 Ké dal ca kema lé bera ’yé Papos, ké wai kema go pena go lo kema go béli. 

Ddia go Juib, ké teia Bar-Jésu, ddia go cogelé kebu go poi. 

7 Ddi joma gusu go ddo ca Serjis Paulus go a ca kema lé, ddia kema go nari. 

Go ddo ca lé té Barnabas kang Saul, ddi dar ca jo kual go Kumu koi. 

8 Ama Elimas go lo kema go béli (kua na gusondi dang kebu go Grék) ddi 

main kual dang nagé, ddi dar ca naré go ddo ca lé kondia bo cindi ’eno. 

9 Ama Saul go ké ba tei Paul go ba wonang Habé ga Kumu kai soli ddér. 

10 Ddi yei wa : Ji kema go babé nain go isini, ji Sidan kiei, ji go tebena dang 

henga ga ddari mam, ji dar ca belé kual go Bagulong koi poi waindo waindo, 
na mini ma jia delé ga? 

11 Sela cakcak kua Bagulong ca somboin, jia bibé, ji go solé arinwa go teba 

kua ’eno. Kobipadda Elimas cindi bé beram main ddia danga soindo kain, ddi 
osum sasemdé kiddin ca daré kema go ’yomoi kobi. 

12 Kiddin ga go ddo ca ba sol henga lé kain na, ddi bu cindi, ddi sol 

kagelokemo ca gelé go Bagulong koi. 

Paul dang Barnabas wo Antiog a Pisidi 

13 Paul kang kalang gai ga wa orang nai, ké nai kuburo a Papos, ké ’yé Pergé 

do ca gesong ga Pampili. Jâ Mark ddégé, ddi boi cai jogu Jorsalem. 

14 Ké sai a Pergé, ké ’yé Antiog a ca gesong ga Pisidi. Wolé go jurgum na, ké 

andong duro kulu go yaué go Juib kogé, ké jom kené. 

15 Kiddin ga ké ba ddogin so go Mois koi dang cidab do ga cogelé kebu go 

Kumu koi togé, gemdong ga magé kulu go yaué go Juib kogé gi gusugé yégé 
wa : Karmeni, cakcak kua kenga dang kual go doré ca jégené kalang ga yaué 
lé na, ga durageng kual lé. 

16 Paul sai ’eré dang, ddi légé kobi, ddi yé wa : Keng ga Israél dang kalang 

kané ga melaué Kumu, ga ja kual guang. 

17 Kumu go ga Israél kogé, ddi par moinderana, kiddin ga ké ba jom main 

kerga kain a ca gesong ga Ejibté na, ddi wéregé combu, kardené ddi durgé a 
ca gesong ga Ejibté dang dono doi do nain. 

18 Ddi ’yom ddaindi dang nagé duro gada bbal main ddegelé to poddin kain. 

19 Ddi basu kalang ga toigé ddang cong jurgum a ca gesong ga Kana. Ddi 

bégé gesong lé deba dogé. 

20 Ca kandia jima kené main ddegelé aru poddin dang to bai kain. Kardené ddi 

bégé moinderana kalang ga kaidé kual, bera ’erga saman do go cogelé kebu 
go Kumu koi Samuél toi. 

21 Kardené ké ol Kumu ca kelma, Kumu bigé Saul go Kis kurondi, ddia to moin 

go Bénjamin koi. Ddi di termala ddegelé to poddin. 

22 Kiddin ga Kumu dori cong, Kumu bigé kelma Dabid. Ddi yé kual goi 

waldong wang : Dabid go Jésé kurondi, ddia kema go mowang gusung. Ddia 
lé henga ga kedereng ba dargé. 

23 Kumu bigé ga Israél Jésu a to moin go Dabid koi ca minyégé, main ddi ba 

dorgang kebu kain. 

24 Tumu Jésu na, Jâ dorgé kalang ga Israél kual ca kandia bega kebegé ca 

kandia desegé to kang. 

25 Kiddin ga Jâ ba ji ’yoab ca karé gié goi na, ddi yé wa: Keng ’erem ca 

’enunga wang ga? ’Enunga ddi go keng wa amei lé ’eno, ama selageng, kema 
go pena wa orang kardung, ama ’enung bbala poré giabé go gondi ’eno. 

26 Karmeng ga to moin go Abraham koi, dang ga kané ga melaué Kumu, 

Kumu gigu kual go minyé lé kua gusuna. 

27 Ké ga jomé Jorsalem dang gemdong gagé selai ca na Jésu ’eno bua, ké 

sela kual go ga cogelé kebu go Kumu koi go ké wa ddoginyei dang wolé go 
jurgum waindo waindo ’eno bu’. Ama kiddin ga ké kaidé kual ca Jésu na, sera 
to kual gogé lé. 

28 Ké wa kual go bbalé deddei ’eno kau, ké ol Pilat kondia deddi. 

29 Kiddin ga ké ba lei henga mam ga seré kual go ké ba pasu cai duro cidab 

na, ké dori a ca sia go adegelé dugo, ké ’embei duro umbung. 

30 Ama Kumu beliang cindi a duro ga maré. 

31 Ké ga ba sagang nai a Galali ’erga Jorsalem na, ddi gel gusi cindegé wolé 

combu. Cakcak kua ké kalang ga yo hendé doi gusu ga Israél. 

32 Ni gang kau, ni ’erga gusugeng danga Nô do Ddari do Kumu ba dorgé 

moinderana kebu ca. 

33 Kiddin ga Kumu ba belé Jésu dang cindi a duro ga maré na, kual lé ser 

toiné caina, cawa na ga moinderegé, main ké ba pasuang duro cidab do kera 
go sua kain: Jia Kurandang, ’Enunga belé Bain labegé, 

34 Kumu yé wa: Ddia da beleiang cindi a duro ga maré, kondia go jogé osinyé 

’eno. Ddi jogu yei com: ’Enung da segeng busu do arin carara do cindi, Do 
’enung ba dori Dabid kebu ca. 

35 Na ca ma ddi yé duro kera go ddang waldong wang : Ji go ddo koin go arin 

carara solé osinyé ’eno. 

36 Dabid lé gié go Kumu ba dar ca kondia lai. Kardené ddi ma, ké ’embei duro 

moinderei, ddi osin. 

37 Ama ddi go Kumu ba beliang cindi a duro ga maré na, ddi usinya ’eno. 

38 Karmeng, na ddar keng sol na ca Jésu lé ma, ké dorogeng kual go burogé 

isinwa dogeng. 

39 Kema goni goni goa bu cindi cai na, isinwa do so go Mois koi bbala dora 

’eno na, ka dora cai cong mam. 

40 Ga lageng angal, ddo kual go ga cogelé kebu go Kumu koi kogé go ba yei 

na, ddi bo caigeng ’eno. 

41 Ga selageng, keng ga lo bbojo, Ga sela kagelokemo keng ga basong cong, 

Cawa ’enung wa lo gié go pena duro wolé gageng, Kema nia yageng kau, 
keng bbal bo cindi ca gié lé ’eno. 

42 Kiddin ga Paul kang Barnabas wa andong a duro kulu go yaué go Juib kogé 

na, ké olgé kandia jigang wolé go jurgum go wa orang ca yagé kual lé ddang 
com : 

43 Kiddin ga kalang ga yaué lé ba posin ’yé na, ga Juib combu dang kalang 

kané ga ba belé gusugé Juib na, ké kobu Paul kang Barnabas. Ké dorgé kual 
ca kandia ’eru gak duro wai do Kumu toi. 

44 Kiddin ga wolé go jurgum go ddang ba bbal na, kalang ga gulong andong 

dong ’yoab ca mam, ké yau ca jo kual go Bagulong koi. 

45 Kiddin ga ga Juib ba sol kalang yau combu kain na, ké lé ddéngi bbani ’eno. 

Kual go Paul ba dorgang nai waldong wang na, ké mainyi bua, ké nyangdiei 
bu’. 

46 Ama Paul kang Barnabas yégé kual basé muro. Ké yégé wa: Na gad ni 

yogenga keng kual go Kumu koi tumu jua, ama keng kainyi cong, kenga gelé 
waldong wang ca kenga bbala waié jomé goang cindegeng bera kuddum 
’eno. Na ddar, cakcak kua ni ddegeng ’enda, ni ’ya gusu kalang ga toigé 
ddang kua, na so go Bagulong ba seni. 

47 Cawa kua, na so go Bagulong ba seni: ’Enung parin sinya arinwa ca kalang 

ga toigé ddang, Ca ji ’era dura kual go minyé bera delinya toa do karé gula. 

48 Kiddin ga kalang ga toigé ddang ba jé kual lé na, gusugé mowegé bbani 

’eno, ké bu kual go Bagulong koi hormo. Kalang ga ké ba pargé ca kandia 
waia jomé goang cindegé bera kuddum na, ké sai bu cindi. 

49 Kual go Bagulong koi aju ca gesong lé mam. 

50 Ama ga Juib si kandu ga gemdong ga meré Kumu ségeldé, dang bainyong 

ga gemdong ga a duro gulong go gumu lé. Ké gel Paul kang Barnabas 
cindegé, ké taigé a ca gesong gagé cong. 

51 Ama ké ddagedé ususu do gondigé caigé, kardené ké ’yé Ikonum. 

52 Anjama ga a Antiog gusugé mowegé bbani ’eno. Ké wonang Habé ga 

Kumu kai. 

 Gie 14 

Paul kang Barnabas a Ikonum 

1 A Ikonum na, Paul kang Barnabas andong duro kulu go yaué go Juib kogé. 

Ké dorgé kual bera ga Juib dang kalang ga toigé ddang bu cindi combu. 

2 Ama ga Juib ga ba kain bu cindi cong na, ké si kalang ga toigé ddang 

ségeldé ca kandia tunyang karmégé. 

3 Paul kang Barnabas jom a Ikonum wolé combu. Ké yé kual basé muro dang 

dono do Bagulong toi. Bagulong gel ca kual goi go kandia wa doroi ca wai doi, 
na kual go cindi a gusu dono do ddi ba bigé ca lo henga ga gelé bua, dang gié 
go dono go kagelokemo bu’. 

4 Kalang ga a duro gulong go gumu lé gusondé sua, ga pena to ga Juib bua, 

ga pena to pajerong ga gié bu’. 

5 Ga Juib dang kalang ga toigé ddang, dang gemdong gagé nyan gusugé ca 

gelé Paul kang Barnabas cindigé ca worinyégé dang keddang deddegé. 

6 Kiddin ga pajerong ga gié ga sua lé ba jé kual lé na, ké geré ’yé gulong go 

gemdong Listra dang Derbé ca gesong ga Likoni dang gulong go ba lura. 

7 Ké osum doré Nô do Ddari a kené. 

Paul kang Barnabas a Listra 

8 Kema go pena wo a Listra go ké ba woi gondi rorogodo, ddi ’era ’eno bering. 

9 Ddi jé kual go Paul ba yé. Paul soli ddér, ddi sol ca kondia bu cindi bbal ca 

waié labia. 

10 Kardené ddi yei dang noi do osi, sa dang, ’era dang gondin tebba. Kema lé 

sai nyinger dang ’er dang gondi, ddi osum oré. 

11 Kiddin ga kalang ga yaué combu ba sol henga ga Paul ba lé na, ké soi 

noigé dang kubu go Likoni, ké yé wa: Kumurong gesingu gusuna main kalang 
kain. 

12 Ké té Barnabas Séus, ké té Paul Hermé, cawa Paul na kema go doré kual. 

13 Go tibé Kumu go ké tei Jaus lé na, kulu goi go tibé kula lé wa kebu berem 

go gulong go gumu koi, ddi nyimgu sinyong dang gundu go binyé ’yang nagé 
kebu berem, ddi kang kalang ga yaué combu dar ca walé Barnabas kang Paul 
tibé. 

14 Ama kiddin ga pajerong ga gié ga sua lé ba jé main kain na, ké sagedé 

badigé gagé. Ké geré andong duro kalang ga yaué combu. Ké soi noigé, ké 
yé wa: 

15 Kajanderndeni, keng lé main kainya cawa ga? Nia kalang main nageng 

kain, ni ’erga danga Nô do Ddari ca keng kainya koliyong lé cong, keng 
belang gusu Kumu goang cindi, ddi go lo dangang gesong dang kurai go 
gumu go ddoaga dang henga ga duroigé mam. 

16 A duro saman do ba hal na, ddi ddé kalang mam kandia la henga ga 

kederégé ba dar. 

17 Ama ddi gel hendé doi dong a gusu gié goi go ddari, ddi hongugeng kang a 

dang bua, ddi begeng kiddin ga walé gasa bu’, ddi begeng do bua, ddi 
begeng gusu mowa bu’. 

18 Pajerong ga gié yégé kual combu main kain kau, ké ja ’eno, ama na hom 

jua ma, ké nargé walegé tibé dé. 

19 Ama Juib ga pena ’erga a Antiog do ca gesong ga Pisidi dang Ikonum. Ké 

si kalang ga yaué combu ségeldé, ké worindé Paul dang keddang deddi, 
kardené ké serei kebu gulong go gumu dong, ké ’erem ca kondia ma ’enda. 

20 Ama kiddin ga kalang ga bo cindi ba yau gusi, ddi sai dang, ddi jogu ’yé 

gulong. Waindo ddi kang Barnabas ’yé Derbé. 

Paul kang Barnabas boi caigé jogu Antiog do ca gesong ga Siri 

21 Paul kang Barnabas dor Nô do Ddari a duro gulong go gumu go Derbé, ké 

wai anjama nain. Kardené ké boi caigé jogu Listra dang Ikonum dang Antiog 
do ca gesong ga Pisidi. 

22 Ké bégé ga bo cindi dono, ké géjegé kandia ’er gag ca bo cindi gogé. Ké 

yégé wa: Danga gelé go cin combu ma, na da andong duro Leu do Kumu toi. 

23 Ké torgé kalang ga gemdong a duro yaué go Kumu koi goni goni mam. 

Kardené ké ai asiam dang olé, ké ddégé kuaba Bagulong go ké ba bu cindi 
cai. 

24 Kardené ké hal ca gesong ga Pisidi, ké ’yé Pampili. 

25 Kiddin ga ké ba dor kual a Pergé na, ké ’yé Atali. 

26 Ké sai nai kuburo a kené, ké jogu ’yé Antiog, na gulong go gumu go ké 

kené ba ddégé duro wai do Kumu toi ca gié go ké ba lei. 

27 Kiddin ga ké jiga Antiog na, ké yau yaué go Kumu koi, ké dorgé kual go 

Kumu ba lang nagé bua, dang kual go Kumu ba hangu giyong ca kalang ga 
toigé ddang bu cindi bu’. 

28 Ké jom kené dang kalang ga bo cindi wolé combu. 

 Gie 15 

Yaué go a Jorsalem 

1 Kalang ga pena sai a Judé ’yé Antiog, ké osum gelé karmegé wa: Keng nia 

wala mandeli ca so go Mois koi ’eno na, keng go minyé ’eno. 

2 Paul kang Barnabas maingé nain bbani ’eno. Kardené ké nyan kual ca Paul 

kang Barnabas, dang kalang ga pena ga Antiog, kandia ’era Jorsalem ca 
nyané kual lé dang pajerong ga gié dang ga gemdong bu’. 

3 Kiddin ga yaué go Kumu koi bégé sigé giyong na, ké hal gesong ga Pénisi 

dang Samari. Ké yégé nô do kalang ga toigé ddang togé do ba belgu gusu 
Kumu. Karmegé mam gusugé mowegé ca kual lé. 

4 Kiddin ga ké ba jogu Jorsalem na, yaué go Kumu koi, dang pajerong ga gié, 

dang kalang ga gemdong goidégé. Ké dorgé nô do henga mam ga Kumu ba 
lang nagé. 

5 Ama kalang ga pena a duro ga Parisié ga ba bu cindi na, ké sai dang, ké yé 

wa: Na gad ké wale kalang ga toigé ddang ga bo cindi mandeli, ké sigé ca 
kandia maga so go Mois koi bu’. 

6 Pajerong ga gié dang kalang ga gemdong yau ca nyané kual lé duro 

gusugé. 

7 Kiddin ga ké ba main gusugé nain na, Piér sai dang, ddi yégé wa : Karmeng, 

keng sol ca Kumu parung a duroigeng tumu din, ca ’enunga duragé kalang ga 
toigé ddang Nô do Ddari ca kandia ja bua, kandia bu cindi bu’. 

8 Kumu go solé kalang ddaindigé, ddi bigé Habé ga Kumu kai main ddi ba 

benang kain bu’. 

9 Ddi gusinyana kaindena dang nagé ’eno, ddi belé ddaindigé arin carara ca 

kandia bu cindi bu’. 

10 Cakcak kua keng wa gesaué Kumu. Ninua go moinderena ba bbala kojei 

’eno bua, na gang bbala kojei ’eno bu’ na, keng dar ca soi ca kalang ga bo 
cindia cawa ga? 

11 Na bu cindi, na wai minyé ca wai do Bagulong Jésu toi main ké gang ba 

waiang kain bu’. 

12 Kalang ga yaué mam jom kebegé kurad, ca jo Barnabas kang Paul kual 

gogé go ké wa yogé ca henga ga gelé, dang gié go dono go kagelokemo 
mam go Kumu ba lang nagé a duro kalang ga toigé ddang. 

13 Kiddin ga ké ba dor kual ka na, Jak sai yégé wa: Karmeng, ga jageng kual 

guang. 

14 Simon yana kual go Kumu ba osum belé gusu kalang ga toigé ddang, ca 

ddia paré ga pena a duroigé ca kandia belu kalang gai. 

15 Kual go ga cogelé kebu go Kumu koi kogé yé main kain bu’, cawa cidab do 

Kumu toi yé waldong wang: Bagulong yé wa: 

16 Kardené ’enung da jiga, ’Enung da gaddu Dabid gulong goi go ba dusong 

dugo, Gulong cai do ba ji bodo na, ’Enung da gaddi ddang, 

17 Ca kalang kané dara Bagulong, Ca kalang ga toigé ddang mam ga ’enung 

ba tégé na, ké bel kalang gang. 

18 Bagulong go solé henga tumu din, ddia yo main kain 

19 Jak yégé wa : Na ca ma kalang ga toigé ddang ga ba belgu gusu Kumu na, 

ddo na gelegé cindegé ’eno. 

20 Ama golgo na paségé maktub ca ddo ké do kunyung ga ddisin ga ké ba 

walgé tibang koliyong ’eno bua, pagé go ké ba boi kordi na, ké doi ’eno bua, 
ké do kebar ’eno bu’. 

21 Cawa duro saman do tumu na, kalang gel so go Mois koi duro gulong goni 

goni bua, ké ddogin so lé duro kulu go yaué go Juib kogé a duro wolé go 
jurgum waindo waindo bu’. 

Ké gi maktub gusu kalang ga toigé ddang 

22 Kardené pajerong ga gié dang ga gemdong dang yaué go Kumu koi mam, 

ké nyan kual ca toré kalang ga pena a duroigé ca, giegé kang ga Paul kang 
Barnabas ca oré Antiog. Ké dor Judé go ké ba tei Barnabas dang Silas. Ké lé 
ca’ na kalang ga gemdong duro karmégé. 

23 Ké pasu maktub bigé kobegé, ké pasu main kain: Karmegeng, pajerong ga 

gié, dang kalang ga gemdong logeng keng karméni ga toigeng ddang ga a 
Antiog, dang Siri, dang Silisi waigi. 

24 Kardené ni jé nô do kalang ga pena ga ba sai a gusuni tol kuaiyegeng dang 

kual gogé, ama nia bogé so ca kual lé ’eno. 

25 Na ca ma, ni mam nyan kual ca toré kalang ga pena a duroini ca giégé, 

kang kajanderndana Barnabas kang Paul gusugeng. 

26 Ké ga ba bu gusugé ca gié go Bagulondena Jésu Krist koi. 

27 Ni gigeng Judé kang Silas, ké gang gusugé da yegeng kual go ni ba pasi lé 

kua dang kibegé. 

28 Cawa Habé ga Kumu kai dang ni gang, ni nyan kual ca so ninua go ddang 

go ddo kual lé caigeng ’eno. 

29 Kunyung ga ké ba walegé tibang koliyong na, ddo keng dogé ’eno bua, 

keng do kebar ’eno bua, pagé go ké ba boi kordi na, keng doi ’eno bua, keng 
lo béli ’eno bu’. Keng nia la main kain na, keng da jom labia, kual ka, jimageng 
labia. 

30 Kardené ké ddé kalang ga ké ba torgé lé ’yé, ké ’yé Antiog. Ké yau kalang 

ga bo cindi mam, ké bigé maktub lé. 

31 Kiddin ga ké ba ddogin maktub lé na, gusugé mowegé ca kual go géjé lé. 

32 Judé kang Silas, ké gang na ga cogelé kebu go Kumu koi, ké dor karmegé 

kual combu ca kandia ’er gag, ké bigé dono. 

33 Ké jom kené wolé nain, kardené karmegé bégé ca kandia jiga gusu kalang 

ga ba gigigé dang labia.  

[34 Ama Silas ’erem ca na ddar ddia jomé kené dé.] 

35 Paul kang Barnabas jom a Antiog kang kalang kané ga ddang combu. Ké 

gel kual bua, ké dor Nô do Bagulong toi bu’. 

Paul kang Barnabas cuderong 

36 Kardené sam Paul yei Barnabas wa: Dda na jogé dalé karmana ga a 

gulong goni goni go na ba dor nô do Bagulong toi kené, ca na solé jomé gogé. 

37 Barnabas dar ca ka golé Jâ go ké ba di tembaldi Mark. 

38 Ama Paul dar ca ka golei ’eno, cawa kené tumu na ddi ddégé a Pampili. Ddi 

’era kang ga nagé duro gié ddang ’eno. 

39 Ké lé main kual a duro gusugé nain bera ké cuderong, Barnabas gol Mark 

kang nai, ké nai kuburo ’yé Sipré. 

40 Ama Paul par Silas, kiddin ga karmegé ddégé duro wai do Bagulong toi na, 

ké sai ’yé. 

41 Ddi dal Siri dang Silisi, ddi bu yaué go Kumu koi dono. 

 Gie 16 

Timoté ’yang Paul kang Silas 

1 Paul ’yé Derbé dang Listra, a kiddin lé na, kema go bo cindi wo kené go ké 

ba tei Timoté. ’Yoia do Juib do Krist toi, Baia go Grék. 

2 Karmei ga a Listra dang Ikonum pedei bbani ’eno. 

3 Paul dar ca ddia golei kang nai oré, ama ddi wala mandeli ca Juib ga a ca 

gesong lé, cawa ké mam sol ca baia go Grék. 

4 Kiddin ga ka gesin duro gulong go gumu goni goni na, ké yégé kual go 

pajerong ga gié dang kalang ga gemdong ga a Jorsalem ba nyani ca kandia 
magai. 

5 Yaué go Kumu koi wai dono ca bo cindi gogé. Ké bé cainé waindo waindo. 

Soné go beram beram lé Paul a Troas 

6 Habé ga arin carara nargé doré kual go Kumu koi ca gesong ga Asi, na ca 

ma ké col ’yé ca gesong ga Prigi dang Galat. 

7 Kiddin ga ké ba ’yé ’yoabang Misi na, ké dar ca ka oré Britini, ama Habé ga 

Jésu kai nargé. 

8 Kardené ké jogu a Misi ’yé Troas. 

9 Soné go beram beram lé Paul dang soindo, ddi sol kema go pena go 

Masadon dang ’eré wa olei, ddi yei wa: ’Erang gusuni a Masadon jégenani. 

10 Kiddin ga ddi ba sol soné go beram beram lé na, ni sai kobeni padda ca oré 

Masadon, ni sol Kumu na togeni ca nia ’era dura Nô do Ddari gusu kalang ga 
a ca gesong lé. 

Lidi bu cindi ca Bagulong a Pilip 

11 Ni nai duro kuburo a Troas, ni oju kema go Samoras tab, waindo ni gesin 

Niopolis. 

12 Ni sai a kené, ni ’yé Pilip, na gulong go gumu go a ca gesong ga Masadon. 

Na kiddin ga ga Rom ba jom kené, Ni lé wolé kené combu. 

13 Wolé go jurgum na, ni andong kebu berem dong. Ni ’yé kebu kurai. Ni ’erem 

ca nia da wai kiddin ga Juib kagé ga olé. Ni jom dugo, ni yé kual dang kandu 
ga ba yau a kené. 

14 Tama do pena wo kené do Tiatir, do ké ba ta Lidi, toa tama do lo cénegé 

dang badigé ga wuraju dogé yilé, toa do meré Kumu. To jé kual goni bua, 
Bagulong hangu ddaindo ca to ja kual to Paul yoi bu’. 

15 Ni desa to kang dang kalang ga ga gulong bu’. Kardené to yeni wa: Kenga 

nia sol ca ’enunga tama do bo cindi ca Bagulong na, ga ’eragengang jima 
tang, to olni nain, ni ’ya kual goa jom ta. 

Duro gerngang a Pilip 

16 Wolé go pena kiddin ga ni wa oré ca olé na, turmo do pena do gié waini, 

toanga habé ga isini kedera ga boa dono ca yo kual ca henga ga ddain da lé, 
kagulonda wai laré nain guso combu ca kual goa lé. 

17 To osum kobeni, nianga ga Paul to soi noa, to yé wa: Kalang lé kua na 

Kumu go dang go ddo wal kai ga gié. Ké wa doregenga kual ca giyong go 
minyé. 

18 To lang main kain wolé nain, kardené Paul kederei homi, ddi belé cindi 

guso, ddi yégé habé lé wa: ’Enung yegeng dang Jésu Krist gusondi, keng 
andang dong. Kobipadda habé ga isini lé andong dong. 

19 Ama kiddin ga kagulonda ba sol ca ké bbal ca waié laré a guso ddang ’eno 

na, ké ’yom Paul kang Silas seregé ’yang nagé to gasgo tumu kalang ga 
osurdong. 

20 Ké golgé ’yang nagé tumu gemdong ga Rom, ké yégé wa: Kalang lé kua, 

ka ga Juib, ké belé gulong guana dang gendei. 

21 Ké wa gela hada do so guana nari, hada do na ga Rom bbal ca ’yoa ca 

kuaba ’eno. 

22 Kalang ga yaué mam sai tebenang nagé. Kalang ga gemdong tor Paul kang 

Silas badigé gagé ga gusugé cong. Ké sigé ca kandia tegagé dang belau. 

23 Kiddin ga ké ba tégé na, ké bégé duro gerngang, kema go magé gerngang 

na, ké si kondia magagé ddar dang duro. 

24 Kiddin ga go magé gerngang ba jé kual lé main kain na, ddi bégé duro kulu 

go duroiné, ddi dégé gégér gondigé. 

25 Duro soindo na, Paul kang Silas wa olé, ké wa dogé kera go debainyé 

Kumu bu’, kalang kané ga a duro gerngang wa tugoiyégé. 

26 Kobegépadda gesong gigié bbani ’eno, kulu go gerngang toi gigié bu’. 

Kobegépadda kulu kebi mam hangdong bua, ga gerngang mam kunja gogé 
pederong bu’. 

27 Kema go mage gerngang lebu to kung. Kiddin ga ddi sol kulu go gerngang 

kebi hangdong na, ddi dor gesengar doi ca ddia deddé gusi, cawa ddi ’erem 
ca kalang ga gerngang mam geré. 

28 Ama Paul soi noi osu, ddi yei wa: Ji deddé gusin ’eno, ni wo kené mam. 

29 Kardené ddi ’enger kandia biang tua. Ddi géré andong kulu, ddi aserong 

tumu Paul kang Silas dang yoré. 

30 Kardené ddi golgé ’yang nagé dong, ddi ’engergé wa: Gemdong, ’enunga la 

mena ma, ’enunga waiang minyé ga? 

31 Ké jogu yei wa: Bu cindi ca Bagulong Jésu Krist na, jia wai minyé dang 

kalang ga tain gulong mam bu’. 

32 Ké dori kual go Bagulong koi dang kalang ga tai gulong mam. 

33 Kema go magé gerngang lé sai golgang soindo lé, ddi pel yainyong gagé. 

Kobegépadda ké desei to kang dang kalang ga tai gulong mam. 

34 Ddi ’yang Paul kang Silas tai, ddi bigé do, kema lé gusi mowi dang kalang 

ga tai gulong mam, cawa ké bu cindi ca Kumu. 

35 Kiddin ga kiddin ba wol na, ga gemdong ga Rom gi gusu go magé kulu go 

gerngang, ké yei wa: Kondia bega kalang lé dang. 

36 Go magé gerngang lé yei Paul wa: Gemdong lé gigu yeng wa: ’Enunga 

begageng dang, ga andageng dong, ’erageng labia. 

37 Ama Paul yégé kalang lé wa : Nia go Rom, ké téni cin kalang ga combu 

waldong wang basé kaidé kual caini, kardené ké beni duro gerngang, ama 
cakcak kua ké dar ca bogeni dang dang wasuai ga? Na kain ’eno, dda ké 
gang gusugé ’erang begani dang. 

38 Kalang lé jogu yégé kalang ga gemdong kual lé. Kiddin ga ké ba jé ca Paul 

kang Silas na kalang ga Rom ma, ké lé muro. 

39 Ké ’yé gusugé, ké bédegé kalong, kiddin ga ké ba bégé dong na, ké olgé ca 

kandia dda gulong gogé. 

40 Kiddin ga Paul kang Silas ba andong a duro gerngang dong na, ké ’yé ta 

Lidi. Kiddin ga ké ba sol karmegé na, ké yégé kual go jalegé ddaindigé, 
kardené ké ddé gusugé ’yé. 

 Gie 17 

Paul kang Silas a Tésalonika 

1 Ké hal Ampipolis dang Apoloni, ké ’yé Tasalonika, kiddin ga kulu go yaué go 

Juib kogé wo kené. 

2 Paul andong gusugé ca hada doi, ddi main kual duro cidab do Kumu toi wolé 

go jurgum jurgum cai subu. 

3 Ddi poderégé kual lé toi waldong wang, ddi gelgé wa: Na gad Krist gel cin, 

kardené ka beleiang cindi a duro ga maré. Jésu lé go ’enung wa doregeng 
kual goi kua na, ddia Krist. 

4 Ga pena a duroigé ’yé kual gogé, ké jomang Paul kang Silas. Combu a duro 

ga Grék ga meré Kumu dang kandu ga gemdong combu lé main kain bu’. 

5 Ama ga Juib lé ddéngi bbani ’eno. Ké yau kalang ga daberong ga daldé 

kalin, ké si kalang ga yaué combu ségeldé, ké saiang kual gendei duro gulong 
lé bbani ’eno. Ké ’yé ta Jason ca daré Paul kang Silas ca golegé orang tumu 
kalang. 

6 Ama kiddin ga ké ba waiagé ’eno na, ké ’yom Jason kang karmei ga pena 

’yang nagé tumu gemdong ga gulong lé. Ké osum ceb alelé, ké yé wa : 
Kalang ga toin delinya mam, cakcak kua ké caga kua bu’. 



292 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

7 Jason ’yégé tai, ké mam tebenang go ddo ca so goi, ké yé waldong wang, 

kelma go dang wo kené go ké ba tei Jésu. 

8 Kiddin ga kalang ga yaué combu dang gemdong ga gulong ba jé kual lé na, 

kederegé homdégé. 

9 Kiddin ga Jason kang kalang gai ba boiégé laré na, ké sai ddégé ’yé. 

Paul kang Silas a Béré 

10 Kiddin ga teba ba ka na, ké ddé Paul kang Silas ’yé Béré, kiddin ga ké ba 

gesin a gulong lé na, ké andong duro kulu go yaué go Juib kogé. 

11 Kalang lé danga ’eremé go ddari ddi Juib ga Tasalonika, cawa ké ’yé kual 

go Kumu koi danga ddaindigé pena, ké angel cidab do Kumu toi waindo 
waindo ca ka solé kual go Paul wa gelegé la cindi ga? 

12 Na ca ma kalang combu a duroigé bu cindi, a duro ga Grék na, kandu ga 

gemdong dang bainyong bu cindi combu main kain bu’. 

13 Ama kiddin ga Juib ga a Tasalonika ba jé ca Paul wa doré kual go Kumu koi 

a Béré bu’ na, ké ’yé kené, ké si kalang ga yaué combu ségeldé, ké saiang 
kual gendei. 

14 Kobegépadda Paul karmei gii kuaba go kebu kurai go gumu go ddoaga, 

ama Silas kang Timoté ji Béré. 

15 Kalang ga bogé Paul lé ’yang nai bera Atén, kardené ké boi caigé jogu Béré 

ca yogé Silas kang Timoté kual go Paul koi, ddi ’yubegagé ca kandia ’era 
waiei kala. 

Paul a Atén 

16 Kiddin ga Paul wa amé Silas kang Timoté a Atén na, kederé homi bbani 

’eno, cawa ddi sol gulong go gumu lé wonang koliyong. 

17 Ddi main kual dang ga Juib a duro kulu gogé go yaué bua, dang kalang ga 

toigé ddang ga meré Kumu bua, dang ké ga yaué dang nai to gasgo waindo 
waindo bu’. 

18 Ga pena ga naderong a duro ga Epikerién kang ga Sitokién waii, ké osum 

yé kualang nai bu’, ké ’enger gusugé wa: Ddi go herajé lé kua dar ca yoa 
mena ga? Ga pena yé waldong wang. Ddi wa dora kumurong ga kergé kual 
gogé, ké yé main kainya ca Paul wa dora kual go Jésu koi go ba belang cindi 
a duro ga maré. 

19 Ké ’yomi ’yang nai tumu ga bedang ca kubung go Arépag, ké ’engeri wa: Ni 

dar ca solé kual go herua go ji wa gelei lé toia mena ga ? 

20 Cawa ni wa joa kual go herua a kebin, ni dar ca solé kual lé toi dé. 

21 (Cawa kalang ga Atén dang kalang ga ddang ga ba jom duroigé na, ké go 

lo henga ga ddang ’eno, ké joma ca yo kual dang jo kual go herua mera.) 

22 Paul sai ’eré ca kubung go Arapag duroigé ddar, ddi yégé wa: Keng kalang 

ga Atén, ’enung sol kenga ga meré koliyong gani gani mam. 

23 Kiddin ga ’enung wa dalé a duro gulong gogeng go gumu na, ’enung sol 

koliyong gageng ga keng wa melauegé, ’enung wai dandang do pena do keng 
ba pasu kual ca main kain: Kumu go kema ba selai ’eno. Kumu go keng ba 
selai ’eno ma, keng wa melaui lé na, ’enung wa doregenga kual goi. 

24 Kumu go debé delinya dang henga ga dura mam na, ddia Bagulong go 

dangang dugo, ddi go jomé duro kulu go yaué go kalang ba gaddi ’eno. 

25 Ddi go daré henga pena a gusu kalang ’eno, cawa ddia go bo kalang mam 

jomé goang cindegé bua, dang habé ga pogé bua, dang henga mam bu’. 

26 Na a gusu kema go pena ma, ddi debang kalang ga jomé ca delinya kua 

mam. Ddi nyan saman dogé tumu din dang gesong gagé ga jomé kedelégé. 

27 Ddi lé main kainya ca kandia darai, kandia da waii laiga, cawa kema goni 

goni a duroina kau, Kumu na suguddong dang nai ’eno. 

28 Cawa: Na wai jomé goang cindena a gusi bua, Na wa oré bua, na wa lo 

gusuna bu’. Main kalang gageng ga pena ga pasé kera kau ba yani kain: Na 
karndi bu’. 

29 Cawa na nia Kumu karndi na, ddo na ’eremé wa: Kumu na main kula go 

luguinya, kau doarna, kau keddang ga kalang ba habeli dang narua dogé kain 
’eno. 

30 Saman do kalang ba sela ’eno na, Kumu da semgen, ama cakcak kua na, 

ddi té kalang a kiddin gani gani mam kandia bega kebegé. 

31 Cawa ddi si wolé go ddi da kaidé kual ca kalang mam, dang kual go 

geddang a gusu kema go ddi ba pari. Hendé doi na belé go ddi ba beliang 
cindi a duro go maré. 

32 Kiddin ga Paul ba yégé kual go ca kalang da belang cindegé a duro ga 

maré na, ga pena lei bbojo, ama ga pena yé wa: Ni dar ca jo kual goin lé 
ddang com. 

33 Kardené Paul ddégé, ddi ’yé. 

34 Ama ga pena a duroigé ’yé dang nai, ké bu cindi, Dénis wo duroigé, ddia 

pena a duro kalang ga bedang ga Arépag kai, dang tama do pena do ké ba ta 
Damaris, dang kalang ga pena ga ddang bu’. 

 Gie 18 

Paul a Korint 

1 Kardené Paul sai a Atén ’yé Korint. 

2 Ddi wai Juib go pena go ké ba tei AJdla a kené, ké woi a ca gesong ga Pont. 

Ddi saga a ca gesong ga Itali kang tamdi Preskila, cawa Kulod go ddo ca si ca 
ga Juib mam, kandia ddé Rom. Paul ’yé gusugé. 

3 Cawa gié goga pena, na go cogené kulu go badigé, ddi jom kanga ga nagé 

pena ca lo gié lé. 

4 Duro wolé go jurgum goni goni kau, Paul ’yé doré kual duro kulu go yaué go 

Juib kogé. Ddi dar ca ddia doregé ga Juib kang ga Grék kual toi arin carara. 

5 Kiddin ga Silas kang Timoté ba saga Masadon na, Paul wa doré kual gusu 

ga Juib ca Jésu na Krist waldong wang waindo waindo. 

6 Kiddin ga ga Juib ba sai tebenang nai, ké nyangdiei na, ddi ddagégé badigé 

gai ususu dogé caigé, ddi yégé wa : Keng nia basong na, na wané dogeng, 
dulang ciné ’eno. Cakcak kua na, ’enung wa ora gusu kalang ga toigé ddang. 

7 Ddi ddégé, ddi andong ta kema go ké ba tei Titus Justus, ddia go melaué 

Kumu, gulong goia dur kulu go yaué go Juib kogé. 

8 Krispus, gumu go magé kulu go yaué go Juib kagé bu cindi ca Bagulong 

dang kalang ga tai gulong mam. Kalang ga Korint combu ga ba jé kual go 
Paul koi na, ké bu cindi, ké desegé to kang. 

9 Bagulong yei Paul kual duro soné go beram beram dang soindo, ddi yei wa: 

Ji lo muro ’eno, dura kual waindo waindo, sugoié ’eno. 

10 Cawa ’enung wo kenang nain, kema go bbalé ’yomoin ca loin henga ga isini 

wo ’eno, cawa kalang gang wo kéné combu a duro gulong lé. 

11 Paul jom a Korint ddegelé pena dang golo ca gelegé kalang kual go Kumu 

koi. 

12 Duro saman do Galion ba di termala do Rom a ca gesong ga Akai na, ga 

Juib dai kebegé pena ca Paul. Ké ’yomi yang nai tumu ga bedang. 

13 Ké yé waldong wang : Kema lé kua si kalang ségeldé ca kandia melaua 

Kumu dang kual go so goni ba nari. 

14 Ama kiddin ga Paul ba dar ca yogé kual na, Galion yégé ga Juib wa: Ai 

keng ga Juib, keng nia ’erang gusung dang kual go isini kau ga wané nain na, 
’enung da jé kual gogeng. 

15 Ama na ca mainyé go kual danga kual go gusung koi ca so gogeng na, na 

kual gogeng, keng gang nyanai, ’enung go kaidé kual ca kual go main kain 
’eno. 

16 Ddi taigé a duro bedang dong. 

17 Kardené ké ’yom gumu go magé kulu go yaué go Juib kogé go ké ba tei 

Sostén, ké osum tei duro bedang ama Galion solgé semgin kalin. 

Paul boi cai jogu Antiog 

18 Paul jom wolé combu a Korint, kardené ddi ddé karmei, ddi nai duro kuburo 

ca oré Siri dang Preskila kang Akila. Ca kebu go doré go ddi ba dori na, ddi 
del cai a Sénikeré, kardené ddi sai nai kuburo. 

19 Ké ’yé Epés, ddi ddé Akila kang Preskila kené, ddi bang andong duro kulu 

go yaué go Juib kogé. Ddi main kualang ga Juib. 

20 Ké oli ca kondia jimang nagé wolé combu, ama ddi dar a ’eno. 

21 Ddi ddégé, ddi yégé wa: Kumu nia dar na, ’enunga jiga gusugeng. Kardené 

ddi nai kuburo a Epés, ddi ddégé, ddi ’yé. 

22 Ddi dé kuburo a Sésaré, ddi ’yé Jorsalem ca lo yaué go Kumu koi waigi, 

kardené ddi col ’yé Antiog. 

23 Ddi jomang nagé sam, kardené ddi dal ca gesong ga Galat dang Prigi ca 

ddia bogé anjama dono. 

Apolos a Epés dang Korint 

24 Juib go pena go ké tei Apolos go ké woi a Alésandré ’yé Epés, ddi dor kual 

dar bbani ’eno bua, ddi sol cidab do Kumu toi ddar bu’. 

25 Ké geli giyong go Bagulong koi, ddi téddé kual, ddi dor kual dang gelé ca 

kual go Jésu koi kerab kerab, ama ddi sola desé go Jâ koi to kang mera. 

26 Ddi osum yo kual duro kulu go yaué go Juib kogé basé muro, kiddin ga 

Preskila kang Akila ba jé kual goi na, ké goli ’yang nai ca oré gelei giyong go 
Kumu koi ddar. 

27 Kiddin ga ddi dar ca oré Akai na, karmei jégenei, ké pasu maktub gusu 

kalang ga bo cindi ga a ca gesong lé ca kandia ’yaiang gusu mowa, kiddin ga 
ddi ’yé kené na, ddi jégen kalang ga bo cindi ca wai do Kumu toi nain. 

28 Ddi ddiga ga Juib dang kual go mainyé tumu kalang mam, ddi gelgé a duro 

cidab do Kumu toi waldong wang, Jésu na Krist. 

 Gie 19 

Paul a Epés 

1 Kiddin ga Apolos jom a Korint na, Paul col dalé ca bangarong ga a ca 

gesong lé, ddi ’yé Epés. Ddi wai anjama ga pena a kené. 

2 Ddi ’engergé wa : Kiddin ga keng ba bu cindi na, keng ’yé Habé ga Kumu kai 

ga? Ké jogu yei wa : Kual go Habé ga Kumu kai na wo kené na, ni ja ’eno. 

3 Kardené Paul ’engergé wa: Ké desegeng to kanga go wang koi ga? Ké jogu 

yei wa: Na go Jâ koi. 

4 Paul yégé wa: Jâ desa kalang ga ba bé kebegé to kang, ddi yégé ga Israél 

ca kandia bu cindi ca ddi go da wa orang kardi, to do poré, na Jésu. 

5 Kiddin ga ké ba jé kual lé kain na, ké desegé to kang dang Bagulong Jésu 

gusondi. 

6 Kiddin ga Paul ba si kobi caigé na, Habé ga Kumu kai gesin caigé, ké osum 

yé kualang kebu go ddang, ké doré kual go Kumu ba bigé. 

7 Kalang lé mam bbal mainya moac ca sua kain. 

8 Paul dor kual duro kulu go yaué go Juib kogé bbal main kederé subu kain 

basé muro, ddi dorgé kual ca Leu do Kumu toi, ddi ddigang kual. 

9 Ama ga pena a duroigé kain bo cindi cong, ké yé kual go bbojo ca giyong go 

Bagulong koi tumu kalang ga yaué mam. Paul ddégé, ddi gol ga anjama ’yang 
nai, ddi dorgé kual a duro kulu go gelé go Tiranus koi waindo waindo. 

10 Ddi lé main kain bbal ddegelé sua, kalang ga jomé ca gesong ga Asi, ga 

Juib dang kalang ga toigé ddang, ké jé kual go Bagulong koi mam. 

Sikiba karndi 

11 Kumu lé gié go dono go kagelokemo gusu Paul. 

12 Ké nyim badigé gai ga ddi ba sigé gusi dang badigé gai kebegé ga bbani, 

ké ’yé sogé gusu kalang ga hoamya, ké wa labia bua, habé ga isini turong a 
kederé kalang cong bu’. 

13 Juib ga pena ga wa taié habé ga isini cong wa dalé gulong goni goni, ké dar 

ca taié habé ga isini cong dang Jésu gusondi, ké yégé habé ga isini wa: Ni 
segeng dang Jésu gusondi, na ddi go Paul wa doré kual goi. 

14 (Ké ga wa lo main kain lé na, na Sikiba karndi jurgum, ddia ga Juib gumu 

gogé go tibé Kumu.) 

15 Ama habé ga isini jogu yégé wa: ’Enung sol Jésu bua, ’enung sol Paul bu’, 

ama keng, kenga gani ga? 

16 Kema goang habé ga isini lé soi caigé bered, ddi ddi caigé mam, ddi légé 

homi nain bera ké geré a tai gulong gandela dang yanyong gusugé. 

17 Kiddin ga ga Juib dang kalang ga toigé ddang ga jomé a Epés mam ba jé 

kual lé na, ké lé muro, ké bi Bagulong Jésu gusondi hormo nain. 

18 Kalang combu a duro ga bo cindi ’yé tor isinwa dogé toa dang tumu kalang 

mam. 

19 Ga pena combu ga ba lé gié go kema go béli na, ké nyim cidab dogé ulo 

tumu kalang mam. Ké ddogin laré gua go kela go doarna dubu to bai. 

20 Main kain lé na kual go Bagulong koi aju tumu tumu dang dono bbani ’eno. 

Kual sai gendei a Epés 

21 Kiddin ga henga lé ba hal na, Paul dar ca colé Masadon dang Akai ca oré 

Jorsalem, ddi yé wa : Kiddin ga ’enunga tol Jorsalem na, na gad ’enunga ’yé 
solé Rom. 

22 Kardené ddi gi kalang ga jégené sua ca Masadon, na Timoté kang Arasté, 

ama ddi bang jom ca gesong ga Asi sam dé. 

23 A duro saman lé ma, kual sai gendei bbani ’eno ca giyong go Bagulong koi. 

24 Kema go nyiré juliong wo kené go ké ba tei Démitrus. Ddi nyiredé tiddin do 

kulu go yaué go kula go Artemés koa, ddi wai cageda combu dang gié lé. 

25 Ddi yau kalang gai mam, dang ké ga lo gié go main kain bu’, ddi yégé wa: 

Karmeng, keng sol ca na wai cageda combu ca gié guana lé. 

26 Kema go Paul lé, henga gai ga wa logé na, keng wa jo bua, keng wa solegé 

bu’. Ddi yé waldong wang kumurong ga kalang ba légé na, na kumurong ’eno, 
ddi yégé kalang combu main kain, na a Epés kua mera ’eno, ama a ca 
gesong ga Asi mam bu’. 

27 Kual lé da toinya gié guana mera ’eno, ama da toinya hormo do 

’yogulondena Artemés do tungu kula goa go yaué bu’. Kula lé go kalang ga a 
ca gesong ga Asi dang kalang ga a duro delinya mam wa debainyei na, ka 
toin hormo doi mam. 

28 Kiddin ga ké ba jé kual lé kain na, ké lé mainyé bbani ’eno, ké soi noigé, ké 

yé wa: Artemés do kalang ga Epés togé na, toa tungu. 

29 Kual lé sai duro gulong mam, ké ’yom Gaius kang Aristak, ké ca’, ka kalang 

ga Masadon ga dalé kiddin kang ga Paul, ké geré ’yang nagé to toburo. 

30 Paul dar ca ddia oré ’eré tumu kalang mam ga ba yaué, ama kalang ga bo 

cindi nari. 

31 Kalang ga pena a duro gemdong ga a ca gesong ga Asi, ka kajanderndei, 

ké gi gusi, ké oli ca kondia oré andong duro kalang ga a to toburo lé ’eno. 

32 Kalang ga pena soi noigé, ké yé kual dugo yag yag, kané soi noigé yang 

kual go ddang dugo yag yag bu’, cawa kalang combu sela yaué lé toi ’eno. 

33 Ga Juib ga pena a duro kalang ga yaué combu ’yom Alésandré si tumu 

kalang. Alésandré légé kobi, ddia dar ca yo kual tumu kalang ga yaué combu 
ca doré kual caigé cong. 

34 Ama kiddin ga ké ba sol ca kondia na go Juib na, ké soi noigé, ké ceb alalé 

bbalé kiddin sua, ké yé wa: Artemés do kalang ga Epés togé na, toa tungu. 

35 Kardené gumu go pasu maktub go a duro gulong lé, sai jal kalang ga yaué 

combu kederégé, ddi yégé wa: Keng ga Epés, kalang mam sol ca gulong go 
gumu go Epés na, wa magé kulu go yaué go ’yogulondena Artemés do tungu, 
dang tinddo do ba baga a dang. 

36 Kema bbal ca mainyé kual lé ’eno, na ca ma, ga jimageng kebegeng kurad, 

ddo keng soang kual kala ’eno. 

37 Keng gulga kalang lé kua, ama ké go toinya kulu gogeng go yaué ’eno bua, 

ké go so kual ca ’yogulondena lé ’eno bu’. 

38 Démitrus dang kalang gai ga gié nia dang kual go so ca kema na, wolé go 

kaidé kual wo kené, na kiddin ga ké kaidé kual go geddang. Kalang ga 
gemdong wo kené bu’, kenga dar na, ’erageng kembegé gusugé. 

39 Ama kual go ddang go nyané nia wo kené na, ga nyanai a duro bedang 

tumu kalang. 

40 ’Enung ’erema ca kual go ba sai gendei labegé lé kua na, bbal ca go ddo ca 

ddainya sena kual caina, main kain na, na bbal ca doré kual lé caina cong 
’eno. 

41 Kiddin ga ddi ba yé kual lé kain na, ddi ddé kalang ga yaué combu ’yé. 

 Gie 20 

Paul ’yé ca gesong ga Masadon dang Grék 

1 Kiddin ga kual go gendei lé ba ka na, Paul yau kalang ga bo cindi, ddi jalgé 

ddaindigé, ddi sigé labia, kardené ddi sai ’yé Masadon. 

2 Ddi dal gesong lé, ca kual goi go gelé na, kalang ga geddang wai dono ca 

oré tumu tumu. Kardené ddi ’yé ca gesong ga Grék. 

3 Ddi jom kené kederé subu, kiddin ga ddi nyan gusi ca oré Siri na, ddi jé na 

ga Juib ba nyan kual ca deddei. Na ca ma ddi boi cai jogu Masadon. 

4 Sopaté go Pirus go Béré kurondi ’yang nai a Asi, dang Aristak, dang 

Sékondis ga Tasalonika bua, dang Gauis go Derbé, dang Timoté, dang Tisik, 
dang Tropim ga a ca gesong ga Asi bu’. 

5 Ké ’yé tumoini ameni a Troas. 

6 Ni lé soré go kederé cindi go wo go basé debé subugu, kardené ni nai 

kuburo a Pilip, wolé bai ni waigé a Troas, ni jom kené wolé jurgum. 

Oré go Paul koi go karu ca solé kalang ga Troas 

7 Wolé go tumu go jurgum kiddin ga ni yau ca bbodelé wo na, Paul dorgé 

kalang ga yaué combu kual, ddi dorgé kual bera duro soindo ca waindo ddia 
ddégé. 

8 Tua wo kené combu a duro kulu go porio go ni ba yau kené. 

9 Kurong go marna go pena go ké ba tei Itiké, ddi jom a duro sél do kulu toi, 

kiddin ga Paul wa yo kual suguddong dé na, ddi woi kung nain, ni wo duro 
kulu go porio go subu dang, ddi aserong dugo, ké aii dang, ama ddi ma. 

10 Paul gesingu dugo, ddi ddingé cai, ddi aii kobi dang, ddi yé wa: Ddo 

kederegeng homegeng ’eno, cawa ddiang cindi dé. 

11 Kardené ddi jogu nai duro kulu go porio dang, ddi bbol wo di, ddi jogu dorgé 

kual bera teba andong, kardené ddi sai ’yé. 

12 Ké gol kurong go marna lang cindi. Ké mam gusugé mowegé bbani ’eno. 

Ké sai a Troas ’yé Milé 

13 Ni nai kuburo ’yé tumu a Asos, na kiddin ga ni dar ca aié Paul a kéné cawa 

ddi dar ca oré kené danga gondi. 

14 Kiddin ga ddi waini a Asos na, ni aii duro kuburo dang nani, kardené ni ’yé 

Mitilén. 

15 Ni sai kené, waindo ni hal dur Sio, menga ni ’yé Samos, menga do kua ni 

’yé Milé. 

16 Paul ’erem ca halé Epés basé ’eré dugo, cawa ddi dar ca ddo kiddinya halei 

a ca gesong ga Asi ’eno, ddi osu gusi kala ca ddia oré Jorsalem tumu wolé go 
Péntékot. 

Paul dorgé gemdong ga Epés kual 

17 Kiddin ga Paul wo a Milé na, ddi gi té gemdong ga duro yaué go Kumu koi a 

Epés. 

18 Kiddin ga ké ’yé gusi na, ddi yégé wa: Keng sol gié guang go ’enung ba lei 

kiddin ga ’enung ba jom duroigeng, keng sol wolé go ’enung ba si to ca lo gié 
ca gesong ga Asi. 

19 ’Enung lé gié go Bagulong koi dang jalua luguab luguab dang tubu do 

cendung, dang gelé go cin combu ca golé go Juib kogé. 

20 Keng sol ca ’enung wusageng kual pena ’eno, ’enung dorgeng kual dang 

gelé mam tumu kalang bua, dang tageng gulong bu’. 

21 ’Enung yégé ga Juib dang kalang ga toigé ddang, ca kandia bega kebegé 

bel gusu Kumu bua, kandia bu cindi ca Bagulondena Jésu bu’. 

22 Cakcak kua ’enung wa ora Jorsalem main Habé ga Kumu kai ba gelungang 

kain, ’enung sela henga ga da ’yé loang ni kua ’eno. 

23 ’Enung sol ca Habé ga arin carara wa yoang wa : A duro gulong go gumu 

goni goni kau, gerngang dang gelé go cin wa amang wo kené. 

24 ’Enung sol gusung mainya henga ga kalin kain, ca ’enung lo gié go 

Bagulong Jésu koi go ba bung bera karei. Gié lé na, na ca doré Nô do Ddari 
ca wai do Kumu toi. 

25 ’Enung dal duroigeng mam ca doregeng kual go Leu do Kumu toi kua, ama 

cakcak kua ’enung sol ca keng go jogu soalang ddang ’eno. 



300 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

26 Na ca ma, ’enung wa yogeng waldong wang labegé, kema pena a 

duroigeng nia basong na, kebardi wo ’eno cang. 

27 Cawa ’enung dorgeng kual go Kumu koi mam, ’enung wusageng kual pena 

’eno. 

28 Ga maga gusugeng ddara, dang gamgé ga Habé ga Kumu kai segeng ca 

magégé. Ga maga yaué go Kumu koi go ddi ba toriang Kurondi kebardi. 

29 ’Enung sol kiddin ga ’enunga ddogeng na, kalang ga main bagomso kain da 

andong duroigeng, ké go solé nyageigeng ’eno. 

30 A duroigeng kalang ga pena da saiang kual go poi, ka belé kalang ga bo 

cindi ca kandia kubagé. 

31 Ga jimageng yoal yoal, keng sol ca ’enung gelgeng ddegelé subu soindo 

dang teba dang tubu do cendung. 

32 Cakcak kua na, ’enung ddegenga kuaba Kumu, dang kual goi go wai, ddi 

bbal ca bogeng dono bua, dang henga ga ddari ga ddi wa magegé deba ca 
kalang gai mam bu’. 

33 ’Enung la tabelang ca doarna, kau luguinya, kau badigé ga kema pena kai 

’eno. 

34 Keng sol ca ’enung lé gié danga kalndung ca abé gusung, niang kalang 

gang. 

35 ’Enung gelgeng main kain ca keng la gié ca jégené kalang ga nyagé. Na 

’erem ca kual go Bagulong Jésu koi go ddi ba yei: Kema go bo kalang henga 
kalin na, gusi mowi ddi ga ’yo henga kobi. 

36 Kiddin ga Paul be yé kual lé main kain na, ddi poi gomdi dugo kang ga nagé 

mam, ddi ol daiang nagé mam. 

37 Ké mam ’elé bbani ’eno, ké bai gusugé muddag, ké ddagedé gusi cong, ké 

si labia. 

38 Kederégé homdégé ca ddi yégé wa : Kandia go jogé soloi ddang ’eno, 

kardené ké bei bera si duro kuburo. 

 Gie 21 

Paul ’yé Jorsalem 

1 Kiddin ga ni ba ddégé na, ni nai kuburo oju Kos tab, waindo ni ’yé Rod. 

kardené ni sai a kené ’yé Patara. 

2 Ni wai kuburo go oré Pénisi a kené, kardené ni nai kuburo lé ’yé. 

3 Kiddin ga ni ’yé ’yoabang kema go Sipré na, ni ai kobi go guiyong ca oré Siri. 

Ni gesin Tir, na kiddin ga ké ba gesin henga ga duro kuburo dugo kené. 

4 Ni wai kalang ga bo cindi a kené, ni jom gusugé wolé jurgum. Habé gelgé 

kandia yai Paul kondia oré Jorsalem ’eno. 

5 Kiddin ga wolé jurgum ba bbal na, ni ddégé, ni sai ’yé tumu, ké dang kandigé 

dang karndigé boar boar, ké béni bera kara berem dong, ni poi gomdini dugo 
kebu kurai go gumu go ddoaga ca olé. 

6 Ni sigé labia, kardené ni nai kuburo, ké gang boi caigé jogu ’inji. 

7 Ni sai a Tir dang kuburo ’yé Polemai, ni lé karmana waigi, ni lé gusugé wolé 

pena. 

8 Waindo ni sai ’yé Sésaré, ni gesin ta Pilip go doré Nô, ni wol tai. Na ddi go 

pena a duro ké ga jurgum ga ké ba pargé a Jorsalem. 

9 Karndi ga kambelé wo kené poddin, ké ’yagé ’eno dé, ké ga cogelé kebu go 

Kumu koi. 

10 Ni jom a kené wolé muddug, kardené go cogelé kebu go Kumu koi go ké ba 

tei Agabus sai a Judé ’yé waini. 

11 Kiddin ga ddi ba ’erga gusuni na, ddi nyim kelau go Paul koi, ddi saddu 

gondi dang kalndi, ddi yé wa: Kua na kual go Habé ga Kumu kai wa yo 
waldong wang, ga Juib a Jorsalem da saddié kema go kelau lé kua main kain 
bu’, ka bi kuaba kalang ga toigé ddang. 

12 Kiddin ga ni jé kual lé kain na, ni dang kalang ga Sésaré ol Paul dang 

meregdé ca ddi oré a Jorsalem ’eno. 

13 Ama Paul jogu yé wa: Keng ’ela cawa, keng dar ca alang ddaindung ga? 

’Enung nyan gusunga ca saddié kua mera ’eno, ama na ca maré a Jorsalem 
ca Bagulong Jésu. 

14 Kiddin ga ni bbala narei ’eno na, ni ddei, ni yei wa: Dda Bagulong lang nain 

ca henga ga kederé ba dargé. 

15 Ni jom kené wolé muddug, kardené ni nyan henga gani ’yé Jorsalem. 

16 Anjama ga Sésaré béni ’yang nani ta Menason ca ni wola kené, ddia kema 

go Sipré go ba bu cindi tumu din. 

Paul ’yé solé Jak 

17 Kiddin ga ni ba gesin Jorsalem na, karmani yalni dang gusu mowa bbani 

’eno. 

18 Waindo niang ga Paul ’yé ta Jak, gemdong ga duro yaué go Kumu koi mam 

yau wo kené bu’. 

19 Kiddin ga Paul ba légé waigi na, ddi dorgé kual mam go Kumu ba lé a duro 

kalang ga toigé ddang ca gié goi. 

20 Kiddin ga ké ba jé kual lé na, ké debain Kumu, kardené ké yé Paul wa: 

Karmini, ji sol kalang dubu combu a duro ga Juib bu cindi, kang tabelang do 
magé so go Kumu koi. 

21 Kalang ga pena yégé waldong wang, jia wa gelé ga Juib ga jomé duro 

kalang ga toigé ddang, kandia dda so go Mois koi cong bua, kandia walé 
karndigé mandeli ’eno bua, kandia kobé hada da ga Juib togé ’eno bu’. 

22 Ka jé ca jia caga ma, na la mena ga? 

23 Henga ga nia yein na, ji lagé, niang kalang poddin wo kené a duroini kua, 

ga ba dor kebu caigé tumu Kumu. 

24 ’Erang nagé, keng yaua yaué go belé gusu arin carara, ji bia laré, dda ké 

delgang caigé cong. Main kain na kalang mam da sol ca kual go ké ba jei cain 
na, na cindi ’eno, ka sol ca ji bang wa magé so go Mois koi. 

25 Ama kalang ga toigé ddang ga ba bu cindi na, nia pasegé maktub ca ddo 

ké do kunyung ga ké ba walgé tibang koliyong ’eno bua, ké do kebar ’eno 
bua, ké do pagé go ké ba boi kordi ’eno bua, ké lo béli ’eno bu’. 

26 Kardené Paul gol kalang ga poddin lé, waindo kang ga nagé yau yaué go 

belé gusu arin carara lé, kardené ddi andong duro kulu go yaué go Kumu koi 
ca yogé wolé go belé gusu arin carara lé na ka, to do poré na wolé go kema 
goni goni kau a duroigé, ka wal tibé cai. 

Ké ’yom Paul a duro kulu go yaué go Kumu koi 

27 Kiddin ga wolé go jurgum ji ’yoab ca karé na, Juib ga ba saga a ca gesong 

ga Asi sol Paul a duro kulu go yaué go Kumu koi, ké si kalang ga yaué combu 
ségeldé, ké ’yomi. 

28 Ké soi noigé, ké yé wa : Ga Israél ga jégeni, selageng kema go wa gelé 

kalang a kiddin mam, kandia ya kual go isini ca ga Israél mam dang so go 
Mois koi bua, dang kulu go yaué go Kumu koi lé kua bu’, cakcak kua ddi gulga 
kalang ga toigé ddang ca toinyé kulu go yaué go Kumu koi go arin carara 
dang ddisin. 

29 (Ké yé main kainya ca ké sol Tropim go Epés kang Paul a duro gulong, ké 

’erem ca Paul na golia kondi tolang ni duro kulu go yaué go Kumu koi.) 

30 Kual sai gendei a duro gulong go gumu lé, ké geré a kiddin gani gani mam 

’yé gusugé. Ké ’yom Paul a duro kulu go yaué go Kumu koi dong, ké lebu kulu 
lé dang kobegé padda. 

31 Kiddin ga ké wa daré ca deddé Paul na, gumu go asengeriyong dubu go 

Rom kogé jé ca kalang ga Jorsalem mam saiang kual gendei. 

32 Kobipadda ddi nyim asengeriyong dang gemdong gagé. Ké geré ’yé gusu 

kalang ga yaué combu lé. Kiddin ga ké sol gumu go asengeriyong dubu kogé 
dang asengeriyong toi na, ké ddé Paul kalin basé togoi. 

33 Gumu go asengeriyong dubu kogé ’yé gusu Paul, ddi ’yomi, ddi sigé ca 

kandia saddiai dang kunja sua, kardené ddi ’engergé wa: Kema lé na wang 
ga? Ddi la wa ga? 

34 Kalang ga yaué combu soi noigé, ké yé kual go pena, kané yé kual go 

ddang, kiddin ga gumu go asengeriyong dubu kogé lé sela kual lé toi carara 
ca gendei do ba sai lé ’eno na, ddi yégé ca kandia ’erang Paul duro gulong go 
asengeriyong kogé. 

35 Kiddin ga ké ba ’yang Paul kebu kulu kebi go no dang na, asengeriyong ai 

Paul caigé dang ca mainyé do kalang ga yaué combu togé. 

36 Cawa kalang ga yaué combu wa kobegé, ké wa soi noigé ga deddi. 

Paul yé kual ca doré kual cong 

37 Kiddin ga ké ba ’yang Paul duro gulong go asengeriyong kogé na, ddi yei 

gumu go asengeriyong dubu kogé, jia ddong ca ’enung yein kual henyé dé 
ga? Gumu lé ’engeri wa: Ji sol yo kebu go Grék ga? 

38 Ji nia kema go Ejibté go ba saiang kual go gaué, go ba gol kalang ga golé 

giyong toi dubu poddin ’yang nagé duro gada ’eno ga? 

39 Paul jogu yei wa : ’Enunga go Juib, ké wonga Tarsé ca gesong ga Silisi, 

’enunga kié go gulong a duro gulong go gumu, ’enung olin, ji ddang ’enung 
yogé kalang kual. 

40 Gumu go asengeriyong dubu kogé ddei kondia ya kual. Kardené Paul sai 

’eré kebu kulu dang, ddi légé kalang lé kobi kandia sugoia. Kiddin ga ké ba 
sugoiu mam na, ddi dorgé kual dang kebu go Hébero. 

 Gie 22 

1 Karmeng dang baindereng, ga jageng kual go ’enung wa yogeng cakcak kua 

ca doré kual cang cong. 

2 Kiddin ga ké ba jé ca ddi wa yogé kualang kebu go Hébero na, ké jogu sugoi 

sengel. Paul sai yégé wa: 

3 ’Enunga Juib, ké wonga Tarsé do ca gesong ga Silisi, ama ’enung malgua 

Jorsalem kua. Go gelé Gamaliél gelung so go monderana kogé kerab. ’Enung 
danga tabelang ca kobé Kumu main keng gang labegé kua kain bu’. 

4 ’Enung gel kalang ga kobé giyong go bagulong koi cindegé bera ’enung 

nyim bainyong, dang kandu bégé duro gerngang. 

5 Gemdong ga tibé Kumu gumu gogé dang gemdong ga bedang sol ca kual 

go ’enung wa yoi la cindi. ’Enung ’yé maktub a kobegé ca karmana ga Juib ga 
a Damas, ca nyimé ga bo cindi ga a kené ca jogang nagé Jorsalem ca oré 
bogegé duro gerngang. 

Paul yé kual goi go ddi ba bé kebi 

(Gié 9.1-19; 26.12-18) 

6 Kiddin ga ’enung tol to gulong go Damas ’yoab na, main teba duro gulong 

kain, kuabang padda ’enung nodong dang arinwa do tungu wulainyiga a dang 
lurong dugo kuddab. 

7 ’Enung aserong dugo pac, ’enung jé nô wo yoang wa: Saul, Saul, ji gelung 

cindung kainya cawa ga? 

8 ’Enung jogu yei wa: Bagulong na wang ga? Ddi jogu yeng wa: Na ’enung 

Jésu go Nasarat go ji wa gelang cindang. 

9 Kalang ga orang nang na, ké sol arinwa lé carara, ama ké ja ddi go wa 

yoang kual lé nô ’eno. 

10 ’Enung ’engeri wa: Bagulong, ’enung da la mena ga? Bagulong jogu yei wa: 

Sa dang, ’era Damas, ka yein kual mam go Kumu dar ca jia la. 

11 Kardené ’enung bibé ca arinwa do ba wulain cindung lé, kalang ga orang 

nang lé ’yom kuabang ’yang nang Damas. 

12 Kema go pena wo kené go ké ba tei Ananias, ddia kema go meré Kumu 

bua, ddi magu so guana bua, ga Juib a Damas pedei nain nu’. 

13 Ddi ’erga waiung, ddi yeng wa: Kermeng Saul, dda cindin sela kiddin, 

kobipadda cindung hangong sol kiddin. 

14 Ddi yeng wa: Kumu go moinderana kogé parinya tumu din, ca jia sela 

henga ga kederei ba dargé bua, jia sela koi go pena kiddi kiddi go geddang 
bua, jia ja kual go kibi bu’. 

15 Ca jia ja kema go yo hendé doi gusu kalang mam, ca henga ga ji ba solgé, 

dang kual go ji jei bu’. 

16 Cakcak kua ji ama wa ga? Sa dang, tega Bagulong gusondi, dda ké desin 

to kang, ké pel isinwa doin cong. 

Paul yégé kandia gii gusu kalang ga toigé ddang 

17 ’Enung jiga Jorsalem, kiddin ga ’enung wa ol a duro kulu go yaué go Kumu 

koi soné go beram beram leng. 

18 ’Enung sol Bagulong, ddi yeng wa : Bia gusin kala cab, dda Jorsalem cawa 

kalang ’yo kual go ji wa yoi cang ’eno. 

19 ’Enung jogu yei wa: Bagulong ké sol ca ’enung ’yé duro kulu go yaué go 

Juib kogé, ’enung nyim ga bo cindi cain bégé duro gerngang bua, ’enung 
tegang belau bu’. 

20 Kiddin ga ké ba deddu Etién go yo hendé doin na, ’enung wo kené bu’, 

’enung dar ca kandia deddi, ’enunga kema go magé badigé gagé bu’. 

21 Kardené Bagulong yeng wa : ’Era, ’enung giein kiddin ga suguddong gusu 

kalang ga toigé ddang. 

Paul kang gumu go asengeriyong dubu go Rom kogé 

22 Kalang ga yaué combu jé kual go Paul koi bera ddi yégé kual go ba lé, ama 

kardené ké osum soi noigé, ké yé wa: Ga deddu kema lé cong, ddi bbala 
jomang cindi ’eno. 

23 Ké jeb alalé, ké tor badigé gagé cong, ké wujirdé gesong dang. 

24 Gumu go asengeriyong dubu kogé si kandia ca gula Paul duro gulong go 

asengeriyong kogé, kandia tegaiang belau ca kondia yagé kualang duro, ca 
ddia solé kual go kalang ga yaué combu wa cebé alalé cai. 

25 Kiddin ga ké wa saddiei ca togoi na, Paul yei gumu go asengeriyong ga aru 

kogé go ba ’eré wo a kiddin lé : Keng bbal ca togé kié go Rom dang belau 
basé kaidé kual cai tumu jua ga? 

26 Kiddin ga gumu go asengeriyong aru kogé ba jé kual lé na, ddi ’yé gusu 

gumu go asengeriyong dubu kogé, ddi yei wa : Ji dar ca loa mena ga? Kema 
la kié go Rom. 

27 Gumu go asengeriyong dubu kogé ’yé gusu Paul ’engeri wa: Main yang dé, 

jia kié go Rom ga? Paul jogu yei wa: ’I. 

28 Gumu go asengeriyong dubu kogé jogu yei wa: ’Enung boia laré combu ca 

belé kié go Rom. Paul jogu yei wa : ’Enunga kié go wo go Rom. 

29 Ké ga ba nyan gusugé ca ka togoiang belau na, kobegépadda ké ddei, 

kiddin ga gumu go asengeriyong dubu kogé ba jé ca Paul na kié go Rom na, 
ddi lé muro bbani ’eno ca ddi saddiang kunja ka. 

Paul ’eré tumu gemdong ga bedang 

30 Waindo na, gumu go asengeriyong dubu kogé dar ca ddia solé ga Juib na 

si kual ca Paul cawa ga? Ddi pori kunja cong, ddi si gemdong ga tibé Kumu 
dang gemdong ga bedang mam, kandia yaua, kardené ddi gol Paul si 
tumoigé. 

 Gie 23 

1 Paul si cindi sol gemdong ga bedang ddér, ddi yégé wa : Karmeng, ’enung 

jom tumu Kumu danga kual go ddari duro ddaindung bera labegé. 

2 Gemdong ga tibé Kumu gumu gogé Ananias yégé ké ga ’eré dur Paul 

kandia semba kibi. 

3 Kardené Paul yei wa: Kumu da sombin ji gurndu go béré, ji jom wa kaidé 

kual ca so, ji yé wa : Kandia sembang, ji la henga ga so ba nargé. 

4 Ké ga ba ’eré dur Paul yei wa: Ji nyangdu gemdong ga tibé Kumu gogé ga? 

5 Paul jogu yégé wa: Karmeng, ’enung sela ca kondia gemdong ga tibé Kumu 

gumu gogé ’eno, cawa ké pasu duro cidab do Kumu toi waldong wang, jia yo 
kual go isini ca gumu go kalang gain kogé ’eno. 

6 Kiddin ga Paul ba sol ca Sadusié dang ga Parisié wo duro gemdong ga 

bedang lé na, ddi soi noi tumoigé, ddi yégé wa: Karmeng, ’enunga Parisié, 
’enunga ga Parisié kurondigé, ké wa kaidé kual cang ca ’enung wa tugoia 
belé go kalang ga maré kogé. 

7 Kiddin ga ddi ba yé kual lé kain na, mainyé sai duro ga Parisié kang ga 

Sadusié, kalang ga bedang lé gosindé sua. 

8 (Cawa ga Sadusié yé wa: Kalang ga maré na go belang cindegé ’eno bua, 

kangiyong na wo ’eno bua, habé kau wo ’eno bu’. Ama ga Parisié bu cindi ca 
kandia wo kené mam.) 

9 Ké ceb alalé main ddang com, ga pena a duro ga Parisié ga gelé so go 

Kumu koi, ké sai dang yé kualang noigé osu, ké yé wa : Ni wa kual go isini ca 
kema lé kua ’eno, na habé, kau kangito ka yoi kual laiga. 

10 Kiddin ga mainyé ba sai dang nain na, gumu go asengeriyong ga dubu 

kogé lé muro ca kandia da sagedé Paul duroigé, ddi yégé asengeriyong ca 
kandia ’era buddaiang a kobegé, kandia ’erang nai duro gulong gogé. 

11 Bagulong boi Paul cindiang soindo, ddi yei wa: ’Ima ddaindin, main ji ba 

yang hendé duang a Jorsalem kain na, jia yé hendé duang a Rom main kain 
bu’. 

Ké nyan kual go deddé Paul 

12 Waindo joguddu na, ga Juib yau, ké bbesé gusugé, ka go do henga ’eno 

bua, ka go so kang ’eno bu’, bera ka dedda Paul jua. 

13 Kalang ga bbesé gusugé lé na, ké ddi kalang to poddin. 

14 Ké ’yé gusu gemdong ga tibé Kumu, dang kalang ga gemdong, ké yégé wa: 

Ni bbesé gusuni ca nia go do henga ’eno bera nia dedda Paul jua. 

15 Ama cakcak kua keng dang gemdong ga bedang na, ga ’enger gumu go 

asengeriyong dubu kogé kandia bugengang Paul, main kenga ca ’engera kual 
toi dang duro gusi kain, kiddin ga ddia ca oré waiegeng na, ni sai deddi. 

16 Ama Paul temdi kuranda jé kaul go ké ba nyani lé, ddi ’yé andong duro 

gulong go asengeriyong kogé, ddi bi Paul solé ca kual lé. 

17 Paul té pena a duro gemdong ga asengeriyong aru kogé, ddi yei wa: Ji 

bega kurong go marna lé kua ’erang nai gusu gumu go asengeriyong dubu 
kogé, cawa ddi danga kual ca yoi. 

18 Ddi goli ’yang nai gusu gumu go asengeriyong dubu kogé, ddi yei wa: Paul 

go gerngang la, togang yoang wa: ’Enunga gulang kurong go marna lé kua 
’erangang nai gusin cawa kondia dang kual ca yoin. 

19 Gumu go asengeriyong dubu kogé lé ’yom kurong go marna lé kobi ’yé 

kang nai kaindigé sua, ddi ’engeri wa: Ji dar ca yoang mena ga? 

20 Ddi jogu yei wa : Ga Juib dai kebegé pena ca ka ’engerein ca jia gula Paul 

tumu gemdong ga bedang waindo, main ka ca ’engera kual toi a gusi dang 
duro kain. 

21 Ama ddo ji jo kual gogé ’eno, cawa kalang ga pena a duroigé ddi to poddin, 

ké wa golei ca ’yomoi, ké bbesé gusugé ca ka go do henga ’eno bua, ka so 
kang ’eno bu’ bera ka dedda Paul jua. Cakcak kua na, ké nyan gusugé ka, ké 
wa ama ca jo kual goin mera. 

22 Gumu go asengeriyong dubu kogé lé gejé kurong ga marna lé wa, kondia 

yoi kema pena kual go kondia yeiang nai lé kua ’eno, kardené gumu go 
asengeriyong dubu kogé lé ddei ’yé. 

Ké gi Paul gusu ga ddo ca Pélis 

23 Kardené gumu go asengeriyong kogé lé té gemdong ga asengeriyong aru 

kagé sua, ddi yégé wa: Ga tegageng asengeriyong aru sua, dang 
asengeriyong ga no hondong to jurgum, dang kalang gang soyong aru sua 
bu’, keng mam nyana gusugeng ca oré Sésaré dang to borndo. 

24 Ga bi Paul hondong, ’erang nai labia gusu Pélis go ddo ca. 

25 Ddi pasu maktub main kain. 

26 Na ’enung Kulod Lisias, ’enung lei gumu go ddo ca Pélis waigi. 

27 Ga Juib ’yom kema lé kua ca deddei, ama kiddin ga ’enung ba jé ca kondia 

kié go Rom na, ’enung ’yang asengeriyong gang boddi a kobegé. 

28 Kiddin ga ’enung dar ca solé kandia kembei cawa ga na, ’enung ’yang nai 

duro bedang dogé. 

29 ’Enung sol ddi la wané do bbala ca maré ’eno bua, bbala ca debei duro 

gerngang ’eno bu’, ama ké si kual cai ca kual go so gogé koi. 

30 Kiddin ga ké ba yeng wa kandia wa golei ca deddei na, kuabang padda 

’enung sai gii ni gusin kua, ’enung yégé ké ga ba kembei lé, ké ’era ya kual 
gogé go ké ba kembei lé a gusin. 

31 Asengeriyong gol Paul dang soindo main ddi ba yegang kain, ké ’yang nai 

Antipatris. 

32 Waindo asengeriyong ga orang gondigé boi caigé jogé tagé. Ké ddé 

asengeriyong gang hondong ’yang Paul. 

33 Kiddin ga ké gesing a Sésaré na, ké bu go ddo ca maktub lé bua, ké ddei 

Paul ni kobi bu’. 

34 Go ddo ca lé ddogin maktub lé, kardené ddi ’enger Paul wa: Jia kié go a ca 

gesong gani ga? Kiddin ga ddi ba jé ca kondia go Silisi na, 

35 ddi yei wa : Kiddin ga kalang ga so kual cain la ’erga na, ’enung da jé kual 

goin lé toi dé. Kardené ddi yégé kandia maga Paul ta Hérod. 

 Gie 24 

Ga Juib si kual ca Paul 

1 Kardené wolé bai, go gumu go tibé Kumu Ananias ’yé Sésaré dang 

gemdong ga pena ga bedang dang bagiyong go ké ba tei Tartulus. Ké ’yé 
gusu Pélis go ddo ca, ca kembé Paul. 

2 Kiddin ga ké ba tegai na, Tartulus osum so kual cai, ddi yé wa: Ji go ddogé 

ca go ddari nain, na cain ji lag ma, ni jomang jalua juam kua, na ca narua doin 
ma, ji nyanang kual go ddari ca kalang lé kua bu’. 

3 Ni lein désé nain ca henga mam ga ni ba waigé waindo waindo. 

4 ’Enung ddar ca gelalein dang kual ’eno, ama ’enung olin ddai ca olum doin 

na, ji ja kual goni go henga lé kua. 

5 Ni sol kema lé, ddia kema go toinyé kiddin, ddi si ga Juib ségeldé a duro 

delinya mam, ddia gumu ga Naserén kogé. 

6 Com ddi dar ca ddia belé kulu go yaué go Kumu koi ddisin, na ca ma ni 

’imgai kua. [Ni dar ca nia kaidé kual cai ca so goni. 

7 Ama gumu go asengeriyong dubu kogé Lisias boddi a kobeni dang dono. 

8 Kardené Lisias yégé ké ga ba kembei na, kandia ’erang gusin.] Ji nia ’enger 

kema lé kual lé toi dang duro na, jia sol ca kual go ni ba si cai la cindi. 

9 Ga Juib mam dai kebegé pena, ké yé waldong wang : Kual la cindi. 

Paul dor kual cai cong tumu Pélis 

10 Kiddin ga go ddo ca ba lei Paul kobi ca kondia ya kual na, Paul sai yé wa : 

’Enung sol ca ji kaidé kual ca kalang lé kua din ddegelé combu, ’enung danga 
gusu mowa ca doré kual cang cong tumoin. 

11 Ji nia ’enger na, jia sol ca dda wolé moac ca sua ’eno go ’enung ba 

Jorsalem ca melaué Kumu. 

12 Ké waiang dang kual go mainyé a duro kulu go yaué go Kumu koi ca pena 

’eno bua, ’enung si kalang ségeldé a duro kulu go yaué go Juib kogé ’eno 
bua, a duro gulong ’eno bu’. 

13 Ké go bbalé waié kual go cindi pena go ké ba si cang cakcak kua ’eno. 

14 Ama ’enung yeinya waldong wang : ’Enung melaua Kumu go moindereni 

kogé, ’enung wa koba giyong go herua go ké ba ya kondia go poi lé, ama 
’enung bu cindi ca kual go ké ba pasi duro cidab do so mam, dang kual go ga 
cogelé kebu go Kumu koi kogé mam bu’. 

15 ’Enung tugoia Kumu main ké gang ba wa tugoiang ca kalang ga ddaderong, 

dang ga isindong da belang cindegé a duro ga maré kain bu’. 

16 Na ca ma ’enung ’yom gusung gag waindo waindo ca ’enung jomé dang 

kual go ddari duro ddaindung tumu Kumu dang kalang mam bu’. 

17 Duro ddegelé combu ’enung ’era Jorsalem ’eno, kardené ’enung sai ’yang 

laré ca oré jégené kalang gang bua, ca walé Kumu tibé bu’. 

18 Ké waiung a duro kulu go yaué go Kumu koi, ’enung wa yaué yaué go belé 

gusu arin carara, kalang ga yaué combu wo ’eno kené bua, kual go gendei 
kau wo ’eno bu’. 

19 Ama ga Juib ga pena ga a ca gesong ga Asi wo kené, ké nia dang kual go 

so cang na, ké nia go orang ’eré tumoin dang kual lé. 

20 Kau, dda kalang lé kua, ké ya wané do ké ba waio gusung kiddin ga ’enung 

ba ’eré tumu gemdong ga bedang kua. 

21 ’Enung ’eré tumoin kiddin ga kaidé kual labegé kua, ca kual go pena kiddi 

kiddi go ’enung ba soi noang yé tumoigé waldong wang : ’Enung sol ca kalang 
da belang cindegé a duro ga maré. 

22 Pélis sol kual go kalang ga Krist kai kogé ddar, ddi nargé, ddi yégé wa: 

Kiddin ga Lisias gumu go asengeriyong dubu kogé na ’erga na, ’enung da 
kaidé kual ca kual gogeng lé dé. 

23 Ddi yei gumu go asengeriyong aru kogé kandia maga Paul duro gerngang, 

ama kondia ddai ’era sageré bua, kondia dda kajanderndei na ’era gusi ca 
jégenai bu’. 

Paul ’eré tumu Pélis kang Dursil 

24 Kardené wolé go pena na, Pélis kang tamdi Dursil ’erga, toa do Juib, ddi gi 

té Paul ca ddia jo kual go bo cindi ca Krist a kibi. 

25 Kiddin ga Paul ba osum yoi kual ca kual go cindi go geddang dang ’yomé 

go gusu, dang kual go kaidé go wa orang na, Pélis lé muro bbani ’eno, ddi yei 
wa: Bbal ’enda, ji ’era, kiddin ga ’enung wa giyong na, ’enung da jogu tein dé. 

26 Ddi ’erem ca Paul na da bi laré, na ca ma ddi jogu tei waindo waindo ca 

togé kualang nai. 

27 Ama kiddin ga ddegelé sua ba bbal na, go ddo ca Porsius Péstus kelangu 

Pélis, Pélis ddé Paul duro gerngang ca ga Juib gusuga muagé. 

 Gie 25 

Paul dar ca ddia ora tumu Sésar go ddo ca 

1 Péstus lé wolé subu ca gesong gai, kardené ddi sai a Sésaré ’yé Jorsalem. 

2 Gemdong ga tibé Kumu dang gemdong ga Juib kagé sai ’yé kembé Paul 

gusi. 

3 Ké ’engeri ca kondia gulang Paul ’erang nai a Jorsalem. Ké nyan kual ca 

golei giyong ca ka deddei. 

4 Ama Péstus jogu yégé wa: Paul wa duro gerngang a Sésaré, ’enung bang 

jia ’yoab ca jogé kené. 

5 Ddi jogé yégé ddang com : Dda gemdong gageng jogé Sésaré dang nang, 

kema lé kua nia lé wané na, ka si kual cai a kené. 

6 Kiddin ga Péstus wolé duroigé main wolé margem kau moac na, ddi sai jogu 

’yé Sésaré. Waindo joguddu ddi jom ca pogu go kaidé kual, ddi yégé kandia 
’erangang Paul. 

7 Kiddin ga Paul ba ’erga na, ga Juib ga ba saga a Jorsalem sai lurei dugo, ké 

kembei dang kual go gemdong combu, ama na kual go hendé ’eno. 

8 Paul sai dor kual cai cong, ddi yé wa : ’Enung la wané ca so go Juib kogé 

’eno bua, ca kulu go yaué go Kumu koi ’eno bua, ca go ddo ca ’eno bu’. 

9 Péstus dar ca waié gusu ga Juib, na ca ma ddi ’enger Paul wa: Ji dara ca 

oré Jorsalem ca kandia kaida kual cain tumang ca kual lé ga? 

10 Paul jogu yei wa: ’Enung ’era wa tumu pogu go kaidé kual go ddo ca koi, 

kua na kiddin ga ’enung dar ca ké kaida kual cang, ’enung la henga ga isini 
dang ga Juib cang pena ’eno, main ji bang ba solang kual lé kain bu’. 

11 ’Enung nia lé henga ga isini, kau henga ga bbalé maré na, ’enung go kainyé 

maré ’eno, ama kual go ké ba si cang nia cindi ’eno na, kema pena go buang 
kobegé kau wo ’eno, ’enung dar ca oré ’eré tumu go ddo ca. 

12 Kardené kiddin ga Péstus ba yé kual dang gemdong gai na, ddi jogu yei wa 

: Ji nia dar ca oré ’eré tumu go ddo ca na, cindi jia ’era tumu go ddo ca lé. 

Paul ’eré tumu Agripa kang Bérnis 

13 Kardené wolé go pena kelma Agripa kang Bérnis ’yé Sésaré ca lo Péstus 

waigi. 

14 Ké jom kené lé wolé muddug, Péstus yei kelma lé kual go Paul koi, ddi yei 

wa : Kema pena wo kené go Pélis ba ddei duro gerngang. 

15 Kiddin ga ’enung ba Jorsalem na, gemdong ga tibé Kumu dang gemdong 

ga Juib kagé, ké kembei gusung, ké olung ca ’enunga kaida kual cai. 

16 ’Enung jogu yégé wa: Kalang ga Rom dang hada do bo kema kuaba kalang 

ga ba si kual cai, basé ddi ’eré tumoigé ca doré kual cai cong tumu jua ’eno. 



311 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

17 Kardené ké jogu niang nagé, ’enung la liling ’eno, ama waindo joguddu 

’enung jom ca pogu go kaidé kual a duro bedang, ’enung yégé ca ké 
’erangang kema lé. 

18 Kiddin ga kalang ga kembei lé sai ’eré dang na, ké si kual go isini cai main 

’enung ba ’eremang kain ’eno. 

19 Kual go ké ba si cai na, na ca hada dogé dang kema pena go ké ba tei Jésu 

go ba ma, ama Paul yé waldong wang kondia wo kenang cindi. 

20 ’Enung sela kual go main kain lé kaidé goi ’eno, na ca ma ’enung ’enger 

Paul wa: Ji dar ca oré Jorsalem ca ké kaida kual goin a kené ga? 

21 Ama Paul yeni wa: Nia magai duro gerngang bera ca go ddo ca na kaida 

kual cai jua. Na ca ma ’enung yégé ca ké magai bera ’enunga gii gusu go ddo 
ca lé. 

22 Agripa yei Péstus wa : ’Enung bang dar ca jo kema lé kual goi dang duro 

dé. Péstus jogu yei wa: Waindo jia jé kual goi lé. 

23 Waindo na, Agripa kang Bérnis andong duro kulu go kalang ga yaué kené 

combu. Kiddin ga ké ba andong kené dang gemdong ga asengeriyong kagé 
bua, dang gemdong ga gulong lé bu’ na, kalang bigé hormo bbani ’eno, 
Péstus yégé kandia gulang Paul. 

24 Kardené Péstus yé wa: Kelma Agripa dang keng mam ga ba yau dang nani 

kua, keng sol kema lé kua go ga Juib combu ba kembei a gusung a Jorsalem 
bua, a ba kua bu’, ké soi noigé, ké yé wa: Kondia bbala maré. 

25 Ama ’enung na, ’enung sela henga pena ga ddi ba légé ga bbal maré ’eno, 

ama ddi banga daré ca ddia oré tumu go ddo ca, na ca ma ’enung gii kené. 

26 ’Enung sela kual go isin go pasé cai ca boi go ddo ca ’eno, na ca ma ’enung 

gulgai tumoigeng mam bua, dang tumu ji kelma Agripa bu’, ca keng ’engeri 
kual lé toiang duro, ca ’enung wai kual go pasé cai. 

27 ’Enung ’erem ca ’enung nia gi kema go gerngang lé gusu go ddo ca, basé 

pasé wané doi do ké ba si cai ’eno na, na kual go mam. 

 Gie 26 

Paul dor kual cai cong tumu Agripa 

1 Agripa yei Paul wa : ’Enung dar ca ji ya kual ca doré kual cain cong, kardené 

Paul légé kobi ddi sai yé kual ca doré kual cai cong, ddi yé wa: 

2 Kelma Agripa, gusung mowung combu ca ’enung ba ’eré tumoin labegé ca 

doré kual go ga Juib ba si cang cong. 

3 Ji sol hada do ga Juib togé bua, dang kual gogé go mainyé carara bu’, na ca 

ma ’enung olin ca ji ’ima ddaindin ja kual guang. 

4 Ga Juib sol oré guang dang karmai duang din, ké sol ca ’enung jom duro 

kalang gang bua, dang kalang ga Jorsalem bu’. 

5 Ké solung tumu din, ké nia dar na, ké bbal ca yoin wa: ’enung kema go 

gumu a duro gelé go osi go ga Parisié kogé. 

6 Cakcak kua na, ’enung wa kiddin ga kaidé kual, cawa ’enung tugoia kebu go 

doré go Kumu ba dorgé moinderana. 

7 To moin go moac ca sua go kalang gani ga ba tugoiu kebu go doré go Kumu 

koi lé na, ké ’erem ca ka ’yoi kiddin ga ké wa melaué Kumu teba dang soindo, 
ai kelma, na ca tugoié lé ma, ga Juib seng kual cang kua. 

8 Keng ga Juib, keng ’erem ca Kumu belu kalang dang cindegé a duro ga 

maré ’enoa cawa ga? 

9 ’Enung bang sai tebena tumu din ca naré Jésu go Nasarat gusondi. 

10 Kua, na henga ga ’enung ba légé a Jorsalem. ’Enung wai dono a gusu 

gemdong ga tibé Kumu, ca oré nyimé ga bo cindi combu ca bogegé duro 
gerngang. Kiddin ga ké ba kaidé kual go maré caigé na, gusung mowung bu’. 

11 ’Enung gelegé cindegé duro kulu go yaué go Juib kogé mam waindo 

waindo, ’enung legang dono ca ké kainya bo cindi gogé cong. ’Enung saiang 
mainyé tebenang nagé, ’enung gelgé cindegé a duro gulong go gemdong go 
toi ddang goni goni mam. 

Paul yé kual goi go ddi ba bé kebi 
(Gié 9.1-19; 22.6-16) 

12 Na ca ma ’enung ’yé Damas dang dono do gemdong ga tibé Kumu ba 

bung. 

13 Ai kelma, kiddin ga ’enung wo duro giyong teba duro gulong na, ’enung sol 

arinwa do pena saga a dang wulainga arin main teba kain, to lurong kuddab, 
niang kalang ga orang nang. 

14 Ni mam aserdong dugo, ’enung jé nô yagang kual dang kebu go Hébero, to 

yé wa: Saul Saul, ji gelung cindung kainya cawa ga? Ji wa loa gusin homé 
main sî go ba ddoderé sia go kibi cobu go bagulondi koi kain. 

15 ’Enung ’engeri wa: Bagulong, na ji wang ga? Bagulong jogu yeng wa: Na 

’enung Jésu go ji wa gelang cindung. 

16 Ama ji sa ’er dang, ’enung boin cindinya ca belein kuang go gié. Jia yé 

hendé duang gusu kalang ga ddang ca henga ga ji ba solgé labegé kua bua, 
jia dorgé kual go ’enung ddain da gelin dang nai com bu’. 

17 ’Enung da minyein kuaba kalang ga Juib, dang kalang ga toigé ddang ga 

’enung da giin gusugé bu’. 

18 ’Enung da giin gusugé ca ji hangagé cindegé bua, ca ji gulagang duro 

delem ca ké jima duro arinwa bua, ca ji gulgagang duro dono do Sidan toi ca 
ké jimang dono do Kumu toi bu’. ’Enunga burogu isinwa do kalang ga bo cindi 
cang togé, ca ké jima duro kalang ga Kumu kai. 

Paul yé kual ca gié goi 

19 Kelma Agripa, ’enung go kainyé soné go beram beram go saga a dang ni 

’eno. 

20 Ama ’enung dor kual a Damas dang Jorsalem tumu jua, kardené ca gesong 

ga mam dang kalang ga toigé ddang bu’, ’enung yégé ca ké bega kebegé 
bua, ké jigang gusu Kumu bua, ké la gié go gelé waldong wang ca ka ba 
kebegé. 

21 Na ca ma, ga Juib ’yomung a duro kulu go yaué go Kumu koi ca ka 

deddang. 

22 Ama Kumu na magang duro wolé lé bera labegé, ca ’enunga yagé kalang 

hendé duang mam, ’enunga yagé kalang ga gemdong dang karang hendé 
duang mam. Kual go ga cogelé kebu go Kumu koi dang Mois ba yei ca henga 
la da lé na, na ddi ma ’enung yegang nai mera. 

23 Na kual go Krist ddainya da gel cin bua, ddi da belang cindi a duro ga maré 

tumu jua bua, ddi da doré nô do minyé do arin ca kalang gani dang kalang ga 
toigé ddang bu’. 

Paul yé Agripa kondia bu cindi 

24 Kiddin ga Paul wa yo kual ca doré kual cai cong na, Péstus soi noi yé wa: 

Paul, jia kema go mam, solé goin go nain lé wa beleinya mam ’enda. 

25 Paul jogu yei wa: Kelma go hormo nain, ’enunga go mam ’eno, ’enung 

yeinya kual go cindi go kema go mam bbal ca yoi ’eno. 

26 Kelma Agripa sol kual lé ddar carara, na ca ma, ’enung yé kual tumoi basé 

muro, ’enung sol ca ddi sol henga lé kua mam, cawa ké la henga lé duro 
wosuai ’eno. 

27 Kelma Agripa, ji bu cindi ca kual go ga cogelé kebu go Kumu koi kogé ga? 

’Enung sol ca ji bu cindi. 

28 Agripa yei Paul wa : Jia wolé bbani ca ji belang go Krist koi. 

29 Paul jogu yei wa: Nia wia kual go bbani, kau kual go nain na, ’enung ol 

Kumu ca ji dang keng mam ga ba jé kual guang labegé na, keng bel main 
nang kain, ama ’enung dar ca ké saddegeng dang kunja main nang kain ’eno. 

30 Kelma dang go ddo ca, dang Bérnis, dang ké ga jomang nagé mam sai 

dang ’yé. 

31 Kiddin ga ké ba andong dong na, ké yé gusugé wa : Kema lé kua la wané 

pena do bbalé maré ’eno bua, do debé duro gerngang ’eno bu’. 

32 Agripa yei Péstus wa: Kema lé kua nia tega go ddo ca gusondi ’eno na, ddi 

bbala bogé ddang. 

 Gie 27 

Ké gi Paul a Rom 

1 Kiddin ga ké nyan kual ca nia nai a duro kuburo ’era Itali na, ké bu Paul dang 

kalang ga pena ga duro gerngang kuaba gumu go asengeriyong aru kogé go 
ké ba tei Julus, ddia asengar go ddo ca go Rom koi. 

2 Ni nai duro kuburo a Adramit, ni dal gulong go kebu kurai ca gesong ga Asi. 

Aristak go Tasalonika a ca gesong ga Masadon nai dang nani bu’. 

3 Waindo ni gesin a Sidon, Julus sol Paul nyagei, ddi ddei kondia ’era sela 

kajanderndei ca kandia jégenai. 

4 Kardené ni ddé kiddin lé, ni sai ’yé to nengelé kebu gung go kema go Sipré, 

cawa kal yaga caini. 

5 Ni sai col ca kurai go gumu go ddoaga ’yoabang Silisi dang Pampili, kardené 

ni ’yé Mira a ca gesong ga Lisi. 

6 Gumu go asengeriyong aru kogé wai kuburo go ba saga a Alésandré ca oré 

Itali a kené, ddi sini duro kuburo lé. 

7 Ni ’yé lam lam duro gelé go cin wolé muddag, kardené ni wai gulong go 

gumu go Sidé. Kal narni ca oré tumu tumu, na ca ma ni cangu ’yé Salmon to 
nengelé kebu gung go kema go Krét. 

8 Ni dal kebu gung dang gelé go cin nain, bera ni wai kiddin ga ddari ca saddé 

kuburo ’yoabang gulong go gumu go ké ba tei Lasé. 

9 Ni lé wolé combu a kené, ca oré tumu na ddoju, na bbal ca basé kalang 

cawa wolé go lo asiam hal ka, na ca ma Paul géjegé, ddi yégé wa: 

10 Gemdong, ’enung sol oré guana go duro kurai lé, na ddoju bbani ’eno, 

kuburo dang henga ga a duroi dang na gang bu’ da tunyong combu. 

11 Ama gumu go Rom go asengeriyong aru kogé jé kema go haddé kuburo lé, 

kang kuburo bagulondi kual gogé ddi kual go Paul koi. 

12 Kiddin lé na ddara jomé kené kebu kal ’eno, na ca ma kalang ga pena 

combu a duroigé ’eremé ca ka ddo kiddin lé, ka dar ca oré gesinyé a Pénisi, 
na gulong go gumu go kebu gung go Krét go geré kal cindi dur do cainé dang 
kauba go goiyong, dang kuaba go milin barua. Ké dar ca jomé kené bera 
terboi na kara. 

Kal durang a ca kurai go gumu go ddoaga 

13 Kiddin ga kal yaga lam lam a kuaba go goiyong na, ké ’erem ca ka bbal oré 

kené, ké por kuburo lé dang, ké dal kebu gung do Krét. 

14 Ama kardené sam na kal go osi saga a kuaba go milin barua a dur do ca 

kubung go kema go Krét lé. 

15 Kal lé nar kuburo, ni bbala haddé cin kal lé ’eno, na ca ma ni belé kuburo lé 

to kal, kal nongeli. 

16 Ni dal kema go wusin go ké ba tei Kauda a kuaba go milin barua, dang gelé 

go cin nain ni saddu kuburo go wusin mengai. 

17 Kiddin ga ké ba sergu kuburo go wusin dang na, ké saddu kuburo go gumu 

dang gamgé pain pain, ké la muro ca ka da toin kuburo ca ara kebu gung go 
Libi, ké poderé badigé ga gumu ga kuburo kai dugo ca kal na da sali. 

18 Kal durong osu nain ddang com, waindo ké osum bogé henga ga duro 

kuburo cin kurai go gumu go ddoaga. 

19 Wolé go subu na, ké nyim henga ga kuburo kai worindégé cin kang bu’. 

20 A duro wolé muddag na, ni sela teba ’eno bua, ni sela kesiddiyong ’eno bu’, 

ama kal durong caini waindo waindo, kardené ni ’erem ca nia ga bbalé minyé 
gusuni ’eno. 

21 Ké ga ba jom duro kuburo lé na, ké lé wolé combu, ké da henga ’eno, 

kardené Paul sai ’eré tumoigé, ddi yégé wa: Gemdong, keng nia jé kual guang 
kiddin ga ’enung ba yegeng ca na ddogeng Krét ’eno na, na go toinyogeng 
henga combu main kain ’eno. 

22 Ama cakcak kua ’enung dar ca jalegeng ddaindegeng, cawa kema pena a 

duroina go basong ’eno, na kuburoa go toinyang mera. 

23 Cawa dang soindo lé kua na, Kumu guang go ’enung wa melaui, ddi gigu 

kangito goi gusung. 

24 Ddi yeng wa: Paul, lo muro ’eno, na gad ji ’era tumu go ddo ca, na ca ma 

Kumu dang olum doi da minyein dang kalang mam ga ba jom duro kuburo 
dang nain bu’. 

25 Gemdong, na ca ma ga ’imageng ddaindegeng, cawa ’enung sol Kumu da 

lé main ddi ba yengang kain. 

26 Ama kal da banageng ca kema go pena dugo. 

27 A duro wolé go moac ca poddin dang soindo na, kal wa nongeleni tumu 

tumu duro kurai go gumu go ddoaga go ké tei Méditerené. Duro soindo na, ga 
gié ’erem ca ni caga ’yoabang gesong ga pena. 

28 Ké saddu gangé gusu helma, ké debi cin kang dugo ca solé kang digua 

gogé. Ké wai dugua gogé bbal guadang to subu ca jurgum, ké sié tumu lam, 

kardené ké debu ddang com, ké wai kang dugua gogé bbal guadang to sua 
ca margem. 

29 Ké lé muro ca kuburo goni da tunyong ca ara, na ca ma ké bé helma poddin 

to kang ca ’yomé kuburo cinddi dugo, ké jom kené sam ca dda kiddinya wula 
dé. 

30 Kalang ga lo gié duro kuburo lé dar ca geré, ké gesin kuburo go wusin cin 

kurai main ka wa deba helma ci kang ca ’yomé kuburo cai dugo kain. 

31 Ama Paul yei gumu go Rom go asengeriyong aru kogé dang asengeriyong 

gai wa : Kalang lé kua nia jiga jima duro kuburo ’eno na, keng mam go bbalé 
minyé ’eno. 

32 Kardené asengeriyong wal gangé ga ’yomé kuburo go wusin lé kai, ké ddei 

ba cin kurai ’yé. 

33 Kiddin ga kiddin ba ji ’yoab ca wolé na, Paul tegagé mam kandia ’erang da 

wo, ddi yégé wa : Labegé na, na wolé moac cai poddin go keng wa henga ga 
do ’eno. 

34 Na ca ma, ’enung tegageng ca keng ’erang da wo ca keng waia dono do 

minyé gusugeng ca kema pena a duroigeng basong ’eno, kau teddi do cai 
pena kaiyong ’eno bu’. 

35 Kiddin ga Paul ba yé kual lé ka na, ddi ai wo, ddi lé Kumu désé tumoigé 

mam, kardené ddi bbodelé wo lé, ddi osum do. 

36 Ké mam ddaindigé jalgé, kardené ké di bu’. 

37 Ni kalang aru sua dang to jurgum ca jis a duro kuburo lé. 

38 Kiddin ga ké ba di aidong na, ké bé gasa cong cin kurai go gumu go 

ddoaga ca dda kuburo la hembala. 

Kuburo tunyong 

39 Kiddin ga kiddin ba wol na, ga gié sela gesong lé gusondigé ’eno, ama ké 

sol kiddin ga pena dang kelai durdigé, ké ’erem ca ka orang kuburo so kené. 

40 Ké poré helma go ’yomé kuburo dugo gangei cong, ké ddégé cin kurai go 

gumu go ddoaga, kardené ké poderé gangé ga baldu do belé kuburo cai 
cong, kardené ké saddu badigé ca kuburo dang ca kal na nungelagé ’erang 
nagé ca kelai lé. 

41 Ama kuburo ’isebu ara a kiddin ga doiyé ba papsong kené, kuburo cai gagu 

gag ca ara lé, ké wa dono do nongulei ’eno, cawa doié wo toinyé kuburo lé 
cinddi. 

42 Asengeriyong nyan kual ca ka deddé kalang ga gerngang, ca ddo kema 

pena a duroigé na haddé minyé gusi ’eno. 

43 Ama gumu go Rom go asengeriyong aru kogé dar ca minyé Paul, na ca ma 

ddi nargé ca kandia deddegé ’eno, ama ddi yégé wa : keng ga solé haddé cin 
kurai na, ga haddageng ’era kebu gung tumu jua. 

44 Ama ké ga ba sela haddé ’eno na, ké jima ca wurandu do kuburo go ba 

kaidong lé toi. Main kain na ké mam ’yé kebu gung dang labia. 

 Gie 28 

Paul a ca kema go Malta 

1 Kiddin ga ni ba minyé labia na, ni sol ca ké té kema lé Malta. 

2 Kalang ga ca kema go Malta lé léni ddarua bbani ’eno. Ké goidéni nain bu’. 

Kiddin ga kang ba hongu na, kal léni, ké jagéni tua, ni yobu. 

3 Kiddin ga Paul wa nyimé haiyong ca bogé cin tua na, kumbulo go pena 

andegang a duro haiyong lé ca tua ’elua gua temdé kobi. 

4 Kiddin ga kalang ga gulong ba sol kumbulo temdé Paul kobi main kain na, 

ké yé gusugé wa: Cindi kema lé kua na kema go deddé kiddin, ddi mingu gusi 
cin kurai go gumu go ddoaga, ama Kumu go geddang ddai ca kondia Jomang 
cindi ’eno. 

5 Ama Paul wijé kumbulo lé cin tua, henga ga isini pena lai ’eno. 

6 Ga pena ’erem ca kobia sai, kau kondia da aserong a kiddin lé padda ma, ké 

soli sam, ama kiddin ga ké sela henga ga isini pena lai ’eno na, ké cogel 
kebegé yé wa : Kema la kumu go pena. 

7 Kema go gumu go ca kema lé go ké tei Publus yagé goia ’yoabang kiddin lé, 

ddi ’yeni gusi bua, ddi léni terga wolé subu dang gusu mowa bu’. 

8 Publus bai woi ca gasulong cawa ddianga hoamya do dur, dang bbesé go 

kebar bu’. Paul ’yé soloi, ddi ol cai, ddi si kobi cai, ddi wai labia. 

9 Kardené kalang ga hoamya ga ddang a ca kema lé mam ’yé gusi, ké wai 

labia bu’. 

10 Ké bini hormo bbani ’eno, kiddin ga ni ba nai kuburo na, ké béni henga 

bbalni ca orang tumu. 

Paul ’yé Rom 

11 Kiddin ga ni ba lé kederé subu na, ni nai duro kuburo go Alésandré go ké 

ba tei kumu go mogené, ddi ji ca kema lé bera terboi ka. 

12 Ni ’yé ca gulong go gumu go Sirakus, ni lé kené wolé subu. 

13 A kiddin lé na, ni dal kebu gung ca oré Régio, waindo na, kal yaga a kuaba 

go goiyong, duro wolé sua ni ’yé Pusol. 

14 A duro gulong go gumu lé na, ni wai karmeni, ké olni ca nia jima la wolé 

jurgum dang nagé, kardené ni ’yé Rom. 

15 Kiddin ga karmeni ga a Rom ba jé kual go nia wa oré na, ké ’erga ca yaleni 

to gasgo do Apus dang kiddin ga Kuliyong Subu wo kené ca kergé, kiddin ga 
Paul ba solgé na, ddi lé Kumu désé nain, ddaindi jali bu’. 

16 Kiddin ga ni ba ’yé Rom na, ké ddé Paul kondia jima kaindi dang asengar 

go magei. 

Paul dor kual go Kumu koi a Rom 

17 Kiddin ga ni lé wolé subu kené na, Paul té gemdong ga Juib kagé a Rom tai 

gulong. Kiddin ga ké ba yau na, ddi yégé wa: Karmeng, ’enung la henga ga 
isini pena dang kalang gana ’eno bua, ca hada do moinderana togé ’eno bu’, 
ama ké ’yomung a Jorsalem bung kuaba ga Rom. 

18 Kiddin ga ké ’enger kual guang toi na, ké dar ca ka buagang dang, cawa ké 

wa kual cang bbalé deddeng ’eno. 

19 Ama kiddin ga ga Juib kain kual lé cong na, ’enung sai yégé ca ’enung ora 

tumu go ddo ca, ama ’enungang kual go isini go so ca kalang gang ’eno. 

20 Na ca ma ’enung tegeng ca yogeng kual lé kua, ké saddung dang kunja lé 

kua ca ddi go kalang ga Israél ba si tugoié gogé cai. 

21 Ké yei wa : Ni waia maktub pena kuaba kalang ga Judé ca kual goin ’eno 

bua, kerméni pena sang a kuani ’erang ca so kual go isini cain tumoini ’eno 
bu’. 

22 Ama ni dar ca jo kual go ji ’erem dé, cawa ni sol ca kalang sai dang kual 

kiddin gani gani mam ca kual go ji wa yogé kalang gain. 

23 Ké boi Paul wolé go pena. A duro wolé lé na, ké jiga combu ca waii a kiddin 

ga ddi ba jom kené. Joguddu bera borndo na, Paul dorgé kual ca Leu do 
Kumu toi, ddi gelgé kual go Jésu koi dang duro, dang so go Mois koi bua, 
dang kual go ga cogelé kebu go Kumu koi kogé bu’. 

24 Ga pena jé kual go ddi ba yégé, ama ga pena kain bo cindi cong. 

25 Kiddin ga ké ba main kual duroigé na, ké sai ca oré, ama Paul yégé kual 

pena, ddi yégé wa: Habé ga Kumu kai ya kual go cindi kiddin ga ké yégé 
moinderegeng kual a kebu go cogelé kebu go Kumu koi Esai, ddi yégé wa: 

26 Ji ’era gusu kalang lé, ji yagé wa: Keng jé ddar, ama keng sela to ’eno, 

Keng sol ddar, ama keng sela to ’eno bu’, 

27 Cawa ’eremé go kalang lé kogé bela todero, Ké si bbulo gésemégé bua, Ké 

lebedé cindegé bu’, Ca ka solang cindegé ’eno bua, Ca ’eremé goga solé kual 
lé toi ’eno bu’. Kumu yé wa: Ka belang gusung ’eno ca ’enunga da bigé labia. 

28 Paul jogu yégé ddang com : Keng sol ca Kumu gi minyé goi gusu kalang ga 

toigé ddang, ké ddain da jé kual lé.  

[29 Kiddin ga Paul ba yégé kual lé na, ga Juib sai ’yang mainyé go gusugé 

combu.] 

30 Paul jom ddegelé sua duro kulu go ddi ba bidei kalang ga ba yé ca solei na, 

ddi ’yégé gusi mam. 

31 Ddi dorgé kual go ca Leu do Kumu toi bua, ddi gelgé kual go Bagulong 

Jésu Krist koi basé muro, kema pena narai ’eno. 

Rom 

Rom 1 

Paul légé waigi 

1 Na ’enung Paul go gié go Jésu Krist koi. Kumu teng beleng paja go gié bua, 

ddi parung ca ’enunga dura Nô do Ddari bu’. 

2 Kumu dor kebu ca Nô do Ddari la tumu din, duro cidab do arin carara gusu 

ga cogelé kebu goi. 

3 Nô do Ddari la, do Kurondi Bagulondena Jésu Krist toi, ddia kema go ba woi 

a to moin go kelma Dabid koi. 

4 Ama Kumu geli waldong wang ca ddia Kurondi go dono, na a gusu Habé ga 

Kumu kai bua, dang belé goi goang cindi a duro ga maré bu’. 

5 Na ca Krist ma, Kumu leng wai ca ’enung belu paja go gié ca hormo do Krist 

toi, ca kalang cindegé kaindigé kaindigé mam, kandia bu cindi bua, kandia ja 
kual goi bu’. 

6 Keng ga Rom, keng wa duro kalang ga Kumu ba tégé lé ca kandia belu ga 

Jésu Krist kai. 

7 ’Enung pasu maktub la gusugeng keng mam ga a Rom, ga Kumu kederei ba 

’yogeng bua, ddi togeng ca kenga jima kalang gai bu’. Dda Baina Kumu dang 
Bagulong Jésu Krist, ké bugeng waiang jalua juam. 

Paul dar ca ddia oré solé ga Krist kai a Rom 

8 Tumu jua na, ’enung lé Kumu guang désé caigeng mam a gusu Jésu Krist, 

cawa bo cindi gogeng aju a duro delinya mam. 

9 Cawa Kumu go ’enung wa lo gié goi dang ddaingung pena ca doré Nô do 

Ddari do Kurondi toi na, ddi sol ca kual guang la cindi. Ddi sol ca ’enung ’erem 
caigeng waindo waindo. 

10 Kiddin ga ’enung wa olé caigeng waindo waindo na, ’enung ol Kumu ca ddi 

nia dar na, ddi bung dono ca ’enung oré waiegeng. 

11 Cawa tabelang dogeng leng nain ca ’enung oré solegeng, ca ’enung 

segeng busu do Habé togé ca keng waia dono. 

12 Kual go ddo mam na, ’enung dar ca jomé duroigeng ca na mam waia 

jégené, dda ’enung wai jégené ca bo cindi gogeng bua, keng kau waia jégené 
ca bo cindi guang bu’. 

13 Karmeng, ’enung dar ca keng sela waindo waindo, ’enung dar ca oré 

solegeng ca gié guang waié wo duroigeng, main ddi ba waiang a duro kalang 
ga toigé ddang kain, ama ké narung bera labegé. 

14 Cawa na gié guang ca oré gusu kalang mam, kalang ga solé dang kalang 

ga basé solé bua, kalang ga nadurong dang kalang ga mamiyong bu’. 

15 Na ca ma ’enungang tabelang ca ’enung doregeng keng ga ba jom a Rom 

Nô do Ddari bu’. 

Nô do Ddari dono doa 

16 Ca doré Nô do Ddari na, dasé leng ’eno, cawa toa dono do Kumu toi do 

minyé kalang mam ga bo cindi, na ca ga Juib tumu jua, kardené ca kalang ga 
toigé ddang bu’. 

17 Nô do Ddari gel waldong wang ca Kumu belé kalang geddang tumoi, to do 

so dang to do karé na, na bo cindi mera, main ké ba pasuang a duro cidab do 
Kumu toi kain. Kema goni goni belé geddang tumu Kumu ca bo cindi na, ddia 
jomang cindi. 

Mainyé do Kumu toi wo ca isinwa do kalang togé 

18 Kumu gelgu mainyé doi a dang, ca isinwa dang wané do kalang togé mam 

do ba nar kalang ca solé kual go cindi. 

19 Kumu kaidé kual caigé ca kalang bbala ca solé Kumu ca henga ga ddi ba 

gelegé waldong wang. Kumu ddi banga gelegé henga le waldong wang. 

20 Cawa kiddin ga Kumu ba debu delinya din bera labegé na, henga ga bbala 

solang cin ’eno wo kené, to do poré na dono doi do bera kuddum bua, dang 
ddi bang gusi bu’. Kalang bbal ca solei ca gié goi go ddi ba lei lé, na ca ma ké 
bbal ca soang toigé ’eno. 

21 Ké sol Kumu ama ké bi hormo ’eno bua, ké lei dési main kondia Kumu gogé 

kain ’eno bu’. Ama ’eremé gogé belé kalin yag bua, mader dogé belé 
ddaindigé delem. 

22 Ké yé waldong wang, ka ga nadurong nain, ama ka ga mamiyong. 

23 Ké melaua Kumu go hormo go jomang cindi bera kuddum ’eno, ama ké 

melaua tiddin do kema go maré toi bua, dang do ceddong togé bua, dang do 
pagé ga gondigé poddin poddin togé bua, dang henga ga nyardang ddaindigé 
togé bu’. 

24 Na ca ma Kumu ddégé ca kandia la gié go tabelang do ddaindigé kua go 

ddisin bua, kandia la henga ga dasé dang gusugé bu’. 

25 Ké kelangu kual go Kumu koi go cindi dang kual go poi bua, ké melawu 

henga ga Kumu ba debegé bua, ké légé gié bu’. Ké melaua Kumu bang go 
debé henga mam ’eno, na ddi go bbalé melaué bera kuddum. Amin. 

26 Na ca ma, Kumu ddégé duro tabelang do dasi. Kandigé kau kelangu dibé 

gogé go kanduai ca lo henga ga bbala ca lo ’eno. 

27 Bainyong kau lang main kain bu’, ké kain woié go kandu kogé cong, ké lé 

tabelang do ’ela ’ela dang gusugé, bainyong lé henga ga dasiang kamdigé, ka 
wai kual go kaidé bbal ca isinwa dogé 

28 Ca ké ba dar ka solé Kumu ’eno na, Kumu ddégé duro ’eremé gogé go isini 

ca kandia la henga ga kedegégé ba dar ca lo. 

29 Ddaindigé wonanga henga ga isini bua, dang wané bua, dang mala mala 

bua, dang terin bu’. Ké wonang ddéngi bua, dang deddé go temai bua, dang 
bojé bua, dang bandu bua, dang kual go babé bua, dang kual go cumboddé 
bu’. 

30 Ké yé kual go isini ca kamdigé bua, ka Kumu kai ga tebena bua, ka kalang 

ga cin osua bua, ka kalang ga ca osua bua, ka kalang ga pedé gusugé bu’, ka 
kalang ga lo isinwa do herua bua, ka kalang ga jo kalndigé gelé gogé ’eno bu’. 

31 Ka kalang gang narua ’eno bua, ké maga kebu gogé go doré ’eno bua, ké 

sela kalang nyageigé ’eno bu’. 

32 Ké sol kual go kaidé go Kumu koi ddar, ca kalang ga lo henga ga main kain 

lé na, kandia bbala maré, ama ké dda isinwa lo goa ’eno, ké ’yé dura tumu 
tumu bua, gusugé mowegé ca kalang ga lo isinwa main kain lé bu’. 

 Rom 2 

Kual go kaidé go Kumu koi 

1 Ji go kaidé kual ca kamdin na, jo go soang toin ’eno, cawa kiddin ga ji wa 

kaidé kual ca kamdin na, ama ji nia lé henga ga main nagé kain bu’ na, ji 
kaidé kuala ca gusin bu’. 

2 Na sol ca Kumu nia kaidé kual ca kalang ga lo henga ga main kain na, na 

cindi. 

3 Ji go wa kaidé kual ca kalang ga lo henga ga main kain lé na, ama ji bang 

wa logé bu’, ji ’erema ca ji da nyurodu a duro kual go kaidé go Kumu koi ga? 

4 Ji dora olum do Kumu toi do nain dang ’yomé go ddaindi kel ga? Ji sol ca 

olum do Kumu toi wa goloin ca jia ’era bega kibin ’eno ga? 

5 Ama ca cain osua doa bua, dang ddaindin laua doa bu’ na, ji wa serang kual 

go kaidé go gumu cain duro wolé go mainyé do Kumu toi, kiddin ga ddia kaidé 
kual goi go geddang. 

6 Ddia boi kema goni goni bbalé ca gié goi go ddi ba lei. 

7 Kalang ga lo henga ga ddari bua, ga daré henga ga hormo bua, ga daré 

jomé goang cindegé bera kuddum bu’ na, Kumu da bigé jomé goang cindegé 
bera kuddum lé. 

8 Ama kalang ga lo tebenang nai bua, dang ké ga kainyé gelé go cindi cong 

ca lo henga ga isini bu’ na, Kumu da kaidé kual caigé dang mainyé doi. 

9 Kalang ga lo henga ga isin na, ka wai gelé go cin dang kederé ’endua bu’. 

Na ca ga Juib tumu jua, kardené sai ji ca kalang ga toigé ddang dé. 

10 Ama ké ga lo henga ga ddari na, Kumu da bigé hormo dang jalua juam bu’. 

Na ca ga Juib tumu jua, kardené sai ji ca kalang ga toigé ddang dé. 

11 Cawa kalang mam tumu Kumu na pena. 

12 Kalang ga ba lé isinwa basé solé so go Mois koi ’eno na, ka basong basé 

so lé bu’, ama ké ga ba sol so ma, ké lé isinwa na, ka kaidé kual caigé danga 
so lé bu’. 

13 Cawa kalang ga mowoi Kumu gusi na, na ké ga jo kual go so koi mera ’eno, 

ama na ké ga magé so goi. 

14 Kiddin ga kalang ga toigé ddang ga basé solé so go Juib kogé nia magu so 

lé na, ké ganga belé main kain, ama kanga so lé ’eno. 

15 Ké gel waldong wang ca kual go so koi go ké ba pasi duro cidab na, wo 

duro ddaindigé bu’, kual go duro ddaindigé bua, dang ’eremé gogé bu’ na, 
gelga henga ga isini dang henga ga ddari bu’. 

16 Henga ga kalang ba légé duro wasuai mam na, Kumu da kaidé kual caigé a 

duro wolé go kaidé kual a gusu Jésu Krist, main Nô do Ddari do ’enung ba 
dorgengang na kain. 

Ga Juib kang so go Kumu koi 

17 Ama ji té gusin jia go Juib, jia si ddaindin ca so bua, ji pedé gusin dang 

Kumu bu’. 

18 Jia sol henga ga Kumu kederei ba dargé bua, so gelein ca jia para henga 

ga ddari bu’. 

19 Ji yé wa: Jia go ’yomé ga bibé haiyong bua, jia arinwa do kalang ga duro 

delem togé bu’. 

20 Jia go gelé ga mamiyong narua bua, jia go gelé jia solé henga mam a duro 

so, dang kual go cindi bu’, ji ’erem ca jia sol henga mam a duro so dang kual 
go cindi bu’. 

21 Ji go wa gelé kalang kané na, ji bang gelu gusin ’enoa cawa ga? Ji go wa 

doré kalang kual, kandia koié henga ’eno, ji bang koi henga cawa ga? 

22 Ji go wa yo wa, kandia lo béli ’eno, ji lé bélia cawa ga? Ji go wa doré 

koliyong kel na, ji wa koié henga a duro kuluyong ga koliyong kaga cawa ga? 

23 Ji pedé gusin dang so go Kumu koi, ama ji bi Kumu hormo ’eno, cawa ji 

maga so goi ’eno. 

24 Cawa ké pasu duro cidab do Kumu toi yé wa: Kalang ga toigé ddang yé 

kual go isini ca Kumu, na ca keng ga Juib. 

25 Ji nia magu so na, mandeli walé goa na ddar, ama ji nia maga so ’eno na, 

mandeli doin walé goa na henga ga kalin. 

26 Kema goa wala mandeli ’eno ma, ddi magu so go Kumu koi na, Kumu gesia 

main kema go walé mandeli kain ’eno ga? 

27 Kema go wala mandeli ’eno, ama ddi magu so go Kumu koi na, ddia kaidé 

kual cain ca ji go magé so lé ’eno, ji goang so go pasé kobin bua, ji go ba wal 
mandeli bu’. 

28 Ama Juib go cindi, na Juib go walé mandeli do gusi mera ’eno, 

29 Ama Juib go cindi na, na Juib go walé mandeli do duro ddaindi, na walé go 

so go pasé koi ’eno, ama na go Habé ga Kumu kai kogé. Kumu na pedé Juib 
go cindi go main kain lé, ama kalang pedei ’eno. 

 Rom 3 

1 Ga Juib ddi kalang ga toigé ddang ga? Walé go mandeli danga jégené ga? 

2 Ké ddiang henga combu cawa Kumu biga ga Juib kual goi tumu jua. 

3 Na ya mena ga? Kalang ga pena a duroigé nia geddang ’eno kau na, Kumu 

da ddé geddang goi cong ca ké ba belé isinwa ga? 

4 Na main kain ’eno, kema goni goni nia belu go poi kau, na gad Kumu 

jomanga kual goi go cindi, main cidab do Kumu toi ba yang waldong wang 
kain : Na gad ké sol ca jia geddang ca kual goin go yo, Ké nia kaidé kual cain 
kau, jia ddigé. 

5 Ama isinwa duana nia gel geddang do Kumu toi dong na, na ya mena ga? 

Kumu nia kaidé kual caina, ddia geddang ’eno ga? (’Enung yé kual mainya 
kalang kain.) 

6 Na main kain ’eno, Kumu nia geddang ’eno na, ddia bbal kaidé kual ca 

delinya mena ga? 

7 Ama poi doang nia gel Kumu kual goi go cindi dang hormo doi waldong 

wang na, ké kaidé kual cang main ’enunga kema go isini kainya cawa ga? 

8 Ni wia kain na, na logeng henga ga isini ca dda ddarua gel dong ’eno ga? 

Kalang ga pena yé kual go isini cang, ké yé wa: ’Enunga dor kual main kain. 
Kumu da kaidé kual ca kalang lé bbal ca wané dogé. 

Kema go geddang wo ’eno 

9 Na mena ga? Na ga Juib, na ddia kalang ga toigé ddang ga? Na main kain 

’eno. ’Enung yogeng ka, ga Juib dang kalang ga toigé ddang mam wa to 
isinwa dugo. 

10 Cidab do Kumu toi yé waldong wang : Kema go geddang wo ’eno, kau pena 

wo ’eno, 

11 Kema go solé kual toi pena wo ’eno bua, Kema go daré Kumu pena wo 

’eno bu’. 

12 Kalang mam suguddong hasang Kumu, Ké kaiyong to gusugé pena. Kema 

go lo henga ga ddari pena wo ’eno. 

13 Tumoigé mainya umbung go ’embé temai goang hangang kain bua, 

Kelendigé ya kual go babé bua, Kual go andong a kebegé mainya mainyé do 
kumbulo toi kain bu’, 

14 Kebegé wonanga bbesé dang kual go ddainyi. 

15 Ca deddé temai na, ké gera kala, 

16 Kiddin gani gani ga ka hal kené na, Ké dda toanyang dang kederé ’endua. 

17 Ké sela giyong go jalua juam ’eno, 

18 Ké muru Kumu ’eno bu’. 

19 Na sol ca kual go so go Kumu koi ba yei mam. Ddi yéga ké ga ba jom to so 

dugo ca ddo kema pena soang toi ’eno bua, ca kalang a duro delinya mam 
jom wa to kual go kaidé go Kumu koi bu’. 

20 Cawa kema pena go belé geddang tumu Kumu ca magé go so na, wo ’eno. 

So go Kumu koi gel kema isinwa doi mera. 

Kumu minyé kalang 

21 Cakcak kua Kumu gelna giyong go ddi ba belana geddang tumoi, na a gusu 

so ’eno, so go Kumu koi dang ga cogelé kebu go Kumu koi ba yé kual goi. 

22 Kumu belé kalang geddang ca bo cindi gogé ca Jésu Krist. Ddi lé kalang ga 

bo cindi ca Krist mam na main kain, cawa kalang mam na pena tumu Kumu. 

23 Cawa kalang mam la isinwa, ké wiang hormo do Kumu toi. 

24 Ca olum do Kumu toi na, ddi belegé geddang kalin ca Jésu Krist go ba 

torgé. 

25 Kumu belé Jésu Krist sandega do tibé dang kebardi. Krist bbal burogé 

kalang ga bo cindi cai isinwa dogé. Kumu lé main kainya ca gelé geddang doi 
waldong wang. Ddi ’yom gusi tumu din, ddi sol isinwa do kalang togé semgen. 

26 Ama a duro saman do cakcak kua na, ddi gel waldong wang ca ddi belé 

kalang geddang, ddi dar ca ddi jomé geddang bua, ddi dar ca kalang ga bo 
cindi ca Jésu bel geddang mam bu’. 

27 Henga ga ddang ga kalang pedé gusugé dang nagé wo kené ga? Henga 

pena ja ’eno, na ca wa ga? Na ca ké ba magu so ga? Na main kain ’eno, ama 
na ca bo cindi. 

28 Cawa na sol ca kema belé geddang tumu Kumu na ca bo cindi, na ca magé 

go so ’eno. 

29 Kumu na Kumu go Juib kogé mera laba, ddia Kumu go kalang ga toigé 

ddang kogé bu’ ga? Cindi ddia Kumu go kalang ga toigé ddang kogé bu’. 

30 Cawa Kumu wo kené pena mera. Ddi belé ga Juib geddang ca bo cindi 

gogé bua, ddi belé kalang ga toigé ddang geddang ca bo cindi gogé main kain 
bu’. 

31 Henga lé kua gelna ca bo cindi toinya so cong mam ga? Na main kain ’eno, 

na bu soa dono do nain bbad com. 

 Rom 4 

Gelé ca bo cindi go Abraham koi 

1 Na ya mena ca moindena Abraham ga? Ddi waia wa ga? 

2 Abraham nia belé geddang tumu Kumu ca gié na, ddi bbala pedé gusi, ama 

na tumu Kumu ’eno. 

3 Ama cidab do Kumu toi yé waldong wang : Abraham bu cindi ca Kumu. Na 

ca bo cindi goi na, Kumu solia geddang tumoi. 

4 Kema go lo gié na, ddi waia boié goi, boié goi na ca gié goi, ké ddoginyia bo 

go kalin ’eno. 

5 Ama kema go la gié ’eno, ama ddi si ddaindi ca Kumu go belé kalang ga 

isindong geddang na, Kumu ddogin bo cindi go kema lé koi ca belei geddang 
tumoi. 

6 Kema go Kumu ba soli geddang tumoi basé ddoginyé gié goi go lo na, 

ddianga gusu mowa main David ba yang kain : 

7 Kalang ga Kumu ba burogu wané dogé na, Kanga gusu mowa ca ddi yudé 

isinwa dogé cong. 

8 Kema go Bagulong ba dduginya isinwa doi ’eno na, ddianga gusu mowa. 

9 Gusu mowa la ca kalang ga walé mandeli mera ga? Na ca kalang ga basé 

walé mandeli bu’ ’eno ga? Na yé wa: Kumu sol Abraham geddang tumoi ca 
ddi ddogin bo cindi goi. 

10 Kumu sol Abraham kainya mini ga? Main ddi wal mandeli laba, ddi wala 

’eno dé ga? Na kara ’eno, ama na tumu din. 

11 Abraham wal mandeli karu, na henga ga gelé waldong wang ca Kumu solia 

geddang tumoi ca bo goi go cindi, kiddin ga ddi ba wala mandeli ’eno dé. 
Kalang ga bo cindi ca Kumu ga ba wala mandeli ’eno, ga Kumu ba solgé 
geddang tumoi na, Abraham na baigé mam. 

12 Kalang ga wala mandeli na, ddia baigé bu’, to do poré na ca ké wala 

mandeli mera ’eno, ama na ca ké ’yogela bo cindi go Baina Abraham koi, go 
ddi ba bu tumu do ddi wala mandeli ’eno dé. 

Na wai kebu go doré go Kumu koia ca bo cindi 

13 Kumu dori Abraham kebu kang moinderei ca kandia da delinya deba doa, 

na ca magé go so ’eno, ama na ca ddi belé geddang tumoi ca bo goi go cindi. 

14 Kalang ga magé so nia do deba mera na, bo cindi bela henga ga kalin bua, 

kebu go doré kau belé henga ga kalin bu’. 

15 Cawa so ’erganga mainyé do Kumu toi, ama kiddin ga so wo ’eno na, magé 

go so wo ’eno bu’. 

16 Kebu go doré go Kumu koi na ca bo cindi, na kalin ca wai doi. Kebu go doré 

lé na ca Abraham moinderei mam, na ca kalang ga magé so mera ’eno, ama 
na ca kalang ga bo cindi main Abraham kain bu’ ca Abraham na baina mam. 

17 Main cidab do Kumu toi ba yang waldong wang kain: ’Enung beleinya 

kalang combu baigé. Ddia baina tumu Kumu go ddi ba bu cindi cai, Kumu go 
bo kalang ga maré jomé goang cindegé bua, henga ga wo ’eno kau, ddi sigé 
kené bu’. 

18 Kiddin ga Abraham kiddin gai ba hal na, ddi bu cindi bua, ddi si tugoié goi 

ca henga ga ddi ba selagé ’eno bu’. Ddi belé kalang combu baigé main Kumu 
ba yeiang kain : Moinderein da wéré combu. 

19 Kiddin ga ddegelé ba bbal main aru kain, ddi ’erem ca gusia belé main go 

maré kain bua, Sara bbal ca wo kié ’eno bu’, kau bo cindi goi jala ’eno. 

20 Ddi dda bo cindi cong ’eno bua, ddi mainya kebu go doré go Kumu koi ’eno 

bu’, ama ddi ’eré osu gegereg duro bo cindi bua, ddi bi Kumu hormo bu’. 

21 Ddi sol carara ca Kumu danga dono do lo henga bbalé kerab ca kebu goi 

go doré. 

22 Na ca ma, Kumu sol Abraham geddang tumoi ca bo goi go cindi. 

23 Ké pasu kual go ddi soli geddang tumoi, na ca Abraham mera ’eno. 

24 Ké pasu kual la ca na ga ba belé geddang tumoi bu’, na ga ba bu cindi ca 

ddi belé Bagulondena Jésu dang cindi a duro ga maré. 

25 Ddi go ké ba bi ca kondia mara ca isinwa duana, ké beleiang cindi a duro 

ga maré ca kondia belna geddang tumu Kumu. 

 Rom 5 

Jalua juam dang Kumu 

1 Cawa na belé geddang tumu Kumu na ca bo cindi na, cakcak kua nanga 

jalua juam dang Kumu ca Bagulondena Jésu Krist. 

2 Na bbal ca oré gusu wai do Kumu toi do na ba ’eré dura kua, na ca Jésu a 

gusu bo cindi. Nanga gusu mowa ca na da wai hormo do Kumu toi. 

3 Na main kain mera ’eno, nanga gusu mowa a duro gelé go cin cawa na sol 

gelé cin bena ’yomé go ddainya. 

4 ’Yomé go ddainya bena ’eré go gegerag bua, ’eré go gegerag bena tugoié 

bu’. 

5 Tugoié go melana gusuna ’eno, cawa Kumu bena kederé ’yo gai a duro 

ddaindena, a gusu Habé gai ga arin carara ga ddi ba benang nagé. 

6 Cawa kiddin ga nang dono ’eno dé na, Krist ma ca kalang ga isindong a 

duro kiddin ga Kumu ba sigé kerab. 

7 Ca kema mara ca kema go geddang na, na doju bbani ’eno. Kema go pena 

da ’yom ddaindi ca ddia maré ca kema go ddari laiga. 

8 Ama Kumu gelna kederé ’yo gai waldong wang, cawa kiddin ga na kalang ga 

isindong dé na, Krist ma ca kondina. 

9 Cakcak kua na, na belé geddang tumu Kumu ca Jésu kebardi, na ca ma na 

da minyé a duro mainyé do Kumu toi. 

10 Tumu na ga tebena dang Kumu, ama ddi daina labia dang nai ca maré go 

Kurondi koi. Ca na ba dai labia dang nai cakcak kua na, ddia minyana ca 
Kurondi jomé goi goang cindi. 

11 Na kain mera ’eno, nanga gusu mowa dang Kumu ca Bagulondena Jésu 

Krist, ddi go ba daina labia dang Kumu cakcak kua. 

Adam kang Krist 

12 Isinwa ’andegang duro delinya na ca kema go ké ba tei Adam pena mera, 

maré ’erga ca isinwa lé, na ca ma, maré jia deba do kalang togé mam, ca 
kalang mam la isinwa. 

13 Kiddin ga Kumu bi Mois so ’eno dé na, isinwa wo kené duro delinya tumu 

din, ama Kumu dduginya isinwa ca kalang ’eno, cawa so wo ’eno. 

14 Adam kain kual go Kumu ba yei cong, ama a duro saman do Adam toi bera 

’erga saman do Mois toi na, kalang ga ba la isinwa do main Adam toi kain 
kau, maré di termala caigé. Adam na kual go kera ca ddi go da ’erga 

15 Ama wané do Adam toi lé, dda wai do Kumu toi ’eno, cindi na sol ca kalang 

combu ma ca wané do kema go pena lé toi, ama wai do Kumu toi, dang kalin 
doi do ddi ba bégé kalang combu a gusu kema go pena Jésu Krist na nain, 
ddi wal. 

16 Wai do Kumu toi do kalin mainya isinwa do Adam toi lé kain ’eno. Kual go 

kaidé ’erga ca isinwa do Adam toi lé, ama ca wai do kalin do Kumu toi na, ddi 
dor isinwa do nain caina cong. 

17 Cindi, maré di termala ca wané do kema go pena lé toi, ama ca Jésu Krist 

pena na, na wai henga ddi mam. Ké mam ga ba ’yé wai do Kumu toi do nain 
dang kalin doi do belé geddang tumoi na, ka jom di termala dang Krist. 

18 Cawa main kual go kaidé ba ’erga ca kalang mam ca wané do Adam pena 

toi kain na, ca gié go geddang go Jésu Krist pena koi na, ddi tor kalang mam 
a duro kual go kaidé ca kandia jimang cindegé main kain bu’. 

19 Ca kual go kainyé go kema go pena koi ma, kalang combu belé kalang ga 

isindong, ca kema go pena go jo kual na, kalang combu belé geddang tumu 
Kumu bu’. 

20 Kumu bu so ca wané belu nain, ama a kiddin ga isinwa ba belé nain na, wai 

do Kumu toi kau belé nain ddi bu’. 

21 Ca maré ma, isinwa diang termala kua bua, ca belé go geddang ma, wai do 

Kumu toi do boagana duro jomé goang cindena bera kuddum, diang termala 
kua main kain bu’, ca Bagulondena Jésu Krist. 

 Rom 6 

Maré a gusu isinwa, jomé goang cindi a gusu Jésu Krist 

1 Na ya mena ga? Na da jom duro isinwa ca wai do Kumu toi wura nain ga? 

2 Na main kain ’eno, na ga ba ma duro isinwa na, na sai jogu jomang cindena 

duro isinwa mena ga? 

3 Keng sela ca na mam ga ké ba desana daiang Jésu Krist na, ké desana ca 

na daia dang nai pena duro maré goi ’eno ga? 

4 Na ca ma, na ma daiang nai bua, ké ’embana daiang nai a gusu desé bu’, 

cawa main Krist ba belang cindi a duro ga maré dang dono do Ba go hormo 
toi kain na, na da jomang cin ga herua main kain bu’. 

5 Cawa na nia daiang nai duro maré goi pena na, na da daiang nai duro belé 

goi goang cindi a duro ga maré main kain bu’. 

6 Na sol ca ké bbobel kema guana go tumu ca sia go adegelé daiang Krist ca 

ké tunya gusuna go isinwa lé kua cong, ca ddo na jomgé goiyong ga isinwa 
ka com ’eno. 

7 Cawa kema go ba ma na, ddi nuroddu a kuaba isinwa ’enda 

8 Na nia ma daiang Krist na, na bu cindi ca na da jomang cindena daiang nai 

bu’. 

9 Na sol ca Kumu belé Krist dang cindi a duro ga maré, ddi go jogé maré 

ddang com ’eno bua, maré dang dono cai ’eno bering bu’. 

10 Kiddin ga ddi ba ma na, ddi ma ca isinwa cai pena mera, ama jomé goi 

goang cindi cakcak kua na, ddi jomang cindia ca Kumu. 

11 Ga sela gusugeng main ga maré kain a gusu isinwa, ama keng danga 

cindeng ca Kumu a gusu Jésu Krist. 

12 Na ca ma, ga ddo isinwa do termala ca gusugeng go maré lé kua, ca keng 

kobé tabelang doi do isini ’eno. 

13 Henga ga gurum gusugeng kai na, ddo keng aié pena loang gié go isini go 

isinwa kua ’eno, ama ga bi Kumu gusugeng main kalang ga belang cindegé a 
duro ga maré kain, ga bu gusugeng mam ca lo gié goi go geddang. 

14 Cawa isinwa go ddo termala caigeng gad ’eno, ca keng wa to so dugo ’eno, 

ama keng wa to wai do Kumu toi. 

Goiyong ga geddang kai 

15 Na mena ga? Na da lé isinwa ca na wa to so dugo ’eno, ama ca na wa to 

wai do Kumu toi ga? Na main kain ’eno bering. 

16 Keng sol ca kema go kenga jé kual goi ca lo gié goi na, keng bela goiyong 

gai ca keng ba jé kual goi. Keng joa kual go isinwa kua go oregeng duro maré 
laba, keng joa kual go bogeng jomé goang cindegeng go geddang tumu 
Kumu ga? 

17 Ama na lei Kumu désé cawa tumu kenga goiyong ga isinwa ka, ama cakcak 

kua na, keng wa kobé gelé go keng ba jé dang ddainya pena. 

18 Kumu torgeng a duro isinwa, keng bela goiyong ga geddang kai. 

19 ’Enung yegeng kual main kainya ca todero do gusugeng toi, tumu na, keng 

bu gusugeng mam goiyong ga lo gié go ddisin kua, dang isinwa do gendei 
bu’, ama cakcak kua ga bu gusugeng mam goiyong ga lo gié go geddang kai, 
ca keng jima arin carara. 

20 Kiddin ga kenga goiyong ga isinwa ka na, kenga goiyong ga geddang kai 

’eno. 

21 Gié gogeng go keng ba lei tumu, go keng wa solei ddia go dasi cakcak kua 

na, keng waia wa cai ga? Gié lé ’yang nagenga duro maré. 

22 Ama cakcak kua ké torgeng a duro isinwa, keng la gié go Kumu koi, keng 

wa oré duro jomé goang cindegeng go arin carara, to do karé na, jomé goang 
cindegeng bera kuddum. 

23 Cawa boié go isinwa na maré, ama bo kalin do Kumu toi na jomé goang cin 

bera kuddum a gusu Bagulondena Jésu Krist. 

 Rom 7 

Kual go kera go ’yo koi 

1 Karmeng, kual go ’enung wa daré ca yogeng na, keng soli ka, cawa keng sol 

so. So dang dono ca kema na kiddin ga ddiang cindi mera. 

2 Tama do ba ’yé barua na, so saddo danga kudura kiddin ga ddiang cindi 

mera, ama kudura nia ma na, to jia talagai a duro so go ba saddo kang nai 
main kain bu’. 

3 Tama nia ’yé barua go ddang kiddin ga kudura dang cindi dé na, ka ta tama 

do béli, ama kudura nia ma na, to jia talagai a duro so go ba saddo kang nai, 
main kain na, to nia ’yé barua go ddang na, to la béli ’eno. 

4 Karmeng, na main kain rés dang nageng bu’. Ca so na, keng mainya ga 

maré kain, cawa keng daiang Krist gusi ca keng ’yo kema go ddang, na ddi go 
Kumu ba beleiang cindi a duro ga maré. Cakcak kua kenga kalang gai ca na 
la gié go Kumu koi go ddari. 

5 Cawa kiddin ga na ba jom duro ’eremé go gusuna koi na, tabelang do isini 

wai dono a gusu so ca lo gié gusuna mam ca orana duro maré. 

6 Ama cakcak kua na, na talagai a duro so ’enda, cawa na ma a gusu ddi go 

ba saddena tumu din. Ama cakcak kua na bbal lo gié go Kumu koi duro jomé 
goang cindena go herua dang dono do Habé kogé, na main go tumu kiddin ga 
na ba jom to so go ké ba pasi kain ’eno. 

So kang isinwa 

7 Na ya mena ga? So na isinwa ga? Na main kain ’eno bering, ama ni wia ca 

so ’eno na, ’enung ni go solé isinwa ’eno. So nia ya wa : Ddo ji lo tabelang do 
isini ’eno na, ’enung go solé tabelang na henga ga isini ’eno. 

8 Ama na ca so ma, isinwa wai dono ca saiang tabelang a duro ddaindung 

cindo kaindo kaindo, cawa wia ca so ’eno na, isinwa mainya henga ga maré 
kain. 

9 Tumu kiddin ga so wo ’eno na, ’enung danga cindung, ama kiddin ga so ba 

’erga na, isinwa belang cindo, ’enung ma. 

10 So go Kumu ba si ca ’enung jomang cindung ca kondi na, ddi deddung. 

11 Cawa isinwa wai dono do babang na ca so, isinwa deddunga ca so lé bu’. 

12 Cawa so na arin carara bua, kual go kaidé na arin bua, na geddang bua, na 

ddari bu’. 

13 Henga ga ddari lé bu’ ma, belé henga ga deddeng ga? Na main kain ’eno 

bering, ama isinwa lo main kain. So gel isinwa toa waldong wang, ama isinwa 
lé gié dang henga ga ddari lé ca deddeng, sela, isinwa belé tungu na caso. 

Isinwa ddi ca kalang 

14 Na sol ca so saga a gusu Habé ga Kumu kai, ama ’enunga kema go todero 

main guiang go isinwa kua kain. 



332 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

15 ’Enung sela henga ga ’enung wa logé toigé ’eno, cawa henga ga ’enung ba 

dar ca logé na, ’enung go logé ’eno, ama henga ga ’enung ba daragé ’eno na, 
’enung jogu léga ké. 

16 ’Enung nia la henga ga ’enung ba daragé ’eno na, ’enung sol ca so na ddar. 

17 Na ’enunga go lo henga lé ’eno, ama na isinwa do ba jom wo ddaindunga 

wo logé. 

18 Cawa ’enung sol ca henga ga ddari wo ’eno gusung, to do poré, na ’eremé 

guang, ’enung danga tabelang ca lo henga ga ddari, ama ’enunga bbala ca 
logé ’eno. 

19 Henga ga ddari ga ’enung ba dar ca logé na, ’enung lagé ’eno, ama henga 

ga isini ga ’enung ba dara logé ’eno na, ’enung jogu léga ké. 

20 ’Enunga nia la henga ga ’enung ba daragé lo ’eno na, na ’enunga wa logé 

’eno, ama na isinwa do ba jom wo ddaindunga wa logé. 

21 ’Enung wai so lé toi, kiddin ga ’enung ba dar ca lo henga ga ddari na, 

’enung jogu la isinwa mera. 

22 A duro ddaindung na, ’enung danga gusu mowa ca so go Kumu koi. 

23 ’Enung wai so go ddang go wa lo gié dang gusung, ddi wa worinyé kembel 

dang so go narua duang, ddi wa worinyé kembel dang so go narua duang do 
ba soli ca ddia ddar. So lé saddung to isinwa do ba jom gusung. 

24 Bagen duang, na wanga go toarang a kuaba gusu lé kua go orang nang 

duro maré ga? 

25 Na Bagulondena Jésu Krist, na ca ma ’enung lei Kumu désé. ’Enung lé gié 

dang so go Kumu koi danga narua duang, ama ’eremé go gusung koi lé gié 
danga so go isinwa koi. 

 Rom 8 

Jomé goang cindena daiang Habé ga Kumu kai 

1 Ama ké ga ba daiang Jésu Krist na, cakcak kua kual go kaidé wo ’eno caigé. 

2 Cawa so go Habé ga Kumu kai kogé go boana jomé goang cindena daiang 

Jésu Krist na, belang talagai a duro so go isinwa koa dang go maré koi bu’. 

3 Kumu lé henga ga so go Mois koi ba bbala logé ’eno, cawa ’eremé go gusu 

koi belei todero. Kiddin ga ddi ba gigu Kurondi go pena kiddi kiddi na, ddi 
kaida kual ca isinwa do gusu toi. Ddi ’eranga gusi gené main kalang ga lo 
isinwa kogé kain ca aié isinwa cong. 

4 Kumu lé main kainya ca na la henga ga Habé ga Kumu kai ba dargé, ca na 

ga ba kain ’eremé go gusu koi cong na, na belé bbal ca lo henga ga so go 
geddang ba dargé. 

5 Ké ga lo henga ga ’eremé go gusu koi na, ké la henga ga gusu ba dargé, 

ama ké ga lo henga ga Habé ga Kumu kai kagé na, ké la henga ga Habé ga 
Kumu kai ba dargé. 

6 Ké ga lo henga ga ’eremé go gusu ba dargé na, ké ’erganga maré caigé, 

ama ké ga lo henga ga Habé ga Kumu kai ba dargé na, ka jomang cindegé 
dang jalua juam. 

7 Cawa ké ga lo henga ga ’eremé go gusu koi na, ka tebenang Kumu, cawa 

ké maga so go Kumu koi ’eno, ké bbala ’eno bu’. 

8 Ké ga lo henga ga ’eremé go gusu koi na, ké go mowoi Kumu gusi ’eno. 

9 Ama keng la ’eremé go gusu koi ’eno, ama keng la henga ga Habé ga Kumu 

kai ba dargé, cawa Habé ga Kumu kai jom wo duro ddaindegeng. Ddi goang 
Habé ga Krist kai ’eno na, ddia koi ’eno. 

10 Krist nia duro ddaindegeng na, gusugeng da ma ca isinwa, ama kenga 

jomang cindegeng ca Habé ga Kumu kai cawa keng bela geddang tumu 
Kumu. 

11 Habé ga Kumu kai ga ba belé Jésu dang cindi a duro ga maré nia jom duro 

ddaindegeng na, ddi go ba belé Jésu dang cindi a duro ga maré, da bu 
gusugeng go maré jomé goang cindi ca Habé ga Kumu kai ga ba jom wo duro 
ddaindegeng. 

12 Karmeng, na ca ma, gad wo caina, ama na ca henga ga ’eremé go gusuna 

ba dargé na, na logé ’eno. 

13 Cawa keng nia la henga ga ’eremé go gusugeng ba dargé na, kenga ma, 

keng nia deddu gié go gusugeng koi cong na, kenga jomang cindegeng ca 
Habé. 

14 Cawa ké mam ga Habé ga Kumu kai wa bogegé na, ka Kumu karndi. 

15 Cawa Habé ga keng ba yégé na, na Habé ga belegeng goiyong ca keng 

jogé lo muro ddang com ’eno, ama na Habé ga belegeng Kumu karndi ga na 
tega Kumu Ba. 

16 Habé ga Kumu kai dang habeina jé gusugé ca na Kumu karndi. 

17 Na karndi, na ca ma na da di deba do Kumu toi dang kalang gai ga ddi ba 

dorgé kebu, na nia wai gelé go cin ca Krist na, na da ’yé do deba dang nai 
duro hormo doi. 

Na da wai hormo 

18 ’Enung sol ca gelé go cin go wa loana duro saman do cakcak kua na, go 

bbalang hormo do Kumu da gelnang na ’eno. 

19 Cawa delinya mam wa amé dang tabelang ca kiddin ga Kumu da gel karndi 

waldong wang. 

20 Delinya aserong belé henga ga kalin gag na ca kederé daré ga ’eno, ama 

na ca daré go Kumu koi, main kain kau na, tugoié wo kené. 

21 Cawa wolé go pena na, Kumu da por delinya a to dono do ba toinya so 

duro gianduai, ca to ja duro talagai do hormo do Kumu karndi togé. 

22 Cakcak kua na sol ca delinya mam wa ulé, main ulé go tama do wa daré ca 

wo kua kain. 

23 Na delinya mera ’eno, ama danga na ga Kumu ba bena Habé gai kalin 

tumu jua main henga ga ’ijibé kain, na wa ulé duro ddaindena ca amang 
Kumu ca ddi belna karndi bua, ddi tura gusuna lé kua main kain bu’. 

24 Cawa na wai minyé, ama na danga tugoié dé. Na wanga tugoié henga ga 

ddi ba solgang cindi ga? Henga ga kema ba solgang cindi na, ddi go tugoiégé 
’eno. 

25 Ama na nia wa tugoia henga ga na ba selageng cindena ’eno na, na ’yomé 

ddaindena ca amé henga lé. 

26 Habé wa jégenéna ca todero doana main kain bu’, cawa na sela olé go 

main ddi ba darang kain ’eno, ama Habé gang gusugé wa olé Kumu caina 
dang ulé go na bbal ca yo kual goi dang ’eno. 

27 Kumu go solé kalang ddaindigé na, sol henga ga Habé wa daré ca olegé, 

cawa Habé wa olé ca kalang ga Kumu kai main Kumu ba darang kain. 

28 Na sol ca Kumu wa lo gié dang henga mam ca ddara ca ké ga kederégé ba 

’yei, na ké ga ddi ba tégé ca lo henga ga kederei ba dargé. 

29 Cawa kalang ga Kumu ba pargé tumu din na, ddi gabega ca kandia belu 

gené main Kurondia belu go tumu a duro karmé ga combi. 

30 Kalang ga Kumu ba gabegé tumu din na, ddi tégé bua, kalang ga ddi ba 

tégé na, ddi belegé geddang tumoi bua, kalang ga ddi ba belegé geddang 
tumoi na, ddi bigé hormo doi bu’. 

Kederé ’yo ga Kumu kai na ga gumu 

31 Na ya mena ddang com ga? Kumu nia dang nana na, na wanga bbalé lo 

tebenang nana ga? 

32 Kurondi bang go guad guad kau, ddi naranang nai ’eno, ama ddi bigi caina 

mam, main kain na ddi go boana henga mam daiang Kurondi lé bu’ ’eno ga? 

33 Na wanga go kimbé kalang ga Kumu ba pargé ga? Kema pena wo ’eno, 

cawa Kumu yé waldong wang, ddia dor kual caigé cong ’enda. 

34 Na wanga go kaidé kual caigé ga? Kema pena wo ’eno, cawa Jésu ma, ké 

beleiang cindi a duro ga maré bua, ddi jom wo ca Kumu kobi go barua bua, 
ddi wa olei caina bu’. 

35 Na wanga go guasinyana dang kederé ’yo ga Krist kai ga? Homé kau 

nyagé, kau gelé go cin, kau bagedara, kau gandela, kau kebu temai, kau 
maré bbal guasinyana ga? 

36 Main cidab do Kumu toi ba yang waldong wang kain : Na cain ma, ké wa 

deddeni dang joguddu bera teba karé gua, Ké wa loni main gamgé ga ké ba 
nyimgé ca oré wadelégé kain. 

37 Ama ca Kumu kederei ba ’yana na, na ddi ca henga lé kua mam. 

38 Cawa ’enung sol duro ddaindung ca henga pena ga bbalé guasinyana dang 

kederé ’yo gai wo ’eno, kau maré, kau jomé goang cindena, kau kangiyong, 
kau ga ddo ca dang dono do habé ga isini togé, kau henga ga cakcak kua, 
kau henga ga wa orang. 

39 Kau dono do dang, kau dono do duro delinya, kau henga ga Kumu ba 

debegé gani gani, ké go bbalé ca guasinyana dang kederé ’yo ga Kumu ba 
lang nana dang Bagulondena Jésu Krist ’eno bering. 

 Rom 9 

Kumu kang kalang gai ga ddi ba pargé 

1 ’Enung ya cindi, ’enunga go Krist koi, ’enung ya poi ’eno, ’enung sol ca 

’enung ya cindi cawa Habé ga Kumu kai wa gelang kual a duro ddaindung. 

2 ’Enung la nyagé dang kederé homdé waindo waindo. 

3 ’Enung dar ca Kumu bbesung gusinyang cong dang Krist ca karmeng dang 

kalndeng waia busu. 

4 Ka Israél moinderei, Kumu belégé karndi, ddi bigé hormo doi bua, ddi dorgé 

kebu goi bua, ddi bigé so bua, ddi gelgé melaué bua, ddi boigé toara bu’. 

5 Ka to moin ga gemdong ga tumu kagé, ké wo Krist main kema kain a to 

moin gogé bu’. Dda na debainya Kumu go ddo henga mam waindo waindo 
bera kuddum. Amin. 

6 ’Enung yogeng ca kebu go doré go Kumu koi bega gusu ’eno, cawa to moin 

go Israél koi na, na Israél ga cindi mam ’eno. 

7 To moin go Abraham koi na, na karndi ga cindi mam ’eno, cawa Kumu yé 

Abraham wa: Ka ddoginya Isak moinderei ca kandia moinderein mera. 

8 To do poré, karang ga ké ba wogé a gusu ’eremé go gusu koi na, ka karang 

ga Kumu kai ’eno, ka ddoginya karang ga ké ba wogé ca kebu go doré go 
Kumu koi ca kandia moinderei ga cindi mera. 

9 Cawa Kumu boi toara, ddi yé wa : Dang ddegelé go kerab na, ’enung da 

jiga, Sara ddain da wo kié. 

10 Na main kain mera ’eno, Rebéka karndo ga sua na, baiga pena, na 

moindena Isak. 

11 Ama Kumu nyan kual ca paré kalang, paré goi na ca henga ga kederei ba 

dargé, na ca gié go lo ’eno, Kumu gel waldong wang ca paré goia jima 
geddang. 

12 Kiddin ga Rebéka ba wa karang lé ’eno dé bua, main ké la henga ga ddari 

dang ga isini ’eno dé bu’ na, Kumu ya wa: Go gumu da lei go wusin gié. 

13 Main cidab do Kumu toi ba yang waldong wang kain: Kedereng ’yé Jakob, 

ama ’enung kain Esau. 

14 Na ya mena ga? Kumu na geddang ’eno ga? Na main kain ’eno bering. 

15 Cawa ddi yei Mois wa: Kema go ’enung ba dar ca solé nyagei na, ’enung da 

sol nyagei, kema go ’enung ba dar ca loi olum na, ’enung da lei olum. 

16 Henga la ga kema kederei ba dar gang dono doi ’eno, ama na ca olum do 

Kumu toi. 

17 A duro cidab do Kumu toi na, Kumu yei kelma go Ejibté go ké ba tei Paron 

waldong wang : ’Enung sin termala ca gelé dono duang gusin ca kalang sela 
gusondung a duro delinya mam. 

18 Kema go Kumu ba dari na, ddi sol nyagei ama kema go ddi ba dari na, ddi 

belei ddaindi osu bu’. 

Mainyé dang solé nyagé do Kumu toi 

19 Ji go ’engerang laiga, nia main kain ma, Kumu si kual ca kalanga cawa ga ? 

Na wanga go bbalé gagei ca henga ga kederei ba dargé ga ? 

20 Hai, ji kema, jia wang go mainyé kualang Kumu ga? Bbasang bbal ca yoi 

bagulondi go gaddei wa : Ji gaddung main kainya cawa ga? 

21 Go gaddé bbal ca lo henga ga kederei ba dargé dang gunyung goi. Dang 

gunyung go pena lé na, ddi bbal gaddé bbasang go gumu dang bbasang go 
wusin. 

22 Keng dar ca yoa mena ca Kumu ga? Ddi dar ca gelé mainyé doi ca ké sela 

dono doi, na ca ma ddi ’yom ddaindi gag dang mainyé doi ca ké ga ddi bbal 
ca basegé cong. 

23 Ddi dar ca gelé hormo doi do lainyong caina cawa ddi sol nyageina, ddi 

parna tumu din ca boana hormo doi. 

24 Cawa na kalang ga ddi ba tana lé, na a duro ga Juib mera ’eno, ama a duro 

kalang ga toigé ddang bu’. 

25 Main ddi ba yang waldong wang a duro cidab do Osé toi kain : Ké ga tumua 

kalang gang ’eno na, ’enunga tega kalang gang. Kalang ga kedereng ba ’yagé 
’eno na, ’enunga tega kalang ga kedereng ba ’yégé. 

26 Kiddin ga ké ba yégé wa : Kenga kalang gang ’eno na, A kiddin lé na, ka 

tega Kumu go jomang cindi karndi. 

27 Esai pasu kual ca kalang ga Israél, ddi yé wa: Kalang ga Israél nia cumba 

main kelai go a kebu kurai go gumu go ddoaga kain kau na, ga bbani a 
duroiga go minyé mera. 

28 Cawa Bagulong da kaidé kual ca delinya dang dono doi kala. 

29 Main Esai ba yang tumu din kain : Bagulong go dono mam nia dda 

moinderana ga pena ’eno na, Na nia belé main Sodom kain bua, Na nia belé 
gené main Gomora kain bu’. 

Israél kang Nô do Ddari 

30 Na ya mena ga? Kalang ga toigé ddang ga ba dara belé geddang tumu 

Kumu ’eno kau, ké belé geddang tumu Kumu ca bo cindi. 

31 Ama kalang ga Israél ga ba dar so ca ka belé geddang tumu Kumu na, ké 

wa a gusu so lé ’eno. 

32 Ké wa ’eno cawa ga? Cawa ké dara bo cindi ca mowoi Kumu gusi ’eno, Ké 

’erem ca loa gié, ama gondigé dégé ca keddang go aseré kiddin. 

33 Main cidab do Kumu toi ba yang kain : Sela, ’enung si keddang go aseré 

kiddin a Sion. Na keddang go aseré kalang, Ama kema goni goni goa bu cindi 
cai na, dasi go loi ’eno. 

 Rom 10 

1 Karmeng henga ga ’enung wa daregé dang ddaindung pena, ga ’enung wa 

olé Kumu caigé na, na ca ga Juib waia minyé. 

2 ’Enung yé waldong wang ca kanga tabelang ca Kumu, ama ca tabelang 

dogé kau na, ké sela kual lé toi arin carara ’eno. 

3 Ama ké sela kual go Kumu belé kalang geddang tumoi lé toi ’eno, ké dar ca 

belé geddang ca gié gogé goang macaigé, ké kain kual go Kumu koi go belé 
kalang geddang cong. 

4 Cawa Krist na to do karé do so go Mois koi, ca kema goni goni goa bu cindi 

na, ddi belu geddang tumu Kumu. 

Minyé na ca kema goni goni goa bu cindi ca Bagulong 

5 Kua, na kual go Mois ba pasi ca belé geddang tumu Kumu ca kobé so, ddi 

yé wa: Kema goni goni goa kobu so lé na, ddia jomang cindi cai. 

6 Ama kua na kual go ddi ba yei ca belé go geddang tumu Kumu ca bo cindi : 

Ddo ji yo wa, na wanga no naié dang ga? (To do poré, na ca gesinyang Krist 
dugo.) 

7 Ddo keng yo wa : Na wanga go gesinyé a to gesong dugo ga ? (To do poré 

na ca golang Jésu a duro ga maré.) 

8 Mois ya mena ga ? Ddi yé main kain: Kual na ’yoabang nain, a kibin dang 

ddaindin bu’, kua na kual go na wa dorei go bo cindi lé. 

9 Ji nia yang kibin tumu kalang waldong wang Jésu na Bagulong bua, ji nia bu 

cindi a duro ddaindin ca Kumu beleiang cindi a duro ga maré bu’ na, jia 
minyé. 

10 Cawa kema nia bu cindi a duro ddaindi na, Kumu da belei geddang tumoi, 

kema nia yang kibi waldong wang na, Kumu da minyei bu’. 

11 Cidab do Kumu toi yé waldong wang : Kema goni goni goa bu cindi cai na, 

dasé go loi ’eno. 

12 Cawa Kumu sol ga Juib kang kalang ga toigé ddang na pena tumoi, ké 

mam Bagulondiga pena, na ddi go bogé ké ga oloi mam henga ga ddari. 

13 Cawa main cidab do Kumu toi ba yang waldong wang kain, kema goni goni 

goa té Bagulong gusondi na, ddia minyé. 

14 Ama ké nia bu cindi cai ’eno na, ka olia mena ga? Ké nia ja kual goi ’eno 

na, ka bu cindi cai mena ga? 

15 Kema nia gi kalang ’eno na, ka dor kual mena ga? Main cidab do Kumu toi 

ba yé waldong wang kain. Ca solé ké ga orang dang Nô do Ddari na, ddar 
bbani ’eno. 

16 Ama kalang mam ’ya Nô do Ddari lé ’eno, cawa Esai ’engeri wa: Bagulong, 

na wanga bo cindi ca kual go ni ba dori ga? 

17 Cawa ké bu cindi na ca kual go jo, kual go ké ba dorgang nai na, na kual go 

Krist koi. 

18 ’Enung go ’engeré dé, ké ja kual go doré lé ’eno ga? Ama ké jé main cidab 

do Kumu toi ba yang waldong wang kain : Ké jé noigé duro delinya mam, Kual 
gogé ’yé ca gesong bera delinya to do karé. 

19 ’Enung go ’engeré ddang com dé, kalang ga Israél solé kual lé toi ’eno ga? 

Sela Mois yé main kain: ’Enung da segeng lo ddéngi ca kalang ga toigé 
ddang. ’Enung da segeng lo mainyé ca kalang ga basé solé. 

20 Esai yé kual basé muro waldong wang : Ké ga ba darang ’eno na, ké 

waiyung, Ké ga ba darang ’eno na, ’enung gel gusung cindegé. 

21 Ama ddi yé ca ga Israél wa : ’Enung tar kalndung gusu ké ga basé jo kual 

dang ga mainyé kual dang joguddu bera teba ka. 

 Rom 11 

Kumu kainya ga Israél cong ’eno 

1 ’Enung go ’engeré dé, Kumu kain kalang gai cong ga? Na main kain ’eno 

bering, cawa ’enung banga go Israél bua, ’enunga Abraham moindi go to 
moin go Bénjamin koi bu’. 

2 Kumu kainya kalang gai ga ddi ba pargé tumu din cong ’eno, keng sol kual 

go Eli koi go ké ba pasu duro cidab do Kumu toi kiddin ga ddi ba olang 
meregdé ca ga Israél tumu Kumu, ddi yé wa: 

3 Bagulong, ké deddu kalang gain ga cogelé kebu bua, ké dosié dandang doin 

do tibé bu’, ’enung banga jo pena, ké wa darang ca deddung bu’. 

4 Ama Kumu jogu yeia mena ga? ’Enung magu kalang gang wo kené dubu 

jurgum, ké ga ba pia gomdigé tumu kula go Baal ’eno. 

5 A duro saman do cakcak kua kau, kalang ga pena wo kené ga Kumu ba 

pargé ca olum doi. 

6 Ddi parga ca olum doi, na ca gié gogé go lo ’eno, nia kain ’eno na, olum do 

Kumu toi na do cindi ’eno. 

7 Na ya mena ga? Henga ga Israél ba dargé na, ké waiegé ’eno, ama ké ga 

Kumu ba pargé na, ké waigé, kané ga ba wa ’eno na, ké sela kual lé toi ’eno. 

8 Main cidab do Kumu toi ba yang waldong wang kain, Kumu belé ’eremé 

gogé mader, ddi nargé ca kandia da solang cindegé ’eno bua, ca kandia 
jomang gésemégé ’eno bu’ bera labegé. 

9 Dabid kau yé main kain bu’: Dda do gogé bel cendong ga ’yomegé, Ca 

kandia aserang duro kual go kaidé. 

10 Dda cindegé lebudu ca ké solé kiddin ’eno bua, Ji menjurda céngeigé 

waindo waindo bu’. 

11 ’Enung go ’enger dé, aserong go Juib kogé na goang cindegé bering ga? 

Na main kain ’eno, ama na ca wané dogé ma, kalang ga toigé ddang wai 
minyé, ca dda ga Juib la ddéngé dang nagé. 

12 Delinya nia wai busu ca wané do ga Juib togé na, kalang ga toigé ddang 

wai busu ca aserong gogé bu’, ama kiddin ga ké nia jogu wai minyé na, busu 
dogé da ddi wal. 

Minyé go kalang ga toigé ddang kogé 

13 Cakcak kua na, ’enung wa yogenga keng ga toigeng ddang kual, ’enunga 

paja go gié ca kalang ga toigé ddang, gusung mowung ca gié guang. 

14 ’Enung dar ca belé kalndeng ca ké le ddéngi ca ga pena waia minyé. 

15 Kiddin ga Kumu ba kaingé cong na, ddi dai kalang duro delinya labia dang 

nai, kiddin ga ddia ’yégé na, ddia léga mena ga? Ddia bigé jomé goang 
cindegé main kalang ga ba belé a duro ga maré kain. 

16 Ké nia bi Kumu wo go tumu jua na, toi do jo kau na koi bu’, ké nia bi Kumu 

sia gaserei na, kéliei na kai bu’. 

17 Ga Israél mainya sia go tabur go gulong go ké ba sederé kéliei ga pena 

cong kain, ji go toin ddang na, ji mainya sia go tabur go cong keliai go ké ba 
sergi ca ’yobi baimei kain, cakcak kua ji wa malganga cuwer go taber go 
gulong koi. 

18 Na ca ma ddo ji doré kelié ga ké ba sederégé cong kel ’eno, ji pedé gusinya 

cawa ga? Na jia wa kojé gaseré ’eno, ama gasara wa kojein. 

19 Ama jia yeng wa: Ké sederé kelié conga ca ’yobang baimégé. 

20 Na cindi, ké sederégé conga ca ké bu cindi ’eno, ji wo baiméga ca ji ba bu 

cindi, ama ji la angal, ddo ji pedé gusin ’eno, golgo ji la muro. 

21 Cawa Kumu nia maga ga Juib gang ga kelei ga tumu ’eno na, ddi go 

magein ’eno bu’. 

22 Kual lé gelna olum dang kual go kaidé go homi go Kumu koi, ddi kaidé kual 

go homi ca ké ga ba aserong ama ddi lein olum, na gad ji jima duro olum doi, 
nia kain ’eno na, ddia serin cong main kelia go pena kain. 

23 Ga Juib nia ddé térin dogé lé cong na, ddia jogu ’yobegé main go tumu 

kain, cawa Kumu danga dono ca ’yobegé herua ddang com. 

24 Ji go toin ddang, jia kelia go tabur go cong koi go ké ba sergin ’yobin ca 

tabur go guiong, na ca debé goin ’eno. Ga Juib, ka tabur go gulong keliei ga 
tumu, ca jogé ’yobegé ca sia go tabur go tumu herua ddang na, huma ’eno. 

Kumu da minyé ga Israél 

25 Karmeng, ’enung dar ca keng sela kual go cindi go mendem lé kua toi ca 

ddo keng pedé gusugeng dang narua dogeng ’eno, ga Israél ga pena bbala 
solé kual lé toi ’eno, ama kual la lé main kain bera ca kalang ga toigé ddang 
wa minyé jua. 

26 Ka minyé ga Israél mam main cidab do Kumu toi ba yang waldong wang 

kain: Go minyé da sai a Sion, Ddia tor isinwa do Jakob moinderei togé mam, 

27 Kua, kebu go doré go ’enunga dorang nagé, Kiddin ga ’enunga tor isinwa 

dogé cong. 

28 Na sol ca ga Juib kain Nô do Ddari do Kumu toi cong, ka Kumu kai ga 

tebena, ama ddara caigeng. Nia ca paré na, Kumu kederei ’yégé ca 
moinderégé. 

29 Cawa Kumu go jogé ’yo henga ga ddi ba bigé kalin ’eno bua, ké ga ddi ba 

tégé na, ddi go kelangé ’erem goi caigé ’eno bu’. 

30 Tumu na, keng kain kual go Kumu koi cong, ama cakcak kua na, Kumu sol 

nyageigeng ca ga Juib ba ja kual goi ’eno. 

31 Main kain na, cakcak kua ké kain Kumu cong ca Kumu sol nyageigé main 

ddi ba solang nyageigeng kain bu’. 

32 Cawa Kumu ’yom kalang mam ca wané dogé ca ddia sole nyageigé mam. 

Gemyai do Kumu toi 

33 Lainyong go Kumu koi na nain, narua doi dang solé goi na ddigé, na wanga 

bbalé ca doré kual goi lé toi ga? Na wanga bbalé ca solé kual go ddi ba nyani 
lé toi ga? 

34 Main cidab do Kumu toi ba yang waldong Wang kain: Na wanga solé 

’eremé go Bagulong koi ga? Na wanga bbalé ca géjei ga? 

35 Na wanga bbalé boi henga tumu jua, Ca kondia jiga bi baiméné ga ? 

36 Ca wa henga mam saga a gusi, ddia debé henga mam, ké jima cai bu’. 

Hormo na Kumu toi waindo waindo bera kuddum. 

 Rom 12 

Jomé goang cindena go herua ca lo gié go Kumu koi 

1 Karmeng, ca Kumu ba sol nyageina na, ’enung olgeng ga aia gusugeng bi 

Kumu sandega do tibé doang cindo do arin carara do mowoi gusi, kua na 
melaué go cindi go kenga melaui. 

2 Ga belé gusugeng main hada do delinya toa kain ’eno, ama dda Kumu 

kelanga narua dogeng dugo mam, ca keng bbala solé henga ga Kumu 
kederei ba dargé bua, dang henga ga ddari bua, dang henga ga mowi gusi 
bua, dang henga ga bbalé kerab bu’. 

3 Ca olum do Kumu toi do ddi ba lang nang na, ’enung yegenga keng mam, 

ddo kema goni goni ddi solé gusi main ddia gumu go ddo wal kain ’eno. Dda 
kema goni goni a duroigé, ddi jimang ’eremé go ddari ca bo cindi goi go Kumu 
ba bi. 

4 A duro gurum gusu pena na, henga ga karang ga coaderang wo kené 

combu, gié goga kaindi kaindi. 

5 Na main kain bu’ na, kalang combu na dai gusu pena dang Krist. Na mam 

na dai pena main henga ga karang ga coaderang a gusu gurum go pena lé 
kain. 

6 Kumu bi kema goni goni kau, dono kalin cindo kaindo kaindo ca lo gié goi. 

Kema pena a duroina nia dang dono do doré kual go Kumu koi na, ddai ddi 
dura kual bbal ca bo cindi goi. 

7 Ké nia bi kema go ddang dono ca lo gié na, ddai ddi la, ddi go ké ba bi dono 

ca gelé kalang na, ddai ddi gelu. 

8 Ddi go ké ba bi dono ca géjé kalang na, ddai ddi géjegé, ddi go ké ba bi 

dono do bo kalang henga na, ddai ddi buang gusu mowa. Gumu go jomé 
tumu kalang na, ddai ddi la gié goi dang gusu hembalua, ddi go jégené kalang 
ga nyagé na, ddai ddi lang gusu mowa. 

9 Dda kederegeng ’ya gusugeng basé babé bua, ga kainyageng henga ga isini 

cong bua, ga ’imageng henga ga ddari gag bu’. 

10 Dda kederegeng ’ya gusugeng main karmé kain. Ga bugeng gusugeng 

hormo waldong wang. 

11 Ga logeng dabu ’eno, ama ga la gié ddara bua, ga lageng gié go Bagulong 

koi dang ddainya do ddari bu’. 

12 Ga jimageng dang gusu mowa ca tugoié gogeng bua, ga ’ima ddaindegeng 

duro gelé go cin bua, ga ulageng waindo waindo bu’. 

13 Ga jegena karmegeng duro nyagé dogé bua, ga lageng kergé ga orang 

tageng ddarua bu’. 

14 Ga ula Kumu ca ddi si busu ca kalang ga wa gelogeng cindegeng, ga ulai 

ca ddi sia busu caigé, ddo ddi bbesegé ’eno. 

15 Lageng gusu mowa dang ké ga gusugé wa mowegé bua, ga ’elgeng dang 

ké ga wa ’elé bu’. 

16 Jimageng labia dang gusugeng, ddo keng pedé gusugeng ’eno, ama ga 

lageng gié dang gusugeng, ddo keng solé gusugeng main ga nadurong kain 
’eno. 

17 Kema nia legeng isinwa na, ga jogé loi isinwa cainé ’eno, ga lagéng henga 

ga ddari tumu kalang mam. 

18 Ga lageng henga mam dang dono go gusugeng ca jomé labia dang kalang 

mam. 

19 Kajanderndeng, ddo keng gojé gusugeng ’eno, ama ddageng kiddin ga 

mainyé do Kumu toi, cawa cidab do Kumu toi yé waldong wang : Bagulong yé 
wa, Na ’enunga go gojé bua, na ’enunga go jogé boié baiméné bu’. 

20 Cidab do Kumu toi yé waldong wang bu’: Koin go tebena kurang nia lei na, 

ji bi henga ga do bua, kemasu nia lei na, ji bi kang ga so bu’, ji nia lé main 
kain na, ji wa yaua tua kurjo gua cai. 

21 Ddo isinwa ddo caigeng ’eno, ama ga ddageng isinwa dang ddarua. 

 Rom 13 

Ga jageng ga ddo ca kual gogé 

1 Dda kema goni goni kau ja kual go kalang ga ddo ca kogé, dono do ddo ca 

doni doni kau saga a gusu Kumu, cawa Kumu na boi go ddo ca dono lé. 

2 Main kain na, kema goni goni goa kain go ddo ca kual goi na, ddi kainya kual 

go Kumu koi bu’. Kalang ga kainyé kual go main kain lé na, ké ’erganga kual 
go kaidé caigé. 

3 Cawa kalang ga lo henga ga isinwa na, ké leia muro. Ji dar ca lo go ddo ca 

muro ’eno ga ? La henga ga ddari, main kain na, ga ddo ca da pedein. 

4 Cawa ddi la gié go Kumu ba bi ca jégenein. Ama ji nia lé henga ga isini na, 

la muro, cawa ddianga dono ca kaidé kual cain bua, ddi la gié go Kumu koi ca 
gelé mainyé do Kumu toi gusu ddi go lo isinwa. 

5 Na ca ma, ga jageng ga ddo ca kual gogé, na ca mainyé do Kumu toi mera 

’eno, ama ca kual go duro ddaindegeng bu’. 

6 Na ca ma, ga begeng hogé, cawa kiddin ga ga ddo ca ba lé gié lé kain na, 

ké la gié go Kumu ba bigé. 

7 Kema goni goni kau, ga bi henga gai, ddi go ’yo hogé na, ga bi hogé goi. Ddi 

go hogé henga ga duro gulong ka, ga bi bu’. Ddi go bbal ca keng lei muro na, 
ga meri, ddi go bbal bo hormo kau, ga bi hormo bu’. 

Dda kederein ’ya mondin 

8 Jomegeng dang tugula do kema pena toi caigeng ’eno, ama ga jimageng 

danga tugula do go kederé ’yo toi dang gusugeng. Ddi go kederei ba ’yé 
kamdi na, ddi magua so mam. 

9 Kua na so lé, ji lo béli ’eno bua, ji deddé temai ’eno bua, ji koié ’eno bua, ji lo 

tabelang ’eno bu’. So go ddang goni goni mam kau, ké daia duro so lé kua 
pena : Dda kederein ’ya mondin main gusin kain bu’. 

10 Kema goni goni goang kederé ’yo na, ddi go lo mondi isinwa ’eno, ddi 

goang kederé ’yo na, ddi la ca so lé mam. 

Nyanageng gusugeng ca orang go Krist koi 

11 Ga lageng main kainya cawa keng sol saman do cakcak kua. Keng lebu a 

to kung dang cawa kiddin bbal, cakcak kua minyé caga ’yoabang nana, ddi 
wolé go na ba bu cindi. 

12 Soindo wa karé ’enda, kiddin jia ’yoab ca wolé, dda na kainyé gié go lo duro 

delem cong, dda na sogeng henga ga arinyi gusuna ca worinyang kembel. 

13 Ga ’ernageng dang duro ddingar main kalang ga orang teba kain, ddo keng 

lo gendei ’eno bua, ga koiegeng dang céré ’eno bua, ga lo béli ’eno bua, ga lo 
podelo ’eno bua, ga bojegeng ’eno bua, ga logeng ddéngi ’eno bu’. 

14 Ama ga segeng Bagulong Jésu Krist gusugeng, ddo keng ’eremang 

tabelang do gusu toi ’eno. 

 Rom 14 

Ddo kema kaidé kual ca kermi ’eno 

1 Kema go bo cindi go todero na, ga ’yai gusugeng, ddo keng mainyé kualang 

nai ’eno. 

2 Kema go pena go bu cindi ’erem ddiang dono ca do henga mam, ama kema 

go ddang go bu cindi goang todero na, ddi di kaia gasem mera. 

3 Kema go wa do henga mam na, ddo ddi doré mondi go basé do henga mam 

kel ’eno, kema go ba da henga mam ’eno na, ddo ddi kaidé kual ca mondi go 
wa do henga mam ’eno, cawa Kumu ba ’yei ’enda. 

4 Jia wang go kaidé kual ca mondin marna goi ga? Ddi nia lé gié ddar, kau ddi 

nia aserong na, na kual go bagulondi koi, ddia ’eré gag ca bagulong da bi 
dono do ’yomé gusi. 

5 Kema go pena ’erem ca wolé kona ddi mondi, ama koné ’erem ca wolé mam 

na pena, na gad kema goni goni kau, ddi sela kual lé ddara duro ddaindi. 

6 Kema go wa magé wolé na, ddi maga ca boi Bagulong hormo, kema go wa 

do henga mam na, ddi dia ca boi Bagulong hormo bu’, cawa ddi lei Kumu 
désé ca do goi, kema go da henga mam ’eno kau, na ca boi Bagulong hormo 
bua, ca loiang Kumu désé bu’. 

7 Cawa a duraina na, kema go jomang cindi dang macai na, wo ’eno, kau 

kema nia ma na, ddi ma macai ’eno, na nia jomang cindena na, na jomang 
cindena ca Bagulong. 

8 Na nia ma na, na ma ca Bagulong, main kain na, na nia jomang cindena, 

kau na nia margeng na, na ga Bagulong kai. 

9 Cawa Krist ma, ddi belang cindi a duro ga maré ca ddia jomé Bagulong go 

kalang ga maré kogé bua, dang ga jomang cindegé kogé bu’. 

10 Ama ji, cawa ma ji kaidé kual ca kermin ga? Cawa ma ji dor kermin kel ga? 

Na mam da ’eregeng tumu Kumu ca ddi kaidé kual cainageng. 

11 Cawa cidab do Kumu toi yé waldong wang : Bagulong yé wa : Main ’enung 

wo kenang cindung na, kema goni goni kau da poi gomdi dugo tumang. Kema 
goni goni kau da soi noi, ddia yé wa: ’Enunga Kumu go dono. 

12 Com, kema goni goni kau da ’eré tumu Kumu ca yoi henga gai ga ddi ba 

légé mam. 

Ddo kema aseré kermi ’eno 

13 Na ca ma, ddo na kaidé kual ca gusuna ’eno, ama ga nyana gusugeng 

ddara, ddo keng lo henga ga aseré kermegeng duro isinwa ’eno. 

14 Cawa ’enunga pena dang Bagulong Jésu na, ’enung sol carara ca henga 

pena belé ddisin dang macai na, wo ’eno, ama kema nia ’erem henga la 
ddisin na, henga lé da belé ddisin cindi. 

15 Ji nia aser kermin ca henga ga ji wa dogé na, jianga kederé ’yo ’eno, ddo ji 

kaié ddi go Krist ba ma cai ca henga ga ji wa dogé ’eno. 

16 Henga ga ji solgé main henga ga ddari na, ddo ké yo kual caigé main 

henga ga isini kain ’eno. 

17 Cawa Leu do Kumu toi na henga ga do dang ga so ’eno, ama toa geddang 

bua, dang jalua juam bua, dang gusu mowa go ké bena a gusu Habé ga 
Kumu kai bu’. 

18 Kema go lo gié go Krist koi main kain na, ddi mowia Kumu gusi bua, kalang 

kederégé ’yei bu’. 

19 Na ca ma, dda na daregeng henga ga buana jalua juam bua, dang henga 

ga buana dono duro bo cindi bu’. 

20 Ga toinyé gié go Kumu koi ca henga ga do ’eno. Cindi henga mam bbala 

do, ama ca do henga ga aseré kermin duro isinwa na, na wané. 

21 Kermin nia da aserong duro isinwa ca kunyung ga ji wa do bua, dang sur 

kangndo ga ji wa so bu’ na, na golgo ji do kunyung ’eno bua, ji so sur kangndo 
lé ’eno bu’. 

22 Kual go ji ’eremi duro ddaindin ca henga lé na, ji magai ga gusin tumu 

Kumu. Kema go sol ca ddia la gia basé wané na, ddiang gusu mowa. 

23 Ama kema goni goni goa dang ’eremé sua sua ca henga ga ddi ba digé na, 

Kumu da kaidé kual cai cawa ddi di henga langa bo cindi ’eno. Gié mam go lo 
basé bo cindi ’eno na, na isinwa. 

 Rom 15 

La henga ca mowoi mondin gusi 

1 Na gang dono duro bo cindi na, na ddar na jégené ga todero duro todero 

dogé. Ddo na logeng henga ca mowa gusuna mera ’eno. 

2 Dda kema goni goni kau la henga ga mowoi mondi gusi ca jégenei, ca ddi 

’era tumu tumu duro bo cindi. 

3 Cawa Krist la henga ga mowoi ddi bang gusi mera ’eno, na main kain ’eno, 

ama na main cidab do Kumu toi ba yang waldong wang kain : Kalang ga ba 
nyangdin na, nyangdé gogé ba cang. 

4 Kual go ké ba pasi tumu duro cidab do Kumu toi mam na, ké pasia ca 

gelena ca na jimang tugoié bua, dang ’yomé go ddainya bua, ca na ’er gag ca 
kual go cidab do Kumu toi kua bu’. 

5 Dda Kumu go bo ’yomé go ddainya ca keng ’er gag na, ddi jomang labia 

duro gusugeng ca lo main Jésu Krist ba lang kain kerab. 

6 Ca keng mam kebegeng jima pena ca debainyé Kumu go Bagulongena Jésu 

Krist bai. 

Nô do Ddari ca kalang mam 

7 Ga ’ya gusugeng main Krist ba ’yegengang kain ca hormo do Kumu toi. 

8 Cawa ’enung yegenga waldong wang : Krist belé go gié go Juib kogé ca ser 

to kebu go doré go Kumu koi go ddi ba dor moinderégé ca ddia Kumu go 
geddang. 

9 Ddi ’erga ca kalang ga toigé ddang debainya Kumu ca olum doi bu’, main 

cidab do Kumu toi ba yang waldong wang kain : Na ca ma ’enung da 
debeinyin duro kalang ga toigé ddang, ’Enung da dé kera go debainyé 
gusondin. 

10 Cidab do Kumu toi yé waldong wang com : Kalang ga toigé ddang, dda 

gusugeng mouageng dang kalang ga Kumu ba pargé. 

11 Ddi jogu yégé com: Keng kalang ga toigé ddang mam, ga debainyageng 

Bagulong. Dda kalang mam debainyai. 

12 Esai yé main kain bu’. To moin go Jésé koi da ’erga, Ddi da di termala ca 

kalang ga toigé ddang. Ka si tugoié gogé cai. 

13 Dda Kumu go so kalang tugoié na, ddi bugeng gusu mowang jalua juam a 

gusu bo cindi go kengang na, ca tugoié gogeng wa dono a gusu Habé ga 
Kumu kai. 

Paul danga dono do pasé main ddi ba darang kain 

14 Karmeng, ’enung sol carara ca keng danga ’olum combu bua, dang solé 

combu bbal ca géjé gusugeng bu’. 

15 Ama ’enung pasugeng kual duro maktub duanga basé muro ca hénogeng 

ca kual go keng ba jei. ’Enung pasua ca wai do Kumu toi do ddi ba lang nang. 

16 ’Enunga go gié go Jésu Krist koi ca kalang ga toigé ddang. ’Enung lé gié go 

tibé Kumu ca doré Nô do Ddari do Kumu toi, ca kalang ga toigé ddang bel 
henga ga tibé ga mowé Kumu gusi, cawa ké belé arin carara a gusu Habé ga 
Kumu kai. 

17 ’Enung bbal pidé gusung ca gié guang ca Kumu ca ’enunga pena dang 

Jésu Krist. 

18 Cawa ’enung nia dar ca yo kual ca henga ga pena na, ’enung yé kuala ca 

henga ga Krist ba légé gusung mera, ca orangang kalang ga toigé ddang ca 
ké ja kual go Kumu koi ca kual go yo bua, dang gié go lo bu’. 

19 Kiddin ga ’enung ba dal kiddin mam na, ’enung dor Nô do Ddari do Jésu 

Krist toi waldong wang a Jorsalem bera gesong ga Ileri, ’enung doara danga 
henga ga gelé bua, dang gié go dono go kagelokemo bua, dang dono do 
Habé togé bu’. 

20 Ama ’enung dar ca doré Nô do Ddari a kiddin ga ké ba ja kual go Krist koi 

’eno dé, cawa ddo ’enung gaddé ca kulu toi do kema go ddang ba dei ’eno. 

21 Main cidab do Kumu toi ba yang waldong wang kain: Ké ga ké ba yagé kual 

goi ’eno na, ka soli, Ké ga ba ja kual ’eno na, ka sol kual lé toi. 

Paul yé ca ddia da ’yé Rom 

22 Kua, na kual go ba narung wolé combu ca oré gusugeng. 

23 Ama cakcak kua na, gié guang go a ca gesong lé ka ’enda. Dang ddegelé 

combu ’enung dar ca oré gusugeng. 

24 Kiddin ga ’enunga ca oré Espanyé na, ’enung da solgeng. ’Enung da 

jomang nageng sam, kardené ’enung da wai jégené a gusugeng ca orang ca 
gesong lé. 

25 Ama cakcak kua na, ’enung dar ca oré Jorsalem ca jégené kalang ga Kumu 

kai ga a kuani. 

26 Cawa kalang ga Krist kai ga a Masadon dang ga Akai, ké nyan kual ca 

yaué kalin ca bo kalang ga Kumu kai ga nyagé ga a Jorsalem. 

27 Ké gang nyana kual lang gusugé. Ama na ddar ké jégena ga nyagé lé, 

cawa ga Juib ga Krist kai ga a Jorsalem gosin busu dogé do Habé togé gusu 
kalang ga toigé ddang, na ca ma, na ddar ca kalang ga toigé ddang jégenagé 
dang henga gagé ga ké ba waigé. 

28 Kiddin ga ’enunga ka gié go bogé henga ga ké ba yaugé lé na, ’enung da 

’yé gusugeng kiddin ga ’enung wa halé ca oré Espanyé. 

29 ’Enung sol kiddin ga ’enunga ’yeni gusugeng na, ’enunga ’yenianga busu 

do Krist toi combu. 

30 Ama karmeng, kua na henga ga ’enung wa olgengang Bagulondena Jésu 

Krist gusondi, dang kederé ’yo ga Habé kagé, ga wurinyageng kembel daiang 
nang dang olé go meregdé tumu Kumu cang. 

31 Ga ulageng ca ’enung minyu a kuaba kalang ga basé bo cindi ga a Judé, ca 

kalang ga Kumu kai ga a Jorsalem da wa jégené go ’enung wa orang bogé 
dang gusu mowa. 

32 Kumu nia dar main kain na, ’enung da waigeng dang gusu mowa combu 

bua, ’enung da bé gelalé duroigeng bu’. 

33 Kumu go bo jalua juam, ddi jimang nageng mam. Amin. 

 Rom 16 

Waigi do Paul toi 

1 ’Enung yogenga hendé do temdena Pibi toa, to lé gia duro yaué go Kumu 

koi go a Sénikeré. 

2 Ga ’ya dang Bagulong gusondi main kalang ga Kumu kai ba lang kain. Ga 

jigena dang henga mam ga to ba wiang nagé, cawa to jégen kalang combu 
dang ’enung bu’. 

3 Ga la Preskila kang Akila kamdeng ga duro gié go Jésu Krist koi labia. 

4 Ké bu gusugé temai cang ca ’enunga maré ’eno, na ’enunga logé désé mera 

’eno, ama yaué go Kumu koi a duro kalang ga toigé ddang mam légé désé 
bu’. 

5 Ga la yaué go Kumu koi go wa yaué tagé labia bu’. Ga lai kermeng Apanét 

labia, na ddi go bo cindi tumu jua ca Krist a ca gesong ga Akai. 

6 Ga la Maram do lo gié nain caigeng labia. 

7 Ga lai Andronikus kang Junias labia, ka kalndeng, ké jomang nang duro 

gerngang. Ka kalang ga gemdong a duro pajerong ga gié, ké belé ga Krist 
kaia tumang. 

8 Ga lai Ambulatus labia, ddia bajandeng ca Bagulong. 

9 Ga lai Urban labia, ddia mondini go gié duro gié go Krist koi, kang bajandeng 

Astaki. 

10 Ga lai Apél labia, ddia go geddang duro bo cindi ca Krist. Ga lagé kalang ga 

ta Aristabul labia. 

11 Ga lai gelmeng Hérodia labia. Ga lagé kalang ga ta Narsis ga ba bu cindi ca 

Bagulong labia. 

12 Ga la Téraipén kang Traipas ga lo gié ca Bagulong labia, dang Peresid do 

ba lé gié combu cai bu’. 

13 Rupus go lo gié go Bagulong koi ddar kang ’yoi do main ’yoang kain, ga 

lagé labia bu’. 

14 Asinkrit, kang Piligon, kang Hermé, kang Patrobas, kang Harmas, kang 

karmé kané gang nagé na, ga lagé labia bu’. 

15 Pélolog kang Juli, kang Néré, kang temdo, kang Olimpas, kang kalang ga 

Kumu kai mam ga jomang nagé na, ga lagé labia. 

16 Ga lageng gusugeng labiang ddagédé go gusugeng. Yaué go Krist koi mam 

legeng labia bu’. 

Géjé go karé 

17 Karmeng, ’enung olgeng, lageng angalang ké ga coderé kalang, na ké ga 

naré kalang ga bo cindi ca kobé gelé go keng ba ’yei. Ga nyimgeng gusugeng 
cong hasang nagé. 

18 Cawa kalang ga lo main kain na, ké lé gié go Bagulondena Krist koi ’eno, 

ama ké lé gia ca kederégé mera. A gusu kual gogé go doré go ddari go mowa 
gusu na, ké babu kalang ga mader ’eremé gogé. 

19 Kalang mam sol ca keng kobu kual go Bagulong koi, na ca ma, gusung 

mowung caigeng, ama ’enung dar ca keng jimang narua ca lo henga ga ddari, 
ga jimageng carara, ddo keng lo henga ga isini ’eno. 

20 Kumu go bo jalua juam ji ’yoab ca heradé Sidan to gondegeng dugo. Dda 

wai do Bagulondena Jésu toi jimang nageng. 

21 Mengang go gié Timoté legeng labia, Lukius dang kalndeng Jason kang 

Sosipata legeng labia bu’. 

22 Dang ’enung Tartius go pasé maktub lé, ’enung legeng labia dang Krist 

gusondi. 

23 Gaius go luang terga go ’yo yaué go Kumu koi tai legeng labia. Arasté go 

magé laré go gulong kang kermana Kartus, ké legeng labia bu’.  

[24 Dda wai do Bagulondena Jésu Krist toi jimang nageng mam. Amin.] 

Debainyé go karé 

25 Dda na debainyé Kumu, ddi bbal bogeng dono a duro bo cindi ca Nô do 

Ddari do ’enung wa doara, ’enung dora kual go Jésu Krist koi ca solé go 
mendem go Kumu koi go keng ba ’yei. Ké wosu mendem la tumu din duro 
saman do ba hal. 

26 Ama cakcak kua na, ddi ddé kalang sol mendem lé toa arin ca cidab do ga 

cogelé kebu go Kumu koi togé, main Kumu go bera kuddum ba yegeng kain, 
ddi bu kalang ga toigé ddang mam solé mendem lé toa ca kandia bu cindi cai 
bua, kandia kubai bu’. 

27 Kumu pena go nari na, ddiang hormo ca Jésu Krist waindo waindo bera 

kuddum. Amin. 

1 Korintie 

1 Korintie 1  

Waigi do Paul toi 

1 Na ’enung Paul paja go gié go Jésu Krist koi main Kumu kederei ba darang 

kain, dang kermena Sostené. 

2 Ni pasu maktub lé ca yaué go Kumu koi go a Korint, dang ké ga Kumu ba 

tégé ca daiang Jésu Krist ca kandia jima kalang gai, dang kalang mam a 
kiddin gani gani ga togé Bagulondena Jésu Krist gusondi. Ddia Bagulondigé 
bua, ddia kuana bu’. 

3 Dda Baina Kumu dang Bagulong Jésu Krist, ké bugeng wai dang jalua juam. 

Na wai busu a gusu Jésu Krist 

4 ’Enung lé Kumu guang désé waindo waindo caigeng, ca wai do ddi ba lang 

nageng ca Jésu Krist. 

5 Ca keng ba daiang Krist na, ké belegeng ga lainyong dang bo kalin doni doni 

mam, dang yo go kual bua, dang solé go to bu’. 

6 Main hendé do Krist toi ba ’eré duroigeng gag kain. 

7 Kiddin ga keng wa amé jogang go Bagulondena Jésu Krist koi na, keng 

wiang bo kalin do Kumu ba begengang na pena ’eno. 

8 Na ddi go bogeng dono do ’eré gag bera wolé toi do karé, ca kema pena 

bbal ca so kual go wané caigeng a duro wolé go Bagulondena Jésu Krist koi 
’eno. 

9 Kumu go ba tana ca na daiang Kurondi Bagulondena Jésu Krist na, ddia go 

geddang ca kebu goi go doré. 

Yaué go Kumu koi cuderong 

10 Karmeng, ’enung olgeng dang Bagulondena Jésu Krist gusondi, dda kual 

gogeng jima pena bua, ddo coaderang jomé duroigeng ’eno, ama keng mam 
jimageng mainya kema go pena kain dang ’eremé pena bua, dang kual pena 
bu’. 

11 Cawa karmeng, ’enung jé kebu kalang ga ta Kolué, ké yeng wa: Boja na wo 

duroigeng. 

12 Dda ’enung yegeng kual lé toi waldong wang, kema goni goni kau a 

duroigeng yé kual goia kaindi kaindi, koné yé wa : ’Enunga go Paul koi, koné 
yé wa : ’Enunga go Apolos koi, koné yé wa : ’Enunga go Piér koi, koné yé wa 
: ’Enunga go Krist koi. 

13 Keng ’erem ca Krist cuderong kaindi kaindi ga? Ké bbobel Paul ca sia go 

adegelé caigeng ga? Laba ké desegeng to kangang Paul gusondi ga? 

14 ’Enung lé Kumu désé cawa ’enung desu kema pena a duroigeng to kang 

’eno, na Kristus kang Gaius mera. 

15 Cawa kema pena go bbalé ca yo wa: Ké desegeng to kang danga 

gusandang ’eno. 

16 (’I, na cindi, ’enung desé kalang ga ta Stépanas to kang bu’, kané ga ddang 

ga ’enung ba deségé to kang na, ’enung sela ’eno.) 

17 Cawa Krist giunga ca desé go kalang to kang ’eno, ama giunga ca ’enunga 

dura Nô do Ddari, danga narua do kema toi ’eno, ca ddo maré go Krist koi ca 
sia go adegelé belé henga ga kalin ’eno. 

Jésu Krist na dono dang narua do Kumu toi 

18 Cawa doré kual ca maré go Krist koi ca sia go adegelé na, na kual go mam 

a gusu kalang ga kaiyong, ama a gusu na ga waié minyé na, na dono do 
Kumu toi. 

19 Main cidab do Kumu toi ba yang waldong wang kain : Narua do kalang ga 

nadurong togé na, ’enunga toinya cong, Solé go kalang ga téddé kogé na, 
’enunga kainyi cong bu’. 

20 Main kain ma, kema go nari bbal ca yo kual ddang com ga? Laba kema go 

solé wo andi ga? Laba kema mainyé kual go delinya kua wa andi ga? Kumu 
gel waldong wang ca narua do delinya toa na henga ga mam. 

21 Kumu go nari sol ca delinya go bbalé soloi dang narua doa ’eno, na ca ma 

Kumu wa minyé kalang ga bo cindi ca kual go na wa doroi go kalang wa soloi 
main go mam kain. 

22 Cawa ga Juib dar gié go dono go kagelokemo, ama ga Grék dara narua. 

23 Ama na, na dora kual go Krist koi go ké ba bbobeli ca sia go adegelé, na 

henga ga aseré ga Juib, ama na henga ga mam ca kalang ga toigé ddang. 

24 Ga Juib kang kalang ga toigé ddang ga Kumu ba tégé na, ké sol ca Krist na 

dono do Kumu toi bua, dang narua do Kumu toi bu’. 

25 Cawa mam do Kumu toi ddi narua do kalang togé. Todero do Kumu toi ddi 

dono do kalang togé bu’. 

26 Karmeng, ga ’erem ca ké ga Kumu ba tégé ca kandia jima duroigeng, ddi 

tega kalang ga nadurong ga delinya ka duroigeng nain ’eno bua, kalang ga 
osurdong nain ’eno bua, kalang ga gemdong karndigé nain ’eno bu’. 

27 Ama Kumu par kalang ga mamiyong ga delinya ka, ca dasi la kalang ga 

nadurong. Kumu par ga todero ga delinya ka, ca dasi la kalang ga dono bu’. 

28 Kumu par henga go kalin ga delinya ka, dang henga ga ké ba dorgé kel. 

Henga ga ké ba solgé main henga ga kalin kain na, Kumu parga ké ca toinyé 
henga ga kalang ba solgé main henga ga gumu kain. 



352 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

29 Ca ddo kema goni goni kau, ddi pedé gusi tumu Kumu ’eno. 

30 Ama Kumu daiegeng dang Jésu Krist, ddi belé Krist ca kondi jima narua 

guana bua, na ca ma na belé geddang tumu Kumu bua, na jomang cindena 
ca Kumu go ba toarna bu’. 

31 Na ca ma cidab do Kumu toi yé waldong wang : Kema goni goni goa dar ca 

pedé gusi na, ddai ddi pedu gusi danga gié go Bagulong ba lei. 

 1 Korintie 2 

Doré go Nô do Krist toi do ké ba bbobeli ca sia go adegelé 

1 Karmeng, kiddin ga ’enung ba ’yé gusugeng ca doregeng mendem do cindi 

do Kumu toi na, ’enung dorgenga kual go homi nain go ddo caigeng ’eno, 

2 Cawa kiddin ga ’enung ba jom duroigeng na, ’enung dara solé henga ga 

ddang ’eno, ’enung dar ca sola Jésu Krist go ké ba bbobeli ca sia go adegelé 
mera. 

3 Na ca ma ’enung ’yé gusugeng main kema go todero go muro kain. 

4 Gelé guang dang kual go ’enung ba dorgeng dang nai bu’ na, danga narua 

do kema toi ’eno, ama danga dono do Habé ga Kumu kai togé. 

5 Ca ddo bo cindi gogeng ’eré ca narua do kalang togé ’eno, ama ddai ddi ’er 

ca dono do Kumu toi. 

Narua do Kumu toi 

6 Ama ’enung ya kual go narua ca kalang ga Krist kai ga bbalé, ama na narua 

do delinya toa ’eno bua, na dono do ga do termala toa do halé cong togé ’eno 
bu’. 

7 Ama ’enung ya narua do Kumu toi do mendem, do ddi ba paro wasa tumu 

kalang ca hormo duana, kiddin ga ddi debu delinya ’eno dé. 

8 Ga ddo ca ga delinya ka sela narua lé ’eno, ké nia sela narua la solé na, ké 

go bbobelé Bagulong go hormo ca sia go adegelé ’eno. 

9 Ama main cidab do Kumu toi ba yang waldong wang kain : Henga ga Kumu 

ba nyangé ca kalang gai ga kederégé ba yei na, Kema pena selagé ’eno bua, 
ja kual gogeng ’eno bua, Kema pena ’erem caigé ’eno bu’. 

10 Ama Kumu gelna mendem lé ca Habé ga Kumu kai, cawa Habé bbal ca 

solé henga mam, dang ddugua do Kumu toi do ba waia. 

11 Ama ca kema na, habeia solé henga ga duro ddaindi mera, main kain na 

Habé ga Kumu kaia solé henga ga Kumu kai mera bu’. 

12 Na ’ya habé ga delinya ka ’eno, ama na ’ya Habé ga ba saga a gusu Kumu, 

ca na sela henga mam ga Kumu ba bena. 

13 Ni yé kual danga gelé go narua do kalang kogé ’eno, ama danga gelé go 

Habé ga Kumu kai kogé. Ni gel kual go cindi go Habé kogé ca ké gang Habé 
ga Kumu kai. 

14 Kema goang Habé ga Kumu kai ’eno na, ddi go bbalé ’yo kual go cindi go 

ba saga a gusu Habé ’eno, ddi sol kual la mainya kual go mam kain, ddi go 
bbalé solé kual lé toi ’eno, cawa Haba bbalé ca gelé kual lé toi. 

15 Kema goang Habé ga Kumu kai na, ddi bbal ca solé kual toi mam, ama na 

ddi banga go solé kual lé toi ’eno. 

16 Main cidab do Kumu toi ba yang waldong wang kain: Wanga solé ’eremé go 

Bagulong koi ga? Na wanga bbalé gejei ga? Ama na na, nanga ’eremé go 
Krist koi. 

 1 Korintie 3 

Na kalang ga gié ga Kumu kai 

1 Karmeng, ’enung go yogeng kual main kalang gang Habé ga Kumu kain 

’eno, ama ’enung yegeng kual mainya kalang ga delinya kain, cawa kenga 
main karang ga wusinyong ga bo cindi ga Krist kai kain dé. 

2 ’Enung bugenga kobin, ’enung go bogeng wo ’eno dé, cawa keng bbala ’eno 

dé. Cakcak kua kau, keng bbala ’eno dé. 

3 Cawa keng mainya kalang ga delinya kain dé, cawa ddéngi dang bojé go wo 

duroigeng na, gel waldong wang ca kenga kalang ga delinya dé. Henga 
gageng ga lo mam main kalang ga delinya kain ’eno ga? 

4 Kiddin ga kema go pena a duroigeng ba yé wa: ’Enunga go Paul koi bua, 

koné yé wa: ’Enunga go Apolos koi bu’ na, keng mainya kalang ga delinya 
kain ’eno ga? 

5 Apolos na wang ga? Paul na wang ga? Nia kalang ga gié ga Kumu kai kalin 

ga gelegeng kual go bo cindi, wang wang kau la gié go Bagulong ba bi ca 
kondia lai. 

6 ’Enung go besené, Apolos na go cijigé kang, ama Kumu na go ddogé malgé. 

7 Kema go besené, dang kema go cijigé kang na, ka ga kalin, Kumu na go 

ddo mam cawa ddia go ddogé malgé. 

8 Kema go besené, dang kema go cijigé kang na, ka pena, ama kema goni 

goni kau, Kumu da bi boié goi bbal ca gié goi go ddi ba lei. 

9 Cawa nia Kumu kai ga gié, kenga yagé go Kumu koi bua, kenga kulu go 

Kumu koi bu’. 

10 Ca wai do Kumu toi do ddi ba bung na, ’enung dé kulu toi main mola go 

téddé kain, ama cakcak kua na, kema go ddang gadda cainé, ama kema goni 
goni kau, ddai ddi la angalang gaddé go ddi wa gaddé cainé. 

11 Cawa kulu toi wo kené ka, na Jésu Krist, kema bbal ca dogé go ddang ’eno 

’enda. 

12 Kalang ga pena gaddu ca kulu toi langa luguinya bua, dang doarna bua, 

dang keddang go kelei combu bu’. Kané gaddé dang haiyong bua, dang 
salinya bua, dang haddemé bu’. 

13 Kema goni goni kau gié goi toi da turong dang Wolé go Kaidé kual danga 

tua. Kema goni goni kau, ka gesau gié goi danga tua ca solé gié lé toi. 

14 Kema goni goni goa gaddu ca kulu toi lé dang gié goi go tua tunyai ’eno na, 

ddia wai boié goi. 

15 Ama gié go kema goni goni koi nia ulong cong na, ddia bé gusu, ama ddi 

bang da minyé main kema go ba andegang cin tua kain. 

16 Keng sela ca kenga kulu go Kumu koi, Habé ga Kumu kai jom wa 

kederegeng ’eno ga? 

17 Kema nia toin kulu go Kumu koi na, Kumu da toin kema lé bu’, cawa kulu 

go Kumu koi na go arin carara, kenga kulu lé. 

18 Ddo kema goni goni kau, ddi asé gusi ’eno, kema go pena a duroigeng nia 

’erem ca ddia go nari a duro delinya lé kua na, ddai ddi belu kema go mam ca 
ddi bel kema go nari. 

19 Cawa narua do delinya toa na henga ga mam cin Kumu, main cidab do 

Kumu toi ba yang waldong wang kain : Kumu ’yom kalang ga nadurong danga 
narua dogé. 

20 To yé waldong wang com: Bagulong sol ’eremé go kalang ga nadurong 

kogé na kalin. 

21 Na ca ma ddo kema pena pedé gusiang kalang ’eno, cawa henga mam na 

kageng. 

22 Nia Paul, kau Apolos, kau Piér, kau delinya, kau jomé goang cin, kau maré, 

kau henga ga cakcak kua, kau henga ga wa orang na, henga mam na 
kageng. 

23 Ama keng, kenga ga Krist kai bua, Krist na go Kumu koi bu’. 

 1 Korintie 4 

Pajerong ga gié ga Krist kai 

1 Ga selani ca nia kalang ga gié ga Krist kai, ca doré kual go mendem go 

Kumu koi go cindi go ddi ba bini. 

2 Henga ga ddo mam ga ké dar ca kema go gié na, ddi jima kema go 

geddang. 

3 Ama keng nia kaida kual cang bua, kalang ga ddang nia kaidé kual cang kau 

na, a gusung na henga ga kalin, ’enung bang go kaidé kual ca gusung ’eno 
bu’. 

4 Cindi ’enung sela kual pena cang ’eno, ama ’enung bbala kaidé kual ca 

gusung dang macang ’eno, ama na Bagulong go kaidé kual cang. 

5 Na ca ma, ddo keng kaidé kual ca kema pena tumu wolé lé jua ’eno, ga ama 

jogang go Bagulong koi dé, henga ga ké ba wosegé duro delem na, ddia tor 
toigé dang duro arinwa bua, ddia tor ’eremé go kalang kogé go duro 
ddaindigé toi dang bu’, kardené kema goni goni kau, Kumu da pedei ca gié 
goi. 

6 Karmeng, ’enung yegenga kual go kera caini, niang Apolos ca keng sela 

kual lé toi mam. ’Enung dar ca keng ’yugulai ca keng sela kual lé kua toi go ba 
yé wa : Ddo keng hangdé ca kual go ké ba pasi ’eno, ddo keng pedé kema go 
pena bua, keng doré koné kel ’eno bu’. 

7 Cawa na wanga boin gemyai ddo kamdin ga? Henga ga jiang nagé na, 

Kumu boin ’eno ga? Ji pedé gusin main kandia binya bo ’eno kainya cawa 
ga? 

8 Cakcak kua keng aidong ’enda, keng belé kalang ga lainyong ’enda, keng 

belé kermeleng mainya gusuni ’eno kain. ’Enung dar ca keng belu kermeleng 
ca ni da termala daiang nageng bu’. 

9 Na ca ma ’enung ’erem Kumu sini pajerong ga gié ga karu ges, ni mainya 

kalang ga ké ba kaidé kual go maré caigé tumu kalang mam kain bua, ni belé 
henga ga kalang ga delinya dang kangiyong wa soleni main henga ga kalin 
kain bu’. 

10 Nia ga mamiyong ca Krist, ama kenga ga nadurong ca Krist, nia ga todero, 

ama kenga ga dono, nia ga ké dorni kel, ama kenga gang hormo. 

11 Ni gel cin dang kurang bera cakcak kua, kemasu wa léni bua, ni wiang 

badigé bua, ké wa togeni bua, niang gulong ’eno bu’. 

12 Ni gelaldong dang gié go abé gusuni. Kiddin ga ké nyangndini na, ni siga 

busu caigé, kiddin ga ké gelni cindini na, ni ’yom ddaindini. 

13 Kiddin ga ké yéni kual go isini na, ni bega kalong, cakcak kua na, ka beleni 

main gubu go delinya kua kain, ké solni mainya henga ga ddisin kain cindegé 
bu’. 

14 ’Enung pasugeng kual lé kua ca bogenga dasi caigeng ’eno, ama ’enung 

gejenga gejé main karndung ga kedereng ba ’yegé kain. 

15 Cawa keng nia dang ga gelé dubu ca gelegeng Krist kau, baigenga pena 

mera, ama ca Nô do Ddari na, ’enunga baigeng ca Krist. 

16 Na ca ma, ’enung olgeng, ga ’yunglang. 

17 Na ca ma, ’enung gigeng Timoté, ddia kurandang go kedereng ba ’yei bua, 

ddia go geddang ca Bagulong bua, ddi da henogeng gié guang go lo ca Jésu 
Krist bua, dang gelé guang duro yaué go Kumu koi a duro kiddin mam bu’. 

18 Kalang ga pena belé gusugé gemdong, ké ’erem ca ’enunga go oré 

sologeng. ’eno. 

19 Ama Bagulong nia dar na, ’enunga ’yé waiegeng cakcak kua. Ké ga belé 

gusugé gemdong lé na, ’enung go sola kual gogé go yo mera ’eno, ama 
’enunga sola gié go ka bbal ca loi dé. 

20 Cawa Leu do Kumu toi danga dono, na kual go yo mera ’eno. 

21 Keng dara wa ga? Keng dar ca ’enung ’era gusugeng danga cilang laba, 

danga ddainya do kederé ’yo do jali juam ga? 

 1 Korintie 5 

Béli duro yaué go Kumu koi 

1 Ké wa yo kual duro kiddin mam, bélia wo duroigeng, na béli do isini do 

kalang ga toigé ddang bbal ca loa ’eno, ké yé wa: Kema na gorang tambei. 

2 Keng wa peda gusugeng bbad ga? Na golgo kederegeng humdageng ca 

keng taia kema go lo isinwa do kain lé a duroigeng cong. 

3 Gusung nia suguddong dang nageng kau na, habeng na ’yoabang nageng, 

’enung kaidé kual ca kema go lo henga ga isini lé dang Bagulondena Jésu 
gusondi ’enda. 

4 Kiddin ga kenga yau habeng wo duroigeng bua, dono do Bagulondena Jésu 

toi da jom duroina bu’. 

5 Na gad keng bu kema lé kuaba Sidan, ca dda gusi basang cong, ca dda 

habei minyu duro wolé go Bagulong koi. 

6 Pedé gogeng go gusugeng na ddara ’eno, keng sela kual go kera go ba yé 

wa: Subugu do bbani kau, ’yé keberang mam ’eno ga? 

7 Ga debegeng subugu do ddegeli do isinwa lé cong, ca keng belu kalang ga 

arinyi carara. Main kain na kenga belé main keberang go herua basé subugu 
kain ca keng jia kalin ’enda, cawa na osum lo soré guana go kederé cindi ca 
ké wal Krist main gagera go tibé kain. 

8 Dda na lo soré guana dang wo go basé subugu do ddegeli do isinwa do béli 

’eno, ama dang wo go basé subugu, na wo go arin carara go cindi. 

9 Duro maktub do ’enung pasegeng na, ’enung yegeng ca ddo keng daiang 

kalang ga béli ’eno. 

10 Kalang ga delinya mam ga lo béli, dang tabelang, dang koié, dang ga 

melaué koliyong na, ’enung ya caigé ’eno, keng nia ceralagé mam na, golgo 
keng andong duro delinya dong. 

11 Ama ’enung dar ca yogeng ca ddo keng daiang kema go ba té gusi go Krist 

koi, ama ddia go béli bua, go lo tabelang bua, go melaué koliyong bua, go 
nyangdé kalang bua, go koié céré bua, go koié henga bu’. Kema go main kain 
na, ddo keng do henga dang nai ’eno. 

12 Na kual guang ca kaidé kual ca kalang ga delinya ’eno, Kumu na go kaidé 

kual caigé. 

13 Ama keng bbal ca kaidé kual ca kalang a duro yaué gogeng ’eno ga? Main 

cidab do Kumu toi ba yang waldong wang kain. Taiageng kema go isini a 
duroigeng cong. 

 1 Korintie 6 

Kembé karmegeng tumu ga bedang ’eno 

1 Kiddin ga kema go pena a duroigeng nia wai kual kang kermi na, ddi ’yé 

kembei tumu kalang ga delinya cawa ga? Golgo ddi orang nai tumu kalang ga 
Kumu kai. 

2 Keng sela ca kalang ga Kumu kaia go kaidé kual ca delinya ’eno ga? Keng 

nia go kaidé kual ca delinya na, keng bbala kaidé kual go bbani go a 
duroigeng ’eno ga? 

3 Keng sela ca na go kaidé kual ca kangiyong ’eno ga? Na ca ma, na bbala 

kaidé kual ca henga ga delinya ka ’eno ga? 

4 Kual nia wo duroigeng na, keng ’yé kaidei tumu kalang ga ba sela yaué go 

Kumu koi kual goi ’enoa, cawa ga? 

5 ’Enung yegeng main kainya ca dasi lageng, kema go nari pena go bbal ca 

nyané kual duro karmei wo ’eno a duroigeng ga? 

6 Keng ’erem ca na gad kema ’era kembu kermi tumu kalang ga delinya ba ga 

? 

7 Keng nia ’yang gusugeng duro bedang do kaidé kual na, cindi keng la wané, 

na golgo keng ’yom ddaindugeng ca isinwa do ké ba legeng dang na ’eno ga? 
Na golgo keng ’yom ddaindugeng ca henga gageng ga ké ba koiegé ’eno ga? 

8 Ama keng la main kain ’eno, keng kau la wané bua, keng koi henga ga 

karmegeng kagé bu’. 

9 Kalang ga isindong go wo Leu do Kumu toi ’eno, keng sela main kain ’eno 

ga? Ddo keng asé gusugeng ’eno, kalang ga béli, dang kalang ga melaué 
koliyong, dang kalang ga podelo, dang kalang ga mali. 

10 Dang kalang ga koié, dang kalang ga lo tabelang, dang ga koié céré, dang 

ga nyangdé kalang, dang kalang ga golé giyong, ké go wo Leu do Kumu toi 
’eno. 

11 Ga pena a duroigeng tumu din kau la main kain, ama cakcak kua ké 

belegeng arin carara a duro isinwa bua, keng ji kalang ga Kumu kai bua, ké 
belegeng geddang tumu Kumu dang Bagulong Jésu Krist gusondi, dang Habé 
ga Kumu guana kai bu’. 

Ga bi Bagulong hormo dang gusugeng 

12 Ga pena a duroigeng yé wa : ’Enung bbal lo henga mam, ama ’enung bbal 

ca yo wa: Henga mam na ddara caigeng ’eno, cindi, ’enung bbal lo henga 
mam, ama ’enung dara ca belé guiang go henga ga pena kogé ’eno. 

13 Keng yé wa: Do na ca kederé bua, kederé na ca do bu’, ama Kumu da 

toingé cong ca’. Ama gusu na ca lo go béli ’eno, ama na ca Bagulong bua, 
Bagulong na ca gusu bu’. 

14 Kumu belé Bagulong dang cindi a duro ga maré bua, ddia belenang 

cindena a duro ga maré dang dono doi bu’. 

15 Keng sela ca gusugeng na henga ga karang ga gusu gurum gusu go Krist 

koi ’eno ga? ’Enung da ai henga ga karang ga gusu gurum gusu go Krist koi, 
’enung da belegé henga ga karang ga gusu gurum gusu go tama do podelo 
kua ga? Na main kain ’eno bering. 

16 Keng sela ca kema go ba woiang tama do podelo na, ddi jia gusu pena 

kang na ’eno ga? Cawa main cidab do Kumu toi ba yang waldong wang kain, 
ké ca’ jia gusu pena. 

17 Ama kema go daiang Bagulong na, ddi jia Habé pena kang nai. 

18 Gergeng cong a gusu béli lo goa, isinwa doni doni do kema wa loa na, na 

do a gusi dong, ama kema go wa lo béli na, ddi la gusi bang isinwa. 

19 Keng sela ca gusugeng na kulu go Habé ga arin carara kogé, na Habé ga 

ba jom duro kederegeng ga Kumu ba begengang nagé ’eno ga? Keng danga 
ma caigeng ’eno. 

20 Kumu kelgeng danga kelé go combi, na ca ma ga bi Kumu hormo dang 

gusugeng. 

 1 Korintie 7 

Kual go ’engeré ca ’yo 

1 Cakcak kua na, ’enung yegenga ca kual go keng ba ’engerung duro maktub 

dogeng. Barua nia ’ya tama ’eno kau, na ddar. 

2 Ama ca tabelang do béli toa na, dda barua goni goni kau, ddi ’ya tama doi 

dang macai bua, tama doni doni kau, to ’ya barua goa dang maca bu’. 

3 Na ddar barua bo tamdi henga ga ddi ba ya caigé bua, tama kau bi kudura 

henga ga to ba ’yei caigé bu’. 

4 Tama bbal lo henga ga to ba dargé ca guso dang macai ’eno, cawa guso na 

kudura doi. Kudura kau bbal ca lo henga ga ddi ba dargé ca gusi dang macai 
’eno, gusi na tamdi koa bu’. 

5 Ddo keng naré gusugeng ’eno, ama keng nia nyan kualang gusugeng ca olé 

a kiddin ga pena na, na ddar, ama kardené keng sai jogu dai ddang, ca ddo 
Sidan gesauegeng ’eno, cawa keng go bbalé ’yomé gusugeng ’eno. 

6 Ama kual go ’enung ba yegengang nai na, na kual go gad ’eno, ama na kual 

go nyané duro gusugeng. 

7 Ama na cindi, ’enung dar ca kalang mam jima main nang kain, ama kema 

goni goni kau danga kalin do Kumu ba biang na, kalin la cindo kaindo kaindo. 

8 Ama ’enung yega kalang ga ba ’ya gusugé ’eno dé, dang wamberong 

waldong wang, na ddar ké jima main nang kain. 

9 Ama keng nia bbala ’yomé gusugeng ca tabelang do gusugeng ’eno na, ga 

’ya gusugeng, na golgo keng ’ya gusugeng ca ddo tabelang suagegeng ’eno. 

10 ’Enungang so ca kalang ca Krist kai ga ba ’yé gusugé, ama na kuang ’eno, 

na go Bagulong koi. Tama do ba ’yé barua na, ddoa to poarang kang kudura 
’eno. 

11 Ama to nia purong na, ddo to ’yo barua go ddang ’eno, na ddar to jiga daia 

kang kudura, ddo barua ddi taié tamdi ’eno bu’. 

12 Keng kané na, sela kual go ’enung wa yogeng. (Na ’enung bang, na 

Bagulong ’eno.) Kema go Krist koi nia dang tama do bo cindi ’eno ma, to nia 
dar ca jomang nai na, ddo ddi taia ’eno. 

13 Main kain na, tama do Krist toi nia dang kudura go bo cindi ’eno ma, ddi nia 

dar ca jomang na na, ddo to kainyei ’eno. 

14 Barua go bo cindi ’eno na, Kumu da ’yei ca tamdi do bo cindi, tama do bo 

cindi ’eno na, Kumu da ’ya ca kudura go bo cindi. Nia main kain ’eno na, 
karndigé main kalang ga delinya kain, ama cindi Kumu da ’yégé. 

15 Ama kema go bo cindi ’eno, nia dar ca taié tamdi do bo cindi na, ddai ddi 

taia, cawa ga Krist kai na, barua kau tama, ka talagai. Kumu tegenga ca 
kenga jima labia. 

16 Mé tama do bo cindi, mé sela ca mé bbala minyé kuduré ’eno ga? Ji barua 

go bo cindi, ji sela ca ji bbala minyé tamdin ’eno ga? 

Lageng main Kumu ba tegengang kain 

17 Na ddar kema goni goni kau, ddi jima bbala ca bo kalin do Bagulong ba bi 

bua, bbala ca togé go Kumu ba tei bu’. ’Enung gel so lé kua a duro yaué go 
Kumu koi mam. 

18 Kumu nia tega kema go walé mandeli na, dda ddi jimang mandeli doi do 

walé, Kumu nia tega kema go ba wala mandeli ’eno na, ddo ddi walé mandeli 
ddang ’eno. 

19 Kema nia wala mandeli, kau ddi wala mandeli ’eno, na kual go kalin, cawa 

kual go ddo mam na, na ca ddi maga so go Kumu koi. 

20 Dda kema goni goni kau, ddi jima main Kumu ba teiang kain. 

21 Kiddin ga Kumu ba tegain na, jia guiang ga? Ddo ji solé kegero ’eno, ama 

nia bbal ca ji jima talagai na, ji jima talagai. 

22 Cawa guiang go Bagulong ba tei na, ddi jia kié go kambé go Bagulong koi, 

ama kié go kambé go Kumu ba tei na, ddi bela guiang go Krist koi. 

23 Kumu kelgeng danga kelé go combu, ddo keng jogé jomé goiyong ga 

kalang kagé ’eno. 

24 Karmeng, dda kema goni goni kau, ddi jima tumu Kumu main ddi ba teiang 

kain. 

’Engeré ca kalang ga ba ’ya gusugé ’eno dé, kang wamberong 

25 Kual go kalang ga ba ’ya gusugé ’eno kogé na, ’enungang so go Bagulong 

koi caigé ’eno, ama ’enung yegenga ’eremé guang ca olum do Bagulong ba 
lang nang, ’enung yegenga kual go cindi. 

26 ’Enung ’erema ca gelé go cin go cakcak lé kua na, na ddar ca kema jima 

main ddi ba jomang kain. 

27 Ji ’yé tama ka ga? Ddo ji taio ’eno. Ji ’ya tama ’eno dé ga? Ddo ji ’yo tama 

’eno. 

28 Ama ji nia ’yé tama na, ji la isinwa ’eno. Tembali nia ’yé barua na, to la 

isinwa ’eno bu’, ama ké ga ba ’yé gusugé na, ka wai gelé go cin duro jomé 
gogé. ’Enung yegeng main kainya ca jegenegeng. 

29 Ama karmeng, kual go ’enung ba dar ca yegeng na, na ca kiddin jia ’yoab, 

cakcak kua na, kalang gang kandu na, dda ké jima main ka basé kandu kain. 

30 Ké ga wa ’elé na, dda ké jima main ka dang kederé homé ’eno kain, ké wa 

asé na, dda ké jima main ka dang gusu mowa ’eno kain, ké ga wa kelé henga 
na, dda ké jima main ka dang henga kobegé ’eno kain. 

31 Ké ga wa wangdéang henga ga delinya ka na, dda ké jima main ka dang 

henga ’eno kain, cawa delinya lé kua go jomé suguddong ’eno. 



361 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

32 Ama ’enung dar ca kederegeng homogeng ’eno. Kema go ba ’ya tama ’eno 

na, ddi ’erema ca henga ga Bagulong kai, ca ddia mowoi Bagulong gusi. 

33 Ama kema go ba ’yé tama na, ddi ’erema ca henga ga delinya ka, ca ddia 

mowa tamdi guso. 

34 Kema go main kain na, ddianga ’eremé sua sua, tama kau tembali do ba 

’ya barua ’eno na, to ’erema ca henga ga Bagulong kai, cawa to dar ca guso 
kang haba jima ça Bagulong. Ama tama do ba ’yé barua na, to ’erema ca 
henga ga delinya ka ca toa mowi kudura gusi. 

35 ’Enung yegeng kainya ca jegenegeng, na ca naregeng ’eno, ama ’enung 

dara ca keng la henga ga ddari bua, keng la gié go Bagulong koi mera bu’. 

36 Cakcak kua ’enung yegenga ca ké ga wa lo jan, ama ké ’ya gusugé ’eno dé 

na, ama kié go marna lé nia ’erem ca tabelang na wa ddoi ca turmo do 
tembali lé na, ddai ddi ’ya main ddi ba darang kain, ddi la isinwa ’eno. 

37 Ama kié go marna nia ’erem ca ddia da bbal naré tabelang doi ma, ddi bang 

nyana kual lé duro ddaindi ca ddia ’ya turmo do tembali ’eno dé na, ddi la 
ddar. 

38 Ddi goa ’yé ’yojandi na, ddi la ddar, ama ddi go ’ya ’eno kau, na golgo. 

39 Tama do ba ’yé barua na, to saddanga kudura bera maré goi, ama kiddin 

ga ddi nia ma na, to jia talagai, to nia dar ca ’yo barua go ddang na, dda to ’ya 
kema go Krist koi. 

40 Ama ’enung ’erem to nia jom wambu na, gusu nia mowa, kua na ’eremé 

guang, ’enung ’erem ca ’enung dang Habé ga Kumu kai bu’. 

 1 Korintie 8 

Kunyung ga tibé koliyong 

1 Cakcak kua na, dda na sologeng kunyung ga ké ba tebang koliyong kual 

gogé toi. Cindi, na mam danga solé main keng ba ’yang kain, ama solé lé ddé 
kema peda gusi, ama kederé ’ya ddana na ’ya tumu tumu duro bo cindi. 

2 Kema nia ’erem ddia sol henga na, ddi sela kual lé toiang duro ’eno dé. 

3 Ama kema go kederé nia ’yé Kumu na, Kumu soli. 

4 Kua na kual go keng ba ’engerung : Kema bbal ca do kunyung ga ké ba 

tebang koliyong ga? Na sol ca koliyong na henga ga kalin a duro delinya, 
Kumu wo kena pena mera. 

5 Henga ga ké ba tégé kumurong wo kené, a dang bua, a duro delinya bu’, 

kumurong dang kagulong wo kené combu. 

6 Ama a gusuna na, Kumu pena wo kené, ddia Ba, ddia debé henga mam 

bua, na jomang cindena cai bu’. Bagulong pena wo kené bu’, na Jésu Krist, 
henga mam wo kena cai bua, na jomang cindena cai bu’. 

7 Ama kalang mam sela kual go cindi lé ’eno, kalang ga pena sunong danga 

koliyong, cakcak kua kau, ké wa doa kunyung ga ké ba walgé koliyong, cawa 
kual go duro ddaindigé na todero, ké belé gusugé ddisin ca do go main kain 
lé. 

8 Na doa go orang nana gusu Kumu ’eno, na nia da ’eno kau, na go wié ’eno, 

na nia da kau, na go wo henga toiné ’eno bu’. 

9 Ama lageng angal, cawa ddo talagai dogeng, to belé henga ga aseré kalang 

ga bo cindi ga todero duro isinwa ’eno. 

10 Cawa ji goang solé, kema go todero nia solinyang jomé kebu do a duro kulu 

go kula koi na, ddaindi da yei ca kondia da kunyung ga ké ba walgé tebang 
koliyong ’eno ga? 

11 Main kain na, kermin go todero go Krist ba ma cai na, jia kaii ca solé goin. 

12 Kiddin ga keng wa lo main kain na, keng la karmegeng isinwa bua, keng 

duya kual go duro ddaindigé go todero bua, keng la Krist bang isinwa bu’. 

13 Na ca do ma, kermeng nia aserong duro isinwa na, ’enung go ddo kunyung 

’eno bering, ca ddo kermeng aserong duro isinwa ’eno. 

 1 Korintie 9 

Gié go paja go gié koi 

1 ’Enung talagai ’eno ga? ’Enung paja go gié ’eno ga? ’Enung sela Bagulong 

Jésu ’eno ga? Kenga gié guang ca Bagulong ’eno ga? 

2 Kalang ga ddang nia selang main paja go gié kain ’eno kau na, na gad keng 

solung main paja go gié kain. Ca keng ba daiang Bagulong na, kenga hendé 
duang ca ’enunga paja go gié. 

3 Kua, na kual guang go jogé yogé kalang ga ba si kual cang. 

4 ’Enung bbala ca waié do dang so ca gié guang ’eno ga? 

5 ’Enung bbala ’yo tama do bo cindi main pajerong ga gié ga pena, dang 

Bagulong karmei, kang ga Piér ba ’yang kain ’eno ga? 

6 Laba niang Barnabas mera, na lo gié dang kobeni ca waié do mera ga? 

7 Keng jé ca asengar dia laré goi ma, worinyang kembal ca pena ga? Laba 

kema go besené sur duro yagé goi na, ddi da wo goa ’eno ga? Laba kema go 
magé gamgé na, so komdigé ’eno ga? 

8 Ga ’eremegeng ca ’enung yegenga kual go kalang kogé mera ’eno, cawa so 

go Mois koi kau yé main kain bu’. 

9 Cawa ké pasu a duro so main kain : Ddo ji so guju go wusin kebu sî go 

ddoré gasa ’eno. Kumu ’erema ca sinyong mera ga? 

10 Ddi yé kual la caina bu’ ’eno ga? Cindi, ké pasu kual la caina. Kema go 

yagé dang kema go sombé gasa na, ké lé gié danga tugoié ca wo do gogé a 
kené. 

11 Ni nia gesu henga ga Habé kagé duroigeng na, na henga ga gumu ca ni 

wai henga ga jégené gusuni a kobegeng ’eno ga? 

12 Kalang ga pena nia legeng main kain na, ni ddiga ddo ’eno ga? Ama ni 

lageng dono main kain ’eno, ama ni ’yom ddaindini ca henga mam, ca ddo ni 
naré Nô do Ddari do Krist toi oré tumu tumu ’eno. 

13 Keng sela ca ké go lo gié duro kulu go yaué go Kumu koi na, ké wai do 

goga a kené ’eno ga? ké ga walé tibé ca dandang na, ké wai do goga a kené 
’eno ga? 

14 Main kain na, Bagulong si ca kalang ga doré Nô do Ddari na, ké wa henga 

gaga ca gié gogé lé. 

15 Ama ’enung la main kain ’eno bua, ’enung pasu maktub gusugenga ca 

’engerang henga ’eno bu’. ’Enung nia la main kain na, golgo ’enung mara ca 
ddo kema pena ddi belé pedé duang henga ga kalin ’eno. 

16 Ca Nô do Ddari do ’enung ba dora na, ’enung pedu gusung ca ’eno, cawa 

ké senga gad ca ’enung a dura Nô do Ddari, ’enung nia dura Nô do Ddari ’eno 
na, na bageng duang. 

17 ’Enung nia para gié ca lo na, ’enung nia wai boié ca gié lé, ama na kual 

guang ca ’enung la gié go ké ba bung ca lo. 

18 Boié guang na wa ga? Na ca doré Nô do Ddari kalin basé ’engeré henga ca 

gié guang go doré Nô do Ddari. 

19 ’Enunga talagai, ’enunga guiang go kema pena koi ’eno, ama ’enung belé 

gusung guiang ca kalang mam, ca ’enung waié kalang combu. 

20 Kiddin ga ’enunga lé gié duro ga Juib na, ’enung belé main go Juib kain ca 

’enung waiégé. ’Enunga to so go Mois koi ’eno, ama kiddin ga ’enung lé gié 
duroigé na, ’enung jom main ’enunga wa to so lé kain ca ’enung waiegé. 

21 Kiddin ga ’enunga lé gié duro kalang ga toigé ddang ga sela so go Mois koi 

’eno na, ’enung belé main nagé kain basé so lé ca ’enung waiegé, ama 
’enung kainya so go Kumu koi cong ’eno, cawa ’enung wa to so go Krist koi. 

22 A duro ga bo cindi ga todero na, ’enung belé todero main nagé kain bu’, ca 

’enung waiegé. Sela, ’enung belé gusung main kalang mam, dang gié cindi 
kaindi kaindi ca ’enung minyegé. 

23 ’Enung lé henga mam ca Nô do Ddari ca ’enung wa ddarua doa. 

24 Keng sela ca kalang ga bogé wurjé kiddin ga geré na, ké ba wurjé mam, 

ama go pena go wo boié mera ’eno ga? Ga gergeng ca keng waia boié lé 
main kain bu’. 

25 Kalang mam ga bogé wurjé na, ké ’yom gusugé osu, ké lé main kainya ca 

waié gundu go toanyang kéd, ama na lé kainya ca waié gundu go bera 
kuddum. 

26 Na ca ma ’enung si cindung ca geré tumu sad, ’enung mainya kema go jibé 

molou kain ’eno. 

27 ’Enung nar gusung, ’enung ’yomiang dono, ca ké ga ’enung ba dorgé kual 

kainyong cong ’eno. 

 1 Korintie 10 

Ga lageng angalang koliyong 

1 Karmeng ’enung dar ca henogeng ca kual go ba wai moinderana ga ba ’yé 

kang Mois, ké mam, ké magaga to meddalin dugo bua, ké mam hal cin kurai 
go gumu go ddoaga go yilé bu’. 

2 Ké desegé mam duro meddalin bua, kang kurai go gumu go ddoaga bu’, ca 

daiegé pena dang Mois. 

3 Ké mam di wo go Kumu ba bigé. 

4 Ké mam si kang ga Kumu ba bigé bu’. Ké si kang ga ba andong a duro 

keddang go ba ’yang nagé, keddang lé na Krist. 

5 Ga pena combu a duroigé muai Kumu gusi ’eno, na ca ma ké aserdong ma 

duro gada. 

6 Henga lé gelna waldong wang, ca ddo na lo tabelang do isini main ké ba 

lang kain ’eno. 

7 Ddo keng melaué koliyong main ga pena a duroigé ba lang kain ’eno, main 

cidab do Kumu toi ba yang waldong wang kain : Kalang jom dugo ca do bua, 
ca so bua, kardené ké sai dang ca waddé bu’. 

8 Ddo na lo béli main ga pena a duroigé ba lang kain ’eno, wolé pena kalang 

dubu to sua ca subu aserdong ma, 

9 Ddo na gesaué Bagulong ’eno, main ga pena a duroigé ba gesauiang kain, 

kumbulo yidiégé basegé. 

10 Ddo keng lo sudené main ga pena a duroigé ba lang kain ’eno, cawa 

kangito go deddé kalang basegé. 

11 Ké pasu henga lé ga ba waiegé ca gelena waldong wang, ca na wa duro 

saman toa do karé. 

12 Na ca ma kema ’erem ddia ’era gag na, ddai ddi la angal ca ddi aserong 

’eno. 

13 Gesaué go ba waigeng na, na gesaué go ba wai kalang mam. Kumu na go 

geddang ca kebu goi go doré, ddi go ddo gesaué ca ddo dono dogeng ’eno, 
ama kiddin ga gesaua waigeng na, ddia bugeng dono do ’yomé gusugeng 
gag bua, dang dono do andong a duro gesaué lé dong bu’. 

14 Kajanderndeng, na ca ma ga lageng angal ca melaué go koliyong. 

15 ’Enung yegeng kual la ca kenga ga nadurong, keng gang kaidé kual ca kual 

go ’enung ba yegeng. 

16 Ga ’eremegeng dang ddarin do busu do na wa loi Kumu désé ca, kiddin ga 

na wa so a dura na, na la dandangang kebar go Krist koi ’eno ga? Kiddin ga 
na wa do wo go na ba bbodelei na, na la dandangang Krist gusi ’eno ga? 

17 Cawa wo na pena, na kalang combu, ama na gusu pena, cawa na mam dia 

wo go pena lé. 

18 Ga selageng ga Israél ga do tibé go ké ba wali Kumu na, ké la dandangang 

Kumu ca dandang do tibé. 

19 ’Enung ya mena ga? Henga ga ké ba walgé tebang kula na, bbala henga 

ga? 

20 Na kain ’eno, ama henga ga kalang ga toigé ddang wa walgé tibé na, ké 

tiba habé ga isini, na Kumu ’eno, ’enung dar ca keng lo dandangang habé ga 
isini ’eno. 

21 Keng bbal ca so ddarin do Bagulong toi dang ddarin do habé ga isini togé 

bu’ ’eno. Keng bbal do wo go Bagulong koi dang do go habé ga isini kogé bu’ 
’eno. 

22 Keng dar ca na belé Bagulong ddéngi ga? Laba keng ’erem ca na ddianga 

dono ga? 

La henga mam ca hormo do Kumu toi 

23 Kalang ga pena yé wa: Na bbal lo henga mam, ama henga mam ddara 

’eno. Na bbal lo henga mam, ama henga mam bbal jégenena duro bo cindi 
’eno. 

24 Ddo kema goni goni kau, ddi daré henga ca gusi mera ’eno, ama ddai ddi 

dara ca mondi bu’. 

25 Keng bbal ca do kunyung ga ké ba kelgé a duro gasgo, ama ddo keng 

’engeré toigé ’eno, ca magé kual go duro ddaindugeng ddar. 

26 Main cidab do Kumu toi ba yang waldong wang kain. Delinya dang henga 

ga dura mam na Bagulong kai. 

27 Kema go delinya nia tegeng ca do ma, keng dar ca oré na, henga mam ga 

ddia bugeng na, ga dageng, ddo keng ’engeré toigé ’eno, ca keng maga kual 
duro ddaindugeng ddar. 

28 Ama kema go pena nia yegeng wa: Kunyung lé kua, ké walgé tebanga 

koliyong na, ga dogeng ’eno, ca kema go ba yegeng lé bua, ca keng maga 
kual go duro ddaindugeng dar bu’. 

29 Ama ’enung ya ca kual go duro ddaindin mera ’eno, ama na ca moindin bu’. 

Jia ’engerung wa: ’Enung bbal ca lo henga mam ca kual go duro mondang 
ddaindi ’enoa cawa ga? 

30 ’Enung nia lé Kumu désé ca henga ga ’enung ba digé na, ké si kual cang ca 

do go ’enung ba lei Kumu désé caia cawa ga? 

31 Na ca ma keng nia di bua, keng nia si bu na, ga lageng henga mam ca 

hormo do Kumu toi. 

32 Ddo keng lo henga ga aseré ga Juib ’eno bua, dang kalang ga toigé ddang 

’eno bua, dang yaué go Kumu koi ’eno bu’. 

33 Lageng main ’enung ba lang kain, kema goni goni kau, ’enung dar ca 

mowoi gusi ca henga mam, ’enung dara ddarua ca gusung mera ’eno, ama 
’enung dar ddarua ca kalang mam ca ké wa minyé. 

 1 Korintie 11 

1 Ga ’yugelang main ’enung wa ’yugelang Krist kain. 

Na gad tama sadda ca ca melaué Kumu 

2 ’Enung pedegeng ca keng wa ’eremang nang dang henga mam bua, keng 

wa kobé kual go ’enung ba gelgeng bu’. 

3 Ama ’enung dar ca keng sela kual lé toi, barua goni goni kau gumu goi na 

Krist, tama doni doni kau, gumu goa na kudura, Krist gumu goi na Kumu. 

4 Barua nia wa olé, kua doré kual go Kumu koi ma, ddi nia saddu henga cai 

na, ddi ba dasi ca Krist. 

5 Tama nia wa olé, kau doré kual go Kumu koi ma, to nia sadda henga ca ’eno 

na, to ba dasi ca kudura, main kain na, to mainya tama do ba del ca kain. 

6 Tama nia dar ca toa saddé henga ca ’eno na, na golgo to walé téddi do ca 

cong, ama to nia wal téddé do ca cong ma, ca kual go dasi na, na gad to 
sadda henga ca. 

7 Barua nia saddu henga cai na, ddara ’eno, cawa ddi gené mainya Kumu 

kain bua, ddia hormo do Kumu toi bu’, ama tama na, toa hormo do barua toi. 

8 Cawa ké dora barua a gusu tama ’eno, ama ké dora tama a gusu barua. 

9 Cawa Kumu deba barua ca tama ’eno, ama ddi deba tama ca barua. 

10 Na ca ma, na gad tama sadda henga ca, ca gelé kangiyong waldong wang 

ca to wa to so go kudura koi. 

11 Jomé guana tumu Bagulong na, tama jomanga maca ’eno bua, barua 

jomanga macai ’eno bu’. 

12 Cawa ké dor tama a gusu barua bua, barua kau tama woi bu’, ama henga 

mam saga a gusu Kumu. 

13 Keng gang, ga ’eremegeng dé, tama nia ol Kumu a duro yaué basé saddé 

henga ca na, ddar ga? 

14 Hada dong gelgeng waldong wang ca barua go téddi do cai suguddong na, 

na dasi ’eno ga? 

15 Ama tama téddi do ca nia suguddong na, na hormo doa, ké bo tama téddi 

do ca suguddong, na henga ga bburogé ca. 

16 Ama kema go pena nia dar ca mainyé kual lé na, ni bua, yaué go Kumu koi 

bu’ na, niang hada do ddang ’eno. 

Yaué go bbodelé wo go Bagulong koi 
(Matié 26.26-29; Mark 14.22-25; Luk 22.14-20) 

17 Kual go ’enung wa yogengang nai kua na, ’enung go pedegeng ’eno, cawa 

yaué gogeng na isin, ddara nain ’eno. 

18 Tumu jua na, ké yeng wa: Kiddin ga kenga yau na, coaderanga wo 

duroigeng, ’enung ’erem ca kual la cindi. 

19 Ama na gad coaderang jom duroigeng ca ké sela kalang ga geddang a 

duroigeng. 

20 Kiddin ga keng ba yau kiddin ga pena na, wo go keng ba di na, na wo go 

Bagulong koi ’eno. 

21 Cawa kiddin ga keng ba yau kebu do na, ga pena soi ai wo gogé tumu 

kamdigé, ga pena ji kurang, ga pena koi céré. 

22 Gulong gogeng go keng di kené bua, keng si kené bu’ wo ’eno ga? Keng 

dora yaué go Kumu koi kel laba, keng ba dasi ca kalang ga nyagé ga? Keng 
dar ca ’enung yagenga mena ga? Keng ’erema ca ’enung da pedegeng ga? 
Cindi, ’enung go bbalé pedegeng ’eno. 

23 Gelé go ’enung ba gelgeng na, ’enung ’yeia gusu Bagulong. A duro soindo 

lé do ka ai Bagulong Jésu gangeldi bi kuaba kalang na, ddi ai wo. 

24 Ddi lei Kumu désé, kardené ddi bbodelé dugo, ddi yé wa: Kua na gusung 

go ’enung wa boi caigeng, ga lageng main kain ca ’eremang nang. 

25 Kiddin ga ké ba di wo lé na, kardené ddi ai ddar in doang sur kangndo, ddi 

yé wa : Sur kangndo lé kua, na go jamé kebu go doré go Kumu koi go herua 

go ’enung wa doré ca kebardung, kiddin gani gani ga kenga si na, ga 
’eremang nang. 

26 Cawa a kiddin gani gani ga kenga di wo lé bua, keng si sur kangndo bu’ na, 

keng gel kual ca maré go Bagulong koi bera jogang goi ba. 

27 Na ca ma kema goni goni goa di wo go Bagulong koi bua, ddi si sur 

kangndo bu’, ama kema lé nia bbala kerab ’eno na, ddi la isinwa ca Bagulong 
gusi dang kebardi. 

28 Ama dda kema goni goni kau, ddi ’erem duro ddaindi dang duro tumu jua 

ma, kardené ddi da wo lé bua, ddi sa sur kangndo lé bu’. 

29 Cawa kema goni goni goa di wo lé kua bua, ddi si sur kangndo lé kua bu’ 

ma, ddi nia sela Bagulong gusi lé toi ’eno na, ddi aia kual go kaidé cai. 

30 Na ca ma kalang ga pena a duroigeng combu dang hoamya bua, ga pena 

todero bua, ga pena ma bu’. 

31 Ama na gang nia kaidé kual ca gusuna dang duro na, Kumu go kaidé kual 

caina ’eno ’enda. 

32 Ama Bagulong nia kaidé kual caina na, ddi go kaidé kual caina dang kalang 

ga delinya ddang ’eno. 

33 Karmeng, kiddin ga kenga yau ca do wo go Bagulong koi na, ga ama 

gusugeng. 

34 Kema goni goni go kurang nia lei na, ddai ddi da tai, ca ddo keng aie kual 

go kaidé go Kumu koi caigeng ’eno. Kiddin ga ’enunga ’yéni gusugeng na, 
’enunga nyani kual go ba ji. 

 1 Korintie 12 

Bo kalin do Habé ga Kumu kai togé 

1 Karmeng, kual go ca kalin do Habé ga Kumu kai togé na, ’enung dar ca 

keng jimang solé go cindi ca bo go kalin lé. 

2 Keng sol ca kiddin ga kenga duro delinya dé na, ké golgeng ’yang nageng 

kebu koliyong ga basé yo kual. 

3 Na ca ma, ’enung dar ca keng selang duro, kema go yo kualang Habé ga 

Kumu kai na, ddi go bbesé Jésu ’eno, kema goang Habé ga Kumu kai ’eno 
na, ddi go yo waldong wang, Jésu na Bagulong ’eno. 

4 Bo kalin do Habé togé wo kené cindo kaindo kaindo, ama na Habé gang 

pena la bogé. 

5 Gié cindi kaindi kaindi wo kené, ama gié la ca Bagulong bang pena lé bu’. 

6 Gié cindi kaindi kaindi wo kené, ama na Kumu bang pena bogé kalang gié lé 

mam. 

7 Ama Habé bi kema goni goni kalin ca jégené kalang mam. 

8 Habé bu kema go pena dono ca yo kual go nari bua, ké bu koné ga ddang 

dono ca yo kual dang solé toi bu’. 

9 Habé ga pena la boi kema go pena bo cindi bua, ké bi koné dono do bogé 

kalang ga hoamya labia bu’. 

10 Habé lé bi kema kané dono do lo gié go dono go kagelokemo bua, ké bi 

koné dono ca doré kual go Kumu koi bua, ké bi koné dono ca gosindé habé 
ga poi dang ga cindi duroigé bua, ké bi koné dono do yo kebu go ddang bua, 
ké bi koné dono do doré kual toi bu’. 

11 Na Habé gang ga pena la bo gié lé mam, kema goni goni kau, ké bi gié 

main ké ba darang kain. 

Gusu na pena ama ddiang henga ga karang gusia combu 

12 Cawa Krist na gurum go pena goang henga ga karang gusi combu, gurum 

gusu na pena, ama henga ga karang cudurong gusi kaindigé kaindigé. 

13 Na ga Juib mam bua, kalang ga toigé ddang bua, goyong bua, kalang ga 

talagai bu’ ma, ké desena duro Habé ga Kumu kai ca belana gusu go pena 
bua, ké bena so duro Habé ga pena bu’. 

14 Cawa gurum gusu na henga ga pena ’eno, ddianga henga combu. 

15 Teba nia yé wa: ’Enung kuaba ’eno bua, ’enunga gusu gurum gusu ’eno bu’ 

na, yo goi go kain lé da nari jomé gusu gurum gusu ga? 

16 Sema nia yé wa: ’Enunga tî ’eno bua, ’enunga gusu gurum gusu ’eno bu’ 

na, yo goi go kain lé da nari jomé gusu gurum gusu ga? 

17 Gurum gusu mam nia tî mera ma, ddia jé kuala mena ga? Gurum gusu 

mam nia sema mera ma, ddia ddo henga mena ga? 

18 Ama Kumu si henga ga karang gani gani gusu gurum gusu main ddi ba 

darang kain. 

19 Henga ga karang mam nia ké gang mera na, gurum gusu wa andi ga? 

20 Henga ga karang wo kené combu, ama gusu na pena. 

21 Tî go bbalé yoi kuaba wa: ’Enung darain ’eno, kau ca go bbalé yo go 

guaddang wa: ’Enung darageng ’eno bu’ na, ké go yo main kain ’eno. 

22 Cawa henga ga karang ga gusu gurum gusu, ga na ba solgé main ga 

todero kain na, ké jégena nain. 

23 Henga ga karang ga gusu gurum gusuna ga na ba solgé kandia bbalang 

kamdigé ’eno na, na wa bogé hormo bua, na solgé ddara ca kamdigé bu’. 

24 Henga ga karang ga gusu gurum gusuna ga dang hormo na, Kumu léga 

pena dang kamdigé ga ba wié hormo. 

25 Main kain na, gosinyé wo ’eno a duro gurum gusu bua, henga ga karang 

mam kau dai pena. 

26 Henga ga karang ga gusu gurum gusu pena nia wai gelé go cin na, 

kamdigé mam kau danga gelé go cin bua, kané pena nia wai hormo na, kané 
mam kau wai gusu mowa bu’. 

27 Keng mam kenga Krist gusi, kema goni goni kau, na henga ga karang ga 

gusi lé. 

28 Na ca ma, Kumu si kalang ga pena a duro yaué goi, tumu jua na, ddi sia 

pajerong ga gié bua, ga sua na ga cogelé kebu goi bua, ga subu na ga gelé 
kual bua, kardené na, ddi si kalang ga lo gié go dono go kagelokemo bua, ddi 
bigé kalang ga pena dono do bogé kalang ga hoamya labia bua, ddi si kané 
ga jégené kalang bua, ddi si kané ga bogé yaué goi bua, kané ga yo kebu go 
ddang cindi kaindi kaindi bu’. 

29 Ka pajerong ga gié mam laba, ka ga cogelé kebu go Kumu koi mam laba, 

ka ga gelé kual mam laba, ka gang dono do lo gié go kagelokemo mam ga? 

30 Ka ga bogé kalang ga hoamya labia' mam laba, ka ga yo kebu go kalang 

kogé cindi kaindi kaindi mam laba, ka ga poré kual toi mam ga? 

31 Ga lageng tabelang ca ’yo bo kalin do ddo wal. Ama cakcak kua na, ’enung 

dar ca gelegeng giyong go ddari go ddo mam. 

 1 Korintie 13 

Kederé ’yo 

1 ’Enung nia bbala ca ’yo kualang kebu go kalang kogé bua, dang go 

kangiyong kogé bua, ama ’enung dang kederé ’yo ’eno na, kual guang go 
doré kau, na kalin mainya gangang go yo gung gung kain bua, main mondong 
do yo keng keng kain bu’. 

2 ’Enung nia bbala waié kalin do cogelé kebu go Kumu koi bua, ’enung nia 

sela kual go mendem toi mam bua, ’enung nia dang bo cindi go bbal ca yoi 
keddang ca ddi cugela bu’, ama ’enungang kederé ’yo ’eno na, ’enunga 
henga ga kalin. 

3 ’Enung nia gosinda henga gang mam cong bua, ’enung nia bu gusung ca 

kandia uli cong bu’, ama ’enung nia dang kederé ’yo ’eno na, ’enunganga 
henga ga kalin. 

4 Kederé ’yo danga ’yomé go ddainya bua, danga olum bu’. Kederé ’yo go lo 

ddéngi ’eno bua, kederé ’yo go pedé gusu ’eno bu’. 

5 Kederé ’yo go lo henga ga dasi ’eno bua, kederé ’yo go lo henga ca gusugé 

’eno bua, kederé ’yo go lo mainyé kala ’eno bua, ’yomé kual go isini duro 
kederei ’eno bu’. 

6 Kederé ’yo go lo gusu mowa ca henga ga isini ’eno bu’, ama gusugé 

mowegé danga kual go cindi. 

7 Kederé ’yo danga ’yomé go gusugé ca henga mam bua, bo cindi, dang 

tugoié, dang ’yomé go ddainya go kederé ’yo magena duro henga mam bu’. 

8 Kederé ’yo jima bera kuddum bua, ama ga cogelé kebu go Kumu koi da ka 

bua, dono do yo kebu cindi kaindi kaindi da ka bua, dono ca solé kual toi da 
ka bu’. 

9 Cawa na sela kual toi mam ’eno bua, na sela cogelé kebu go Kumu koi toi 

’eno bu’. 

10 Ama kiddin ga henga ga bbalé kerab nia ’erga na, henga ga bbalé kerab 

’eno da tunyong cong. 

11 Kiddin ga ’enungang karmai na, ’enung yé kual mainya kié go wusin bua, 

’eremé guang main kié go wusin bu’, ama kiddin ga ’enung ba belé kema go 
gumu na, ’enung ddé henga ga karmai cong. 

12 Cakcak kua na, na sola beram beram main kema ba solang cindi duro 

guduram kain, ama kardené na da sol cindenang gusuna carara, cakcak kua 
na, ’enung sela beram dé, ama tabena na, ’enung da sol carara, main Kumu 
ba solungang kain bu’. 

13 Cakcak kua na, henga wo kené subu, bo cindi bua, tugoié bua, kederé ’yo 

bu’, ama ké lé subu na, go gumu go ddo mam na kederé ’yo. 

 1 Korintie 14 

Kual go ddang ca dono do Habé ga Kumu kai ba bena kalin 

1 Ga darageng kederé ’yo, ga darageng kalin do Habé togé dang meregdé 

ama henga ga ddo mam na, na cogelé kebu go Kumu koi. 

2 Kema go wa yo kualang kebu go kalang ga ddang kogé cindi kaindi kaindi 

na, ddi yega kalang ’eno, ama ddi yeia Kumu, cawa kema pena ja kual goi 
’eno, ama ddi ya kual go cindi go Kumu ba wasi danga dono do Habé ga 
Kumu kai togé. 

3 Ama kema go cogelé kebu go Kumu koi na, ddi cogela ca kalanga wa dono 

ca oré tumu tumu duro bo cindi bua, ca kandia ’er gag bua, ca jalegé 
ddaindigé bu’. 

4 Kema go wa yo kualang kebu go kalang ga ddang kogé cindi kaindi kaindi 

na, ddi bua gusi dono duro bo cindi, ama kema go wa cogelé kebu go Kumu 
koi na, ddi bua yaué go Kumu koi dono mam. 

5 ’Enung dar ca keng mam ya kualang kebu cindi kaindi kaindi, ama henga ga 

ddo mam na, na ca keng cogelé kebu go Kumu koi, ama kema go wa cogelé 
kebu go Kumu koi, ddi ddi kema go yo kualang kebu go kalang ga ddang 
kogé cindi kaindi kaindi. ’Enung dar ca kema goni goni kau, bbala ca doré 
kual lé ca dda yaué go Kumu koi waia dono duro bo cindi. 

6 Ama karmeng, ’enung go ’engeregeng dé, ’enung nia ’ya gusugeng ma, 

’enung nia yageng kualang kebu go kalang ga ddang kogé na, keng waia 
jégené wa kené ga? Na golgo ’enung yegeng kual go Kumu koi go ddi ba geli 
waldong wang bua, dang kual go solé bua, dang cogelé kebu go Kumu koi 
bu’. 

7 Henga ga main belalem bua, dang jangu bu’, noigé nia yang duro ’eno na, 

kema da waddu caina mena ga? 

8 Tura nia yang duro ’eno na, wanga go nyané gusi ca oré kembel ga? 

9 Kenga main kain bu’, keng nia dor kual dang kebu go kalang ga ddang kogé 

go kalang ba jai ’eno na, kalang da jé kual toia mena ga? Keng yé kual lé 
mainya kal kain. 

10 Kebu go kalang ga ddang kogé wo kené cindi kaindi kaindi duro delinya, 

ama kebu goni goni danga toi do doré. 

11 ’Enung nia ja kual go kema ba yai lé toi ’eno na, ddi solung mainya kema go 

ddang kain bua, ’enung soli main kema go ddang kain bu’. 

12 Ca keng dang tabelang nain ca ’yo bo kalin do Habé togé na, ga biageng 

gusugeng ca daré lainyong go ddo mam ca jégené yaué go Kumu koi duro bo 
cindi. 

13 Main kain na, kema nia wa yo kualang kebu go kalang ga ddang kogé na, 

ddai ddi ula Kumu ca ddi bi dono ca doré kual lé toi dong. 

14 Cawa ’enung nia olang kebu go kalang ga ddang kogé na, na habanga olé, 

ama ’eremé guang sela to ’eno. 

15 ’Enung da la mena ma, ’enung da olang habeng laba, ’enung da olang 

’eremé guang bu’ ga? ’Enung da dé kera dang habeng laba, ’enung da dé 
kera dang ’eremé guang bu’ ga? 

16 Ama ji nia lé Kumu désé dang habein na, kema go ba jom durdin a duro 

yaué go Kumu koi, da yé amin ca kual goin go désé mena ga? cawa ddi je 
kual goin toi mena ga? 

17 Ji nia sol olé goin lé toi ddar kau na, mondin go wai dono ca bo cindi goi 

dang nai ’eno. 

18 ’Enung lé Kumu désé ca ’enung yé kebu go kalang ga ddang kogé ddegeng 

mam. 

19 Ama kain kau na, a duro yaué go Kumu koi, ’enung yo kual bai dang ’eremé 

guang ca ’enung gelé kalang ga pena, ddia go ’enung dor kualang kebu go 
kalang ga ddang kogé dubu moac, go kema ba jai toi ’eno. 

20 Karmeng, ddo keng ’eremé main karang kain ’eno, go jimageng main 

karang ga wusinyong kain ca henga ga isini mera, ama ga jimageng mainya 
kalang ga gemdong ga nadurong kain. 

21 Main Bagulong ba yé duro cidab do Kumu toi waldong wang kain : ’Enung 

da yé kualang kalang lé kua, ’Enung da yégé kualang kalang ga yo kebu go 
ddang kogé. Dang kebu go kergé kogé bu’. Kau kalang gang lé go jo kual 
guang ’eno. 

22 Ama bo kalin ca yo kebu go kalang ga ddang kogé na, na henga ga gelé ca 

kalang ga delinya, na ca kalang ga bo cindi ’eno, ama dono do cogelé kebu 
go Kumu koi na henga ga gelé ca kalang ga bo cindi, na ca kalang ga delinya 
’eno. 

23 Cawa kiddin ga yaué go Kumu koi nia yau kiddin ga pena ma, ké mam nia 

yé kualang kebu go kalang ga ddang kogé na, kalang ga basé solé dang ga 
delinya nia andong waigeng na, ké da yé wa : Kenga mamiyong ’eno ga? 

24 Ama kalang nia cogel kebu go Kumu koi ma, kema go delinya dang kema 

go basé solé nia andong waigeng na, ddia sol isinwa doi ca kual go ddi ba jei 
bua, Kumu da kaidé kual cai ca kual mam go ddi ba jei bu’. 

25 ’Eremé go wasuai go a duro ddaindi toi da turong dong bua, kardené ddia 

melau Kumu bua, ddia yé waldong wang, na cindi Kumu wo duroigeng. 

So a duro yaué go Kumu koi 

26 Karmeng, na yegenga mena ga? Kiddin ga keng wa yaué na, kema pena ai 

kera bua, go pena gel kual bu’, go pena dor kual go mendem toi dang bua, go 
pena yé kualang kebu go kalang ga ddang kogé bua, go pena cogel kebu go 
Kumu koi bu’. Ga lageng main kainya ca jégené yaué go Kumu koi tumu tumu 
duro bo cindi. 

27 Kema nia yé kualang kebu go kalang ga ddang kogé na, kalang sua kau 

subu bbal, ké ya kual pena dang pena ca dda kema pena cugela kual go ké 
ba yei. 

28 Ama kema go cogelé kebu nia wo ’eno na, dda kema lé sugaia, ddi ya 

kuala ca gusi kang Kumu mera. 

29 Dda kalang ga cogelé kebu go Kumu koi sua, kau subu, ké ya kual, kané 

kaida kual ca kual gogé lé. 

30 Ama kema go pena nia wai kual go gelé go ddang a gusu Kumu na, kema 

go ba yé kual tumu lé, ddi jima kibi kurad ’enda. 

31 Cawa keng pena pena mam, keng bbal cogelé kebu go Kumu koi ca kalang 

mam ké wa gelé bua, ké wa dono do ’eré gag bu’. 

32 Kalang ga doré kual na, dda ka jo ga gelé kalang dang dono do Kumu ba 

bigé. 

33 Cawa Kumu tana ca na lé gendai ’eno, ama ca na jimageng dang jalua 

juam. Main kalang ga Kumu kai a duro yaué goi mam lé kain na, 

34 dda kandu ké jima kebegé kurad a duro yaué go Kumu koi, cawa ké ddagé 

ca yo kual ’eno, kandia ja kual mera main so go Kumu koi ba yang kain. 

35 Kandu nia dar ca ka solé gelé go pena toigé na, dda ké ’enger konderndégé 

a tagé gulong, cawa na henga ga dasi ca tama yo kual duro yaué go Kumu 
koi. 

36 Kual go Kumu koi sa a gusugeng laba? Ddi ’erga caigeng mera ga? 

37 Kema pena nia ’erem ca ddia go cogelé kebu go Kumu koi, kau ddia goang 

bo kalin do Habé ga Kumu kai togé na, dda ddi sela carara ca kual go ’enung 
ba pasugeng dang nai na, na so go Bagulong koi. 

38 Ama kema go nia dar ca jo kual lé kua ’eno na, yaué go Kumu koi kau solei 

’eno bu’. 

39 Na ca ma karmeng ga lageng tabelang ca cogelé kebu go Kumu koi, ama 

ddo keng naré kalang yo kualang kebu go kalang ga ddang kogé ’eno. 

40 Ama ga lageng henga mam dang duro ca so go Kumu koi kerab kerab. 

 1 Korintie 15 

belé go Krist koi goang cindi a duro ga maré 

1 Karmeng, cakcak kua na, ’enung dar ca henegeng ca Nô do Ddari do ’enung 

ba dorgengang na, to do keng ba ’ya bua, to do bo cindi gogeng ba ’eré ca 
gag bu’. 

2 Keng nia ’eré gag ca Nô do Ddari do ’enung ba doregeng dang na lé na, 

kenga minyé, nia main kain ’eno na, bo cindi gogenga kalin. 

3 ’Enung gelgeng kual go ’enung ba ’yei. Kual go ba ddi wal na, Krist ma ca 

isinwa duana, main Kumu ba yang duro cidab doi waldong wang kain. 

4 Ké ’embei, wolé subu ddi belang cindi a duro ga maré main Kumu ba ya 

duro cidab doi kain. 

5 Ddi gel gusi cin Piér, kardené ddi gel gusi cin pajerong ga gié ga moac ca 

sua bu’. 

6 Kardené a duro kiddin ga pena ddi gel gusi cin anjama gai, ddi aru bai. Ga 

pena combu a duroige wo kenang cindegé dé, ama ga pena ma. 

7 Kardené ddi gel gusi cin Jak, kardené ddi gel gusi cin pajerong ga gié bu’. 

8 Kardigé mam na, ddi gel gusi cindung. ’Enung go main kié go bo kain. 

9 Cawa ’enunga go wusin a duro pajerong ga gié, cindi ’enung bbala go ké 

teng paja go gié ’eno, cawa ’enung gel yaué go Kumu koi cindi nain. 

10 Ama ca wai do Kumu toi na, ’enung belang kema go main kain. Wai doi do 

ddi ba lang nang na, bega gusu ’eno, cawa ’enung lé gié combu ddi pajerong 
ga gié kané mam, na ’enunga lo ’eno, ama na wai do Kumu toi do ba lang 
nang. 

11 Cawa nia ’enung kau, nia ké kau, kua na kual go ni ba doregeng dang nai 

bua, kua na kual go keng ba bu cindi cai bu’. 

belé guana goang cindena a duro ga maré 

12 Ni wa doré kual ca Krist belang cindi a duro ga maré, cawa ma kalang ga 

pena a duroigeng yé wa : Kalang ga maré na go belang cindegé ’eno ga? 

13 Kual lé nia cindi na, Krist kau belang cindi a duro ga maré ’eno bu’. 

14 Krist nia belang cindi a duro ga maré ’eno na, kual goni go doré ba gusu 

kalin bua, bo cindi gogeng kau, na kalin bu’. 

15 Nia main kain na, ni jia kalang ga yo hendé do poi ca Kumu, cawa ni yé wa 

: Kumu belé Krist dang cindi a duro ga maré, ama ddi nia belei a duro maré 
’eno na, kalang ga maré kau go belang cindegé a duro ga maré ’eno bu’. 

16 Cawa kalang ga maré nia belang cindegé a duro ga maré ’eno na, Krist kau 

belang cindi a duro ga maré ’eno bu’. 

17 Krist nia belang cindi a duro ga maré ’eno na, bo cindi gogeng ba gusu kalin 

bua, keng wa duro isinwa dogeng dé bu’. 

18 Na nia main kain na, kalang ga ba bu cindi ca Krist ga ba ma na, ké 

basong. 

19 Tugoié guana ca Krist nia ca jomé goang cindena go a duro delinya lé kua 

mera na, nyagé duana ddi kalang mam. 

20 Ama cindi, na sol ca Kumu belé Krist dang cindi a duro ga maré, ddia 

henga ga gelena ca kalang ga maré da belang cindigé a duro ga maré. 

21 Cawa main maré ba ’ergang a gusu kema go pena kain bua, belé go kalang 

ga maré kogé ’erga a gusu kema go pena bu’. 

22 Cawa main kalang mam ba ma daiang Adam kain bua, kalang mam da 

belang cindegé daiang Krist main kain bu’. 

23 Ama kema goni goni kau danga kiddin gai ga belang cindi, Krist na go 

tumu, kardené kiddin ga Krist da jiga na, kalang gai da belang cindegé. 

24 Kardené, wolé toi do karé da ’erga kiddin ga Krist da toin ga ddo ca mam 

bua, dang ga dono mam bua, dang dono do habé ga isini togé bu’. Kardené 
ddia jogu bi Ba Kumu Leu doi. 

25 Cawa na gad Krist di termala bera Kumu ddi kalang gai ga tebena mam 

bua, ddi sigé to gondi dugo bu’. 

26 Go tebena go to do karé go ddi da basi cong lé na, na temai. 

27 Cawa main Kumu ba yang duro cidab doi waldong wang kain, Kumu si 

henga mam to gondi dugo, ama na sol waldong wang ca henga mam ga 
Kumu ba sigé to Krist dugo na, Kumu bang wo ’eno duroigé. 

28 Kiddin ga Kumu da jogu henga mam to Krist gondi dugo na, Kurong bang 

kau da debu cai to Kumu go ba si henga mam toi dugo, ca Kumu da termala 
bbalé kerab ca henga mam. 

29 Ga ’eremegeng dé ca kalang ga ké ba desegé to kang ca kalang ga maré, 

ké tugoié wa ga? Cindi, kalang nia belang cindegé a duro ga maré ’eno ma, 
ké desegé to kang caiga cawa ga? 

30 Na jom kebu temai waindo waindo kainya cawa ga? 

31 Karmeng, ’enung wa kebu temai waindo waindo, ’Enung yegeng waldong 

wang main kain, ca pedé go ’enung wa pedegeng ca jomé guana goang 
Bagulondena Jésu Krist. 

32 ’Enung worinyang gajong ga cong a Epés ca waia wa ga? Kalang nia 

belang cindegé a duro ga maré ’eno na, dda na dogeng bua, na sogeng bu’, 
cawa waindo na da margeng main kual go kera ba yanageng dang kain. 

33 Ddo keng asé gusugeng ’eno, jan do lo dang kalang ga isindong toinya 

’eremé go ddari. 

34 Ga jigageng ca kual go cindi main Kumu ba darang kain bua, ga logeng 

isinwa ’eno bu’. ’Enung yegeng main kainya ca dda dasi lageng, cawa kalang 
ga pena wo duroigeng ga sela Kumu ’eno dé. 

belé go gusu koi a duro ga maré 

35 Ama kema go pena da ’enger wa: Kalang ga maré da belang cindega mena 

ga? Ka belanga gusu go wa ga? 

36 Jia mam ga? Gasa ga ji ba gesegé ma, ké nia mara ’eno na, ké go garé 

’eno bu’. 

37 Kiji kau, gasa ga ddang ga ji ba gesegé cin gesong na, na cindegé mera, 

kang gusugé ’eno dé. 

38 Kumu na go bogé gusugé go main ddi ba darang kain, gasa gani gani kau, 

ddi bigé gusugé gogé bang. 

39 Gusu mam na pena rés ’eno, cawa kalang gusuga kaindigé bua, kémené 

gusuga kaindigé bua, ceddong gusuga kaindigé bua, gusa gusia kaindi bu’. 

40 Gusu go dang wo kené bua, gusu go duro delinya wo kené bu’. Hormo do 

dang na kaindo bua, hormo do duro delinya na kaindo bu’. 

41 Hormo do teba toa na kaindo bua, hormo do kederé toi na kaindo bua, 

hormo do desiddiyong togé na kaindo bua, ama desiddiyong danga hormo 
dogé kaindigé kaindigé bu’. 

42 Kiddin ga kalang da belang cindegé a duro ga maré na, na main kain bu’. 

Kiddin ga ké ba ’embé kema na, gusi osinya cong, ama kiddin ga ddia belang 
cindi a duro ga maré na, ddi go osinyé ddang ’eno. 

43 Kiddin ga ké ba ’embé kema na, ké ’emba gusi go ddisin go todero, ama 

kiddin ga ka beleiang cindi a duro ga maré na, ka beleianga gusu go ddari go 
dono. 

44 Kiddin ga ké ba ’embé kema na, ké ’emba gusi go kema koi, ama kiddin ga 

ka beleiang cindi a duro ga maré na, ka beleianga gusu go habé kogé. Gusu 
go kema koi wo kené bua, gusu go habé kogé wo kené bu’ 

45 Main Kumu ba yang duro cidab doi waldong wang kain: Kumu debu Adam 

go tumu ca ddi jimang cindi, ama Adam go karu na, na Habé ga bogé kalang 
jomé goang cindegé. 

46 Kema go haba ’erang tumu jua ’eno, na go gusua orang tumu jua, kardené 

go habé sai ’erga dé. 

47 Adam go tumu na, Kumu leianga gesong biddemégé, ama Adam go sua 

saga a dang. 

48 Kalang ga gesong biddemégé kai na, ké gené mainya kema go Kumu ba 

leiang gesong biddemégé lé kain bu’, kalang ga kema go dang kai na, ké 
gené mainya kema go ba saga a dang lé kain bu’. 

49 Na nia gena main kema go Kumu ba leiang gesong biddemégé kain na, na 

da gené main ddi go ba saga a dang kain bu’. 

50 Karmeng kua na kual go ’enung wa daré ca yogeng, kema bbal andong 

duro Leu do Kumu toi dang gusi goang kebar lé kua ’eno, cawa gusu go 
osinyé lé kua go bbalé jomé bera kuddum ’eno. 

51 ’Enung dar ca gelegeng kual go mendem, na go maregeng mam ’eno, ama 

Kumu da belena mam. 

52 Kiddin ga tura do karu nia yé na, kalang ga maré da belang cindegé kala, 

main cin ga libé kain, cawa kiddin ga tura nia lom na, kalang ga maré da 
belang cindegé bera kuddum bua, na gang cindena na, Kumu da belena mam 
bu’. 

53 Cawa gusu go osinyé lé kua na, da si gusu go basé osinyé gusi bua, gusu 

go maré lé kua da si gusu go basé maré gusi bu’. 

54 Ama kiddin ga gusu go osinyé lé kua si gusu go basé osinyé gusi bua, gusu 

go maré lé kua da si gusu go basé maré gusi bu’ na, Kumu kual goi go duro 
cidab go ba yé wa: Ddi toin maré bua, ddi ddi mam bu’ na, da ser toiné. 

55 Ai temai, ddo gué wo andi ga? Ai temai, dono dué do duyé kema wa andi 

ga? 

56 Temai wa dono do duyé kema na ca isinwa, isinwa wai dono doi na ca so 

go Kumu koi. 

57 Dda na debainyé Kumu, ca ddi bena dono do ddo henga mam ca 

Bagulondena Jésu Krist. 

58 Na ca ma karmeng, ga ’ergeng osu gegerag, ddo keng yoré ’eno, ga lageng 

gié go Bagulong koi tumu tumu waindo waindo, cawa keng sol ca gié go keng 
wa loi ca Bagulong na, go bogé gusu kalin ’eno. 

 1 Korintie 16 

Bo kalin go ca jégené karmana 

1 Cakcak kua ’enung dar ca yogeng kual go bo kalin ca jégené kalang ga 

Kumu kai ga a Jorsalem. Ga lageng main ’enung ba yegeng yaué ga Kumu 
kai ga a ca gesong ga Galat. 

2 Wolé go tumu go jurgum goni goni kau, dda kema goni goni a duroigeng, ddi 

paga laré bbal ca laré goi go ddi ba waii, ddi si kaindi ca ddo ’enung oreni jua 
ma, keng sai yau laré lé dé ’eno. 

3 Kiddin ga ’enunga ’yéni na, kalang ga keng ba pargé, ga keng ba bigé 

maktub do hendé kobegé na, ’enung da gigé dang bo kalin dogeng a 
Jorsalem. 

4 Nia bbal ca ’enung ’era kau na, niang ga nagé da ’yé. 

Gié go Paul wa daré ca loi 

5 Kiddin ga ’enunga col Masadon na, ’enunga ’yé gusugeng, cawa ’enung dar 

ca colé Masadon jua. 

6 Amalaiga ’enung da jom daiang nageng bera turboi ka dé, kardené kiddin 

gani gani ga ’enunga dar ca oré kené na, keng da jegenung. 

7 Cawa ’enung dar ca solegeng colang ’ereng dang ’eno, Bagulong nia jé na, 

’enung dar ca jomang nageng samdé. 

8 Ama ’enung da jom a Epés bera wolé go Péntékot. 

9 Cawa Kumu hangu giyong tumang wol ca ’enung la gié go gumu a kené, 

ama ga tebena wo kené combu. 

10 Timoté nia tolni gusugeng na, ga begai terga dang duro, cawa ddi lé gié go 

Bagulong koi mainya ’enung kain bu’. 

11 Ddo kema pena dorei kel ’eno, ama ga begai giyongang labia ca ddi jigang 

waiang, cawa niang karmana wa amei woké. 

12 Ca kual go kermana Apolos koi na, ’enung oli combu ca kang karmana ga 

pena ’era waiageng, ama ddi dara oréni kala cakcak kua ’eno, ama kiddin ga 
ddia wai kiddin na, ddia ’yéni dé. 

Kual go géjé dang kual go karé 

13 Ga jimageng narua yoal yoal bua, ga ’ergeng osu gegerag ca bo cindi 

gogeng bua, ga ’era tumu tumu bua, ga bel dono bu’. 

14 Ga lageng henga mam dang kederé ’yo. 

15 Karmeng, keng sol kalang ga ta Stépanas, ka bu cindi tumu jua a ca 

gesong ga Akai, ké bu gusugé ca lo gié ca kalang ga Kumu kai. Karmeng, 
’enung olgeng, 

16 kalang ga main kain lé na, ga jageng kual gogé, kang kalang ga wa lo gié 

dang nagé mam bu’. 

17 Gusung mowung ca Stépanas orang goi kang Portunatus dang Akaikus 

kogé, cawa ké ’erganga henga ga ba wiyeng, cawa keng wo ’eno gusung. 

18 Ké jal ddaindung main ké ba jalang ddaindugeng kain bu’. Kalang ga main 

kain lé na, na gad keng bigé hormo. 

19 Yaué go Kumu koi a ca gesong ga Asi logeng waigi. Akila kang Preskila 

daiang yaué go Kumu koi go a tagé gulong, logeng waigiang gusong go 
Bagulong koi. 

20 Karmana ga ba woké kua mam legeng labia bu’. Ga lageng gusugeng labia 

dang ddageda go gusu. 

21 Na ’enung Paula pasé kual lé kua dang kuabang, ’enung legeng waigi. 

22 Kema go pena kederei nia ’ya Bagulong ’eno na, bbesé jima cai. Maranata, 

to do poré, Bagulondena wa orang. 

23 Dda wai do Bagulong Jésu Krist toi, to jimang nageng. 

24 Kederé ’yo gang jimang nageng ca Jésu Krist. Amin. 

2 Korintie 

2 Korintie 1 

Waigi do Paul toi 

1 Na ’enung Paul paja go gié go Jésu Krist koi, main Kumu kederei ba darang 

kain. Niang kermena Timoté, ni pasegeng maktub lé kua ca yaué go Kumu koi 
a Korint, dang kalang ga Kumu kai mam ca gesong ga Akai. 

2 Dda Baina Kumu dang Bagulondena Jésu Krist lageng waiang jalua juam. 

Paul lei Kumu désé 

3 Dda na debeinyegeng Kumu go Bagulondena Jésu Krist Bai, ddia Bai go 

olum, ddia Kumu go jégené kalang mam. 

4 Na ddi go wa jégenéna duro gelé go cin mam, ca na bbala jégené kalang 

duro gelé go cin goni goni main kain bu’. Na jégenagé dang henga ga na ba 
waiegé a gusu Kumu. 

5 Na nia wai gelé go cin nain main go Krist koi kain na, na da wai jégené nain 

a gusu Krist bu’. 

6 Ni nia wai gelé go cin na, na ca keng waia jégené dang minyé bu’. Ni nia wai 

jégené na, kenga na, kenga wai jégené bu’, kenga wai dono do ’eré gag dang 
angal duro gelé go cin main wa loniang kain bu’. 

7 Ni tugoiageng dang ’eremé sua sua ’eno, cawa ni sol ca kengang gelé go cin 

go main koni kain, na ca ma kenga wai jégené main ni ba waiang kain bu’. 

8 Karmeni, ni dar ca henegeng ca gelé go cin go ba léni ca gesong ga Asi. 

Gelé go cin lé na, léni bbani ’eno, bera dono doni ka, ni jia ’yoab ca maré. 

9 Ni ’erema ca ké kaidé kual go maré caini ka. Henga lé lénia ca ddo ni ’eremé 

ca gusini ’eno, ama na ca Kumu go belé kalang dang cindegé a duro ga maré 
mera. 

10 Na ddia go minyéni a kebu maré go homé lé, ddia minyéni ddang bu’, ’I, ni 

tugoia ca ddia jogu minyéni ddang com. 

11 Cawa keng kau ga jégenani dang olé gogeng bua, Kumu da jé olé gogeng 

go keng wa olé nain caini bua, ddia si busu caini bu’. Main kain na, kalang 
combu da lé Kumu désé caini. 

Paul kelangu ’eremé goi 

12 Kua, na pedé goni go gusuni, kual go duro ddaindini gelni ca oré goni go 

duro delinya dang gié go ni wa loi caigeng na, saga a gusu ddainya do ddari 
do Kumu ba biiang na, na ca wai do Kumu toi, na ca narua do kema toi ’eno. 

13 Ni pasegenga maktub do keng bbala ddoaginya bua, keng sela toa bu’. 

’Enung dar ca keng sela kual lé toi ddar. 

14 Cakcak kua keng sola bbani mera, ama duro wolé go Bagulong Jésu koi 

na, keng da pedeni main ni wa pedegengang kain bu’. 

15 Ca kual lé kua na, ’enung ’erem ca oré gusugeng tumu jua ca keng wa 

busu do caigeng sua. 

16 ’Enung ’erem ca kiddin ga ’enunga ’yé ca oré Masadon na, ’enunga belé 

caigeng ca solegeng, kardené kiddin ga ’enunga jiga na, ’enunga solgeng ca 
keng jégenang ca oré ca gesong ga Judé. 

17 Kiddin ga ’enung ba nyan kual lé kua na, ’enung nyania kalin yag ca gusung 

mera ga? ’Enung go jogé yo kual kebung sua ca yo wa: ’I, ’I, dang ’eno, ’eno 
na, na kain ’eno. 

18 Main Kumu go cindi ba yang kual geddang kain, ’enung yegeng kual main 

kain bu’, ’enung go yegeng kual kebang sua sua ’eno. 

19 Cawa Jésu Krist Kumu Kurondi, go Silas kang Timoté dang ’enung ba dor 

kual goi duroigeng na, ddi ’erga ca ’I dang ’eno na, na main kain ’eno, cawa 
ddia ’I go Kumu koi. 

20 Cawa na waia ’I dang kebu go doré go Kumu koi mam a gusi, na ca ma, na 

yé amin ca Jésu Krist ca hormo do Kumu toi. 

21 Na Kumu banga gelana waldong wang ca na jimang cindena ca Krist, na 

Kumu banga parana sona kaindena bu’. 

22 Ddi si genjer goi gusuna bua, ddi bena Habé gai duro ddaindena bu’, main 

henga gai ga gabé kain ca ddia bena henga ga ddari ga ddi wa magegé 
caina. 

23 Kumu sol ddaindung, ddia hendé doang, ’enung dar ca jogé gusugeng a 

Korint ca toinyé kederegeng ’eno. 

24 Ni dar ca sogeng dang dono ca bo cindi dogeng ’eno, cawa keng ’eré gag 

ca bo cindi gogeng ’enda, ama ni dar ca lo gié dang nagenga ca dda 
gusugeng mougeng. 

 2 Korintie 2 

1 Na ca ma, ’enung ’erem ca oré gusugeng ca toinyé kederegeng ddang ’eno. 

2 Cawa ’enung nia toin kederegeng na, wanga go boang hormo ddang com 

ga? Nia keng lé ’eno ga? 

3 Na ca ma, ’enung pasu maktub lé kua gusugeng, cawa ’enung dar ca oré 

gusugeng ca toinyé kederegeng ’eno, cawa kenga kalang ga mowung gusung 
nain. ’Enung sol ca kiddin ga gusunga mowung na, gusugeng mougeng bu’. 

4 ’Enung pasu maktub lé gusugengang ’eremé combu bua, dang ’elé goang 

tubu do cindung bu’, na ca toinyé kederegeng ’eno, ama ca gelegeng ca 
kedereng ’yegeng. 

Burogé ca kema go kainyé isinwa 

5 Kema nia toinyang kedereng na, ddi toinya ’enung kedereng pena ’eno, ama 

ddi toinya kederegeng mam bu’, ama ga pena a duroigeng kederegé tunyang 
’eno laiga, ama ’enung dar ca sogeng kual caigeng ’eno. 

6 Keng combu kaidé kual ca kema lé, ama bbal ’enda. 

7 Ama cakcak kua na, ga burogai bua, ga jalai kederei bu’, ca ddo kederei 

homoi, ddi kaiyong ’eno. 

8 ’Enung olgeng ca keng geli waldong wang ca kederegeng ’yei. 

9 Na ca ma, ’enung pasu maktub lé kua gusugeng ca gesauegeng, ca ’enung 

solé dé ca keng wa kobé kual guang waindo waindo kau ga? 

10 Kiddin ga kenga burogu kema wané doi na, ’enung kau burogoi bu’, ’enung 

nia burogu wané doni doni kau, ’enung la caigeng ca Krist. 

11 Main kain na Sidan go ddo caina ’eno, cawa na sol ’eremé goi. 

Paul dang ’eremé nain a Troas 

12 Kiddin ga ’enung ba ’yé Troas ca doré Nô do Ddari do Krist toi na, Bagulong 

hangong giyong ca ’enung la gié kené. 

13 Ama ’enungang ’eremé nain cawa ’enung waia kermena Tit ’eno, na ca ma 

’enung yégé kalang ga Troas ca ké jima labia, kardené ’enung sai ’yé 
Masadon. 

Na ddi ca henga mam, na ca Jésu Krist 

14 Ama na lei Kumu désé ca ddia boana dono do ddo ca henga mam, ca wai 

doi do ddi ba ddaina pena dang Jésu Krist. Ddi lé gié dang nana, ca dda 
kalang mam sela Krist main tuna do ddaua do ’yo kiddin mam kain. 

15 Na mainya suang go ddaua go Krist koi go ddi ba bi Kumu kain, ca kalang 

ga ba minyé bua, ca kalang ga basong cong bu’. 

16 Ama ké ga ba kaiyong na, ké ’ya ddaua go maré koi, ama ddaua la go 

deddegé, ama ca ké ga ba wai minyé na, ké ’ya ddaua go bogé jomé goang 
cindegé. Na wanga bbalé ca lo gié go main kain ga? 

17 Na mainya kalang ga pena ga yo kual go Kumu koi ca darang cageda kain 

’eno, ama Kumu gina ca na ya kual go cindi tumoi main goiyong ga Krist kai 
kain. 

 2 Korintie 3 

Goiyong ga kebu go doré go herua kai 

1 Kual lé kua gelna ca na jiga pedu gusuna ga ? Amalaiga, ni mainya kalang 

ga pena ga daré maktub do hendé ca orang gusugeng kain laba, ca colang 
oré tumu kain ga? 

2 Keng ganga maktub doni do ké ba paso duro ddaindini, kalang mam bbala 

ddoaginya, ké mam bbal ca solé toa bu’. 

3 Kalang sol carara ca keng mainya maktub do Krist ba paso dang nani kain. 

Kumu pasa maktub langa kang ga cuel ’eno, ama danga Habé gai ga jomang 
cindegé, ddi pasu maktub la ca bbéla go so ’eno, ama a duro ddaindena. 

4 Ni yegeng kual lé kua cawa nia bedang tumu Kumu ca Krist. 

5 Ni bbal yogeng ca ni bbala lo gié lang macaini ’eno, henga ga ni bbal ca lo 

na, saga a gusu Kumu. 

6 Cawa na ddia boni dono ca lo gié ca kebu go doré go herua. Kebu go doré 

go herua lé na, na a gusu so go ké ba pasi ’eno, ama na a gusu Habé. So go 
ké ba pasi na, na temai caina, ama Habé bena jomé goang cindena. 

7 Kiddin ga Kumu ba pasu so ca bbéla go sia na, kalang sol hormo doi a kené, 

ama kalang ga Israél bbala ca solé Mois cindi ’eno, cawa tumoi piong biddid 
biddid, ama poiang lé ddémeré delé. Kumu bena soang hormo, ama so lé lé 
gié go temai caina. 

8 Ama hormo do gié go Habé kogé lé na, ddi hormo do so la ca mena ga? 

9 Gié go so go kaidé kual ca kalang nia dang hormo na, gié go belé kalang 

geddang tumu Kumu na, ddia ca mena ga? 

10 Na bbal ca yo wa: Poiang go hormo do cakcak kua toa na, belé hormo do 

poiang go tumu toia henga ga kalin. 

11 Main kain na, henga ga jomang hormo bera kuddum na, ké ddi henga ga 

jomang hormo wolé bbania ca mena ga? 

12 Cawa na nia jimang tugoié lé na, na bedang. 

13 Na mainya Mois go ba bburogu tumoiang badigé ca naré kalang ga Israél, 

ca solé poiang go ba ddémeré delé kain ’eno. 

14 Ama narua dogé bbala solé to ’eno, ama bera labegé na, kiddin ga ké 

ddogin kebu go doré lé kua na, ké bburogu narua dogé danga badigé lé. 
Kiddin ga kema goa daiang Krist na, badigé lé porong cong. 

15 Bera labegé na, kiddin ga ké wa ddoginyé maktub do so go Mois koi na, 

badigé lé bburogu narua dogé cong. 

16 Ama main Kumu ba yang duro cidab doi waldong wang kain : Kiddin ga 

kema goa biga cai gusu Bagulong na, badigé lé porong cindi cong. 

17 Ama Bagulong na Habé lé, kiddin ga Habé ga Bagulong kai wo kené na, 

talagai wo kené. 

18 Habé ga Kumu kai por badigé lé cindena cong, na ca ma kalang sol hormo 

do Bagulong toi cindena. Na belé main Bagulong kain, ddi bena hormo dang 
hormo do ddo wal. Habé ga Bagulong kaia lo gié lé caina mam. 

 2 Korintie 4 

Lainyong go Habé ga Kumu kai kogé 

1 Na ca olum do Kumu toi na, ddi beleni ga lo gié goi, na ca ma, ni gelalé ’eno. 

2 Ni kain henga ga dasi ga wasuai cong. Ni la giang bandu ’eno bua, ni belu 

kual go Kumu koi kebu sua ’eno bu’. Na main kain ’eno, ama nia gelegenga 
kual go cindi waldong wang, ca ddo kema pena kual ’yomoi duro ddaindi caini 
tumu Kumu ’eno. 

3 Ama kalang nia sela Nô do Ddari do ni ba doara toa ’eno na, ka kalang ga 

basong. 

4 Ké bu cindi ’enoa, ca kumu go isini go duro delinya lé kua bibé narua dogé. 

Ddi nargé ca kandia solé arinwa do Nô do Ddari do hormo do Krist toi do ba 
’en caigé ’eno. Na ddi go gené mainya Kumu kain kerab. 

5 Ni dor noa ca gusuni ’eno, ni dora Nô do Jésu Krist toi ca ddia Bagulong. Ni 

yegeng waldong wang ca nia ga gié gageng ca Jésu Krist. 

6 Kumu yé wa : Dda arinwa to arinya duro delem, ddia go arinwa ddaindena 

dang arinwa doi bu’, ca na sela arinwa do hormo do Kumu toi do paiang tumu 
Jésu. 

7 Ama na gang lainyong go Habé na, na mainya bbaserong ga gunyung kain, 

ca ké sela carara ca dono lé kua saga a gusu Kumu, ama na a gusuna ’eno. 

8 Nianga gelé go cin waindo waindo, ama dda caini ’eno, nianga ’eremé nain, 

ama narani ’eno bu’. 

9 Ké léni nyagé nain, ama Kumu ddani ’eno, ké aserdéni dugo, ama ni mara 

’eno. 

10 Ni kojua maré go Jésu koi gusuni waindo waindo ca kalang sela carara ca 

Jésu jomanga cindi gusuni. 

11 Duro jomé goni na, ni wa kebu temai ca Jésu, ca kalang sela carara ca 

Jésu jomanga cindi wo gusuni go maré lé kua. 

12 Na ca ma, maré lé gié gusuni, ama jomé goang cindi lo gié gusugeng. 

13 Cidab do Kumu toi yé waldong wang : ’Enung yé kuala ca ’enung ba bu 

cindi. Ni kau, nianga habé ga bo cindi lé main kain bu’, ni yé kuala ca ni ba bu 
cindi. 

14 Ni sol ca main Kumu ba belang Bagulong Jésu dang cindi a duro ga maré 

kain na, ddia belana a duro ga maré daiang Jésu, kardené nang nagenga ’eré 
tumoi bu’. 

15 Henga lé kua mam na, lénia caigeng, ca wai do Kumu toi ’era tumu tumu 

gusu kalang. Main kain na, kalang combu da lei Kumu désé nain ca hormo 
doi. 

Jomé goang cindena ca bo cindi 

16 Na ca ma ni gelala ’eno bering, ama gusuna go dong nia wa belé todero 

henyé henyé kau na, habeina ga duroina na, bela dono waindo waindo. 

17 Gelé go cin go cakcak lé kua na, na go hembali go sam kalin, ama ca gelé 

go cin lé kua na, Kumu da bena dono do nain do bera kuddum. 

18 Na ca ma, ddo na so cindena ca henga ga na wa solegang cindena cakcak 

lé kua ’eno, ama ca henga ga na selagang cindena ’eno. Henga ga na 
solgang cindena na, na ga jomé sam kalin, henga ga na selagé dang cindena 
’eno na, na ga jomé bera kuddum. 

 2 Korintie 5 

1 Na sol ca ké nia toinya béla do na ba jomang cindena dura do gusuna lé kua 

cong na, Kumu nyana kiddin ga jomé ga pena wo a dang ni, na kiddin ga 
jomé ga ddi banga nyanégé ga jomé bera kuddum. 

2 Ama cakcak kua na, nanga coddé go gusuna, cawa nanga tabelang nain ca 

na oré waié henga ga bburogé gusuna a dang ni. 

3 Cawa kiddin ga Kumu na senang nagé gusuna serab na, ké go waiena 

gusuna kalin ’eno. 

4 ’I, kiddin ga na ba jomang duro béla go gusuna lé kua na, nanga coddé go 

gusuna nain, main nanga henga ga henyé caina kain, na ca ma, na dar ca 
kainyé gusuna go cakcak lé kua cong. Na dar ca andong a duro gusuna go 
dang ni, ca na ddo gusuna go maré lé kua cong ca so go jomang cindi 
gusuna. 

5 Na Kumu banga loang nana ca belana main kain. Ddi bena Habé gai main 

henga ga ’ijibé ga ddari kain caina. 

6 Na ca ma, na ’yomé ddaindena gag waindo waindo, na sol ca nang gusuna 

lé kua na, na suguddong dang kiddin ga jomé ga Bagulong kai dé. 

7 Na ’yegenga duro bo cindi, na duro solé goang cindena ’eno. 

8 Na ca ma, na ’yomé ddaindena gag, na dar ca ddo gusuna lé kua cong, na 

oregeng jomang Bagulong. 

9 Ama na nia jomang gusuna lé kua bua, na nia dda gusuna lé kua cong bu’ 

kau na, na dara ca mowoia Bagulong gusi mera. 

10 Cawa na mam, na da ’eré tumu bedang do Krist toi ca ddi kaida kual caina, 

ca dda kema goni goni kau, ddi ’ya boié goi ca gié goi go ddari, kau go isini go 
ddi ba lei kiddin ga ddi jomang gusi dé. 

Na dai penang Kumu ca Krist 

11 Na solgeng muro do Bagulong toi, na ca ma ni dar ca kalang kau, ké sela 

bu’, Kumu sol ddaindini carara, ’enung dar ca keng kau, keng selani main kain 
bu’. 

12 Ni go pedé gusuni caigeng ’eno, ama ni ddegenga ca keng pedu gusugeng 

caini, ca keng jigang yagé kalang ga pedé kalang gusugé go dong, ama ké 
sela kalang ddaindigé ’eno. 

13 Cindi, ni nia la mam kau na, ni la ca Kumu, ama ni nia nara kau, ni na 

caigeng. 

14 Cawa kederé ’yo ga Krist kaia oseni, na sol ca kema pena nia ma ca kalang 

mam na, kalang mam da ma cai bu’. 

15 Ddi ma ca kalang mam, ama kalang mam ga jomang cindegé na, ké 

jomang cindeganga macaigé ’eno, ama ké joma ca ddi go ba ma go ba belei a 
duro ga maré caigé. 

16 Na ca ma, ddo na solé kema goni goni dang narua do gusuna mera ’eno, 

ama tumu na nia sela Krist dang narua do gusuna na, cakcak kua na, na solia 
main kain ’eno. 

17 Kiddin ga kema goni goni goa daiang Krist na, ddi bela kema go herua 

’enda, henga ga ddegeli hal cong, ama henga mam bela herua. 

18 Henga lé kua mam saga a gusu Kumu, na ddi go daiena dang nai ca Krist. 

Ddi bena gié go daié kalang ga ddangang nai bu’. 

19 Cawa na ca Krist ma, Kumu dai kalang mamang nai, ddi gesu wané dogé 

caigé ’eno. Ddi bena gié go doré nô do daié kalang mam dang nai. 

20 Ni na, ni gasu mainya Krist kain ca yo kualang nageng main Kumu banga 

wa yoang nageng kual a kebeni kain. Ni olgeng dang gusong go Krist koi ca 
keng daia penang Kumu. 

21 Krist na, ddi la isinwa pena ’eno, ama Kumu ai isinwa duana si cai ca na 

belu kalang ga geddang tumoi. 

 2 Korintie 6 

1 Ni ga wa lo giang Kumu na, ni olgeng ca keng toinyé wai do Kumu toi do ddi 

ba begengang na ’eno. 

2 Cawa Kumu yé duro cidab doi waldong wang : A duro wolé go wai na, 

’enung jé kual goin, ’Enung jégenein duro wolé go minyé bu’. Sela cakcak kua 
na wolé go ca ’yo wai do Kumu toi, labegé kua, na wolé go minyé bu’. 

3 Ni dar ca doré kema pena gié goi kel ’eno, ni dar ca aseré kema pena ’eno 

bu’. 

4 Na main kain ’eno, ama a duro gelé go cin, dang homé, dang kual go ni ba 

’yom angal na, ni gelegenga ca nia goiyong ga Kumu kai. 

5 Ké téniang belau, ké beni duro gerngang, ké saiang doa caini, ké sini ni lé 

gié go homé basé bogé gelalé bua, basé woié kung bua, basé do bu’. 

6 Ni gelgeng ca nia goiyong ga Kumu kai ca gié goni go carara, dang solé 

goni, dang angal doni, dang olum doni do saga a gusu Habé ga Kumu kai, 
dang kederé ’yo gani ga cindi. 

7 Dang kual goni go dori go cindi go ni gelgengang dono do Kumu toi na, ni 

worin kembelanga henga ga geddang bbal ca paré gulong bua, bbal ca magé 
gulong bu’. 

8 Ga pena béni hormo bua, ga pena béni dasi caini bua, ga pena yé kual go 

isini caini bua, ga pena yé kual go cindi caini bu’. Ni ya kual go cindi mera, 
ama ké solni main kalang ga poi kain. 

9 Ké solni main ka selani ’eno kain, ama kalang mam solnia solé, ké solni 

main kalang ga maré kain, ama keng sol ca nianga cindeni, ké gelni cindeni, 
ama ni mara ’eno. 

10 Ké yéni kual go homeni kederéni, ama niang gusu mowa waindo waindo, ké 

solni main ga nyagé kain, ama ni jégen kalang combu, ké solni main ga basé 
wo henga kain, ama nianga henga mam. 

11 Kajanderndeng ga a Korint, ni yegeng kual waldong wang: Ni yegenga kual 

go duro ddaindena mam. 

12 Na nia kainyegenga ’eno, ama na kenga kainyeni. 

13 Keng nia karndung na, ga jageng kual go ’enung wa yogeng, dda 

kederegeng ’yani main kedereni ba ’yegengang kain bu’. Ga ’yaniang gusu 
mowa duro ddaindegeng. 

Ga lageng angalang hada do kalang ga delinya togé 

14 Ga daiegeng penang kalang ga delinya ’eno, ddo keng daié pena ’eno. 

Henga ga geddang daiang henga ga isinia mena ga? Arinwa daiang delem na 
mena ga? 

15 Krist kang Sidan daia mena ga? Kema go bo cindi kang kema go delinya 

daia mena ga? 

16 Kulu go yaué go Kumu koi daiang koliyong ga delinya kaga mena ga? Main 

Kumu ba yang kain, na kulu go yaué go Kumu go jomang cindi koi. Kumu yé 
wa: ’Enunga jomang cindung a duroigé, ’Enunga Kumu gogé bua, ka kalang 
gang bu’. 

17 Na ca ma Bagulong yé waldong wang : Na gad keng ddagé, na gad keng 

gusinya cong dang nagé. Ddo keng cilé henga ga ddisin ’eno, Main kain na, 
’enunga ’yegengang goidé. 

18 ’Enunga ji Baigeng bua, Kenga ji karndung ga baniyong dang ga kandu bu’, 

Bagulong go dono mam na yoa ddi kain. 

 2 Korintie 7 

1 Kajanderndeng, kebu go doré lé kua mam, na caina. Na ca ma dda na bel 

gusuna dang keudena a duro isinwa doni mam, ca na belu carara mam bua, 
ca na jimang cindena duro muro do Kumu toi bu’. 

Gusu mowa go Paul koi 

2 Ga ’yani duro ddaindegeng, ni la kema pena isinwa ’eno bua, ni tunya kema 

pena ddaindi ’eno bua, ni baba kema pena ’eno bu’. 

3 ’Enung yé kual lé kua ca sogeng kual caigeng ’eno. Main ’enung ba 

’yegengang kain. Ni wia jomé goang cindeni kau, ni wia maré kau, ni ’yegenga 
duro ddaindini waindo waindo main kenga wo kenang nani kain. 

4 ’Enungang ’eremé go isini caigeng ’eno, ’enung pedé gusung danga nageng. 

Duro gelé goni go cin goni goni mam kau, ’enung ’era gag bua, ’enungang 
gusu mowa nain bu’. 

5 Kiddin ga ni ba ’yé Masadon na, ni bega gelalé ’eno, ké gelni cindeni a 

kiddin mam, ni main kualang kalang ga pena, ama muro wo duro ddaindini. 

6 Kiddin ga niang ’eremé nain na, Kumu go bogé kalang dono gigu Tit gusuni. 

7 Ama Kumu beni dono danga orang go Tit koi mera ’eno, ama dang kual go 

ddi ba yéni go keng ganga boiang dono bu’. Ddi yéni wa: Kenga dar ca solang 
bua, kederegenga jalgeng cang bua, kenga ’yeng toang bu’. Na ca ma 
’enungang gusu mowa bbani ’eno. 

8 Maktub do ’enung ba pasu gusugeng do ba toingeng kederegeng na, cakcak 

kua ’enung ’erem ca ’eno, ama tebadega kiddin ga ’enung ba sol ca maktub lé 
toingeng kederegeng na, ’enungang ’eremé nain. 

9 Ama cakcak kua gusung mowunga ca ’enung ba toingeng kederegeng ’eno, 

ama na ca keng ba tor isinwa dogeng toa dang ca kederegeng ga ba tunyong 
lé. Ni lageng isinwa ’eno, cawa Kumu jala kederegeng ga ba tunyong lé. 

10 Cawa kederé toinyang ga main kain na, Kumu sega ca kema bega kebi ca 

wa minyé. Kema pena ’eremé ca kederé toinyang lé kua ’eno, ama kederé 
toinyang ga delinya ka na, na maré. 

11 Ga selageng gié go ddari go Kumu ba lé duro ddaindegeng ca kederegeng 

ga ba tunyong lé, cakcak kua na, keng sol kual lé toi arin carara, keng dor 
kual caigeng cong ’enda. Cakcak kua keng joma tebena dang isinwa bua, 

dang muro bu’, keng dar ca soalang. Keng danga tabelang ca lo gié go ddari 
bua, keng dar ca kaidé kual ca isinwa bu’, keng gelni waldong wang ca wana 
jomé caigeng ca kual lé kua ’eno. 

12 ’Enung pasi maktub lé kua gusugeng na ca kema go ba lé isinwa lé ’eno 

bua, na ca kema go ké ba lei isinwa ’eno bu’, ama ’enung pasu maktub lé kua 
gusugeng ca ni solé kederé ’yo gageng caini ca Kumu. 

13 Na ca ma ’eremé gogeng jalung ddaindung. Ama nianga jalua go ddainya 

mera ’eno, gusuni mowni nain ddang com kiddin ga Tit ba yéni wa, kenga 
mowi gusi bua, angal doia gesin dugo ca henga mam bu’. 

14 ’Enung pedegeng ca Tit, ’enungang dasi caigeng ’eno, ama ni yegenga kual 

go cindi waindo waindo, pedé go ’enung ba pedegeng ca Tit na, na go cindi. 

15 Kederei ’yegeng nain ddang com, cawa ddi sol ca keng ’yé kual goi, keng 

’yeiang muro dang ’yoré bu’. 

16 Gusung mowung caigeng nain, ’enungang ’eremé go isini caigeng ca henga 

mam ’eno. 

 2 Korintie 8 

Bo henga kalin nain 

1 Karmeni, ni dar ca yegeng kual go wai do Kumu toi, do ba lang yaué go 

Kumu koi a ca gesong ga Masadon. 

2 Kalang ga geddang ga a kené na, ké ’eré gag a duro gelé go cin go ba légé, 

ama gusugé mougé bbani ’eno, ka ga nyagé ama ké bu kalin nain. 

3 ’Enung yegenga ca ké bu kalin bbal ca dono dogé, ama kardené ké bu cainé 

com ca kederé daré gagé. 

4 Ké olniang meregdé ca ka jégené kalang ga Kumu kai a ca gesong ga Judé. 

5 Ké lé henga lé ddi ’eremé goni, ké bua gusugé ca Bagulong tumu jua, 

kardené ca kederé daré ga Kumu kai na, ké bu gusugé caini bu’. 

6 Na ca ma ni ol Tit ca ddi ’era gusugeng, ca ddi jégenageng ca lo gié go wai 

lé kua main ddi ba lang tumu kain. 

7 Kenga kalang ga lainyong dang henga mam, dang bo cindi bua, dang doré 

go kual bua, dang solé kual toi bua, dang hembalua bua, dang kederé ’yo ga 
keng dang nagé caini bu’. Na ca ma ni dar ca keng jégena kalang nain dang 
gié go wai lé. 

8 ’Enung begenga so ’eno, ama ’enung yegenga kual hembalua go kalang ga 

ddang kogé bu’, main kain na, nia sol gié gogeng go wai alang na go cindi. 

9 Cawa keng sol wai do Bagulondena Jésu Krist toi, ddia go lainyong, ama ddi 

belé nyagé caigeng, ca keng belu ga lainyong ca nyagé doi. 

10 Cakcak kua ’enung wa yogenga ’eremé guang, na golgo keng la gié go 

keng ba si toi lei kalndi, na a gusu gié go lo mera ’eno, ama na a gusu kederé 
’yo bu’. 

11 Ga lageng gié lé tumu tumu karai dang ’eremé go ddari, main keng ba 

siang to ca loang kain, ga lageng gié lang henga ga a kobegeng bu’. 

12 Cawa keng nia dang ddainya do ca bo henga gageng na, Kumu ’ya henga 

ga keng dang nagé kobegeng, henga ga keng dang nagé kobegeng ’eno na, 
ddi go ddoginyé ’eno. 

13 Ca jégené go keng wa jégené kalang ga ddang na, ’enung dar ca keng jo 

nyagé ’eno, ama na ddar ca keng jégena ga nyagé ca keng mam bbala pena. 

14 Cakcak kua keng dang henga combu, keng bbal ca jégené ga nyagé. 

Kiddin ga keng nia belé nyagé na, ké gang lainyong, ka jégenegeng bu’. Main 
kain na, keng mam da bbal pena. 

15 Ga lageng main Kumu ba yang duro cidab doi waldong wang kain : Kema 

goa nyim henga combu na, Ddiang henga nain ’eno, Kema go nyimé henga 
bbani kau, Ddi wiang henga ’eno bu’. 

Tit kang kalang ga bogoi 

16 Ni lei Kumu désé nain ca ddi ba bi Tit tabelang duro ddaindi ca jégenegeng 

main ni ba lang kain. 

17 Ddi jé olé goni bua, ddi bang danga tabelang nain ca oré gusugeng bu’. 

18 Ni gigeng kermana go pena kang nai, na ddi go yaué go Kumu koi mam ba 

pedei ca gié goi go doré Nô do Ddari. 

19 Na ddi go yaué go Kumu koi ba pari, ca ddi ’erang nani ca lo gié go wai lé 

kua ca hormo do Bagulong toi bua, ca keng sela ca ni dar jégené kalang ga 
pena bu’. 

20 Ni lé angalang laré lé kua, cawa ni dar ca kema pena so kual caini ca gié go 

ni ba lang nai ’eno. 

21 Ni dar ca lo henga ga geddang tumu Bagulong bua, tumu kalang bu’. 

22 Ni gigeng kermana dang nagé, ni gesaué ca combu, ama ni sol ca ddiang 

tabelang do ca jégenegeng waindo waindo. Kiddin ga ’enung ba yei kual 
gogeng mam na, ddianga ’eremé go ddari ca jégenegeng ddang com. 

23 Ama Tit na, ddi jomang nang, ddi lé giang nang ca jégenegeng, ama ca 

kermana ga orang nai na, na ké ga yaué go Kumu koi ba pargé gigé ca hormo 
do Krist toi. 

24 Ga gelgé yaué go Kumu koi mam ca kederegeng ’yégé, main kain na ka sol 

carara ca ni wa pedegeng. 

 2 Korintie 9 

Jégené ca karmana ga Krist kai 

1 Keng sol kual go gié laré go jégené gusu kalang ga Kumu kai, a ca gesong 

ga Judé ’enda, bbal ca ’enung pasegeng maktub cainé ba ’eno. 

2 ’Enung sol ca kengang ’eremé go ddari ca jégenégé, na ca ma ’enung 

pedegeng gusu kalang ga Masadon. ’Enung yégé wa : Kaindi na karmana a 
ca gesong ga Akai dar ca jégenegeng. Main keng ba lang tabelang ca jégené 
go kalang kain na, kalang ga pena a duroigé combu dar ca lo main kain bu’. 

3 Cakcak kua ’enung gigeng karmana lé kua gusugeng, ca pedé goni a 

gusugeng bogé gusu ’eno. ’Enung dar ca keng nyana gusugeng ca lo main 
’enung ba yang kain. 

4 Niang kalang ga Masadon nia ’yéni waigeng ma, keng nia nyana gusugeng 

ca jégené lé kua kala ’eno na, dasi da léni bbani ’eno, keng kau dasi da 
legeng bu’, cawa ni pedegeng nain. 

5 ’Enung ol karmana lé kua, ca ké ’erani gusugeng tumang, ca nyané kual go 

bo laré kalin go keng ba dor kebu cai ca bo. Golgo keng nyan kual go laré lé 
koi tumu jua, basé ’enung oreni dé, main kain na kalang da sol ca keng bu 
laré la ca kederé daré gageng, na kema sogeng ’eno. 

6 Ga ’eremegeng ca kual lé kua, kema goni goni goa gesu gasa bbani ciré ciré 

na, ddia wala henyé bua, kema goni goni goa gesu gasa nain del del na, ddia 
wala nain bu’. 

7 Na ddar kema goni goni kau, ddi bu kalin doi ca kederé daré gai, ddo ddi 

boang ’eremé sua sua main kema leiang dono kain ’eno, cawa Kumu kederei 
’ya kema go bo henga kalin dang gusu mowa. 

8 Kumu danga dono ca bogeng henga mam ga keng wa daregé, ca keng 

jimang henga ga bbalegeng waindo waindo, dang henga ga bbalé ca lo gié go 
ddari goni goni mam bu’. 

9 Main Kumu ba yang duro cidab doi waldong wang kain : Ddi bu henga nain 

ca kalang ga nyagé bua, Olum doi jima bera kuddum bu’. 

10 Kumu go bogé kalang gasa ca kandia gesu ca wo ca abegé na, ddia 

begeng gasa kiddin gani gani mam ga keng ba dar, ddia malgu gasa lé ca 
keng wala combu, main kain na keng bbal ca jégené kalang combu bu’. 

11 Ddia belegeng kalang ga lainyong ca keng jégena kalang ga nyagé waindo 

waindo. Kalang combu da lé Kumu désé nain ca laré go kalin go keng ba gigé 
dang nai kobeni. 

12 Cawa gié go wai go keng wa loi na, jégena kalang ga Kumu kai mera ’eno, 

ama ddi lé gié ddainya kalang ca kandia lai Kumu désé nain bu’. 

13 Gié gogeng go wai lé na, gel kalanga ’eremé go duro ddaindegeng, kalang 

combu bi Kumu hormo, cawa ké sol ca bo cindi gogeng na, kobua Nô do 
Ddari do Krist toi, ké bi hormo nain bu’, cawa keng gosin henga gageng ga 
ddaderong gusugé bua, dang kalang ga ddang mam bu’. 

14 Ka ol caigeng dang kederé ’yo combu, ca wai do tungu do Kumu ba lang 

nageng. 

15 Dda na loi Kumu désé ca kalin doi do ba ddi kual go yo goang kebu. 

 2 Korintie 10 

Paul dor kual cai cong 

1 Na ’enung Paul go kalang ga pena ba yé wa : Kiddin ga ’enunga wo 

duroigeng na, ’enunga debu cang dugo, ama kiddin ga ’enunga ’yé terga na, 
’enung dojuang nageng bbani ’eno, ’enung olgeng ca olum dang jalua juam 
do Krist toi. 

2 Kiddin ga ’enunga ’yé gusugeng na, ddo keng kuayeng ’eno, cawa ’enung 

dar ca yegeng kualang dono ’eno, ama ’enung bbal ca yo kualang dono ca ké 
ga wa yo wa: Nia wa lo gia ca wo henga ca gusuni mera. 

3 Cindi, nianga gusuni kau na, ama ni worin kembelang henga ga gusuni ’eno. 

4 Henga ga ni wa worinyé kembelang nagé na, na ga delinya ka ’eno, ama ni 

worinyanga dono do Kumu toi bbal ca dosé berem go ga tebena kogé cong 
bua, bbal ca toinyé kual go poi bu’. 

5 Ni toin henga mam ga ba saiang pedé go gusugé tebenang solé go Kumu 

koi, ni belé ’eremé go kalang kogé to Krist dugo mam. 

6 Kiddin ga nia sol ca keng kubo kual go Kumu koi kerab na, nia kaidé kual ca 

terin mam do kalang wa loa. 

7 Keng ’erema ca henga ga keng ba solgang cindegeng dong, ama kema goa 

’erem ca ddia go Krist koi na, na golgo ddi ’erem ca kual lé, cawa na ga Krist 
kai main nai kain. 

8 ’Enung nia pedé gusung ca dono do Bagulong ba bung na, dasé go loang 

’eno, cawa dono la do ca jégenegeng oré tumu tumu duro bo cindi, na ca 
basegeng ’eno. 

9 ’Enung dar ca bogeng maktub dang kual go muro ’eno. 

10 Ga pena yé wa: Paul pasu maktub doi doju dang kual go dono, ama kiddin 

ga ddi ba jom duroina na, ddia todero bua, kual goi go yo kau, na go kalin bu’. 

11 Dda kema lé sela ddara ca kual go ni ba pasi gusugeng, dang kual go ni ba 

yegeng kiddin ga ni ba waigeng na, na kaindi ’eno, na kual go pena lé. 

12 Cindi, ni mainya kalang ga pedé gusugé dang ’eremé gogé kain ’eno bua, 

ni daiang nagé ’eno bu’. Ké gesu gusugé dang oré gogé dang ’eremé gogé go 
ca gusugé, ca ka ga mader. 

13 Ni go pedé gusuni nain ’eno, ama ni pedé gusuni danga gié go Kumu ba 

beni mera. Ddi beni dono ca lo gié a gusugeng bu’. 

14 Kiddin ga ni ba ’yé gusugeng na, ni hangdda keddeléni ’eno, cawa ni ’yé 

gusugeng danga Nô do Ddari do Krist toi. 

15 Na ca ma ni hangdda keddeléni ’eno bua, ni pedu gusuni ca gié go kalang 

ga ddang kogé ’eno bu’, ama ni dar ca bo cindi gogeng ’era tumu tumu ca ni 
bbal ca lo gié nain duroigeng, ama ni joma duro keddeléni go Kumu ba beni 
mera. 

16 Kardené nia bbal ca oré ca gesong ga ddang hasang nageng ca doré Nô 

do Ddari. Main kain na, ni go pedé gusuni ca gié go kema go ddang koi ’eno. 

17 Ama Kumu yé duro cidab doi waldong wang, kema goni goni goa dar pedé 

gusi na, na gad ddi pedu gié go Bagulong ba lei. 

18 Ama kema go Bagulong ba pari na, ddi go pedé gusi ’eno, ama na 

Bagulonga go pedei. 

 2 Korintie 11 

Paul kain pajerong ga gié ga poi cong 

1 ’Enung dar ca keng ’ima ddaindegeng ca kual go mader go ’enung wa 

yogeng, ’I, ga ’imageng ddaindegeng ca kual guang. 

2 ’Enungang ddéngi nain caigeng, ddéngi lé saga a gusu Kumu, cawa kenga 

main tembali do ddari do ’enung ba dor kebu ca kema ’ya kain, kema lé na, na 
Krist. 

3 ’Enung lé muro ca narua dogeng bela isin bua, ca keng ddé geddang dang 

carara do Krist toi cong bu’, main kumbulo ba aserang Haua dang kual go poi 
kain. 

4 Kema go ba ’erga gelgeng nô do Jésu go ddang toi na, keng sai ’ya, ama na 

do ni ba gelgengang na ’eno, keng sai ’yé habé dang nô do ddang do kaindo, 
ama na Habé kang Nô do Ddari do ni ba gelgengang na ’eno. 

5 ’Enung ’erem ca ’enung wiang henga pena tumu kalang gageng ga gié ga 

gemdong lé kua ’eno. 

6 ’Enung nia sela kual go yoang duro ’eno kau na, kual toi do solé na, ’enung 

wia ’eno. Ni gelgeng kual lé kua toi waldong wang waindo waindo a kiddin 
mam. 

7 Kiddin ga ’enung ba dorgeng Nô do Ddari do Kumu toi na, ’enung ulageng 

ca henga ga jégenang ca pena ’eno, ama ’enung debu cang dugo na ca keng 
belu gemdong main kain na, ’enung la isinwa ga? 

8 ’Enung wai jégené a gusu yaué go Kumu koi go ddang ca ’enung la gié 

gusugeng kalin. 

9 Kiddin ga ’enung ba jomang nageng na, ’enung ula kema pena henga ’eno, 

ama kiddin ga laré ba wieng na, karmana ga ba saga a ca gesong ga 
Masadon, ké bung henga mam ga ba wieng. ’Enung lé angal ca henga mam 
ca ddo ’enung ninyegeng ’eno. 

10 Ca kual go cindi go Krist koi go ba jom duro ddaindung na, ’enung yegeng 

waldong wang, ca kema pena bbal ca narang pedé gusung a ca gesong ga 
Akai mam ’eno. 

11 ’Enung yegeng kual lé main kainya cawa ga? Ca kedereng yageng ’eno 

ga? Na main kain ’eno, cawa Kumu sol carara ca kedereng ’yegeng. 

12 ’Enunga lé gié main ’enung ba wa loang cakcak kua kain, ca naré ké ga wa 

pedé gusugé, ca ké la gié go Kumu koi main ni ba wa loang kain bu’. 

13 Kalang lé na, ka pajerong ga gié ga poi, ka ya kual go poi ca gié gogé, ké 

belé gusugé ca kalanga selagé main ka pajerong ga gié ga Krist kai kain. 

14 Na kual go kagelokemo ’eno, cawa Sidan bbal ca belé gusi main kangito go 

arinyi kain. 

15 Ga gié lé nia belu gusugé, ca kalanga selagé main ga gié ga geddang kain 

kau na, na kual go herua ’eno. Wolé gogé toi do karé na, ka kaidé kual caigé 
bbal ca gié gogé go ké ba lei. 

Gelé go cin go Paul koi duro gié goi go paja 

16 ’Enung wa yogeng ddang com, ddo kema pena soalang main ’enunga 

kema go mam kain ’eno, ama keng nia solung main kema go main kain kau 
na, ga ’yang gusugeng main kema go main kain ca ’enung pedu gusung 
henyé dé. 

17 Ama kual go ’enung wa yogeng cakcak kua na, saga a gusu Bagulong ’eno, 

ca pedé go gusung lé na, ’enung yé kual mainya ’enung kema go mam kain. 

18 Cawa kalang ga pena combu peda gusugé gogé bang, ama ’enung kau 

bbal ca pedé gusung main kain bu’. 

19 Kenga ga nadurong, keng ’yé kalang ga mam kual gogé gusugeng kala. 

20 Kiddin ga ké belegeng main goiyong kain bua, ké degeng dolem bua, ké 

babegeng bua, ké solgeng main kalang ga mamiyong kain bua, ké sombié 
cindegeng bu’, kau na, keng yégé gusugeng. 

21 Ca yogeng kual go main kain lé na, dasi leng bbani ’eno, niang dono do lo 

main kain ’eno. Ama kema pena nia dar ca pedé gusi ca henga gai na, ’enung 
kau ca pedé gusung bu’, ama ’enung wa yo kual mainya kema go mam kain. 

22 Ka ga Hébero ga? ’Enung kaua go Hébero bu’. Ka ga Israél ga? ’Enung 

kaua go Israél bu’. Ka Abraham moinderei ga? ’Enung kaua Abraham moindi 
bu’. 

23 Ka ga gié ga Krist kai ga? Sela, ’enung wa yogeng kual main ’enunga kema 

go suagé kain. ’Enung ddigé mam, ’enung lé gié ddigé mam bua, ké ’yomung 
debung duro gerngang combu ddigé bua, ké tung combu ddigé bua, ’enung 
jia ’yoab kebu temai ddigé bu’. 

24 Ga Juib tengang belau to subu ca tigesu caigé bai. 

25 Ga Rom teng caigé subu bua, ké worinyung dang keddang caigé pena ca 

deddeng bua, kuburo deseng to kang cai subu bua, ’enung sal duro kurai go 
gumu teba pena dang soindo pena bu’. 

26 Kiddin ga ’enung ba dal ca gesong mam na, ’enung kebu temai dang doiyé 

go kurai toi bua, kebu temai kuaba kalang ga golé giyong bua, kebu temai 
kuaba kalndeng ga Juib bua, kebu temai kuaba kalang ga toigé ddang bua, 
kebu temai duro gulong go gumu bua, kebu temai duro gada bua, kebu temai 
duro kurai go gumu bua, kebu temai kuaba karmeng ga poi bu’. 

27 ’Enung lé giang gelé go cin dang gelalé go basé woié kung bua, kurang 

dang kemasu leng bua, ’enung wa henga ga abé gusung ’eno bua, kal leng 
bua, ’enung wa badigé ’eno bu’. 

28 Kual toi do jo ca henga ga pena na, ’enung yagengang nagé ’eno, ama 

’enungang ninwa go yaué go Kumu koi mam cang waindo waindo. 

29 Kema go pena nia todero na, ’enung kaua todero bu’, kema go pena nia 

aserong duro isinwa na, kedereng homung bbani ’eno. 

30 Na gad ca ’enung pedu gusung na, ’enung pedé gusunga ca gelegeng 

todero duang. 

31 Kumu go Bagulong Jésu Bai go gusondia busu waindo waindo na, ddi sol 

ca ’enung ya poi ’eno. 

32 Kiddin ga ’enung ba ’yé Damas na, gumu go ta kelma Arétas si 

asengeriyong gai golung kebu berem ca ’yoamang. 

33 Ama ’enung nyal minyé a kobi ca ké aiung jindalung duro guju, ké 

gesinyeng ti sél do kulu toi kara berem dong. 

2 Korintie 12 

Paul sol mendem do a dang ni 

1 Na gad ’enung pedé gusung, ama ’enung sol carara ca na ddara ’eno. Ama 

cakcak kua ’enung wa yogenga kual go mendem go Bagulong ba gelungang 
nain. 

2 Kema go pena go Krist koi, ’enung soli ddegelé moac ca poddin, Kumu aii 

bera tolang nai dang do subu ni. Ddi aianga gusi kau, ddi sol henga la duro 
soné laiga, (’enung sela ’eno, ama Kumu na solé mera). 

3 Ama ’enung jogu yegeng ddang com, ’enung sol ca ddi ai kema lé tolang nai 

bera duro Paradis. (Ddi aianga gusi kau, ddi sol henga la duro soné laiga, 
’enung sela ’eno, ama Kumu na solé mera.) 

4 A kiddin lé na, ddi jé kual go doju go kema goang gusi bbal ca yoi ’eno. 

5 ’Enung peda kema lé, ama ’enung go pedé gusung ’eno, ama ’enung nia 

pedu gusung na, na ca gelegeng todero duang mera. 

6 ’Enung nia dara ca pedé gusung kau, ’enunga kema go mam ’eno, cawa 

’enung ya kual go cindi mera, ama ’enung go pedé gusung ’eno, cawa ’enung 
dar ca kalang soalang main kema go gumu go ba ddi gié, go ké ba solung go 
’enung ba lei, dang kual go ké ba jei kebung ’eno. 

7 Ama ca ’enung ba pedé gusung dang henga ga walia ga ’enung ba solgé 

duro soné lé na, Kumu bung hoamya do pena do suadulang gusung main go 
gié go Sidan koi kain, ca tondia tegang ca narang pedé gusung. 

8 ’Enung ol Bagulong cang subu ca ddi bung labia a duro hoamya lé. 

9 Ddi jogu yeng wa: Wai duang bbalin ca henga mam ga ji wa daregé, cawa 

’enung gel dono doang nain cain kiddin ga jiang todero. Na ca ma, gusung 
moueng ca pedé todero doang, ca dda dono do Krist toi jimang nang. 

10 Na ca ma, gusung moueng ca todero doang bua, ca nyangdé guang bua, 

ca kederé homé gang bua, ca gelé go cin bua, ca homé go ’enung waii ca 
Krist bu’, cawa kiddin ga ’enungang todero na, ’enunga go dono ’enda. 

’Eremé go Paul koi ca ga Korintié 

11 ’Enung yé kual main ’enunga go mam kainya caigeng, cawa keng nia go 

pedang, ama ’enung nia kema go kalin kau na, ga gié gageng ga gemdong 
ddangang henga pena ’eno. 

12 Henga ga gelé, dang gié go dono go kagelokemo go ’enung ba lé 

duroigeng, dang ’yomé go angal na, gelgeng ca ’enunga paja go gié. 

13 Henga ga ’enung ba lagengang nagé ’eno, ga ’enung ba légé yaué go 

Kumu koi go ddang na, na wa ga? Ca ’enung ba ula henga gusugeng ’eno 
kau na, ga burageng ca wané lé. 

14 ’Enung wa nyané gusung ca oré gusugeng na go cang subu, ama ’enung 

go ninwageng dang henga pena ’eno. ’Enung daregenga keng gang, ’enung 

dara laré gogeng ’eno. Karang na wai laré gusu kalndigé, ama kalndigé go 
waié laré a gusugé ’eno. 

15 ’Enungang gusu mowa ca bogeng henga gang mam, dang gusung bang ca 

jégenegeng bu’. Kederegeng ’yenga bbani ca kederenga ’yageng nain ’eno 
ga? 

16 Keng sol carara ca ’enung si ninwa caigeng pena ’eno, ama ga pena 

yegeng wa: ’Enunga babegeng danga kual go bandu go poi. 

17 ’Enung degeng dang kema go pena go ’enung ba gii gusugeng ga? 

18 ’Enung kené ol Tit ca ddi ’era gusugeng, ’enung gi kermena go pena kang 

nai bu’, na ddi go keng ba soli. Keng ’erem ca Tit degenga dolem ga? Niang 
nai la giang ’erem pena ’eno ga? Ni ’era to gusuni pena medag ’eno ga? 

19 Tumu din keng ’erema ca nia wa dora kual caini cong tumoigeng laiga. Na 

main kain ’eno, tumu Kumu na, ni yé kual mainya Krist ba darang kain. 
Kajanderndeng ni yegeng kual lé kua mam na, ca keng ’era tumu tumu duro 
bo cindi gogeng. 

20 ’Enung la muro ca kiddin ga ’enunga ’yéni gusugeng na, ’enung go 

waiegeng main ’enung ba darang kain ’eno laiga. Keng kau go waiang main 
keng ba darang kain ’eno bu’. ’Enung la muro ca kiddin ga ’enunga ’yéni 
waiegeng na, ’enunga wai bojé, dang ddéngi, dang mainyé, dang mainyé go 
kual, dang nyangdé, dang kual go nyilé, dang pedé go gusu, dang gendei 
duroigeng. 

21 ’Enung la muro ca kiddin ga ’enunga jogu waigeng com na, dda Kumu 

guang ddi bung angal tumoigeng. ’Enunga ’elé ca kalang combu ga ba lé 
isinwa, ga ba ula burogé ca isinwa do béli, dang podelo, dang tabelang do 
gusugé ’eno dé. 

 2 Korintie 13 

Kual go géjé dang labia do karé 

1 Kua na oré guang go cang subu a gusugeng. Main Kumu ba yang duro 

cidab doi waldong wang kain. Hendé do kalang sua, kau subu togé bbal. 

2 ’Enung dar ca yogé kalang ga ba lé isinwa kené tumu kalang kané, main 

’enung ba yegengang kené duro orang guang go cang sua kain. Ama cakcak 
kua na, ’enung wo ’eno gusugeng, ama ’enung wa jogé yogeng ddang com, 
kiddin ga ’enunga waigeng na, kema pena go doarang a duro kual lé kua 
cong ’eno. 

3 Keng sol ca Krist na wa buang kual go yo, Krist na todero a gusugeng ’eno, 

ama ddi gel dono doi duroigeng. 

4 Cindi, ké bbobel gusi go todero ca sia go adegelé, ama ddi jomang cindi ca 

dono do Kumu toi. Na kaua todero main nai kain bu’, ama duro gié goni goang 
nageng na, ni jomanga cindeni dang nai ca dono do Kumu toi. 

5 Ga gesaua gusugeng ca keng sela ca keng wa duro bo cindi kau laba, Krist 

jom wo duro ddaindegeng kau ga? Keng nia kaiang ’eno na, keng sol kual lé 
toi. 

6 ’Enung dar ca keng sela ca ni kaiang ’eno. 

7 Ni ol Kumu ca keng lo isinwa pena ’eno, ni yé kainya ca ni peda gusuni 

caigeng ’eno, ama ni nia kaiang kau na, ni dar ca keng la henga ga ddari. 

8 Ni bbal ca lo gié tebenang kual go cindi go Kumu koi ’eno, ama ni lé gia ca 

kual go cindi lé. 

9 Kiddin ga kengang dono, ama niang todero na, gusuni mowuni. Na ca ma ni 

wa olé ca keng belu dono. 

10 Na ca ma, kiddin ga ’enung suguddong dang nagé na, ’enung pasegeng 

maktub lé kua, ca kiddin ga ’enunga yéni gusugeng na, ’enung go kaidé kual 
caigeng dang dono do Bagulong ba bung ’eno. Ddi bung dono ca jégenegeng 
ca kenga ’era tumu tumu duro bo cindi gogeng, ama na ca toinyegeng ’eno. 

11 Karmeng, kual toi do karé na, na ca keng jima labia, gauageng gusugeng, 

’erageng tumu tumu, ga jégenageng kamdegeng, jimageng dang ’eremé 
pena, dang jalua juam bu’. Main kain na, Kumu go kederé ’yo go jalua juam, 
ddi jimang nageng. 

12 Ga lageng gusugeng labia dang goidé. Kalang ga Kumu kai mam legeng 

labia bu’. 

13 Wai do Bagulong Jésu Krist toi, dang kederé ’yo ga Kumu kai, dang 

dandang do Habé ga Kumu kai togé, ké jimang nageng. 

Galatie 

Galatie 1 

Waigi do Paul toi 

1 Na ’enung Paul go pasegeng maktub lé kua, na kalanga toagang ca ’enunga 

bel paja go gié dang dono do kema pena toi ’eno, ama na a gusu Jésu Krist, 
kang Ba Kumu go belé kalang dang cindegé a duro ga maré. 

2 Niang karmani gang nang mam, ni gi maktub lé kua gusu yaué go Kumu koi 

go a ca gesong ga Galat. 

3 Dda Baina Kumu, dang Bagulong Jésu Krist legeng waiang jalua juam. 

4 Ca kederé daré ga Baina Kumu kai na, Krist bu gusi ca minyana a duro 

isinwa doana, ca toarana a duro delinya do isini do cakcak lé kua. 

5 Dda Kumu jimang hormo bera kuddum. Amin. 

Nô do Ddari na pena kiddi kiddi 

6 ’Enung sol kagelokemo nain, ca keng ba sai kala ca kainyé Kumu go ba 

tegeng ca wai do Krist toi, ca kobé Nô do Ddari do ddang. 

7 Cindi, Nô do Ddari do ddang wo ’eno, ama ’enung yegeng main kainya ca 

kalang ga pena wa kaiegeng cawa ké dar ca kelangé Nô do Ddari do Krist toi. 

8 Ama ni wia kema goni goni kau na, kau kangito go dang ni, nia dorgeng Nô 

do Ddari do ddang do ni ba durageng dang na ’eno na, dda bbesé jima cai. 

9 Main ni ba yegegang tumu kain na, ni wa jogé yogeng ddang com, kema 

goni goni nia dorgeng Nô do Ddari do ddang do keng ba ’ya a gusuni ’eno na, 
dda bbesé jima cai. 

10 Keng ’erema ca ’enunga wa lo kederé daré ga kalang kagé ga? Na main 

kain ’eno, ’enung dara ca loa kederé daré ga Kumu kai. Keng ’erem ca ’enung 
muaga kalang gusugé ga? ’Enung nia mouga kalang gusugé na, ’enunga go 
gié go Krist koi ’eno. 

Paul belé paja go gia mena ga? 

11 Karmeng, ’enung yegenga waldong wang ca Nô do Ddari do ’enung wa 

doara na, na ’eremé go kalang kogé ’eno. 

12 ’Enung ’yé Nô do Ddari la gusu kema pena ’eno bua, kema pena gelungang 

na ’eno bu’, ama Jésu Krist na gelang Nô do Ddari lé. 

13 Keng jé kual go henga ga ’enung ba légé tumu, kiddin ga ’enung ba kobu 

gelé go hada do ga Juib togé. Keng sol ca tumu na, ’enung gel yaué go Kumu 
koi cindi bbani ’eno, ’enung lé giang dono do gusung ca ’enunga toinyei cong. 

14 ’Enung magu hada do kalndung ga Juib togé ddi kamdung ga malgé mam. 

’Enung ddigé dang ddéngi ca hada do ga moinderana togé. 

15 Ca wai do Kumu toi na, ddi parunga tumu din basé ké wang ca ’enunga la 

gié goi. 

16 Kiddin ga ddi ba gelung kual go Kurondi koi, ca ’enunga dura Nô do Ddari 

gusu kalang ga toigé ddang na, ’enung ’era gusu kema go ddang ca ddi 
gelung kual toi ’eno. 

17 ’Enung ’era Jorsalem gusu pajerong ga gié ga tumang ’eno bu’, ama 

kuabang padda ’enung ’yé ca gesong ga Arab. Kardené ’enung jogu ’yé 
Damas. 

18 ’Enung lé ddegelé subu, kardené ’enung sai ’yé Jorsalem gusu Piér, ’enung 

lé wolé moac ca poddin dang nai. 

19 ’Enung ’era gusu paja go gié go ddang ’eno, ama na Jak go Bagulong kermi 

mera. 

20 Kual go ’enung wa pasegeng dang nai na, na kual go cindi, ’enung yegenga 

waldong wang ca ’enung go pasé kual go poi ’eno. 

21 Kardené ’enung sai ’yé ca gesong ga Siri dang Silisi. 

22 Duro wolé lé kau mam na, kalang ga Krist a duro yaué go Kumu koi ga a ca 

gesong ga Judé selang dang cindegé ’eno. 

23 Ké ja kual go kalang ga ddang ba yégé mera. Ké yégé wa: Cakcak kua 

kema go ba gelni cindini nain lé na, ddi gelni kual go bo cindi go ddi ba dar ca 
toinyei lé cong. 

24 Ké bi Kumu hormo ca kual guang. 

 Galatie 2 

Paul kang pajerong ga gié ga ddang 

1 Kardené ddegelé moac ca poddin na, ’enung sai jogu ’yé Jorsalem niang 

Barnabas, ’enung gol Tit ’yang nang bu’. 

2 Enung ’ya ca Kumu na gelang ca ’enunga ’era kené. A duro yaué go kalang 

gemdong kogé na, ’enung dorgé kual toi do Nô do Ddari, do ’enung ba doara 
gusu kalang ga toigé ddang. ’Enung dar ca gié guang go ’enung ba lei cakcak 
kua na, ddi bogé gusu ’eno. 

3 Ama Tit go bogang na, ddia go Grék, ama ké leiang dono ca kondia wala 

mandeli ba’ ’eno. 

4 Ama karmana ga pena ga poi ga ba andong wo duroini, dar ca kandia wala 

mandeli. Ké andong duroini dang wasawai, ca ’yo kual goni ca talagai do ni ba 
wai a gusu Jésu Krist. Ké dar ca ka jogeni duro gianduai. 

5 Ni ’ya kual gogé ca pena ’eno, cawa ni dara ca magé Nô do Ddari do cindi 

caigeng. 

6 Ama ké ga ni ba solgé main kalang ga gemdong kain na, ké nia kalang ga 

gemdong kau, ni sela ’eno, cawa Kumu par kalang mainya paré guana kain 
’eno. Kalang ga gemdong lé kau, ké gelung kual go ddang pena ’eno. 

7 Na main kain ’eno, ama ké sol ca Kumu na buang gié go doré Nô do Ddari a 

gusu kalang ga toigé ddang, main ddi ba biang Piér gié go doré Nô do Ddari 
gusu ga Juib kain. 

8 Cawa Kumu parung ca ’enunga belu paja go gié gusu kalang ga toigé 

ddang, main ddi ba belang Piér paja go gié ca ga Juib kain. 

9 Kalang sol Jak kang Piér dang Jâ ca ka kalang ga gemdong. Kiddin ga ké ba 

sol ca Kumu na boang gié lé na, ké ’yéni niang Barnabas cindini dang. Niang 
ga nagé nyan kual kebeni pena, ca nia ’era la gié duro kalang ga toigé ddang 
bua, ka lo gié duro ga Juib bu’. 

10 Ké olni ca nia ’eremang kalang gagé ga nyagé. ’Enung boi gusung kala lé 

gié lé. 

Paul beraju Piér a Antiog 

11 Kiddin ga Piér ba ’yé Antiog na, ’enung beraji tumu kalang ca wané doi. 

12 Tumu na, ddi di do danga kalang ga toigé ddang, ama kiddin ga Jak ba gi 

kalang ga pena a gusi na, ddi kain doang kalang ga toigé ddang cawa ddi la 
kalang ga walé mandeli lé muro. 

13 Ga Juib ga pena lé main Piér ba lang kain bua, Barnabas bang kau, ké andi 

duro kual lé bu’. 

14 Ama kiddin ga ’enung ba solgé, ca ké ’era ca Nô do Ddari do cindi dang 

duro kerab ’eno na, ’enung sai beraju Piér tumu kalang mam. ’Enung ’engeri 
wa : Jia go Juib, ama ji belé gusin main kalang ga toigé ddang kain, na main 
go Juib kain ’eno, na mena ma ji dar ca belé kalang ga toigé ddang dang 
dono ca kandia belu gusugé main ga Juib kain ga ? 

Ga Juib kang kalang ga toigé ddang na, ké wai minyé a gusu bo cindi 

15 Na ganga karang ga Juib, na kalang ga toigé ddang ga lo isinwa ’eno. 

16 Na sol ca kalang belé geddang tumu Kumua, ca bo go cindi ca Jésu Krist 

mera, na ca magé so ’eno. Na kau bo cindi ca Jésu Krist, ca na belu geddang 
ca bo cindi guana ca Krist bu’, na ca magé go so ’eno, cawa kema pena belé 
geddang tumu Kumu ca magé go so ’eno. 

17 Ama na nia dar ca na bela kalang ga geddang dang Krist ma, ké jogu waina 

duro isinwa na, Krist lé gié go isini ga? Na main kain ’eno. 

18 ’Enung nia nyan henga ga ’enung ba toingé na, ’enung gel waldong wang 

ca ’enung maga so ’eno. 

19 Ama ca kual go so koi na, ’enung ji main kema go maré kain, so lé kua 

deddung ca ’enunga jimang cindung ca Kumu. Ké bbobulung ca sia go 
adegelé daiang Krist. 

20 Cakcak kua na, na ’enunga jomang cindung ’eno, ama na Krist na jomang 

cindi gusung. Ama jomé goang cindung go cakcak kua na, ’enung jomang 
cindunga ca bo cindi ca Kumu Kurondi go kederei ba ’yeng, ddi bu gusi cang 
bu’. 

21 ’Enung kainya wai do Kumu toi ’eno. Kema nia magu so ca belé geddang 

tumu Kumu na, maré go Krist koi bela henga ga kalin. 

 Galatie 3 

Na so laba, na bo cindi ga? 

1 Ai ga Galat, kenga kalang ga mader. Na wanga lamegeng kaiegeng ga ? Ké 

gelgeng carara maré go Jésu Krist koi ca sia go adegelé tumoigeng waldong 
wang. 

2 ’Enung dar ca ’engeregeng kual pena dé. Keng ’yé Habé ga Kumu kaia ca 

magé go so laba, na ca bo go cindi ca Nô do Ddari do keng ba ja ga? 

3 Na mena ma keng belé kalang ga mader main kain ga? Tumu na, keng lé 

gié danga Habé ga Kumu kai, ama cakcak kua keng dar ca karé gié gogeng 
danga dono do gusugeng ga? 

4 Keng wai gelé go cinya kalin yag ga? Na kalin ’eno. 

5 Kiddin ga Kumu ba begeng Habé gai na, keng lé gié go dono go 

kagelokemo, na ca magé go so laba, na ca bo go cindi ca Nô do Ddari do 
keng ba ja ga? 

6 Na main cidab do Kumu toi ba yang waldong wang ca Abraham kain, to yé 

wa: Ddi bu cindi ca Kumu, Kumu soli kema go geddanga ca. 

7 Ga selageng, kalang ga bo cindi na, ka Abraham karndi. 

8 Kumu yé kual duro cidab doia tumu din, ca ddi ddainya da belé kalang ga 

toigé ddang geddang tumoi ca bo cindi gogé, na ca ma ddi yei Abraham Nô 
do Ddari lé tumu din wa: ’Enung da si busu ca kalang a duro delinya mam, na 
cain. 

9 Kumu si busu ca Abraham na ca ddi ba bu cindi. Kalang mam ga ba bu cindi 

na, Kumu da si busu caiga main nai kain bu’. 

10 Kalang ga wa magé so na, bbesé wo caigé cawa cidab do Kumu toi yé 

waldong wang : Kema goni goni goa magu so, go ddi ba pasi duro cidab do 
so lé kua waindo ’eno na, bbesé wo cai. 

11 Na sol carara ca kema pena bbal belé geddang tumu Kumu ca magé go so 

’eno, cawa cidab do Kumu toi yé waldong wang : Kema goni goni goa belé 
geddang tumu Kumu ca bo go cindi na, ddia jomang cindi. 

12 Ama so kang bo cindi na pena ’eno, ama main Kumu ba yang duro cidab 

doi kain : Kema goni goni goa magu so na, ddia jomang cindia cai. 

13 Ama Krist belé henga ga bbesé caina, ddi toarana a duro bbesé go so koi 

cong. Cidab doi yé waldong wang : Kema goni goni go ka bbobuli ca sia go 
adegelé na, na kema goang bbesé cai. 

14 Ddi lé kainya ca busu do Kumu ba dori Abraham kebu ca na, to jima ca 

kalang ga toigé ddang ca Jésu Krist, ca na ’ya Habé ga Kumu ba dor kebu 
caigé ca bo go cindi bu’. 

So kang kebu go doré 

15 Karmeng, ’enung dar ca gelegeng kual go kera go kalang kogé. Kiddin ga 

kema go pena nia nyan kebu go doré go geddang na, kema pena bbal ca 
toinyé kebu go doré lé ’eno bua, go bogé kual go ddang cainé ’eno bu’. 

16 Kumu kebu goi go dora ca Abraham kang moindi. Cidab do Kumu toi ya ca 

Abraham kang moindi go pena, ama na ca moinderei ga combi ’eno. Cidab lé 
gelna waldong wang ca moindi la Krist. 

17 Sela, kua na kual go ’enung wa daré ca yogeng : Kumu dor kebua ca ddia 

magé kebu goi go doré. So go Kumu ba si karu kua dang ddegelé aru poddin 
dang to subu na, bbal ca toiyé kebu go doré go Kumu koi go ddi ba dori ’eno. 

18 Ama deba do Kumu toi do bo na, na ca magé go so ’eno, ama na ca kebu 

go doré. Kumu bi Abraham deba la ca ddi ba dori kebu. 

19 Kumu si soa cawa ga? Ddi sia ca gelé wané do tebena dang kederé daré 

ga Kumu kai. So lé jom bera ké wo Abraham moindi go Kumu ba dori kebu 
cai. Ké bu so lé kuaba kangiyong, ké bi kuaba kema go ’era kebu kual. 

20 Bagiyong go ’eré kebu kual na, ddi ’era ca kema go pena ’eno, ama Kumu 

na pena mera. 

Gié go so koi 

21 Kual lé gelna ca so na tebenang kebu go doré go Kumu koi ga ? Na kain 

’eno, so nia bbala ca bo kalang jomé goang cindegé na, kalang nia belé 
geddang tumu Kumu na ca magé go so. 

22 Ama Kumu yé duro cidab doi waldong wang, ca kalang mam wa to dono do 

isinwa toa dugo, ca ké ga bo cindi ca Jésu Krist na, ké waia kalin do kebu go 
doré go Kumu koi. 

23 Ama kiddin ga bo cindi wo ’eno dé na, so magena danga saddé bera kual 

go bo cindi koi gelang dong kua. 

24 So mainya guiang go magena kain bera ’yanang gusu Krist, ca na belu 

geddang tumu Kumu ca bo go cindi. 

25 Kiddin ga bo cindi ba ’erga na, na wa to guiang go magana lé ’eno ’enda. 

26 Cawa ca bo go cindi na, keng belé Kumu karndi daiang Jésu Krist. 

27 Keng mam ga ké ba desegeng to kang daiang Jésu Krist na, keng sia Jésu 

Krist gusugeng. 

28 Na ca ma Juib kau kalang ga toigé ddang wo ’eno bua, guiang kau kié go 

kambé wo ’eno bua, barua kau tama wo ’eno bu’. Keng mam kenga pena 
daiang Krist. 

29 Kenga ga Krist kai na, kenga Abraham karndi ga do deba ca kebu go doré 

go Kumu koi. 

 Galatie 4 

1 Kua na kual go ’enung wa dara ca yogeng. Kiddin ga kurong go do deba do 

Bai toi nia jiang karmai dé na, ddia Bagulong go henga mam kogé kua na, 
ama ddi mainya guiang kain dé. 

2 Kiddin ga ddiang karmai dé na, ddi wa to dono do kema go magei toi dugo 

dé, bera wolé go bai koi go ba siang nai bbal jua. 

3 Kiddin ga nang karmei dé na, na mainya guiang to dono do hada do delinya 

toa dugo kain. 

4 Ama kiddin ga kiddin ba bbal na, Kumu gigu Kurondi, tama woi to so go Juib 

kogé dugo. 

5 Ca ddi turana a to dono do so toi cong bua, ca na belu Kumu karndi bu’. 

6 Kumu gigu Habé ga Kurondi kai ddaindena ca gelena waldong wang ca na 

karndi, na ca ma Habé la wa togé Ba. 

7 Na ca ma, jia guiang ’eno ’enda, ama jia kurong, ji nia Kumu kurondi na, ddia 

bin deba do ddi ba mago ca karndi. 

’Eremé go Paul koi ca kalang ga Galat 

8 Kiddin ga keng ba sela Kumu ’eno dé na, kenga goiyong ga kumurong ga 

poi kagé. 

9 Ama cakcak kua keng sol Kumu bua, Kumu kau solgeng bu’. Keng jogu ca 

gelé go todero go melawi lé koi coma mena ga? Keng dar ca belé goiyong gai 
ddang coma mena ga? 

10 Keng magu wolé go pena bua, dang kederé go pena bua, dang kiddin ga 

pena bua, dang ddegelé go pena bu’. 

11 ’Enung lé muro ca gié go ’enung ba lei caigeng na, ddi ba gusu kalin. 

12 Karmeng, ’enung olgeng dang meregdé, ’enung dar ca keng belu main 

nang kain bua, ’enung bel main nageng kain bu’. Keng lang henga ga isini 
pena ’eno. 

13 Keng sol ca kiddin ga ’enung ba dorgeng Nô do Ddari kené tumu na, na ca 

’enunga hoamya bbani ’eno, 

14 Homé guang lé ninyegeng nain, ama keng durang kel ’eno bua, keng 

kainyang ’eno bu’, ama keng ’yeng main kangito go Kumu koi kain bua, main 
Jésu Krist kain bu’. 

15 Tumu gusugeng mougeng bbani ’eno, ama cakcak kua na wa logeng ga? 

’Enung sol ca tumu na, ’enung nia dara cindegeng kau, keng nia torgé bung. 

16 Keng ’erem ca cakcak kua ’enunga kogeng go tebena ca ’enung ba yegeng 

kual go cindi ga? 

17 Kalang lé dargeng nain, ama ’eremé gogé ddara ’eno. Ké dar ca naregeng 

cong a gusung, ca keng si cindegenga caigé mera. 

18 Na cindi, ni dar ca keng la henga ga ddari a duro kiddin gani gani mam, na 

kiddin ga ’enung wo duroigeng mera ’eno. 

19 Karndeng, cakcak kua ’enung wa gelé cin caigeng, main tama doang kur do 

wa daré ca wo kain, bera Krist jima kederegeng. 

20 Cakcak kua na, ’enung dar nain ca jomé gusugeng ca ’enung jogé yogeng 

kual go ddang cawa ’enungang solé caigeng bbani ’eno. 

Kual go Agar kang Sara kogé 

21 Ga yang dé, keng ga wa daré jomé to so dugo na, keng jé kual go so ba yei 

waldong wang ga? 

22 So lé yé waldong wang ca Abraham danga karang sua, pena ga giandi, 

koné na kurong go kambé. 

23 Giandi kuranda na, ké woia ca daré go kema koi, ama kurong go kambé na, 

ké woia ca kebu go doré go Kumu koi. 

24 Kual la kual go kera. Kandu ga sua lé na, na kebu go doré sua. Kual go 

kera go Agar na, na kebu go doré go ba saga a ca kubung go Sinai. To wa 
karang ga goiyong ked. 

25 Kual go kera go Agar kua na, to mainya kubung go gumu go ca gesong ga 

Arab kain bua, mainya gulong go gumu go Jorsalem go cakcak kua, ddi 
goang kalang gai mam ba jom wo duro gianduai kain bu’. 

26 Ama Jorsalem do dang ni na, toa guiandi ’eno, to ’yoaina. 

27 Cidab do Kumu toi yé waldong wang : Mé tama do morni do ba wa kié pena 

’eno na, dda gusé muwé, Mé suya tumé uyu, mé do ba sela homé go wo koi 

ca pena ’eno, Cawa tama do ké ba taio na, Karndo ddainya combu ddi tama 
doang barua. 

28 Ama karmeng, kenga karang ga ca kebu go doré go Kumu koi main Isak 

kain. 

29 A kené tumu na, kié go ké ba woi ca kederé daré ga kema kai na, ddi gel 

kié go ké ba woiang dono do Habé ga Kumu kai toga cindi. Cakcak kua kau, 
na main kain bu’. 

30 Ama cidab do Kumu toi yé waldong wanga mena ga? To yé wa : Taia 

guiandi kang kuranda cong, cawa guiandi kuranda go do deba dang do 
gumsu kuranda ’eno. 

31 Karmeng, na na, na guiandi karndo ’eno, ama na gumso karndo. 

 Galatie 5 

Ga ’ergeng duro talagai dogeng gag 

1 Krist toarana ca na belegeng talagai. Ga ’ergeng gag a duro talagai lé, ga 

lageng angal, ddo keng jogé duro gianduai ddang com ’eno. 

2 Ga jageng kual go ’enung Paul wa yogeng. Keng nia wal mandeli na, Krist 

go lo henga caigeng ’eno. 

3 ’Enung wa jogé yogeng com, kema goni goni goa wal mandeli na, na gad ddi 

maga so mam. 

4 Keng ga wa daré ca kenga belé geddang tumu Kumu ca magé go so na, 

keng curong dang Krist ’enda, wai do Kumu toi wo ’eno caigeng bu’. 

5 Ama ni na, ni wa tugoia Kumu ca ddi belni geddang tumoi. Kua, na henga ga 

ni wa amegé ca dono do Habé ga Kumu kai ga wa lo gié caini ca ni ba bu 
cindi. 

6 Na nia penang Krist na, wala mandeli, kau wala mandeli ’eno go lo henga 

pena ’eno, ama henga ga do wal na, na bo cindi go lo giang kederé ’yo. 

7 Tumu na, keng ’yé ddar, na wanga naregeng ca kenga magé kual go cindi 

’eno ga? 

8 Kual go ké ba yei ca lamegengang lé kua na, saga a gusu Kumu go ba 

tegeng ’eno. 

9 Main ké ba yang kain na, subugu do bbani kau ’yé keberang mam. 

10 Bagulong gelung ’eremé gogeng, na ca ma ’enung sol ca ’eremé gogeng 

dang kuang na, na pena, ama kema go ba lamegeng kaiyegeng lé na, ddi nia 
wang wang kau, Kumu da kaidé kual cai. 

11 Karmeng, ’enung nia wa doré kuala ca wala go mandeli mijé dé na, ké wa 

gelang cindunga cawa ga? Kual lé nia cindi na, kema pena go soang kual 

cang, ca kual go ’enung wa dorei ca bbobelé go Krist koi ca sia go adegelé 
’eno. 

12 Ké ga wa lamegeng ca kaiyegeng lé na, ’enung dar ca ké gang wala 

gusugé bu’. 

13 Karmeng, ké tegagenga ca kenga ja talagai, ama ddo ’eremé go gusugeng 

ddi toinyegeng a duro talagai dogeng lé ’eno. Ga jigena gusugeng duro 
kederé ’yo. 

14 Cawa kual go so koi mam na, ké yaui wa duro so go pena lé. Dda kederein 

’ya mondin main gusin bang kain. 

15 Ga lageng angal, cawa keng nia yidié gusugeng main gajong kain na, 

kenga toin gusugeng mam. 

Ga lageng gié dang Habé ga Kumu kai, na ca kederé daré ga kema kai ’eno 

16 Kua na kual go ’enung wa daré ca yogeng, ’erageng main Habé ga Kumu 

kai ba gelgengang kain, ama ga logeng kederé daré ga gusugeng kai ’eno. 

17 Cawa tabelang do gusu na, na tebenang Habé ga Kumu kai, Habé kau na 

tebenang tabelang do gusu bu’. Ké ca’, ka tebena dang gusugé ca ddo keng 
lo henga ga kederegeng ba dargé ’eno. 

18 Habé nia wa bogegeng na, keng wa to so ’eno. 

19 Na sol gié go gusu koia waldong wang, béli, dang ddisin bua, dang podelo 

bua. 

20 Dang nyiré go koliyong bua, dang gié go lo go béli bua, dang tebena do lo 

bua, dang bojé bua, dang ddéngi bua, dang mainyé bua, dang gaué bua, 
dang coaderang bua, dang yaué go cindi kaindi kaindi bua. 

21 Dang ’iga ’iga bua, dang koié go céré bua, dang soré go waddé go gendei 

bua, dang henga ga pena ga ddang ga main nagé kain bu’. ’Enung wa jogé 
yogeng ddang com, main ’enung ba yegeng dang kené tumu kain, kalang ga 
lo henga ga main kain na, ké go andong duro Leu do Kumu toi ’eno. 

22 Ama wo go Habé kogé na woi kua, kederé ’yo bua: dang gusu mowa bua, 

dang jalua juam bua, dang ’yomé go ddainya bua, dang olum bua, dang wai 
bua, dang geddang bua, 

23 dang jalua luguab luguab bua, dang ’yomé go gusu bu’. Henga lé kua mam 

na, so go lo tebenang nagé ’eno. 

24 Kalang ga Krist kai na, ké ma maré a duro tabelang do gusugé cong, dang 

kederé daré gagé bu’. 

25 Na nia jomgengang cindena ca Habé na, dda Habé begana duro oré guana 

main kain bu’. 

26 Ddo na pedé gusuna ’eno bua, na sogeng gusuna segeldé ’eno bua, na lo 

’iga ’iga ca henga ga kamdena kagé ’eno bu’. 

 Galatie 6 

Ga jegena gusugeng ca henga ga ninyé 

1 Karmeng, kema pena nia aserong duro wané na, keng ga dang Habé ga 

Kumu kai na, ga gulai geli giyong dang duro, dang jalua juam, ama ga lageng 
angal, ca ddo ji kau aserong duro gesaué lé ’eno bu’. 

2 Ga jegena gusugeng ca henga ga ninyé, keng nia lé main kain na, keng 

maga so go Krist koi ’enda. 

3 Kema go pena nia ’erem ca ddia bbala kema na, ddia henga ga kalin, ddi 

asua gusi kalin. 

4 Dda kema goni goni ddi gesaua gié goi jua ma, ddi pedu gusia ca gié goi 

bang mera, na ca mengai koi ’eno. 

5 Dda kema goni goni kau, ddi aia ninwa goi bang. 

6 Dda ddi go ba jé Nô do Ddari na, ddi gusinya henga gai ga ddari bi ddi go 

wa gelei. 

7 Ddo keng asé gusugeng ’eno, Kumu na, kema lei bbojo ’eno, henga gani 

gani ga kema ba gesegé na, ddia walga ké bu’. 

8 Kema goa gesu henga ga ca gusi na, ddia wala maré ca gusi lé bu’, ama 

kema goa gesu henga ga ca Habé ga Kumu kai na, ddia wala jomé goang 
cindi bera kuddum ga Habé ga Kumu kai ba bi bu’. 

9 Ddo na gelalé duro gié go ddari lo goi ’eno, cawa gusuna nia melana ’eno 

na, kiddin ga kiddin nia bbal na, na da wal. 

10 Na ca ma kiddin ga na nia wai dono na, dda na lo gié go ddari ca kalang 

mam, ama henga ga ddo wal na, na jégena karmana ga bo cindi. 

Kual go géjé dang labia go karé 

11 Ga selageng pasé guang go gemdong bbodeu bbodeu, go ’enung wa 

pasegeng dang nain dang kobang kua. 

12 Kalang ga wa daré ca kalanga selagé ca ka kalang ga ddaderong na, ka wa 

logengang dono ca kenga wala mandeli. Ké lé main kainya ca ka waié gelé go 
cin ca sia go adegelé go Jésu koi ’eno. 

13 Ké gang ga ba wal mandeli kau na, ké maga so ’eno, ké dar ca keng wala 

mandeli, ca ké pedé gusugé caigeng ca ka logenga ké dono ma, kenga 
walang mandelia ca. 

14 Ama ’enung na, ’enung dar ca peda sia go adegelé go Bagulondena Jésu 

Krist koi mera. Ca sia go adegelé go Krist koi na, delinya main henga ga mari 
kain cang bua, ’enung main henga ga mari kain ca delinya bu’. 

15 Wala mandeli, kau wala mandeli ’eno go lo henga pena ’eno, ama henga ga 

ddo wal na, na debé go herua. 

16 Kalang mam go kobé kual lé kua na, dda jalua juam dang olum do Kumu toi 

jimang nagé, dang kalang ga Kumu kai mam. 

17 Kardené, ddo kema pena ddi gelung cindung ’eno, cawa doarang do wo 

gusung na, gel waldong wang ca ’enunga guiang go Jésu koi. 

18 Karmeng, dda wai do Bagulondena Jésu Krist toi, to jima dang nageng 

mam. Amin. 

Epesie 

Epesie 1 

Waigi do Paul toi 

1 Na ’enung Paul, paja go gié go Jésu Krist koi ca kederé daré ga Kumu kai. 

’Enung pasu maktub lé kua ca kalang ga Kumu kai ga a Epés, dang ké ga 
geddang ca Jésu Krist. 

2 Baina Kumu dang Bagulong Jésu Krist, ké lageng wai dang jalua juam. 

Busu do Kumu ba sena dang na ca Jésu Krist 

3 Dda na debinya Kumu, Bagulondena Jésu Krist Bai, ddi go ba sena busu 

caina ca na ba daiang Krist, ddi bena busu doni doni do Habé togé mam do a 
dang ni. 

4 Cawa kiddin ga Kumu ba debu delinya ’eno dé na, ddi parna ca na belu 

kalang gai daiang Krist bua, ca na belu kalang ga arin carara basé kual caina 
tumoi bu’. Ca kederé ’yo ga Kumu kai na, 

5 ddi gabena tumu din ca na belu karndi ca Jésu Krist, kua na kederé daré gai 

ca wai doi. 

6 Dda na debainya Kumu ca wai doi do nain go ddi ba lang nana ca Kurondi 

go kederei ba ’yei. 

7 Cawa Kumu toarna bua, ddi burogu isinwa doana bu’ danga Krist kebardi. 

Ddi gelna wai doi do combu bua, 

8 ddi lana dang na nain bu’. Ddi lana henga ga ddi ba ’erem ca logé ca narua 

doi dang solé goi. 

9 Kual goi go mendem go ddi ba ’erem ca loi tumu din na, ddi gelna dang nai 

waldong wang gusu Krist. 

10 Kual lé na, na ca wolé toi do karé ma, Kumu da yau henga ga dang ni dang 

henga ga duro delinya mam to kelma Krist dugo. 

11 Kumu lé henga mam main ddi ba darang kain, ddi parna tumu din ca 

kederé daré gai ca na daiang Krist bua, ca na belu kalang gai bu’. 

12 Na ga ba si tugoié guana tumu ca Krist na, dda na debainya Kumu go 

hormo. 

13 Kiddin ga keng ba jé Nô do Ddari do cindi do minyé na, keng bu cindi ca 

Krist, kardené Kumu si genjer goi gusugeng ca kenga kai, na Habé gai ga ddi 
ba bugeng dang nagé ca kebu goi go doré. 

14 Kumu bena Habé gai mainya henga ga ijibé kain, ca minyé guana go ddi ba 

dorgang kalang gai kebu kain ca na deba dogé. Ddi gelna waldong wang ca 

ddia da bena deba la, kiddin ga wolé guana go toré da bbal. Dda na debainya 
Kumu go hormo. 

Olé go Paul koi 

15 Na ca ma, kiddin ga ’enung ba jé bo cindi gogeng ca Bagulong Jésu, dang 

kederé ’yo gageng ca kalang ga Kumu kai mam bu’ na, 

16 ’enung wadang désé do loi Kumu caigeng ’eno bua, ’enung ’eremang 

nageng duro olé guang waindo waindo bu’. 

17 ’Enung ol Kumu go Bagulondena Jésu Krist koi, ddia Ba go hormo ca ddi 

begeng Habé gai ga bogeng solé kual toi bua, ca gelegeng ca keng sela 
Kumu carara bu’. 

18 ’Enung ol Kumu ca arinwa doi arinya ddaindegeng, ca keng sela tugoié go 

ddi ba tegeng cai bua, ca keng sela lainyong go deba doi do hormo do ddi wa 
maga ca kalang gai bua, 

19 Ca keng sela dono doi do tungu do ddo wal ca na ga bo cindi bu’. Ddi gel 

dono doi lé waldong wang. 

20 Kiddin ga ddi ba belé Jésu dang cindi a duro ga maré na, ddi si jom wo ca 

kobi go barua a dang ni. 

21 A kiddin lé na, Krist jom wa ca ga ddo ca mam bua, ca ga dono mam bua, 

ca ga osurdong mam bua, ca kagulong mam bua, ca gusong goni goni go ké 
wa togoi bu’, na a duro saman do cakcak kua mera ’eno, ama a duro saman 
do wa orang bu’. 

22 Kumu yau henga mam to Krist gondi dugo bua, ddi bi yaué go Kumu koi ca 

kondia da termala cai bu’. 

23 Yaué go Kumu koi na Krist gusi go ddi wa jomé cai bbalé kerab bua, ddi 

bbal ca jomé ca henga mam bbalé kerab bu’. 

 Epesie 2 

Ga maré belang cindegé 

1 Tumu na, keng ma maré ca wané dogeng bua, ca isinwa dogeng bu’. 

2 Tumu na keng la henga ga delinya lé kua ka bua, keng kobua kelma go 

dono go habé ga isini kogé ga a duro kal go dang bu’. Habé la wa lo gié 
cakcak kua ddainya kalang ga wa kainya Kumu. 

3 Na mam mainya nagé kain tumu bua, na la henga ga tabelang do gusuna toi 

bua, na la henga ga gusuna dang ’eremé guana ba dargé bu’. Duro wo guana 
na, na to mainyé do Kumu toi main kalang kané kain. 

4 Ama olum do Kumu toi dang kederé ’yo gai caina na, ka nain. 



412 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

5 Cawa kiddin ga na ba ma ca wané doana na, ddi belena dang cindena 

daiang Krist, Kumu minyegenga ca wai doi. 

6 Ca na ba daiang Jésu Krist na, Kumu belena dang cindena ca na da termala 

dang nai a dang ni. 

7 Kumu lé main kainya ca gelé waldong wang, ca a duro saman mam do wa 

orang na, ddia da lana wai nain ca olum doi do ddi ba gelnang na, gusu Jésu 
Krist. 

8 Ca wai do Kumu toi ma, ddi minyegeng ca bo cindi gogeng, minyé lé sai a 

gusugeng ’eno, na kalin do Kumu toi. 

9 Na ca gié gogeng go lo ’eno bering, cawa ddo kema pena ddi pedé gusi 

’eno. 

10 Cawa Kumu na loana, ddi debena daiang Jésu Krist ca na la gié go ddari 

go Kumu ba nyani tumu din ca na lai. 

Kalang mam dai pena ca Krist 

11 A to wo gogeng na, kenga kalang ga toigé ddang. Ga Juib ga ba wal 

mandeli na, ké tegenga kalang ga basé walé mandeli. (Walé go mandeli na 
henga ga kalang ba walang kobegé.) Ga ’eremegeng ca jomé gogeng go 
tumu. 

12 Tumu na, kenga suguddong has dang Krist bua, kenga kergé bua, kenga 

duro kalang ga Israél ga Kumu ba pargé ’eno bua, kebu go doré dang tugoié 
go Kumu ba bigé kalang gai na, na caigeng ’eno bu’. Keng jom duro delinya 
basé tugoié bua, basé solé Kumu bu’. 

13 Ama cakcak kua ca keng ba dai pena dang Krist na, keng ga tumu 

suguddong hasang Kumu, keng caga ’yoabang nai. 

14 Cawa Krist banga boana jalua juam ma, ddi dai ga Juib kang kalang ga 

toigé ddang pena, ddi go dosu dersél do ba gosinyigé tebena dang gusugé lé 
cong dang maré goi. 

15 Ddi toin so go Juib kogé, dang kual gogé go kaidé, dang kual gogé go ké ba 

nyani cong, ca ddia daié kalang ga Juib kang kalang ga toigé ddang herua 
pena dang nai, ddi daiegang jalua juam bu’. 

16 Ca maré go Krist koi ca sia go adegelé na, ddi toin tebena do duroigé cong 

bua, ca maré goi ca sia go adegelé na, ddi dai kalang ga Juib kang kalang ga 
toigé ddang gusu pena bua, ddi daiegé labia dang Kumu bu’. 

17 Krist ’erga ca doré Nô do Ddari do jalua juam, ca keng ga toigeng ddang ga 

suguddong has dang Kumu bua, ca ga Juib ga ’yoab dang Kumu bu’. 

18 Ca Krist na, na mam, kau ga Juib, kau kalang ga toigé ddang, na bbal ’eré 

tumu Baina Kumu ca Habé gai pena kiddi kiddi. 

19 Na ca ma, keng ga toigeng ddang, cakcak kua kenga kergé ’eno bua, 

kenga kalang ga dong ’eno bu’, ama kenga karang ga gulong bua, kenga 
kalang ga Kumu kai bua, kenga Kumu karndi bu’. 

20 Keng na, Kumu wa gaddegenga ca guiang go kulu toi go pajerong ga gié, 

kang kalang ga cogelé kebu goi ba dei dugo, ama Jésu na, ddia keja do 
keddang do ddo wal. 

21 Na ddi bang go daiena pena duro gaddé lé, ca gaddena dang ca na bel 

kulu go yaué koi go arin carara ca Bagulong. 

22 Ca keng ba daiang Jésu Krist na, Kumu gaddegeng pena dang 

kamdegeng, ca keng belu kulu goi go jomé kené dang Habé gai. 

 Epesie 3 

Paul lé gié duro kalang ga toigé ddang 

1 Na ca ma ’enung Paul go gerngang go Jésu Krist koi ca keng ga toigeng 

ddang, ’enung wa olé Kumu caigeng. 

2 ’Enung sol carara ca keng jé kual go kalang wa yoi, ca gié go Kumu ba bung 

ca lo duroigeng ca olum doi. 

3 Kumu gelung waldong wang ca ’enunga sela mendem doi. (Main ’enung ba 

pasuang tumu dang kual go pena kain.) 

4 Kiddin ga kenga ddogin kual lé na, keng da sol ca ’enung sol kual go 

mendem do Krist koi toi. 

5 Duro saman do ba hal na, Kumu gelgé kalang mendem lé toa ’eno, ama 

cakcak kua na, Kumu gelgé pajerong gai ga gié, dang kalang ga cogelé kebu 
goi go mendem lé toa a gusu Habé gai. 

6 Sela, kua na mendem lé toa, ca Nô do Ddari na, kalang ga toigé ddang da 

daiang ga Juib ca do deba do Kumu wa maga ca kalang gai bua, ka dai gusu 
pena dang nagé bua, ka dai pena ca kebu go doré go Kumu ba dori ca Jésu 
Krist bu’. 

7 ’Enung belé go gié go doré Nô do Ddari dang dono do Kumu ba bung kalin, 

ca wai dang olum doi. 

8 ’Enunga go wusin a duro kalang ga Kumu kai mam, ama Kumu bung gié lé 

kua go doré Nô do Ddari ca lainyong go Krist koi go nain, gusu kalang ga 
toigé ddang. 

9 Ca ’enung gelga kalang mam ca ké sela mendem do Kumu toi waldong 

wang. Kumu go ba debu henga mam na, ddi wosu mendem la tumu din. 

10 Ama cakcak kua na, ga ddo ca dang ga dono ga a dang ni, bbal ca solé 

narua do Kumu toi cindo kaindo kaindo mam a gusu yaué goi. 

11 Henga ga Kumu ba si ddaindi ca lo tumu din na, ddi légé bbal kerab dang 

Bagulondena Jésu Krist. 

12 Ca na ba daiang Jésu Krist ca na ba bu cindi cai na, na talagai bbal ’eré 

tumu Kumu bedang basé muro. 

13 Na ca ma, ’enung olgeng ca ddo gusugeng melowogeng, ca gelé go cin go 

’enung ba waii caigeng ’eno, cawa gelé guang go cin lé na, na hormo 
caigeng. 

Kederé ’yo ga Krist kai 

14 Na ca ma ’enung poi guandang tumu Ba. 

15 Ddi go bo kalang gani gani ga a dang ni, dang ga ca gesong mam gusondi 

go cindi. 

16 ’Enung ol Kumu ca hormo doi do nain, ddi begeng dono duro ddaindegeng 

do ’eré gag a gusu Habé gai. 

17 Dda Krist jima ddaindegeng ca bo cindi gogeng. ’Enung ol ca gaseregeng 

dang toigeng ’er usa gag duro kederé ’yo gai. 

18 Ca keng dang kalang ga Kumu kai mam, keng bbala solé walwa, dang 

sugudduang, dang sugudduang go dang, dang ddugua ga kederé ’yo ga Krist 
kai kogé. 

19 Kenga bbal solé kederé ’yo ga Krist kai ga kema bbalé solé toigé ’eno, ca 

keng belu bbala dang bbalé go Kumu koi mam. 

20 Ca dono do ddi ba so ddaindena na, ddi bbal ca lo henga nain, ddi ca 

henga ga na wa olegé mam bua, dang henga ga na wa ’eremegé bu’. 

21 Bi Kumu hormo duro yaué goi ca Jésu Krist waindo waindo ga bera 

kuddum, amin. 

 Epesie 4 

Daié duro gusu go pena 

1 Na ca ma, ’enung go gerngang ca gié go Bagulong koi, olgeng ca keng ’era 

tumu tumu bbala ca togé go Kumu ba tegeng, main ddia ba darang kain. 

2 Ga debegeng caigeng dugo luguab luguab bua, dang jalua juam bua, dang 

’yomé go ddaindegeng waindo waindo bua, ’Ima ddaindegeng ca gusugeng 
ca kederé ’yo bu’. 

3 Ga maga daié gogeng go pena, dang jalua juam go Habé ga Kumu kai ba 

daigeng saddegeng dang gusugeng. 

4 Gusu wo kené pena bua, Habé wo kené pena bua, tugoié wo kené pena 

main Kumu ba tegengang kain bu’. 

5 Bagulong wo kené pena bua, bo cindi wo kené pena bua, désé wo kené 

pena bua, 

6 Kumu wo kené pena, ddia kalang mam Baigé bua, ddi di termala caigé mam 

bua, ddi lé gié caigé mam bua, ddi jom duroigé mam bu’. 

7 Ama Krist bi kema goni goni a duroina wai doi kalin, bbal ca henga gai ga 

combi ga ddiang nagé. 

8 Main Kumu ba yang duro cidab doi waldong wang kain : Kiddin ga Krist ba 

nai dang na, Ddi gol kalang ga duro gerngang daiang nai bua, Ddi bigé kalang 
dono kalin ca lo gié goi bu’. 

9 Kual go ddi ba nai dang lé na, toia mena ga? Tumu jua na, ddi gesin duro 

kiddin ga ddigé ga to gesin dugo. 

10 Ddi go ba gesin dugo lé na, na ddi banga naié dang do ddo wal ni ca ddia 

bbalé kiddin mam. 

11 Na ddia bogé kalang dono kalin cindo kaindo kaindo ca lo gié, ddi bigé ga 

pena gié go pajerong bua, ga pena ca cogelé kebu go Kumu koi bua, ga pena 
ca doré Nô do Ddari bua, ga pena ca magé yaué go Kumu koi bua, ga pena 
ca gelé kalang kual toi bu’. 

12 Ddi lé main kainya ca nyané kalang ga Kumu kai ca kandia la gié ca ga 

Krist kai, ca dda Krist gusi ’era tumu tumu duro bo cindi bu’. 

13 Main kain na, na mam da dai pena duro bo cindi guana bua, dang solé 

guana go Kumu Kurondi bu’, ca na belu kalang ga gemdong ga bbalé kerab 
ca bbalé go Krist koi. 

14 Ddo na jomé main karang ga wa kelangé ’eremé gogé ca gelé cindi kaindi 

kaindi main kal wa kuaiang doiyé kain ’eno, cawa kalang ga pena wa kaié 
kalang dang ’eremé gogé go bandu. 

15 Ama ga yagenga kual go cindi dang kederé ’yo ca na malga duro henga 

mam bera na belé main Krist kain, cawa ddia caina. 

16 Ca wai doi na, ddi dai henga ga karang ga gurum gusu kai pena kerab. Ddi 

dai henga ga karang ga cuaderong a gusu gurum gusi, dang isé cindegé mam 
pena. Kiddin ga henga ga karang ga gurum gusu wa lo gié gogé ddar na, 
gusu lé malgu ’ya tumu tumu duro kederé ’yo. 

Krist bena jomé goang cindena go herua 

17 Sela, kua na kual go ’enung wa yogeng waldong wang dang Bagulong 

gusondi, ddo keng oré main kalang ga delinya gang ’eremé go kalin yak kain 
’eno. 

18 Solé goga belé delem, ké suguddong hasang jomé goang cindegé go Kumu 

koi ca mader do a duro ddaindigé bua, dang térin dogé do nain bu’. 

19 Dasi lagé ’eno bua, ké bé gusugé dugo bad, ca lo béli dang gié go ddisin 

bu’. 

20 Gelé go Krist koi na main kain ’eno. 

21 Ama keng nia jé kual goi go ké ba gelgengang nai waldong wang na, ga 

kuba kual go cindi go Jésu koi. 

22 Ga ddageng hada dogeng do tumu do ddegeli cong, na to do toiyegeng 

kené tumu dang go osinyé gusu tabelang doa. 

23 Na gad ddaindegeng dang tabelang belu herua. 

24 Ga si kema go herua gusugeng, na ddi go Kumu ba dibi gené main nai 

kain, ca gelé jomé gogeng goang cindi go geddang go arin carara dang kual 
go cindi waldong wang. 

25 Na ca ma, ga ddageng kual go poi cong, dda kema goni goni a duroigeng 

ddi yai mondia kual go cindi, cawa na mam daia duro gusu go pena. 

26 Keng nia belé mainyé na, ga lageng angal ca ddo to aseregeng duro isinwa 

’eno, ddo teba karegeng dang mainyé lo gua ’eno. 

27 Ga ddoi Sidan giyong ’eno. 

28 Kema go ba koi henga kené tumu na, ddo ddi koié henga ddang com ’eno, 

golgo ddi la gié go ddari dang kobi, ca ddi waia henga ga jégené kema go 
nyagé. 

29 Ddo keng yo kual go isini pena ’eno, ama ga yagenga kual go ddari go 

jégené kamdegeng tumu tumu duro bo cindi bua, ca jégenégé ca todero dogé 
bu’, main kain na, kalang ga jo kual gogeng lé, ka wai busu. 

30 Ddo keng homé Habé ga Kumu kai kederégé ’eno, Habé lé na genjer go 

Kumu koi go ddi ba si caigeng, main henga ga ijibé kain, ga gelna waldong 
wang ca wolé go wa orang na, Kumu da toarna ka mam. 

31 Ga ddageng kual go isini, dang kual go solé kalang ddaindegé, dang 

mainyé, dang bojé, dang nyangdé, dang isinwa lo goa cindo kaindo kaindo 
cong suguddong hasang nageng. 

32 Ga lageng ddarua dang kederé ’yo dang gusugeng, ga buraga gusugeng 

main Kumu ba burogugeng ca Krist kain. 

 Epesie 5 

Jimageng duro arinwa 

1 Ga ’yugula Kumu ca kenga karndi ga kederei ba ’yageng. 

2 Jimageng dang kederé ’yo main Krist kederei ba ’yanang kain, ddi bu gusi 

caina main sandega bo tibé do ddowa tuna do mowoi Kumu gusi. 

3 Kenga kalang ga Kumu kai, na ca ma ddo kalang jo kual go béli kua, dang 

ddisin, dang tabelang do isini a duroigeng ’eno. 

4 Ddo keng yo kual go bélé go mam go dasi, dang kual go mader, dang kual 

go kini ’eno, na golgo keng lai Kumu désé duro olé. 

5 Keng sol carara ca kema go lo béli bua, dang kema go ddisin bua, dang 

kema goang tabelang do ’iga ’iga (to do poré na nyiré go koliyong) go andong 
duro Leu do Krist dang Kumu toi ’eno. 

6 Ddo kema pena ddi lamegeng dang kual go yo go kalin ’eno, na ca wané lé 

ma, mainyé do Kumu toi da ba ca karang ga ba kain jo kual goi. 

7 Ddo keng daiang kalang ga main kain lé ’eno. 

8 Tumu na kenga duro delem, ama cakcak kua na, keng wa duro arinwa ca 

keng ba daiang Bagulong. Na ca ma, ga ’erageng main kalang ga arinwa ka 
kain. 

9 Cawa arinwa wa henga ga gani gani gang olum mam bua, gang duro bua. 

dang kual go cindi bu’. 

10 Ga lagenga henga ga keng ba solgé ca mowei Bagulong gusi. 

11 Ddo keng daiang kalang ga lo gié go kalin go duro delem ’eno, ama ga 

lageng gié gogeng duro arinwa waldong wang. 

12 (Henga ga kalang wa logé duro wasuai, na nia yé kual gogé na, na henga 

ga dasi.) 

13 Kiddin ga gié gogé lé toi nia andong duro arinwa na, toigé da turong dang 

waldong wang. 

14 Cawa henga mam ga toiga turong dang na, na arin carara, na ca ma Kumu 

yé wa: Ji go ba woi kung na, ji lebu dang, Ji sa dang a duro kalang ga maré, 
Krist da arin cain. 

15 Na ca ma, ga lageng angal dang oré gogeng, ddo keng oré main kalang ga 

mamiyong kain ’eno, ama ga ’erageng mainya kalang ga nadurong kain. 

16 Ga lageng henga ddara mam dang kiddin gagé kerab kerab, cawa wolé go 

na wo duroi cakcak kua na, na go isini. 

17 Na ca ma, ga jomé main kalang ga mamiyong kain ’eno, ama gié go 

Bagulong ba dar ca kenga lai na, ga sela toi. 

18 Ddo keng koiang céré ’eno, cawa suagé go gendei wo duroi, ama 

wunageng danga Habé ga Kumu kai. 

19 Ga yageng kualang guseng dang kual go duro kera go debainyé bua, dang 

kera go Kumu koi bu’, ga dega kera go debainyé ca Bagulong, ga debeinyai 
dang ddaindegeng mam. 

20 Ga la Ba Kumu désé waindo waindo ca henga mam dang Bagulondena 

Jésu Krist gusondi. 

Kandu kang konderdégé 

21 Ga debu caigeng dugo dang gusugeng ca muro do Krist toi. 

22 Keng kandu, ga debu caigeng to konderdegeng main to Bagulong kain. 

23 Cawa barua na gumu go tama kua, main Krist ba jomang gumu ca yaué go 

Kumu koi kain, yaué go Kumu koi na Krist gusi go ddi ba minyei. 

24 Dda kandu debu caigé to konderdégé main yaué go Kumu koi ba debang 

cai to Krist kain. 

25 Keng bainyong, dda kederegeng ’ya kandigeng main Krist kederé ba ’yang 

yaué go Kumu koi go ddi ba bu gusi cai kain. 

26 Ddi lé main kainya ca belé yaué go Kumu koi arin carara dang kang bua, 

dang kual goi bu’ ca Kumu. 

27 Cawa ddi dar ca ’yo yaué go Kumu koi gusi dang hormo doi mam bua, arin 

carara bua, basé wané bua, basé kenwa bua, basé doarang bua, basé guria 
bu’. 

28 Dda bainyong kederégé ’ya kandigé main gusugé kain. Kema go kederei ba 

’yé tamdi na, kederei ’ya ddi bang gusi. 

29 Cawa kema go kainyé gusi bang wo ’eno, ama ddi abia abé bua, ddi magia 

magé main Krist ba lang yaué go Kumu koi kain. 

30 Cawa na henga ga karang ga gusi. 

31 Main Kumu ba yang duro cidab doi waldong wang kain : Na ca ma, kema 

da ddé bai kang ’yoi ca jomé kang tamdi, ké ca’ ka dai ji gusu pena. 

32 Kual lé na go gumu go cindi go gelé waldong wang. ’Enung ’erem ca kual lé 

na kual go kera ca Krist dang yaué go Kumu koi. 

33 Ama kual lé na caigeng bu’, na gad barua goni goni kau, kederei ’ya tamdi 

main gusi kain bua, tama doni doni kau to mer kudura bu’. 

 Epesie 6 

Karang kang kalndigé 

1 Keng karang, ga jageng kual go kalndegeng ga ba wogeng kogé, kua gié 

gogeng go geddang tumu Bagulong. 

2 Bi bain kang ’yoin hormo, kua na so go tumu goang kebu go doré. 

3 Ji nia lé main kain na, jia wai busu bua, jia jom duro delinya suguddong bu’. 

4 Keng karang bainderégé, ddo keng daré karndegeng kual ca ké belé mainyé 

’eno, ama ga abegé duro gelé dang géjé go Bagulong koi. 

Goiyong kang kagulondigé 

5 Keng goiyong, ga jageng kual go kagulondegeng ga duro delinya kogé dang 

muro, dang yoré, dang ddainya do pena main go keng ba wa loang gié ca 
Krist kain. 

6 Ddo keng lo cindegé, ca gusuga mouagang mera ’eno, ama ga lagenga ca 

kederé daré ga Kumu kai, dang ddaindegeng pena main goiyong ga Krist kai 
kain. 

7 Ga lageng gié gogeng go gianduai dang gusu mowa main go keng ba wa 

loang gié ca Bagulong kain, na ca kalang mera ’eno. 

8 Keng sol ca kema goni goni goa lé gié go ddari, ddi nia guiang kau kié go 

gulong na, Bagulong da bi boié goi bbalé ca gié goi go ddi ba lé. 

9 Keng kagulong, ga lang goiyong gagenga main kain bu’. Ddo keng 

bberajégé ’eno, cawa keng sol Bagulondigé dang Bagulondegeng a dang ni, 
na pena, ddi sol kalang mam tumoi pena. 

Henga ga kembel ga Krist kai kagé 

10 Kual toi do karé na, ga daregeng dono a gusu Bagulong goang dono nain. 

11 Ga si henga ga kembel ga Kumu kai mam gusugeng, ca keng waia dono do 

’eré gag tebenang bandu do Sidan toi. 

12 Cawa tabé duana do worinyé na tebenang kalang gusugé ’eno, ama na 

worin tebena danga habé ga isini ga a dang bua, dang ga ddo ca bua, dang 
ga osurdong bua, dang kagulong ga delinya do delem lé kua ka. 

13 Na ca ma, ga segeng henga ga kembel ga Kumu kai gusugeng mam. Main 

kain na, kiddin ga wolé go isini nia ’erga na, keng da bbal ca ’eré gag dang go 
tebena go wa daré ca toinyegeng. Kiddin ga kenga worin kembel bera ka na, 
ga ’ergeng gag. 

14 Ga ’eregeng gag, ga saddageng kual go cindi wurendegeng main kelau go 

bbala kain. Ga segeng kual go geddang gusugeng main bbala go 
guangereng. 

15 Ga lageng tabelang ca doré Nô do Ddari do jali juam gondegeng main 

giabé kain. 

16 Ga aiageng bo cindi gogeng kobegeng main ’yoi kain waindo waindo, ca 

bainyang dengesu do Sidan toi do kebo tua. 

17 Ga segeng minyé caigeng main jagua do helma kain bua, dang kual go 

Kumu koi kobegeng main gesengar do Habé ga Kumu kai togé kain bu’. 

18 Henga lé kua mam na, ga ulageng Kumu ca ddi jigenageng dang nagé. Ga 

ulagé waindo waindo dang meregdé dang oli goni goni mam main Habé ga 
Kumu kai wa bogogeng dang nain. Na ca ma, ga jimageng dang narua yoal 
yoal, dang geddang. Ga ulageng ca kalang ga Kumu kai mam bu’. 

19 Ga ula cang ca kiddin ga ’enunga ca yo kual na, dda Kumu bung kual go 

geddang bua, ca ’enung dura kual go mendem go Nô do Ddari kua toi 
waldong wang basé muro bu’. 

20 ’Enunga bagiyong ca Nô do Ddari lé, ama cakcak kua ’enunga duro 

gerngang. Ga ulageng cang ca dda ’enung ya kual basé muro main ’enung ba 
darang kain. 

Paul sigé labia do karé 

21 Kermana go geddang go lo gié go Bagulong koi Tisik na, ddia yegeng kual 

guang mam ca keng sela jomé guang. 

22 ’Enung gi Tisik gusugeng ca ddi yageng kual goni mam ca dda 

ddaindegeng jalageng. 

23 Dda Ba Kumu dang Bagulong Jésu Krist, ké bigé karmana mam jalua juam, 

dang kederé ’yo, dang bo cindi. 

24 Dda wai do Kumu toi jimang ké mam ga kederégé ba ’yé Bagulong Jésu 

Krist, dang kederé ’yo ga basé karé. 

Pilipie 

Pilipie 1 

Waigi do Paul toi 

1 Na ’enung Paul, niang Timoté ga gié ga Jésu Krist kai, ni pasu maktub lé 

kua ca kalang ga Kumu kai mam ga a Pilip ga bo cindi ca Jésu Krist bua, 
dang gemdong ga gelé yaué go Kumu koi bua, dang gemdong ga jégené gié 
bu’. 

2 Dda Baina Kumu dang Bagulong Jésu Krist, ké lageng waiang jalua juam. 

Olé go Paul koi ca kalang ga Krist kai ga a Pilip 

3 ’Enung lei Kumu désé caigeng mam, a kiddin gani gani ga ’enung wa 

’eremang nageng. 

4 A kiddin gani gani mam ga ’enung wa olé caigeng na, ’enung olanga gusu 

mowa. 

5 Ca jégené gogeng go keng ba jégeneng duro gié go doré Nô do Ddari, dang 

tumu din bera cakcak kua. 

6 ’Enung sol carara ca Kumu go ba osum lo gié go ddariang nageng na, ddi da 

lei bera wolé go Jésu Krist koi. 

7 Na geddang ’enung ’erem caigeng main kain mam. ’Enung ’eremang 

nageng a duro ddaindung, cawa keng mam daiang nang duro gié go Kumu ba 
bung, kau kiddin ga ’enung wo duro gerngang, kau ’enung kalin, keng magu 
Nô do Ddari ddar. 

8 Kiddin ga ’enung ba yegeng wa: Kedereng ’yegeng mam dang kederé ’yo ga 

Jésu Krist kai na, Kumu sol ca ’enung ya cindi. 

9 Sela, kua na olé guang gusu Kumu caigeng, ’enung ola ca kederé ’yo 

gageng, ké wora tumu tumu duro solé go to go cindi mam. 

10 Ca keng bbala ca paré henga ga ddari bua, ca keng bel arinya carara ga 

basé kual caigeng duro wolé go Krist koi bu’. 

11 Ca dda keng bbala duro gié go geddang go Jésu Krist koi ca boi Kumu 

hormo dang debainyé. 

’Enung jomang cindung na ca Krist 

12 Karmeng, ’enung dar ca keng sela henga ga ba leng na, jégen Nô do Ddari 

ca oré tumu tumu. 

13 Asengeriyong ga magé geru go kelma go gumu koi, dang kalang ga ddang 

mam, ké sol ca ’enung wo duro gerngang ca Krist. 

14 ’Yomé guang go duro gerngang na, bigé karmé combu dono duro Bagulong 

ca ké dura kual go Kumu koi ’era tumu tumu basé muro. 

15 Cindi, ga pena a duroigé dor nô do Krist toi danga ddéngi dang bojé, ama 

ga pena dorang ddainya do ddari. 

16 Ké langa kederé ’yo, cawa ké sol Kumu bung gié go doré kual cong a ca Nô 

do Ddari. 

17 Ga pena dor Nô do Krist toi danga babé go coderé kalang, ké ’erema ca ka 

suang gelé go cin cang com a duro gerngang. 

18 ’Eremé gogé nia go ddari kau go isini na, na kalin, cawa gusu henga mam 

Nô do Krist toi ca doré ora tumu tumu, na ca ma gusung mowung, cindi 
gusung mowung waindo waindo. 

19 Cawa ’enung sol ca olé gogeng, dang jégené go Habé ga Jésu Krist kai 

kogé na, ka beng dang a duro gerngang. 

20 Ca tugoié guang na, ’enung dar nain ca kalang sela Krist a gusung waindo 

waindo basé muro, kau ’enungang cindung, kau ’enung nia mara, dasi go 
loang ’eno. 

21 Cawa jomé goang cindung na, na ca Krist, maré na cageda duang. 

22 Ama ’enung nia jimang cindung dang gusung na, ’enung ca lo gié go ddari 

com, ama ’enung sela henga ga paré ’eno. 

23 ’Enung danga bangdié duro henga ga sua lé kua, ’enung dar ca oré jomang 

Krist, na golgo. 

24 Ama na ddar ’enung jomang cindung caigeng bu’. 

25 ’Enung sol main kain carara, ’enung nia jimang nageng na, keng mam da 

wai jégené go oré tumu tumu dang gusu mowa duro bo cindi. 

26 Kiddin ga ’enunga jiga gusugeng ddang com na, keng da lé gusu mowa 

combu duro Jésu Krist cang. 

27 Dda oré gogeng ’era kerab dang Nô do Ddari do Krist toi, main kain na, 

’enung nia ’era selageng, kau ’enung nia ’era ’eno na, ’enung da jé ca keng 
’eré osu gag dang ’eremé pena bua, keng wurinyang ddainya pena duro bo 
cindi ca Nô do Ddari bu’. 

28 Ddo keng yoré muro ca kalang gageng ga tebena ’eno, kua da gelgé ca ka 

ga basong, ama ca keng na, kua da gelgé ca keng wa duro giyong go minyé 
go ba saga a gusu Kumu. 

29 Cawa Kumu pargeng ca kenga la gié go Krist koi, na ca bo go cindi gusi 

mera ’eno, ama ca keng wai gelé go cin cai bu’. 

30 Cakcak kua na, keng wa worinyé kembel daiang nang, na kembel go keng 

ba soli gusung go ’enung wo duroi cakcak kua, main keng ba wa jomang kain. 

 Pilipie 2 

Debé ca dugo go Krist koi dang gemyai doi 

1 Bo cindi gogeng ca Krist belgeng dono ’eno dé ga? Kederé ’yo gai jala 

ddaindegeng ’eno dé ga? Keng la dandang dang Habé ga Kumu kai ’eno dé 
ga? Keng la waiang olum dang gusugeng ’eno dé ga? 

2 ’Enung olgeng ca keng daia pena dang kederé ’yo gageng ga pena, dang 

’eremé gogeng go duro ddaindegeng go pena ca dda gusung muang. 

3 Ddo keng lo henga pena dang macaigeng ’eno bua, dang pidé go gusugeng 

’eno bu’, ama debu caigeng dugo to gusugeng, ddo kané ’eremé ca ka ddi 
kamdigé ’eno. 

4 Ama ddo kema pena daré henga ca gusi ddi bang mera ’eno, ama ddai ddi 

’erem ca kamdi kané bu’. 

5 Dda ’eremé gogeng ’era kerab main go Jésu Krist koi kain. 

6 Tumu din na, ddianga ’eremé go Kumu koi waindo waindo, Ama ddi ’erem 

ca jomé main Kumu kain dang dono ’eno. 

7 Ama a duro ’eremé goi na, ddi kain ’eremé go jomé main Kumu kain cong, 

Ddi ai ’eremé go guiang koi bua, Ddi belé gusi main kalang kain bua, ddi gené 
main kema kain bu’. 

8 Ddi ’yé debé ga cai dugo, maré goi gelna waldong wang ca ddi debu caia 

dugo bera ddi ma ca sia go adegelé, 

9 Na ca ma Kumu aii dang si ca kiddin ga ddo mam, Ddi bi gusong go ddo ca 

gusong kané mam. 

10 Na ca ma, kalang ga dang, dang kalang ga ca gesong, dang kalang ga to 

gesong, ké mam da poi gomdigé tumu Jésu ca bo gusondi hormo. 

11 Kalang mam da yé wa: Jésu Krist na Bagulong ca hormo do Ba Kumu toi. 

Ga piang main arinwa do delinya tua kain 

12 Kajanderndeng, kiddin ga ’enung wo kené dang nageng na, keng debu 

caigeng to kual guang waindo waindo, ama cakcak kua kiddin ga ’enung wo 
’eno dang nageng kau, keng debu caigeng to kual guang ddi cainé com. Ga 
lageng gié go minyé gogeng koi dang muro dang yoré. 

13 Cawa Kumu la gié goi duro ddaindegeng waindo waindo, ca keng bbala ca 

daré lo main ddi ba darang kain. 

14 Ga lageng henga mam basé sudené dang mainyé kual. 

15 Ga jimageng arin carara basé kual caigeng, dang Kumu karndi ga basé 

wané a duro kalang ga poi dang ga isindong a duro delinya lé kua. Dda keng 
piong duroigé biddid biddid main desiddiyong ga dang kain. 

16 Keng yagé kual goang cindi, keng nia la main kain na, ’enung da pedegeng 

duro wolé go Krist koi, kua da gelgeng ca gié guang mam go ’enung ba ’yom 
gusung osu pejag lei na, ddi bega gusu ’eno. 

17 Ké nia bé kebardung dugo main sandega do tibé kain ca bo cindi gogeng 

tumu Kumu na, gusung da wowung bua, gusugeng da mowegeng bu’. 

18 Main kain na, keng kau da lé gusu mowa dang nang bu’. 

Timoté kang Apaprodit 

19 Bagulong Jésu nia dar na, sam dé ma, ’enung da giéni Timoté gusugeng. 

Kiddin ga ’enung nia jé nô dogeng a kibi na, ddaindeng da jalung. 

20 Na ddia daié ’eremé goi dang nang mera ca jégenegeng, cindi ddi da 

jégenegeng bu’. 

21 Kalang ga ddang mam ’erema ca henga gagé, ké ’erem ca henga ga Jésu 

Krist kai ’eno. 

22 Keng gang sol carara hendé do Timoté toi do ca gié goi go geddang go ddi 

lang nang, main kurong kang bai kain a duro gié go doré Nô do Ddari. 

23 Kiddin ga ’enunga sol henga ga ka lang nang na, ’enung da gii gusugeng. 

24 Ama ’enung sol carara gusu Bagulong, sam dé ma ’enung da ’yé gusugeng 

ca solegeng bu’. 

25 ’Enung ’erem ca gigeng ni kermena Apaprodit, mengang go gié, dang go 

worinyé, ddi go keng ba gigengang nai ca jégenang ca henga ga ba wiong. 

26 Ddi dar nain ca ddia solegeng mam, ama ddiang ’erem nain ca keng ba jé 

na hoamya lei. 

27 Cindi hoamya lei ’yoabang maré, ama Kumu sol nyagei, na cai mera ’eno, 

ama na cang bu’, ca ddo kedereng hoamang ddang com ’eno. 

28 Na ca ma, ’enung boi gusung kala ca giegeng dang nai ni, kiddin ga kenga 

soli na, gusugeng da mougeng ddang com, ’enung kau kedereng go hoamang 
nain ’eno. 

29 Ga ’yaiang gusu mowa nain duro Bagulong main kermegeng kain. Kalang 

ga main nai lé kain na, ga bigé hormo. 

30 Cawa ddi ji ’yoab ca maré ca gié go Krist koi. Ddi ’eremang gusi ’eno, ca 

jégenang dang jégené go keng nia bbal jégenang dang nai ’eno. 

 Pilipie 3 

Jomé go geddang go cindi tumu Kumu 

1 Karmeng, cakcak kua na, dda gusugeng mowegeng ca Bagulong. Ca jogé 

yogeng kual go ’enung ba pasugeng dang nai tumu na, go hoamang ’eno, 
ama na ddar caigeng. 

2 Ga lageng angalang kalang ga lo henga ga isini, ka gaié, ka kalang ga 

wadelé henga ga pena gusu kema gusi cong. 

3 Na na, na kalang ga ba wai walé go mandeli do cindi, na ké ’eno, cawa na lé 

gié go Kumu koi danga Habé gai. Na pidé gusuna danga Jésu Krist, na déngé 
gusuna danga henga ga gusuna ’eno. 

4 ’Enung bang kau bbal ca déngé gusung dang henga ga gusung. Kema go 

pena nia ’erem wa, ddia déngé gusiang lak do henga ga gusi na, ’enung ddia 
ddo. 

5 Kiddin ga ’enungang wolé margem na, ké walung mandeli. Ca wo guang na, 

’enunga go Israél, a to moin go Bénjamin koi, ’enunga kié go gulong go 
Hébero, a ca magé go so go Juib kogé na, ’enunga Parisié. 

6 Ca ddéngi na, ’enung gel yaué go Kumu koi cindi. Ca belé geddang a gusu 

magé go so na, ’enunga basé kual cang. 

7 Henga lé ’enung solgé mainya cageda duang kain, ama cakcak kua na, 

’enung solga main henga ga kalin kain ca Krist. 

8 Na ca henga lé kua mera ’eno, ama ’enung sol henga mam mainya henga 

ga kalin kain, ca ’enung solé Bagulong Jésu Krist ddar. Ca kondi na, ’enung 
ddé henga cong mam, ’enung solgé mainya henga ga saré bogé ca gubu kain 
ca ’enung waié Krist bua, 

9 ca ’enung daié penang nai bu’. ’Enung yegeng waldong wang ca ’enung belé 

geddang tumoi ca magé go so ’eno. ’Enung belé geddang tumoi, na ca bo 
cindi guang ca Krist. Geddang lé saga a gusu Kumu ca ké ga ba bu cindi cai. 

10 Henga mam ga ’enung ba dargé na, ’enung dar ca solé Krist, dang dono doi 

do ddi ba belang cindi a duro ga maré, ’enung dar ca daiang nai duro gelé goi 
go cin, ca ’enung belé main nai kain duro maré goi bua, 

11 dang tugoié ca ’enung bang da belang cindi a duro ga maré bu’. 

Geré go karé to gula 

12 ’Enung ’erem ca ’enung ger kara gula ’eno dé bua, ’enung belu bbalé kerab 

’eno bu’. Ama ’enung gau gusung ca oré tumu tumu ca waié boié guang, 
cawa Jésu Krist ’yeng ca gié goi. 

13 Karmeng, ’enung ’erem ca ’enung ’ya boié guang ’eno dé, ama ’enung lé 

henga pena, ’enung giobu henga ga ba hal, ’enung gau gusunga ca henga ga 
tumang. 

14 ’Enung gera ca karé to gula ca ’yo boié guang go Kumu ba teng cai a dang 

ca Jésu Krist. 

15 Na mam ga ba bbal kalang ga gemdong ga Kumu kai na, dda na jomegeng 

dang ’eremé lé kua. Kalang ga pena a duroigeng nia ’erem kaindigé kua na, 
Kumu da gelgeng kual lé toi arin carara. 

16 Ama na kain mera ’eno, dda na oregeng ddar duro giyong go na ba kubugai 

bera labegé. 

17 Karmeng, keng mam ga ’yugelang main ni ba lang kain. Ké ga wa ’yogelé 

main kain lé na, ga selagé ddara. 

18 Main ’enung ba yegengang tumu kai, ’enung wa jogé yegeng cakcak kua 

com dang ’elé, ga pena wo kené combu ga oré goga tebena dang maré go 
Krist koi go ca sia go adegelé. 

19 To do karé na, ka basong cawa Kumu gogé na kederégé. Ké peda gusugé 

dang wané do dasi, ké ’erema ca henga ga delinya ka mera. 

20 Ama na karang ga gulong go a dang ni kai, ddi go da saga a dang na, na 

wa ameia ddi ’yeu ’yeu, na Bagulong Jésu Krist go ba minyana. 

21 Ddi da belé gusuna go todero lé kua, main gusi go hormo kain, dang dono 

doi do ddi ba so henga mam a toi dugo. 

 Pilipie 4 

Géjé 

1 Kardené com, karmeng ga kedereng ba ’yegeng, keng ga ’enung ba dar 

nain ca solegeng, na keng ga mowung gusung, ’enung pedé gusung danga 
nageng. Kajanderndeng, ga ’eregeng usa gag duro jomé gogeng ca 
Bagulong. 

2 Abodia kang Sintik, ’enung olgengang meregdé ca keng jimang ’eremé pena 

main karmé kain ca Bagulong. 

3 Ji mengang go gié go geddang, ’enung olin ca ji jégena kandu lé kua bu’, 

cawa ké worin kembel daiang nang ca ajé Nô do Ddari, dang Kelemén bu’, 
dang kamdung kané ga a duro gié mam, ké ga gusondigé wa a duro cidab do 
Kumu toi doang cindo. 

4 Dda gusugeng muageng waindo waindo ca Bagulong, ’enung jogu yegeng 

ddang com, dda gusugeng muageng. 

5 Ga lageng kalang mam olum, cawa Bagulong ji ’yoab ca jogang. 

6 Ddo keng ’eremé ca henga pena ’eno, ama a duro olé gogeng mam na, ga 

ula Kumu ca henga ga keng wa daregé, ga ulaiang ddainya do lo désé. 

7 Jalua juam do Kumu toi do ba ddi solé to goni goni mam na, to maga 

ddaindegeng dang ’eremé gogeng ca Jésu Krist. 

8 Kardené com karmeng, ga si ’eremé gogeng mam dang duro, ca henga ga 

ddari ga bbalé pedé bua, ca henga mam ga cindi bua, ca henga gang ga 
hormo bua, dang ga geddang bua, dang ga carara bua, dang ga walia ga 
bbalé ca yo hendé do ddari bu’. 

9 Ga lageng henga ga keng ba solgé dang henga ga keng ba yégé a gusu 

gelé guang dang gié guang bu’. Dda Kumu go bena jalua juam jimang 
nageng. 

Paul légé ga Pilipié désé ca bo kalin dogé 

10 Gusung mowung ca Bagulong combu, cawa cakcak kua na, ’eremé gogeng 

hangong cang herua ddang com. ’Enung ya ca keng guiobunga guiobé ’eno, 
ama keng wa cindegeng ga ca jégenang kala ’eno, 

11 ’Enung yegeng main kainya ca ’enung waia henga a kobegeng ’eno, cawa 

’enung gesengang henga ga ’enungang nagé. 

12 ’Enung sol jomé go duro nyagé bua, ’enung sol jomé goang henga combi 

bu’. Kiddin ga ’enungang do go bbalang, kau ’enungang kurang, kau 
’enungang henga nain, kau ’enung wiang henga na, ’enung gel gusung ca 
gesengang henga mam. 

13 ’Enung bbal ca lo henga mam ca dono do Krist toi do ddi ba bung. 

14 Ama keng lé henga ga ddari ga jégenang duro homé guang. 

15 Keng ga Pilip, kenga solé carara, kiddin ga ’enung ba ddé Masadon kené 

tumu ca doré Nô do Ddari na, yaué go Kumu koi go ddang jégenang duro 
wiwa guang ’eno, ama na keng mera. 

16 Kardené com, kiddin ga ’enung wa a Tasalonika, keng jogu gigeng henga 

ga jégenang ca wiwa guang caigeng sua. 

17 ’Enung ddara bo go kalin a gusugeng mera ’eno, ama ’enung dara ca keng 

waia cageda cainé. 

18 Ama ’enung wai bo kalin mam do keng ba gigengang na, to ddi ca wiwa 

guang. Cawa Apaprodit na orang dang bo kalin dogeng, ’enungang henga 
mam ga ’enung ba dargé. Bo kalin dogeng lé na, mainya tibé go ddo tuna do 
Kumu ba ’ya dang gusu mowa. 

19 Kumu guang da begeng henga ga ba wiegeng mam ca lainyong goi ca 

Jésu Krist. 

20 Ga bi Baina Kumu hormo bera kuddum. Amin. 

Labia do karé 

21 Ga la kalang ga Kumu kai ga daiang Jésu Krist labia mam. Karmena gang 

nang legeng labia bu’. 

22 Kalang ga Kumu kai ga ba jomang nang mam, dang ké ga jomé ta go ddo 

ca legeng labia. 

23 Dda wai do Bagulong Jésu Krist toi jimang nageng mam. 

Kolosie 

Kolosie 1 

Waigi do Paul toi 

1 Na ’enung Paul paja go gié go Jésu Krist koi ca kederé daré ga Kumu kai, 

dang karmana Timoté. 

2 Ni pasu maktub lé kua ca kalang ga Kumu kai ga jomé a Kolosi dang 

karmana ga geddang ga Krist kai mam. Dda wai do Baina Kumu toi dang 
jalua juam, ké jimang nageng. 

Olang désé 

3 Kiddin ga ni wa olé Kumu na, ni lei Bagulondena Jésu Krist Bai désé waindo 

waindo caigeng. 

4 Cawa ni jé kual go keng ba bu cindi ca Jésu Krist, dang kederé ’yo gageng 

ca kalang ga Kumu kai mam. 

5 Kiddin ga Nô do Ddari do cindi ba ’yé gusugeng tumu jua na, keng si tugoié 

gogeng ca bo cindi dang kederé ’yo gageng, ca henga ga ké wa ddogegé a 
dang ni caigeng. 

6 Nô do Ddari do ba aju na, na busu do ca delinya mam. Kiddin ga keng ba jé 

kual go wai do Kumu toi kené tumu do, keng ba soala ca na do cindi na, to lé 
duroigeng main kain bu’. 

7 Na Epapras mondeni go gié, ddia guiang go geddang go Krist koi go lo gié 

caini, ddia gelgeng kual lé. 

8 Ddi yéni kual go kederé ’yo gageng ga Habé ga Kumu kai ba begeng. 

9 Na ca ma, kiddin ga ni ba jé kual gogeng lé na, ni wadang olé caigeng ’eno. 

Ni ol Kumu ca ddi gelgeng kederé ddaré gai ca dda Habé ga Kumu kai, ké 
begeng narua dang solé go kual toi. 

10 Main kain na, kenga ’yé oré main Bagulong ba darang kain bua, kenga lé 

henga ga mowoi gusi waindo waindo bua, kenga wéré tumu tumu dang gié go 
ddari goni goni bua, kenga sol Kumu tumu tumu bu’. 

11 Ni ol Kumu ca ddi begeng dono nain do ’eré gag duro dono do hormo doi 

toa, ca keng bbala ca ’yomé ddaindegeng gag duro gelé go cin goni goni 
mam dang gusu mowa. 

12 Ga lai Ba désang gusu mowa, cawa na ddi go ba begeng dono do ca kenga 

’era wa henga ga ddari, ga Kumu wa magegé ca kalang gai a duro Leu do 
arinyi. 

13 Cawa ddi toarna a duro dono do delem toa bua, ddi andena duro Leu do 

Kurondi go kederei ba ’yei toi bu’. 

14 Na ca wai doi ma, ddi toarna bua, ddi burogu isinwa duana bu’. 

Gié go Krist koi 

15 Krist ai gené go Kumu go kema ba selaiang cindi ’eno koi. Ddia Kurong go 

monjoli go ba ddi henga mam ga ké ba debegé. 

16 Cawa na a gusu Krist ma, Kumu debu henga mam go a dang, dang henga 

ga a ca gesong, na henga ga na solgang cindena bua, dang henga ga na 
selagang cindena ’eno bua, dang dono do Habé togé bua, dang pogerong 
bua, dang ga ddo ca bua, dang ga dono bu’. Kumu debu henga mam a gusi 
bua, na ca kondi bu’. 

17 Ddia tumu henga mam, henga mam ’era ca dono doi. 

18 Ddia ca do gusu toi, to do poré na yaué go Kumu koi, ddia to do so do jomé 

goang cin ga herua kogé bua, ddia kié go monjoli go ba belang cindi a duro 
ga maré tumu jua, ca henga mam na, ddia go tumoigé. 

19 Kumu gusi mowi ca dono doi mam jom wo gusu Kurondi. 

20 Na ca Kurondi ma, Kumu dai henga mam a gusi, jalua juam do Kumu ba 

bena ca maré go Kurondi koi ca sia go adegelé ma, ddi dai henga mam a 
gusi, kau henga ga ca gesong bua, dang henga ga a dang ni bu’. 

21 Tumu na, keng suguddong dang Kumu, cawa ’eremé gogeng dang gié go 

isini go keng ba lei mam na, kenga tebenang nai, 

22 Ama cakcak kua ca Kurondi bang gusi maré goi na, Kumu daigeng a gusi 

ca kenga ’er tumoi arin carara basé wané. 

23 Ama na gad keng ’era tumu tumu duro bo cindi bua, keng ’er gag ca to do 

debé do osi bu’, ca keng dda tugoié gogeng jima ca Nô do Ddari do keng wa 
tugoia tumu din, kiddin ga keng ba jé Nô do Ddari. Nô do Ddari lé na, na to do 
ké ba doara duro delinya ca kalang mam. Na ca Nô lé ma, ’enung Paul belé 
guiang go gié kua. 

Gié go ké ba bi Paul ca ddi jégené yaué go Kumu koi 

24 Cakcak kua na, gusung mowung ca ’enung ba wai gelé go cin caigeng, 

cawa gelé go cin go Krist koi toi do jo gusi na, ’enung aii gusung, gusi lé na, 
na yaué go Kumu koi. 

25 ’Enung belé go gié ca yaué go Kumu koi, ca lo gié go Kumu ba bung ca 

’enunga lai caigeng. Ddi seng ca ’enunga dura kual goi kerab kerab. 

26 Kual lé na mendem do ddi ba wasa tumu din, ama cakcak kua na, ddi gelo 

gusu kalang gai waldong wang. 

27 Cawa Kumu dar ca gelegé mendem doi do lainyong do ddari do ddiang na 

ca kalang mam. Kua na mendem lé, Krist jom wo duro ddaindegeng bua, ddia 
begeng kiddin a duro hormo do Kumu toi bu’. 

28 Na ca ma, ni wa doregé kalang mam kual go Krist koi. Kema goni goni kau, 

ni wa géjei bua, ni wa gelei dang narua mam bu’, ca ddi belu kema go gumu 
bbalé ’eré tumu Kumu ca ddi ba daiang Krist. 

29 Na ca ma, ’enung ’yom gusung pijag ca lo gié lé dang dono do nain do Krist 

toi, do ddi ba bung dang na do wa lo gié wo gusung. 

 Kolosie 2 

1 Dda ’enung yegeng kual ca gié go osi go ’enung wa loi caigeng bua, ca 

kalang ga Laudesi bua, ca kalang mam ga ba selang ’eno bu’. 

2 ’Enung wa gaué gusung ca ké wa dono duro ddaindegé ca ’eré gag bua, ca 

ké daia pena duro kederé ’yo bua, ca ké bbala wo narua do solé kual go cindi 
toi bua, dang solé mendem do Kumu bu’, mendem lé na, na Krist bang. 

3 Narua dang solé go ba saga a gusu Kumu mam na, Kumu wosaga gusu 

Krist. 

4 ’Enung yegeng kual lé kua ca ddo kema pena lamegengang kual go babé ca 

kaiyegeng ’eno. 

5 Gusung nia suguddong dang nageng kau na, habung wo kenang nageng. 

Gusung mowunga, cawa ’enung jé ca keng ’eré pena gag dang dono duro bo 
cindi go keng ba bu ca Krist. 

Jomé goang cindena go na ba wai ca Krist 

6 Main keng ba ’yé Jésu Krist ca kondia Bagulong kain na, ga jimageng 

mainya nai kain kerab. 

7 Ga begageng gaseregeng gusi bua, ga malgageng gusi bua, ga ’ergeng gag 

waindo waindo duro bo cindi go keng ba bu’ main ké ba gelgengang kain bua, 
ga lageng désé waindo waindo bu’. 

8 Ga lageng angal, ca ddo kema pena ’yomegengang narua doang babé go 

kalang kogé go kalin yag ’eno. Narua do main kain na, saga a gusu gelé go 
ca hada do kalang togé bua, dang dono do habé ga delinya ka bu’, ama na do 
Krist toi ’eno. 

9 Cawa Kumu bang gusi jom wa gusu Krist dang dono doi mam. 

10 Keng wai dono do bbalé kerab na a gusi. Ga ddo ca mam bua, dang kalang 

ga dono mam bu’ na, ddia ddo caigé. 

11 Kiddin ga Krist ba torgeng a duro dono do isinwa do gusu toi na, ddi 

torgeng danga walé go mandeli go kalang kogé ’eno, ama na walé go mandeli 
go ba saga a gusu Krist. Walé go mandeli lé na, na toré go a duro dono do 
isinwa do gusu toi. 



432 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

12 Kiddin ga ké ba desegeng to kang na, ké ’embegeng danga Krist bua, ké 

belegeng a duro ga maré dang nai bu’, cawa keng bu cindia ca dono do Kumu 
toi do ba beleiang cindi a duro ga maré. 

13 Tumu na, keng ma maré ca isinwa dogeng bua, kenga ga basé walé 

mandeli bua, kenga kalang ga toigé ddang bu’. Ama cakcak kua Kumu 
begeng jomé goang cindegeng daiang Krist bua, Kumu burogu isinwa duana 
mam bu’. 

14 So go tebenang nana ca gad na magai lé na, ddi dori caina cong, ddi 

bbobeli ca sia go adegelé toinyi cong. 

15 Ca sia go adegelé go Krist koi na, Kumu toin dono do kalang ga ddo ca 

togé bua, dang dono do habé ga isini togé bu’, ddi gel cin kalang waldong 
wang ca ddi nyimgé kalang dang saddé ca Kurondi ba ddigé. 

16 Ddi kema pena kaidé kual caigeng ca henga ga keng wa do bua, dang 

henga ga keng wa so bua, dang wolé go soré go kederé cindi bua, dang soré 
go kederé cindi go herua bua, dang soré go wolé go jurgum bu’ ’eno. 

17 Henga lé kua mam na, na henga ga ddari ga wa orang tenddigé, ama 

henga ga ddari gang gusugé na, na Krist. 

18 Ddo kema pena ddi lamegeng kaiyegeng dang babé goi go bandu bua, 

dang melaué go kangiyong ga dang kadé bu’ ’eno. Kalang ga main kain lé na, 
ké si ddaindigé ca soné go ké sela toi ’eno, ké pedé gusugé ca ’eremé gogé 
go kalin. 

19 Krist bang, na ca do gusu toi, ké ’imai muddag ’eno. Ca wai do Krist toi ma, 

gusu mam abu gusia gusi, isé cindegé dang deria dai gusugé pena bua, gusu 
lé malgu main Kumu ba darang kain bu’. 

Maré dang jomé goang cin daiang Krist 

20 Keng nia ma maré daiang Krist ca hada do delinya toa na, cawa ma keng 

jom main kenga ga delinya ka kain ga? Cawa ma keng jom ca magé hada do 
main kain ga? 

21 Aié ’eno bua, dobé ’eno bua, cilé ’eno bu’. 

22 Henga lé kua mam dang gié gogé na, ké hal cong. Ké saga a gusu gelé 

dang so go kalang kogé. 

23 Cindi, kalang ga pena ’erem ca hada doang gelé go main kain go ba saga a 

gusu kederé daré ga kalang kagé na, na go bo narua, debé go caiegé dugo, 
dang ’yomé go ddaindigé osua kau, nara tabelang do gusugé ’eno. 

 Kolosie 3 

1 Kumu nia belegeng dang cindegeng a duro ga maré daiang Krist na, ga 

daragenga henga ga a dang ni, na kiddin ga Krist ba jom wo kené a ca Kumu 
kobi go barua. 

2 Ga ’eremegenga ca henga ga a dang ni, na ca henga ga a ca gesong ’eno. 

3 Cawa keng ma maré, jomé gogeng goang cindegeng na, wosu danga Krist a 

gusu Kumu. 

4 Jomé goang cindegeng na, na Krist. Kiddin ga ddia andong dong na, keng 

kau da andong dang nai bua, kenga wai hormo doi bu’. 

Jomé goang cindena go ddegeli dang jomé goang cindena go herua 

5 Na ca ma, ga deddegeng tabelang do delinya toa a gusugeng cong mam, 

béli bua, tabelang do gusugeng bua, tabelang do ’iga ’iga bua, tabelang do 
mala mala do isini bu’. (Tabelang do main kain lé na, mainya kula go nyiré 
kain.) 

6 Wané do main kain lé na, mainyé do Kumu toi ca orang ca ké ga basé koboi. 

7 Kiddin ga keng ba jom to isinwa lé na, keng ’ya main kain bu’. 

8 Ama cakcak kua na, ga ddageng henga lé kua mam cong, mainyé bua, 

kederé tua bua, dang kainyé go kalang bu’. Nyangdé dang kual go isini go 
dosi na, ddo ddi andong a kebegeng ’eno. 

9 Ddo keng yo kual go poi dang gusugeng ’eno, cawa keng nyiré kema go 

ddegeli dang hada doi cong ’enda. 

10 Ama cakcak kua na, keng sia kema go herua dang hada doi gusugeng. 

Kema go herua lé na, ddi belé gené mainya Kumu go ba debi kain waindo 
waindo, ca ddia bbalé solé Kumu kerab. 

11 Na ca ma, a duro debé go herua lé na, kalang ga toigé ddang wo ’eno bua, 

Juib kau wo ’eno bua, ga walé mandeli dang ga basé walé mandeli kau, wo 
’eno bua, ga solé kual toi dang ga basé solé kual toi kau wo ’eno bua, goiyong 
dang karang ga gulong kau wo ’eno bu’, ama Krist na, ddia henga mam, ddia 
pena duroigé mam bu’. 

12 Kenga kalang ga Kumu kai. Kumu kederei ’yegeng bua, ddi pargeng ca 

kenga jima kalang gai bu’. Na ca ma ga lageng gié go wai bua, dang olum 
bua, debegeng caigeng dugo dang jalua luguab luguab bua, dang jomé go 
ddainya bu’. 

13 Ga jégenageng gusugeng, kema go pena nia kembé mondi kau na, ga 

buragageng gusugeng, na gad keng buraga gusugeng main Bagulong ba 
burogugeng dang kain. 

14 Henga ga ba ddi mam na, dda kederegeng ’ya gusugeng, kua na henga ga 

saddegeng pena. 

15 Dda jalua juam do Krist toi jima ddaindegeng. Na ca jalua juam lé ma, 

Kumu tegageng kua ca kenga jima kalang gai dang gusu go pena. Ga lai 
Kumu désé. 

16 Dda kual go lainyong go Krist koi jima ddaindegeng bua, ga geja gusugeng 

bua, keng gel gusugeng narua nain bu’. Ga debainyé Kumu dang kera, keng 
lai Kumu désé a duro ddaindegeng dang kera bua, dang kera go debainyé 
Kumu bua, dang kera go gusu mowa bu’. 

17 Henga gani gani ga keng wa logé, nia kual go yo kau na, ga lagé mam 

dang Bagulong Jésu gusondi. Keng lai Ba Kumu désé nain cai bu’. 

Kual go géjé ca kalang ga Krist kai 

18 Keng kandu, ga jageng kual go konderdegeng kogé, main go Bagulong koi 

kain. 

19 Keng bainyong, dda kederegeng ’ya kandigeng, ga logé solé ’eno. 

20 Keng karang, ga jageng kual go kalndegeng kogé waindo waindo ca 

Bagulong, main kain na, na henga ga mowoi Kumu gusi. 

21 Keng karang bainderégé, ga daré karndegeng kual ca ddo gusugé melagé 

’eno. 

22 Keng goiyong, ga jageng kagulondegeng ga a duro delinya kua kual gogé 

mam, ga lagé gié ca cindegé kiddin ga ké wa solegeng ca mowegé gusugé 
mera ’eno, ama ga mergé a duro ddaindegeng main keng wa merang 
Bagulong kain. 

23 Gié gogeng goni goni go keng wa loi na, ga laiang ddainya pena, main keng 

wa loiang Bagulong kain, na main ca kalang kain ’eno. 

24 Keng sol ca Bagulong ddainya begeng boié gogeng a duro henga ga ddi wa 

magé ca kalang gai, cawa Bagulong go cindi go keng wa lo gié goi na, na 
Krist. 

25 Kema goni goni goa lé henga ga isina na, ka boia henga gai ga isini lé bu’, 

cawa Kumu go paré kema pena ’eno. 

 Kolosie 4 

1 Keng kagulong, ga magageng goiyong gagengang duro bua, ga bigé henga 

ga bbalegé kerab bu’. Keng sol ca keng kau Bagulondegeng wo a dang ni bu’. 

Kual go géjé 

2 Ga ulageng waindo waindo bua, ga jimagengang çindegeng yoal yoal bua, 

keng lai Kumu désé bu’. 

3 Ga ulageng caini ca Kumu hangani giyong ca doré kual goi, dang kual go 

mendem go Krist koi bu’. Na ca kual go mendem lé ma, ké debung duro 
gerngang kua. 

4 Ga ulageng ca ’enung dura kual go ba bbal ca ’enung ya toi waldong wang. 

5 Ga ’erageng dang narua cin kalang ga delinya, kiddin ga kenga wai giyong 

ca oré gusugé na, ga duragé kual, ddo kiddin halegeng kalin ’eno. 

6 Ga yagenga kual go ddari dang wai waindo waindo, main kain na, kenga 

bbal ca yoi kema goni goni kual go ddari ca kual go ddi ba ’engergeng. 

Labia do karé 

7 Kermana Tisik, ddia go jégené go geddang, ddia mondang go gié duro gié 

go Bagulong koi, ddia yegeng kual guang mam. 

8 ’Enung gii gusugenga ca ddi yageng kual goni mam, ca ddi jala ddaindegeng 

ca keng ’er gag. 

9 ’Enung gi kermana Onésim go geddang kang nai, ddi yegeng kual goni mam 

go wo ké, ca ddia kermegeng. 

10 Aristak go niang nai wo ké duro gerngang, kang Mark go Barrabas kunai 

legeng labia. (Na Mark go keng ba jé kual goi tumu lé, kiddin ga ddia ’yé 
gusugeng na, ga ’yai.) 

11 Jésu go ké ba tei Justus legeng labia bu’. Na kalang ga Juib ga subu lé kua 

mera ga wa lo giang nang ca Leu do Kumu toi, ké jalung ddaindung bbani 
’eno. 

12 Epapras go kermegeng kau legeng labia bu’, ddia guiang go Jésu Krist koi, 

ddi go wa olang meregdé waindo waindo caigeng, ca keng ’er gag bua, kenga 
la ca kederé daré ga Kumu kaiang duro bu’. 

13 ’Enung go yo hendé doi cawa ddi wai homé nain caigeng bua, ca kalang ga 

Laudesi bua, ca kalang ga Hirapolis bu’. 

14 Kermana Luk go lo kema, kang Demas legeng labia bu’. 

15 Ga lagé karmana ga Laudesi kang Nimpa go yaué go Kumu koi wa yaué tai 

labia. 

16 Kiddin ga kenga ddogin maktub lé kua na, ga gio ca ké ’era dduginya duro 

yaué go Kumu koi go a Laudesi bu’. Keng kau dduginya maktub do kalang ga 
Laudesi da gigegeng bu’. 

17 Ga yai Akip ca ddi la angal ca gié go Bagulong ba bi, ddai ddi lai ddara. 

18 Na ’enung Paula pasa maktub lé kua dang kuabang. Ddo keng guiobung 

’eno, cawa ’enung wa duro gerngang. Dda wai do Kumu toi jimang nageng. 

1 Tasalonisie 

1 Tasalonisie 1 

Waigi do Paul toi 

1 Na ’enung Paul niang Silas dang Timoté. Ni pasu maktub la ca yaué go 

Kumu koi go a Tasalonisié, ga Ba Kumu dang Bagulong Jésu Krist kai. Dda 
ké begeng waiang jalua juam. 

Bo cindi dang oré tumu tumu go kalang ga Tasalonisié kogé 

2 Ni lei Kumu désé caigeng mam waindo waindo, ni ’erem caigeng duro oli 

goni waindo waindo bu’. 

3 Ni ’eremang gié gogeng go bo cindi, dang gié gogeng go kederé ’yo, dang 

’yomé go ddaindegeng gag duro tugoié gogeng ca Bagulondena Jésu Krist 
tumu Baina Kumu. 

4 Karméni, ni sol Kumu kederei ’yegeng, ddi pargeng ca kenga jima kalang 

gai. 

5 Cawa ni dorgeng Nô do Ddari danga kual go yo mera ’eno, ama danga dono 

bua, danga jégené go Habé ga Kumu kogé bua, danga solé a duro ddaindena 
ca Nô do Ddari la do cindi. Keng sol ca oré goni duroigeng na ddara caigeng. 

6 Keng ’yugulani dang Bagulong bu’. Keng ’yé kual go Kumu koi danga gelé 

go cin combu, ama keng ’yei danga gusu mowa go Habé ga Kumu kai ba 
begeng. 

7 Keng jia henga ga gelé ca kalang ga bo cindi a ca gesong ga Masadon, 

dang ga Grék ca ké ’yugulageng. 

8 Cawa kual go Bagulong koi saga gusugeng a ca gesong ga Masadon dang 

ga Grék mera ’eno, ama kual go bo cindi go keng ba bu ca Kumu na, aju a ca 
gesong mam, na ca ma ni bbala ca yo kual ddang com ’eno. 

9 Kalang lé yé kual gogeng go kiddin ga ni ba ’yé gusugeng na, keng ba ’yéni, 

keng ba ddé koliyong cong bua, keng ba belé gusu Kumu ca loi Kumu go 
cindi go jomang cindi gié bu’. 

10 Keng wa ama Kurondi go ddain da saga a dang ca orang, na Kurondi Jésu 

go ddi ba beleiang cindi a duro ga maré, na ddi go ba minyana a duro mainyé 
do Kumu toi do wa orang. 

 1 Tasalonisie 2 

Gié go Paul ba lei a Tasalonisié 

1 Karmeng, keng sol carara ca oré goni go ni ba ’yé gusugeng na, bega gusu 

kalin ’eno. 

2 Keng sol ca tumu ké gelni cindini a Pilip, kardené ni ’erga waigeng a 

Tasalonisié, ama a duro gelé go cin go ba léni nain lé kua na, Kumu beni 
dono ca dorgeng Nô do Ddari do ba saga a gusi. 

3 Ama kual goni go doré na, na go wané ’eno bua, na go ddisin ’eno bua, na 

go kaié kalang ’eno bu’. 

4 Ama ni yé kuala ca kederé daré ga Kumu kai waindo waindo, cawa ddi 

parni, ddi beni Nô do Ddari ca nia dura bu’, ama Kumu sol ddaindini, ni dar ca 
mowega kalang gusugé ’eno. 

5 Keng sol ca ni ’yé gusugenga ca mowegeng gusugeng dang kual go lamé ca 

’yoang laré gogeng ’eno, ama Kumu na hendé doni. 

6 Ni dara hormo gusu kema pena ’eno, kau gusugeng, kau a gusu kalang ga 

ddang ’eno bu’. 

7 Nianga dono do ddo caigeng ca nia pajerong ga gié ga Krist kai, ni la main 

kain ’eno, ama kiddin ga ni ba jom duroigeng na, ni jomang jalua juam main 
karang ’yoigé do ’yolé karndo kain. 

8 Cawa kederéni ’yegenga ’yo, ni dorgenga Nô do Ddari do ba saga a gusu 

Kumu mera ’eno, ama ni bua gusuni caigeng bu’, ca nang ga nageng jo gusu 
pena. 

9 Karmeng, kiddin ga ni ba jom duroigeng ca dorgeng Nô do Ddari do ba saga 

a gusu Kumu na, keng sol carara ca ni gelalang gié go lo tebang soindo ca 
ddo ni ninwa kema pena a duroigeng ’eno. 

10 Kenga hendé doni bua, Kumu kaua hendé doni bu’, ca oré goni gusu keng 

ga ba bu’ cindi na, na go carara, dang geddang basé wané. 

11 Keng sol ca kema goni goni kau, ni lang nai mainya karang baigé ba lang 

karndi kain. 

12 Ni jalgeng ddaindegeng ca keng ’er gag ca oré tumu tumu ca kederé daré 

ga Kumu kai, na ddi go ba tegageng ca kenga jima duro Leu doi, dang hormo 
doi bu’. 

13 Ni lei Kumu désé waindo waindo ca gié gogeng go pena com, kiddin ga ni 

ba dorgeng kual go Kumu koi na, keng jei bua, keng ’yei bu’ ca na kual go 
Kumu koi, keng ’yei main kual go kema koi ’eno. Kual go Kumu koi go cindi lé 
na, wa lo gié ca keng ga bo cindi duro ddaindegeng. 

14 Karmeng, ké lang nageng mainya ké ba lang kalang ga Krist kai a duro 

yaué go Kumu koi go a ca gesong ga Judé kain. Keng wai gelé go cin gusu 
kalndegeng main ga bo cindi kené ba waiang a gusu ga Juib kain bu’. 

15 Ké deddu Bagulong Jésu bua, ké deddu ga cogelé kebu go Kumu koi bua, 

ké gelni cindini bu’. Ké muai Kumu gusi ’eno bua, ka tebenang kalang mam 
bu’. 

16 Ké dar ca naréni nia dorgé kalang ga toigé ddang kual ca kandia waié 

minyé ’eno Isinwa dogé do cakcak kua na, ddi isinwa dogé do ké ba la tumu 
din cong, ama cakcak kua mainyé do Kumu toi da ba caigé. 

17 Karmeng, kiddin ga ni ba wo ’eno duroigeng kau na, ddaindeni wa caigeng 

waindo waindo, ni wa daré ca jogé oré solegeng ddang com. 

18 Ni dar ca nia jogé gusugeng. ’Enung bang Paul na, ’enung gesau main 

cang sua kain ca ’enunga oré gusugeng, ama Sidan narni. 

19 Keng na, kenga tugoié goni bua, kenga gusu mowa goni bua, kenga gundu 

goni go nia pedang gusuni tumu Bagulong Jésu kiddin ga ddia jiga bu’ ’eno 
ga? 

20 Na cindi, kenga hormo doni bua, keng gusu mowa goni bu’. 

 1 Tasalonisie 3 

1 Na ca ma kiddin ga ni bbala ca ’yomé ddaindini ’eno na, ni sai nyan kual ca 

ni joma kaindini a Atén. 

2 Ama ni gigeng kermana Timoté go lo gié go Kumu koi dang nani bua, ddia 

go doré Nô do Ddari do Krist toi bu’. Ni gii gusugenga ca ddi begeng dono do 
’eré gag ca keng ’era tumu tumu ca bo cindi gogeng. 

3 Ca ddo kema pena a duroigeng lo muro a duro gelé go cin lé kua ’eno, keng 

sol ca Kumu senagenga ca gelé go cin lé kua. 

4 Kiddin ga ni kené ba jomang nageng tumu na, ni yegeng wa: Ka gelna 

cindena mam. Keng sol ca gelé go cin la caga waiena ’enda. 

5 Na ca ma, ’enung bbala ca ’yomé ddaindung ’eno, ’enung gi Timoté 

gusugenga ca ’enung solé oré gogeng go bo cindi. ’Enung la muro ca 
amalaiga Sidan lamgeng kaigeng bua, gié goni go ni ba lei duroigeng mam bé 
gusu kalin bu’. 

6 Ama cakcak kua na, Timoté jiga caga gusuni, yéni nô dogeng do ddari do bo 

cindi gogeng bua, dang kederé ’yo gageng bu’. Ddi yéni wa: Kenga wa ’eremé 
caini waindo waindo bua, kederegenga ’yéni bua, kenga wa daré ca kenga 
soléni main nia wa daré ca solegengang kain bu’. 

7 Karmeng, a duro homé goni dang delé go cin goni mam kau na, nô dogeng 

do bo cindi jal ddaindeni. 

8 Cakcak kua na, gusuni mouni ca keng ba ’eré gag ca Bagulong. 

9 Na ca ma, ni lei Kumu désé nain caigeng, cawa keng mouni gusuni mam 

tumoi. 

10 Ni wa oleiang meregdé tebang soindo, ca ni jogé oré solegeng ca gelegeng 

henga ga ba wiegeng ca bo cindi gogeng. 

11 Dda Baina Kumu bang, kang Bagulondena Jésu, ké ddani giyong ca oré 

solegeng. 

12 Dda Bagulong jégenageng ca kederegeng ’ya gusugeng tumu tumu dang 

kalang mam, main kedereni ba ’yegengang kain bu’. 

13 Main kain na, ddi bel ddaindegeng carara ca keng ’er bedang tumu Baina 

Kumu, kiddin ga Bagulondena Jésu da ’ergang kalang gai mam. 

 1 Tasalonisie 4 

Oré go mowoi Kumu gusi 

1 Karmeni, kardené ni dar ca yogeng kual go ni ba gelegeng ca dda oré 

gogeng muai Kumu gusi. Na cindi ni sol ca keng ’yé oré go main kain lé ka’. 
Ama cakcak kua na, ni olgengang meregdé dang Bagulong Jésu gusondi, ca 
keng ’era tumu tumu ddang com. 

2 Keng sol kual go Bagulong Jésu koi go ni ba géjegengang nai. 

3 Kua na kederé daré ga Kumu kai, ddi dar ca kenga bel arinya carara ca ddo 

keng lo béli ’eno. 

4 Dda kema goni goni kau, ddi ’ya tama doiang cai dang ’eremé go arin carara 

dang hormo bu’. 

5 Ddo ddi loang tabelang do gusi, main kalang ga delinya ga basé solé Kumu 

ba lang kain ’eno. 

6 Ddo kema goni goni kau, ddi lo wané do koié mondi a duro kual lé kua ’eno. 

Main ni ba géjegengang kené tumu kain, Bagulonga kaidé kual ca wané do 
main kain lé. 

7 Kumu tanagenga ca na la béli ’eno, ama ca na jimageng arin carara. 

8 Na ca ma, kema goni goni goa kain gelé lé kua cong na, ddi kainya kema 

’eno, ama ddi kainya Kumu go ba begeng Habé gai cong. 

9 Kual go ca kederegeng ’ya karmegeng ga bo cindi na, ’enung go 

pasegengang nai ba ’eno, cawa Kumu gelgeng ca dda kederegenga ’ya 
gusugeng. 

10 Cindi, kederegeng ’yé karmegeng ga a ca gesong ga Masadon mam, ama 

karmeng, ni olgeng ca keng ’era tumu tumu dang kederé ’yo lé. 

11 Main ni ba yegengang kain, ga jimagengang jalua juam bua, ga lageng gié 

gogeng go abé gusugengang kobegeng bu’. 

12 Main kain na, kalang ga delinya da begeng hormo bua, keng go ninwa 

kema pena ’eno bu’. 

Jogang go Bagulong koi 

13 Karmeng, ni dar ca keng sela kual go cindi ca kalang ga ba ma, ddo keng lo 

nyagé caigé main kalang ga pena ga basé tugoié kain ’eno. 

14 Na nia bu cindi ca Jésu ma, na belang cindi a duro ga maré bu’ na, na bu 

cindi ca Kumu da ’eragang kalang gai ga bu cindi ga ba ma daiang Jésu main 
kain bu’. 

15 Ni gelgenga kual go Bagulong koi waldong wang. Kiddin ga Bagulong da 

jiga na, na ga ba jiang cindena, na go saié tumu jua oré tumu kalang ga ba 
ma ’eno. 

16 Bagulong bang gusi da gesingu a dang, dang tumoi do osi bua, dang tumo 

do kangiyong gumu gogé toi bua, tura do Kumu toi da ’yé bu’. Kalang ga bu 
cindi ga ba ma gusu Krist na, ka go belang cindegé a duro ga maré tumu jua. 

17 Kardené na gang cindena na, ka nyimna daiang nagé duro meddaliyong ca 

na yalé Bagulong a duro kal go dang ni. Main kain na, na jomang Bagulong 
bera kuddum. 

18 Na ca ma, ga jalai kema goni goni ddaindi dang kual lé kua. 

 1 Tasalonisie 5 

1 Ama karmeng, kual go ca saman dang kiddin ga henga lé da lé na, ’enung 

go pasugeng kual caigé ba ’eno. 

2 Cawa keng sol carara ca wolé go Bagulong da jiga mainya koié go ba 

’ergang soindo kain. 

3 Kiddin ga kalang wa yo wa : Kiddinya jal juam, kual wo ’eno, a kiddin lé 

padda basonga ba caigé mab, main gelé go cin ba lang tama do kur do wa 
daré ca wo kain. Ké go waié kiddin ga nyuroddé gusugé ’eno. 

4 Ama karmeng, kenga duro delem ’eno, wolé lé go andong caigeng main koié 

kain ’eno. 

5 Keng mam, kenga ga arinwa ka bua, kenga ga teba ka bu’, na ga soindo ka 

’eno bua, na ga delem ka ’eno bu’. 

6 Na ca ma ddo na woiegeng kung main kalang ga pena kain ’eno, ama dda 

na jomegengang cindena yoal yoal. 

7 Cawa kalang ga wa woié kung na, ké woianga soindo bua, kalang ga wa 

koié céré kau na, ké koianga soindo bu’. 

8 Ama na ga teba ka, na ca ma dda na jomegengang cindena ddéreré. Dda na 

so tugoié guana ca minyé main jagua do helma kain caina bu’. 

9 Kumu tegana ca suana mainyé doi caina ’eno, ama ca na waia minyé a gusu 

Bagulondena Jésu Krist. 

10 Cawa Jésu Krist ma caina. Na nia jimang cindena, kau na nia mara, kiddin 

ga ddia jiga na, na jomang cindena daiang nai. 

11 Na ca ma, ga jalai kema goni goni ddaindi bua, ga begeng gusugeng dono 

main keng ba lang tumu kain bu’. 

Kual go géjé dang labia do karé 

12 Karmeni, ni olgeng dang meregdé ca keng bigé ké ga wa lo gié duroigeng 

hormo, cawa Bagulong pargé ca ké gelegeng bua, ca ké gejageng bu’. 

13 Ca gié gogé go ké wa loi na, ga begé hormo nain bua, dda kederegeng 

’yagé nain bua, ga jimagengang jalua juam dang gusugeng bu’. 

14 Karmeni, ni olgeng ca keng geja kalang ga daburong ga a duroigeng bua, 

ga begé kalang ga muro dono duro ddaindigé bua, ga jégena kalang ga 
todero bua, ga ’imageng ddaindegeng gag ca kalang mam bu’. 

15 Ga lageng angal. ca ddo kema goni goni kau, ddi gojé mondi isinwa dang 

monda isinwa ’eno, ama ga lagenga henga ga ddariang gusugeng waindo 
waindo bua, dang kalang bu’. 

16 Dda gusugeng muageng waindo waindo. 

17 Ga ulageng basé wadé. 

18 Ga lai Kumu désé ca henga mam, kua na henga ga Kumu ba dargé 

gusugeng ca jomé gogeng goang cindegeng ca Jésu Krist. 

19 Ga naregeng gié go Habé ga Kumu kai kogé ’eno. 

20 Kebu go cogelé go Kumu koi na, ga doroi kel ’eno. 

21 Ga gesauageng henga mam, ama henga ga ddari na, ga ’yagé. 

22 Henga ga isini mam na, ga kainyégé cong. 

23 Dda Kumu go bo jalua juam belgeng carara mam cai. Dda ddi maga 

gusugeng mam, habeigeng bua, dang keudegeng bua, dang gusugeng bu’, 
basé kenwa ca wolé go Bagulondena Jésu Krist koi go da jiga. 

24 Ddi go ba tegageng na, ddia go lo henga lé kua ca ddia go geddang. 

25 Karmeng, ga ulageng caini bu’. 

26 Ga lageng karmana labia mam dang goidé. 

27 ’Enung olgengang meregdé dang Bagulong gusondi, ga dduginya maktub 

lé kua tumu karmana mam. 

28 Dda wai do Bagulondena Jésu Krist toi jimang nageng mam. 

2 Tasalonisie 

2 Tasalonisie 1 

Waigi do Paul toi 

1 Na ’enung Paul niang Silas dang Timoté. Ni pasu maktub la ca yaué go 

Kumu koi go a Tasalonisié, ga Baina Kumu dang Bagulong Jésu Krist kai. 

2 Dda Ba Kumu dang Bagulong Jésu Krist begeng waiang jalua juam. 

Kual go kaidé duro wolé go Krist da jiga 

3 Karmeni, na ddar ca ni lei Kumu désé caigeng waindo waindo basé wadé, 

cawa bo cindi dang kederé ’yo gageng ca gusugeng wa oré tumu tumu. 

4 Na ca ma, ni pedé gusuniang nageng a duro yaué go Kumu koi, ca keng ba 

’yé tumu tumu dang ’yomé go ddaindegeng, dang bo go cindi a duro gelé go 
cin dang homé goni goni go ba waigeng. 

5 Kua, na hendé go gelana kual go kaidé go Kumu koi go geddang, ca ké 

gesegeng kalang ga bbalé ca andong duro Leu doi, do keng wa wai gelé go 
cin ca. 

6 Cindi, Kumu la henga geddang, kalang ga wa gelegeng cindegeng na, Kumu 

da gelgé cindegé main kain bu’. 

7 Kiddin ga Bagulong Jésu Krist da saga a dang ’erga daiang kangiyong gai 

ga dono na, keng ga wa waié gelé go cin, ddia begeng bogé go gelalé daiang 
nani. 

8 Ddia kaidé kual ca ké ga ba sela Kumu ’eno, dang ké ga ba kain Nô do 

Ddari do Bagulondena Jésu toi cong danga tua do belelem. 

9 Ddia kaidé kual go basong go bera kuddum caigé, ka jom suguddong dang 

dono doi do hormo bu’. 

10 Kiddin ga ddia jiga a duro wolé lé na, kalang gai mam da bi hormo bua, 

kalang ga bu cindi mam da pedei bu’. Keng gang kau da jom duroigé bu’, ca 
keng ba bu cindi ca kual go ni ba dorgengang nai. 

11 Na ca ma, ni wa olé caigeng waindo waindo basé wadé. Ni wa olé Kumu 

guana ca ddi belgeng kalang ga bbalé duro oré gogeng go ddi ba tegeng. Ni 
oli ca dono doi na, ddai ddi begeng kederé ddaré ga lo henga ga ddari mam 
bua, dang lo gié gogeng go bo cindi dang dono bu’. 

12 Main kain na, Bagulondena Jésu gusondi da wai hormo a gusugeng, keng 

kau da wai hormo a gusi ca wai do Kumu guana toi, dang do Bagulong Jésu 
Krist toi bu’. 

 2 Tasalonisie 2 

Kema go isini 

1 Karmeni, ni olgeng ca kual go jogang go Bagulondena Jésu Krist koi, dang 

yaué guana gusi. 

2 Ddo kema pena lamegeng kala kala dang solé go kegero duro ’eremé 

gogeng ’eno, ama kalanga lamegeng dang kebu go cogelé, kau dang kual go 
yo laiga, ké yegeng wa: Nia pasang kual lé duro maktub ca wolé go Bagulong 
koi, na caga ka’ laiga. 

3 Ddo kema pena lamegeng kaiegeng ca kual pena ’eno, cawa wolé lé go 

orang go tumu jua ’eno, kembel go to do karé dang kema go isini go da 
basong cong lé na, ka go lo tumu jua. 

4 Ddia tebenang henga ga kalang wa melauégé mam bua, ddia tebenang 

henga mam ga kalang ba solgé main ga Kumu kai kain bua, ddia jom ca 
henga lé mam bua, ddia andong duro kulu go yaué go Kumu koi bu’, ddia yé 
wa: Ddi banga Kumu. 

5 Kiddin ga ’enung kené ba jomang nageng tumu na, ’enung yegeng kual lé 

kua, keng ’erem cai ’eno ga? 

6 Keng sol kual go ba nar henga lé ca andong waldong wang cakcak kua, na 

ca kiddin gagé bbala ’eno dé. 

7 Dono do mendem do kema go isini lé toi wa lo gié ’enda, ama ddi bbal ca lo 

gié lé karé ’eno, bera ddi dor henga ga narei lé cong jua. 

8 Kiddin ga kema go isini lé da andong waldong wang na, Bagulong Jésu da 

deddi dang pié go kebi, ddia toinyi cong dang arinwa doi do ddia ’ergang na 
bu’. 

9 Kema go isini lé da ’eranganga dono do Sidan toi, ca lo gié go dono go 

kagelokemo goni goni mam, dang henga ga gelé ga poi bu’. 

10 Ddia ’ergang babé go isini goni goni mam ca kalang ga ba kaiyong. Ka 

kaiyong ca ké ’ya kederé ’yo ga cindi ga ca minyégé ’eno. 

11 Na ca ma, Kumu gi dono do kaiégé ca kandia bu cindia ca kual go poi. 

12 Main kain na, kalang mam ga ba ’ya kual go cindi ’eno, dang kalang ga 

gusugé ba mowégé dang isinwa na, Kumu da kaidé kual caigé. 

Ké pargenga ca minyegeng 

13 Karmeni, keng ga Bagulong kederei ba ’yegeng na, na ddar ni lei Kumu 

désé caigeng waindo waindo basé wadé, cawa Kumu pargenga keng tumu 
jua ca minyegeng a gusu Habé gai, ca belegeng kalang ga Kumu kai, ca keng 
ba bu cindi ca kual go cindi. 

14 Kumu tegageng ca henga lé kua a gusu Nô do Ddari do ni ba dorgeng dang 

na, ddi tegagenga ca keng waia boié gogeng a duro hormo do Bagulondena 
Jésu Krist toi. 

15 Karmeni, na ca ma ga ’ergeng gag, keng ’yom gelé goni go ni ba gelgeng 

dang nai dang dang, kau go ni ba gelgeng dang kebni, kau go ni ba pasegeng 
dang nai duro maktub. 

16 Dda Bagulondena Jésu Krist bang gusi, dang Baina Kumu go kederei ba 

’yana, ddi bena dono do oré tumu tumu waindo waindo bua, dang tugoié go 
ddari ca wai doi bu’. 

17 Dda ddi jala ddaindegeng, ca keng ’er gag dang dono do ca lo gié go ddari 

goni goni mam, dang kual go yo bu’. 

 2 Tasalonisie 3 

Ga ulageng caini 

1 Karmeni, kual go ba ji na, ga ulageng caini ca kual go Bagulong koi ’era 

tumu kala kala, ca dda kalang bi hormo main ba lang duroigeng kain. 

2 Ga ula caini ca Kumu durani kuaba kalang ga isindong bua, dang kalang ga 

homé bu’, cawa kalang mam ’ya kual go bo cindi ’eno. 

3 Ama Bagulong ddia geddang, ddia begeng dono bua, ddia magegeng ca 

Kema go Isini bu’. 

4 Ca Bagulong na, ni si ddaindeni caigeng, ni sol carara ca keng lé henga ga 

ni ba yegeng. 

5 Dda Bagulong begeng kederé ’yo duro ddaindegeng ca Kumu bua, dda Krist 

begeng ’yomé go ddainya bu’. 

Na gad ji la giang kobin 

6 Karmeni, ni gejegeng dang Bagulong Jésu Krist gusondi, kalang ga 

daberong bua, dang ké ga ba kain gelé goni go ni ba gelgé cong bu’ na, ga so 
gusugeng gusugé ’eno. 

7 Keng gang sol carara ca na golgo keng ’yugulani, cawa kiddin ga ni ba jom 

duroigeng na, ni la dabu ’eno. 

8 Ni da kema pena do goi kalin ’eno, ama ni lé giang gelalé tebang soindo ca 

ddo ni ninwa kema pena duroigeng ’eno. 

9 Nianga dono do ’yo henga a kobegeng, ama ni la main kain ’eno, ama ni dar 

ca gelegeng ca keng ’yugulani. 

10 Ama kiddin ga ni ba jom duroigeng na, ni yegeng waldong wang, kema go 

ba dara lo gié ’eno na, do kau ddi do ’eno bu’. 

11 Ni yegeng main kainya cawa ni jé ca kalang ga pena wo duroigeng, ka ga 

daburong, ké la henga pena ’eno, ama ké si ddaindega ca toinyé gié go 
kamdigé kogé mera. 

12 Kalang ga main kain lé na, ni olgé bua, ni gejegang Bagulong Jésu Krist 

gusondi bu’, ca dda ké la gié waindo waindo ca waia do gogé dang macaigé. 

13 Ama keng karmeng, ddo gusugeng melageng ca gié go ddari ’eno. 

14 Kema go nia ja géjé go ni ba gejegeng dang nai duro maktub lé kua ’eno 

na, ga lageng angalang nai, ga so gusugeng gusi ’eno, ca dda dasi lai. 

15 Ddo keng soloi main kema go tebena kain ’eno, ama ga gejai main 

kermegeng kain. 

Busu dang labia 

16 Bagulong go jalua juam, dda ddi begeng jalua juam waindo waindo a duro 

henga gani gani mam. Dda Bagulong jimang nageng mam. 

17 Na ’enung Paul ’enung pasé kual lé kua dang kuabang, ’enung legeng 

labia, kua na genger go a duro maktub duang mam, ’enung pasua main kain. 

18 Dda wai do Bagulondena Jésu Krist toi jimang nageng mam. 

 

  



448 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

1 Timote 

1 Timote 1 

Waigi do Paul toi 

1 Na ’enung Paul paja go Jésu Krist koi ca so go Kumu go minyena koi, dang 

Jésu Krist go na ba si tugoié guana cai. 

2 ’Enung pasu maktub lé kua ca Timoté, kurandang go cindi ca ddi ba bu 

cindi. Dda Ba Kumu dang Bagulondena Jésu Krist, ké lain wai, dang burogé, 
dang jalua juam. 

La angalang gelé go poi 

3 Ji jima Epés main ’enung ba olinyang kain, kiddin ga ’enung ca oré 

Masadon, cawa ga pena wo kené a kuani ga gelé kual go poi. Na gad ji 
sigang dono ca ké sugoia. 

4 Ji yagé ca ké kainya lingé dogé do doré cong, dang ddoginyé go to 

moinderégé go orangang mainyé, go basé jégené gelé go Kumu koi go na ba 
soli a gusu bo cindi. 

5 So lé toi na ca kederé ’yo ’era tumu tumu dang ddainya do carara, dang kual 

go duro ddainya do ddari, dang bo cindi go basé babé. 

6 Kalang ga pena ddé kual go ddari lé kua cong, ké kaiyong ca kual go mainyé 

go mader. 

7 Ké dar ca ka joma kalang ga gelé so go Kumu koi, ama gelé go ké wa 

geleiang dono lé kau, na ké gang sela toi ’eno. 

8 Na sol ca so go Kumu koi na, na ddara ca kema go ba kobiang duro. 

9 Na sol ké si so la ca kalang ga ddaderong ’eno, ama na ca kalang ga kainyé 

so bua, na ca kalang ga gaué bua, na ca kalang ga lo wané bua, na ca kalang 
ga isindong bua, na ca kalang ga basé boi Kumu hormo bua, na ca kalang ga 
deddé bainderégé kang ’yoinderégé bua, na ca kalang ga deddé temai bu’. 

10 Na ca kalang ga lo béli, dang kalang ga lo béliang kamdigé bainyong bua, 

na ca kalang ga lo cénegé dang goiyong bua, na ca kalang ga yo kual go poi 
bua, na ca kalang ga yo hendé do poi bua, na ca henga mam ga tebenang 
kual go gelé go cindi bu’. 

11 Gelé lé wa duro Nô do Ddari do ké ba bungang na, na Nô do Ddari do 

Kumu go hormo dang busu toi. 

Désé ca olum do Kumu toi 

12 ’Enung lei Bagulondena Jésu Krist désé ca ddi ba bung dono do lo gié 

guang. ’Enung lei désé com cawa ddi ’erem ca ’enung bbal ca lo gié goi. 

13 Tumu na, ’enunga go yo kual go melauwi gad gad cai bua, ’enung geli cindi 

bua, ’enung nyangdi bu’, ama Kumu leng olum cawa ’enung la duro solé ’eno. 
A kiddin lé na ’enunga basé bo cindi dé. 

14 Bagulondena lé wai cang bbani ’eno, ddi bung bo go cindi, dang kederé ’yo 

ga na ba waigé ca na ba daiang Jésu Krist. 

15 Kua, na kual go geddang go bbal ca ’yo mam dang bo cindi. Jésu Krist 

’erga duro delinya ca minyé kalang ga isindong, a duroigé na, ’enung ddigé 
mam dang isinwa. 

16 Ama Kumu leng olum, ddi ddar ca Jésu Krist gel ’yomé go ddainya mam 

gusung, ’enung go ba ddi kalang mam dang isinwa, ca ’enung ja henga ga 
’yogelé, ca kalang ga da bu cindi cai ca waié jomé goang cindegé go bera 
kuddum. 

17 Dda na debainyé kelma go bera kuddum, go basé maré, go basé solang 

cindin, na Kumu go pena kiddi kiddi goang hormo bera kuddum. Amin. 

18 Kurandang Timoté, ’enung bin so lé kua ca sera to kual go ga cogelé kebu 

go Kumu koi go ba yei cain, ji ’erem ca kual lé ca worinyé kembel go ddari. 

19 Maga bo cindi, dang kual go ddari duro ddaindin. Ga pena kain jo kual go 

duro ddaindigé cong, na ca ma bo cindi gogé tunyong cong. 

20 Haimén kang Alésandré wo duroigé, ’enung bigé Sidan ca ddi gelgé homé, 

ca ddo ké yo kual go melaui gad gad ca Kumu ’eno. 

 1 Timote 2 

Géjé ca olé 

1 Kual go tumu na, ’enung olgeng ca keng ula Kumu dang olé go meregdé, 

dang désé do lo ca kalang mam. 

2 Ga ulageng ca kermelong, dang ga ddo ca mam, ca na jimageng kalin jang 

dang jalua juam bua, dang meré go Kumu bua, dang oré go geddang go 
hormo bu’. 

3 Kua na ddar, na henga ga mowoi Kumu go minyana. 

4 Ddi go ba ddar ca kalang mam na minyu ca kandia ’era duro solé go kual go 

cindi. 

5 Cawa Kumu wo kené pena, Bagiyong wo kené pena duro Kumu kang 

kalang, na Jésu Krist. 

6 Na ddi go ba bu gusi ca toré kalang mam. Ddi yé hendé la duro kiddin ga 

kerab, ca Kumu ddar ca minyé kalang mam. 

7 Na ca lé ma, ké belang paja go gié go gelé kalang ga toigé ddang kual go bo 

cindi go cindi. ’Enung ya poi ’eno, ’enung ya cindi. 

8 A kiddin mam ’enung ddar ca bainyong ula, ké nyim kalndigé dang ca olé 

dang ddainya do carara, basé mainyé do lo, dang ’eremé go bojé bu’. 

9 Com ’enung dar ca kandu sadda badigé ga bburogé gusugé ddara dang 

cindegé ga gusugé bua, base temdé kederem ga caigé dang luguinya dang 
moin do béré bua, dang badigé ga keleigé combu ’eno bu’. 

10 Ama ké la gié go ddari, main kandu gang hendé do mera Kumu kain. 

11 Dda kandu ké ’ya gelé kebegé kurad, dang debé go caigé dugo. 

12 ’Enung dda kandu ca kandia gel bainyong, kau kandia la dono caigé ’eno, 

na ddar ké jom kebegé kurad. 

13 Cawa Kumu la Adam tumu jua, kardené ddi sai lé Haua karu. 

14 Sidan bandua Adam ’eno, ama ddi babua tama ca tondi kainya kual go 

Kumu koi. 

15 Tama nia jom duro bo cindi, dang kederé ’yo ga carara dang cindo ga 

gusugé na, to da wai minya ca karang ga wo. 

 1 Timote 3 

Gemdong ga gelé yaué go Kumu koi 

1 Kua na kual go geddang, kema nia dar gié go gelé yaué go Kumu koi na, ddi 

dara gié go ddari. 

2 Kema go gelé yaué go Kumu koi na, na gad ddi jima kema go basé kual go 

wané cai bua, ddi jima barua goang tama pena mera bua, ddi jima kema go 
geddang go ’yomé gusi bua, go narua bua, go bogé kergé bua, go bbalé gelé 
kalang kual go Kumu koi bu’. 

3 Ddi jomé kema go so céré ’eno bua, ddi jomé kema go mainyé go worinyé 

dang kalang ’eno bu’, ama ddi jima kema go wai go jal loag loag bua, ddo ddi 
lo tabelang ca laré ’eno bu’. 

4 Na gad ddi bbala kema go magé gulong goi ddar ca karndi ja kual goi bua, 

ké meri bu’. 

5 Cawa kema nia bbala magé gulong goi dang duro ’eno na, ddi da magé 

yaué go Kumu koia mena ga? 

6 Ddo ddi jomé kema go bo cindi herua ’eno, cawa ddi da pedé gusi, ddia 

aserong duro kual go kaidé main habé ga isini kelmagé ba aserongang kain 
laiga. 

7 Na gad ddi jima kema go kalang ga delinya bi hormo bua, ké nyangdei ca 

ddi bo duro cindong ga habé ga isini kelmagé kai ’eno. 

Gemdong ga jégené yaué go Kumu koi 

8 Gemdong ga jégené yaué go Kumu koi na, na gad ké jima kalang gang 

hormo bua, ké lo kebu sua sua ’eno bua, ké jomé kalang ga so sur kangndo 
nain ’eno bua, ddo ddi lo tabelang ca wo cageda do laré toi do isini ’eno bu’. 

9 Na ddar ké ’ya bo cindi go mendem dang ddainya do carara. 

10 Na gad ké gesawagé tumu jua ma, kual nia wo ’eno caigé na, ké sai lé gié 

go jégené yaué go Kumu koi dé. 

11 Kandigé kau, ké jimang hada do ddari bua, ké jima kandu ga basé nyilé 

kalang bua, ké jima kandu ga ’yomé gusugé, dang kandu ga geddang ca 
henga mam bu’. 

12 Kema go jégené yaué go Kumu koi na, na gad ddi jima barua goang tama 

pena, go bbalé magé karndiang gulong goi dang duro. 

13 Ké ga jégené yaué go Kumu koi dang gié go ddari na, ké danga hormo, ké 

bbal ca yo kual go bo cindiang dono do na ba waio ca Jésu Krist. 

Mendem do tungu 

14 ’Enung pasin maktub lé kua, ama ’enung ’erema ca kardené sam ma, 

’enung da ’yé ca solin dé. 

15 Ama ’enung nia ’era ni kala ’eno kau na, maktub lé da gelin henga ga ji da 

lé a duro kulu go Kumu koi, to do poré, na yaué go Kumu goang cindi koi, go 
kojé kual go cindi dang to do ’eré dugo osu gag. 

16 Cindi mendem do bo cindi guana, toa tungu, kema pena bbal mainya ’eno. 

Ddi belé main kema kain, Habé ga Kumu kai gel waldong wang ca kondia 
geddang bua, Kangiyong soli bua, Ké dor nô doi gusu kalang mam bua, Ké bu 
cindi cai duro delinya bua, Kardené Kumu aii dang ni bu’. 

 1 Timote 4 

Kalang ga gelé kual go poi 

1 Habé ga Kumu kai yana waldong wang, saman toa do karé na, kalang ga 

pena da ddé bo cindi cong, ké da kobu habé ga kaié kalang, dang gelé go 
habé ga isini kagé. 

2 Gelé lé saga a gusu babé go kalang ga poi kogé, kual go duro ddaindigé ma 

maré main kema uli danga helma do yilé kain. 

3 Kalang lé gel waldong wang ca ’yo go gusu na henga ga isini, ké nar do go 

pena, ama Kumu debu do la ca kalang ga bo cindi ga solé kual go cindi na, 
kandia ula ma, kandia dagang désé do lo bu’. 

4 Henga mam ga Kumu ba debegé na, ka ddar, henga ga kainya pena wo 

’eno, ama na ’yagé mam dang désé do loi Kumu. 

5 Cawa kual go Kumu koi dang oli na, belegé arin carara tumu Kumu. 

Go gié go ddari go Jésu Krist koi 

6 Ji nia gel karmein gelé lé kua na, jia go gié go ddari go Jésu Krist koi, main 

kain na, ji gel waldong wang ca dang kual go Kumu koi bua, dang kual go bo 
cindi bua, dang gelé go cindi go ji wa koboi bu’. 

7 Ama lingé do mader do tebena dang bo cindi na, ji kainya cong, ji gaua 

gusin ca lo henga ga Kumu kai. 

8 Gelé go gusu na, jégené goia bbani, ama henga ga lo ga Kumu kai danga 

jégené duro henga mam, cawa ddianga kebu go doré go ca jomé goang 
cindin go cakcak lé kua bua, dang go da ’erga bu’. 

9 Kua na kual go geddang go bbal ca ’yo mam dang bo cindi. 

10 Na ca ma, na wa lo gié dang gaué go gusuna, cawa ni si tugoié guana ca 

Kumu go jomang cindi, na ddi go minyé kalang mam ga ba bu cindi cai. 

11 Ji sigé ca gelé lé kua mam. 

12 Ddo kema pena dorein kel ca jia marna ’eno, ama ji jima henga ga ’yogelé 

ca kalang ga bo cindi, dang kual goin go yo bua, dang oré goin bua, dang 
kederé ’yo gain bua, dang bo cindi goin bua, dang jomé goin go arin carara 
bu’. 

13 Ji guma cidab do Kumu toi dduginya tumu kalang bua, ji duragé kual bua, ji 

gelgé bera orang guang bu’. 

14 Kalin do Habé ga Kumu kai togé do jiang na, do ga cogelé kebu go Kumu 

koi ba yé kual gua kiddin ga kalang ga gemdong ba si kalndigé cain na, ji sola 
semgin ’eno. 

15 Ji ’erem ca henga lé bua, ji lagang dono doin mam bu’, ca kalang mam sela 

ca ji wa ora tumu tumu. 

16 Maga gusin ddar, la angalang gelé goin, ji ’er usa gag duro henga lé mam, ji 

nia lé main kain na, jia minyé gusin, dang kalang ga jo kual goin mam bu’. 

 1 Timote 5 

Gié go jégené ca kalang ga geddang 

1 Ddo ji bberajé kema go hali ’eno, ama yai kual main kondia bain kain bua, 

karang ga marné na, ji yagé kual main kandia karmein kain bu’. 

2 Kandu ga hadelong na, ji yagé kual main kandia ’yoinderein kain bua, kandu 

ga karang na, ji yagé kual main kandia karmein ga kandu kain dang ’eremé go 
ddari bu’. 

3 Kandu ga wamburong ga nyagé na, ji lagé hormo. 

4 Ama wambu do pena nia dang karang dang angerda na, dda to gelgé henga 

ga lo ga Kumu kai ga ddari ca kalndigé tumu jua, main kain na, ka jogang 
henga bu kalndigé dang moinderégé, kua na henga ga mouwoi Kumu gusi. 

5 Wambu do nyagé do wa kema go ca jégena ’eno na, to si tugoié gua ca 

Kumu bua, to ola teba dang soindo ca koindia jigana bu’. 

6 Wambu do waié do a gusu tabelang do guso na, to danga cindo kua na, to 

ma maré ’enda. 

7 Ji sigé ca kandia la henga lé kua, ca ddo ké wo bberajé go dasi ’eno. 

8 Kema goni goni goa maga moinderei, dang gulong goi ’eno na, ddi mainya 

kema go ba kain bo cindi cong kain, ddi ddi kema go delinya danga isinwa. 

9 Wambu do ba la ddegelé to jis ’eno dé, ddo ji pasé gusonda duro maktub do 

wamburong togé ’eno. Ji ’erem ca wambu do ké ba sola ca to ’ya barua kara 
kudura ’eno bua. 

10 Ca tondia lé gia ddar bua, ca tondia gel karndo ddar bua, ca tondia bé 

kergé ddar bua, ca tondia yal kalang ga Kumu kai yalé bua, ca tondia jégen 
kalang ga duro gelé go cin bua, ca tondia lé gié go ddari goni goni mam bu’. 

11 Ama ji pasé wamburong ga gusugé ba ji karmai gusondigé duro maktub do 

wamberong togé ’eno, cawa kiddin ga tabelang do gusugé nia sai na, ka dar 
ca ’yo bainyong, ka ddé Krist. 

12 Main kain na, ka wai kual go kaidé caigé cawa ké ddé kebu gogé go doré 

go tumu cong. 

13 Ké gel gusugé gié go lo ’eno, ké ’eré ca daldié tumu kalang gulong gogé, 

ama henga ga isini ga ddo wal na, ké jom ca wadelé kual bua, ka kalang ga 
gurain ga yo kual ga bbala yo ’eno bu’. 

14 Na ca ma, ’enung ddar ca wamburong ga gusugé ba ji karmai na, ké ’ya 

bainyong bua, ké wa karang bua, ké aba gulong gogé bu’, cawa ddo kalang 
ga tebenang nana na, ké yo kual go isini caina ’eno. 

15 Cawa wamburong ga pena boi caigé tol ca kobé Sidan ka’. 

16 Ama kema go bo cindi goni goni nia dang wambu a tai gulong na, ddai ddi 

jegena, ddi ddo yaué go Kumu koi ninwa cai ’eno, main kain na, yaué go 
Kumu koi da bbal ca jégené wamburong ga nyagé. 

17 Gemdong ga gelé yaué go Kumu koi ddar na, dda ké ’ya boié cainé kené 

com, ’enung yé kual ca ké ga lo gié nain dang kual go doré bua, dang gelé 
bu’. 

18 Cawa cidab do Kumu toi yé waldong wang : Ddo keng so sî go doré gasa 

guju go wusin kebi ’eno, ké pasu com wa: Go gié bbal ’yo boié goi. 

19 Ddo ji ’yo kembé ca kema go gumu go gelé yaué go Kumu koi, basé hendé 

do kebu kalang sua kau subu ’eno. 

20 Kalang ga lo isinwa na, ji bberajagé tumu kalang mam, ca dda kané kau la 

muro bu’. 

21 ’Enung sin tumu Kumu dang Jésu Krist, dang kangiyong ga arin carara, ji 

kuba gelé lé kerab, ji paré kema goni goni a duro henga gain ga lo ’eno. 

22 Ddo ji so kaldin ca kema goni goni ca kondia la gié duro yaué go Kumu koi 

kala ’eno. Ddo ji daié gusinyang isinwa do kalang ga pena togé ’eno, ji maga 
gusin arinya carara. 

23 Ddo ji so kang kaindigé mera ’eno, ama ji sa sur kangndo henyé henyé ca 

hoamya do kederein, cawa jianga hoamya waindo waindo. 

24 Na sol isinwa do kalang ga pena toga waldong wang, to ’yega tumu tumu 

ca orang nagé duro kual go kaidé, ama isinwa do kalang ga pena togé na, toa 
bé dong kala ’eno. 

25 Gié go ddari gel waldong wang main kain bu’, ké ga na ba selagé ’eno kau, 

ké go wosé ’eno bu’. 

 1 Timote 6 

1 Dda goiyong mam ga a duro gianduai na, ké la kagulondigé hormo, ca ddo 

kema pena ddi yo kual go isini ca Kumu gusondi, dang gelé guana ’eno. 

2 Goiyong gang kagulondigé ga bu cindi na, ké lagé hormo cawa ka karmé, 

ama golgo ké lagé gié dang duro, cawa ké ga waié cageda a gusu gié gogé 
na, na ké ga bo cindi gang kederé ’yo gusugé. 

Gelé go poi dang lainyong go cindi 

Sela kua, na henga ga jia gelgé dang doré go kual bu’. 

3 Kema go pena nia gel gelé go ddang, ddi nia koba kual go cindi go 

Bagulondena Jésu Krist koi dang henga gana ga lo ga Kumu kai ’eno na, 

4 ddi sodu danga pedé go gusi go kalin, ddi sela henga pena ’eno. Ddianga 

’eremé goang hoamya do mainyé kual bua, dang bojé bua, dang ddéngi bua, 
dang kagejé go kual bua, dang nyangdé bu’. ’Eremé go isini go so kual ca 
kema saga a gusu henga lé bua. 

5 Dang kual go mainyé go basé karé go kalang ga ’eremé gogé ba tunyong 

bu’. Ké sela kual go cindi ’eno. Ké ’erem ca ka da lainyong ca henga ga lo ga 
Kumu kai. 

6 Cindi, kema ddaindi nia jali ca henga ga lo ga Kumu kai na, na cageda do 

nain. 

7 Cawa na aiang henga pena kuabena duro delinya ’eno, na go bbalé aié 

henga pena a dura jogang ’eno bu’. 

8 Ama na nia dang do bua, dang badigé bu’ na, henga lé bbalna. 

9 Ama kalang ga daré henga ga lainyong na, ké aserong duro lamé, dang gelé 

go cin ca tabelang dogé do isini do combi, do so kalang toinyang ca ké 
basong cong. 

10 Cawa tabelang do ca laré na, na isinwa doni doni gasara mam, kalang ga 

pena lé tabelang nain ca ka belé ga lainyong, ama ké kaiyong cong has a 
gusu bo cindi gogé bua, ké dosu ddaindigé budac dang gelé go cin combu 
bu’. 

Kual go géjé 

11 Ama ji, kema go Kumu koi, ji kainya henga lé kua cong mam, ji kuba 

geddang toa bua, dang henga ga lo ga Kumu kai bua, dang bo cindi bua, 
dang kederé ’yo bua, dang ’yomé go ddainya bua, dang jalua juam bu’. 

12 Wurinya worinyé go ddari ca bo cindi bua, ji ’ya cin ga bera kuddum bu’, 

cawa Kumu teinya ca ji jimang cindin lé, kiddin ga ji ba yé kual go bo cindi go 
ddari tumu kalang ga hendé combu. 

13 ’Enung sin tumu Kumu, ddi go bo henga mam jomé goang cindegé bua, 

dang tumu Jésu Krist, ddi go yo hendé do ddari do bo cindi tumu Pons Pilat 
bu’. 

14 Ji kuba so lé, ji magai carara basé hurobé, bera wolé go Bagulondena Jésu 

Krist koi go da jiga. 

15 Jogang goi na, na a duro wolé go Kumu ba si kurab, ddia kelma go busu go 

pena kiddi kiddi bua, kelma go kermeleng kogé dang Bagulong ga Kagulong 
kogé bu’. 

16 Na ddi pena go jomé bera kuddum go basé maré bua, ddi go jomé duro 

arinwa do kema pena ’erga guso ’yoab ’eno bu’. Kema pena selaiang cindi 
’eno, cawa kema pena bbal ca soloiang cindi ’eno. Hormo dang dono na toi 
bera kuddum. Amin. 

17 Kalang gang henga ga lainyong ga delinya ka lé kua na, ji yagé ca ddo ké 

pedé gusugé ’eno bua, ji yagé ca ddo ké so tugoié gogé ca lainyong go halé 
cong ’eno bu’, ama dda ké si tugoié gogé ca Kumu go buana henga mam 
cainé cainé ca dda gusuna mouana. 

18 Ji yagé ca ké la ddarua ca dda ké lainyang dang gié go ddari bua, dang wai 

do gosinyé henga gagé duro gusugé, dang kalang bu’. 

19 Main kain na, ka bbal ddogé lainyong go ddari ca gusugé, ca wolé go wa 

orang ca ka ’yé jomé goang cindegé go cindi. 

20 Ai Timoté, ji maga henga ga Kumu ba binyang nagé ddara, kual go kalin go 

tebenang bo cindi na, ji kainyai cong, dang mainyé go ca solé go nain go poi 
bu’. 

21 Kalang ga pena ’erem ca ka dang solé go nain lé, ama ké kaiyong hasang 

bo cindi. Dda wai do Kumu toi jimang nageng mam. 

2 Timote 

2 Timote 1 

Waigi do Paul toi 

1 Na ’enung Paul paja go gié go Jésu Krist koi ca kederé ddari ga Kumu kai, 

ca doré kual goang cindi go ca kebu go doré go nang nai ca Jésu Krist. 

2 ’Enung pasu maktub lé kua ca kurandang Timoté go kedereng ba ’yei. Dda 

Ba Kumu dang Bagulondena Jésu Krist, ké lain wai, dang burogé, dang jalua 
juam. 

Désé dang ajé ca geddang do lo 

3 ’Enung lei Kumu désé, ddi go ’enung wa lo gié goiang kual go duro 

ddaindeng go arin carara, main moindereng ba lang kain. Kiddin ga ’enung 
’eremang nain na, ’enung wadang désé do loi tebang soindo duro olé guang 
’eno. 

4 Kiddin ga ’enung ba ’eremang tubu do cindin na, ’enungang tabeleng nain ca 

oré solein ca dda gusung muang combu. 

5 ’Enung ’eremang bo cindi goin go cindi go jiang nai. ’Enung sol carara ca na 

bo cindi agin Luis kang ’yoin Unis kogé go kang nai tumoin din. 

6 ’Enung henein ca kalin do Kumu ba bin kiddin ga ’enung ba si kalndeng cain 

na, ji jaga pio dang main tua kain. 

7 Cawa Kumu bena Habé ga mudogeré ’eno, ama Habé gai bena dono, dang 

kederé ’yo, dang narua. 

8 Ji lo dasi ca yo hendé do Bagulondena toi ’eno. Ji lo dasi cang ca ’enung wo 

duro gerngang ca kondi ’eno bu’, ama ca dono do Kumu toi do ddi ba bin na, ji 
’ya gelé goin go cin ca Nô do Ddari. 

9 Na ddi go ba minyana, ddi tana ca na bel kalang gai ga arin carara, na a 

gusu gié guana go lo ’eno, ama na ca kederé daré gai, dang wai doi. Ddi lana 
wai la ca Jésu Krist tumu din basé ddi debé delinya dé. 

10 Ama cakcak kua na, ddi gelna wai la ca orang go Jésu Krist go minyana 

koi, cawa Jésu Krist toin dono do maré toi bua, ddi gelna jomé goang cindena 
bera kuddum basé maré la, ca Nô do Ddari bu’. 

11 Kumu parung ca doré Nô do Ddari main paja go gié kain bua, main go gelé 

kain bu’. 

12 Na ca ma, ’enung wo duro gelé go cin kua, ama dasi lang ’eno, cawa 

’enung sol ddi go ’enung ba bu cindi cai, ’enung sol carara ca ddi bbal ca 
magé henga ga ’enung ba ijibiang nagé bera wolé go karé. 

13 Ji ya kual go gelé go cindi go ’enung ba gelinyang nai, ji ’yugelai bua, ji ’er 

osu duro bo cindi bua, dang kederé ’yo ga nang nagé dang Jésu Krist bu’. 

14 Ji maga henga ga geddang ga Kumu ba ijibin yang nagé a gusu dono do 

Habé ga Kumu kai ga ba jom kederana togé. 

15 Ji sol ca kalang mam ga a ca gesong ga Asi na, ké ddeng. Pijal kang 

Harmojen wo duroigé bu’. 

16 Dda Bagulong la olum dang Onisipo gulong goi, cawa ddi mouwung 

gusenga waindo waindo. Ddiang dasi ca jomé guang go a duro gerngang 
’eno. 

17 Ama kiddin ga ddi ba ’yé a Rom na, ddi ddarung lag lag bera ddi waieng ba. 

18 Dda Bagulong si busu do olum do Bagulong toi cai a duro wolé go karé. Gié 

go ddi ba lengang nai a Epés mam na, ji bang soli carara. 

 2 Timote 2 

Asengar go geddang go Jésu Krist koi 

1 Kurandang, ji ’er usa gag ca wai do nang na daiang Jésu Krist. 

2 Henga ga ji ba jégé ga ’enung ba dorgé tumu kalang ga hendé combu na, ji 

bigé kuaba kalang ga geddang ga bbal ca gelé kamdigé bu’. 

3 Ji ’ya gelé goin go cin main asengar go geddang go Jésu Krist koi kain. 

4 Asengar go worinyé kembel na, ddi nia dar ca wowé go ddo ca gusi na, ddi 

go ’eremé ca henga ga ddi da ddégé kardi ’eno. 

5 Kema go bogé wurajé a duro kiddin ga geré, ama ddi nia kuba so go geré 

koi tem ’eno na, ddi go waié boié goi ’eno. 

6 Kema go yagé dang gelalé, ama a kiddin ga walé gasa ddia go do gasa 

caigé ga tumu jua. 

7 Ji ’erem ddara ca henga ga ’enung wa yoin, cawa Bagulong da bin narua do 

solé henga toigé mam. 

8 Ji ’eremang Jésu Krist ga Dabid moindi, na ddi go ba belang cindi a duro ga 

maré, main Nô do Ddari do ’enung wa doara ba yanang kain. 

9 Na ca ma, ’enungang gelé go cin kua ca Nô do Ddari do ’enung wa doara, 

ké saddung dang kunja main kema go isini kain, ama kual go Kumu koi saddu 
dang kunja ’eno. 

10 Na ca ma, ’enung ’yom gusung ddar duro henga mam, ca kalang ga Kumu 

ba pargé da waia minyé go Jésu Krist koi, dang hormo do bera kuddum bu’. 

11 Kua, na kual go geddang: Na nia ma dang nai na, na da jomang cindena 

dang nai bu’. 



459 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

12 Na nia ’yom gusuna duro gelé go cin na, Na da di termala daiang nai bu’, 

Na nia kainyi cong na, ddia kain na cong bu’. 

13 Na nia jima ga geddang ’eno kau, ddia go geddang, Cawa ddi bang go 

kainyé gusi ’eno. 

Go gié go geddang 

14 Ji henu kalang mam ca kual lé, ji yagé tumu Kumu, ddo ké lo bojé ca kual 

goni goni ’eno, cawa bojé na, hamba doi wo ’eno, ama bojé kaia kalang ga jo 
kual. 

15 Ji ’ima gusin pijag duro gesaué tumu Kumu, ca ddi ’yain main kema go 

geddang go basé dasi ca gié goi kain bua, go doré nô do cindi kerab kain bu’. 

16 Kual go mainyé go kalin go tebena dang bo cindi na, ji kainyai cong, cawa 

ddi kai kalang hasang Kumu. 

17 Gelé gogé mainya ’ya do banjil do do kema tebai kain, Haimén kang Pititus 

wo kené duro kalang lé. 

18 Ké nyirain cong a duro kual go gelé go cindi. Ké kai kalang combu duro bo 

cindi cawa ké yé wa : belé guana goang cindena a duro ga maré hal ’enda. 

19 Ama to do debé do Kumu toi na, go toinyang ’eno, to ’era gag. Kual go 

pasang genjer cai yé wa : Bagulong sol kalang gai, kema goni goni nia go 
Bagulong koi na, ddai ddi kainya isinwa cong. 

20 A duro kulu go gumu na, na baserong ga luguinya, dang doarna, ka jomé 

kené mera ’eno, ama bugur go sia, dang dalin go gunyung kau wo kené bu’. 
Kané ga pena ca wolé go soré go gumu, kané ga pena ca gié go kalin. 

21 Kema nia belé gusi arin carara a duro isinwa doni doni na, ka lé gié go 

gumu dang nai, cawa ddi bu gusi mam kuaba Bagulong, ca boié gusi kala ca 
lo gié go ddari goni goni mam. 

22 Ji kainya tabelang do marnai do muriu cong, ji dara geddang, dang bo cindi, 

dang kederé ’yo, dang jalua juam, dang kalang ga olé Bagulong dang ddainya 
do arin carara. 

23 Kual go mainyé go kalin go mader na, ji kainyai cong, cawa ji sol karé go 

kual lé koi na, tega bojé. 

24 Ddo kema go lo gié go Bagulong koi na, ddi lo bojé ’eno, ama golgo ddi 

jima kema go jali loag loag gusu kalang mam, go bbala gelé kalang dang 
angal. 

25 Go géjé kalang ga lo tebena dang naiang tumo do jali juam. Kumu da bigé 

bogé go kebegé ca kandia sela kual go cindi toi carara laiga. 

26 Main kain na, ka minyé gusugé a duro cendu go Sidan koi go ddi ba 

’yomgé, ca kandia la kederé daré gai. 

 2 Timote 3 

Wolé go karu 

1 Ji sela henga lé kua ddara, duro wolé go karu na, kiddin ga ddoju da ’erga. 

2 Cawa kalang kederégé da ’ya gusugé ké gang mera, ka lé tabelang ca laré 

bua, ka pedé gusugé bua, ka lé ca osua bua, ka yé kual go melaué gad gad 
tebenang Kumu bua, ka kain gelé go kalndigé kogé cong bua, ké go lo dési 
’eno bua, ka bu henga ga arin carara hormo ’eno bu’. 

3 Ka belé kalang ga terin ga basé olum bua, ka soddu ddaindigé bua, ka belé 

kalang ga gendu gang mainyé bua, ka dor kalang ga ddaderong kel bu’. 

4 Ka ai karmegé gangeldigé bua, ka lé gusugé poi bua, ka wangdié bua, 

kederegé da ’ya gusu mowa go delinya kua nain ddi Kumu bu’. 

5 Kanga henga ga lo ga main kalang ga bo cindi kagé kain, ama ké kain dono 

doi do cindi cong. Kalang ga main kain lé na, ji kainyagé cong. 

6 Ga pena a duroigé na, ka kalang ga nyolugedé andiyong duro kuluyong, ca 

bogé kandu ga mamiyong kual kederégé lac lac ca golegang, ka gang isinwa 
nain, dang tabelang doni doni cindo kaindo kaindo. 

7 Kandu lé na, ké wa duro gelé waindo waindo, ama ké bbal ca solé kual go 

cindi toi ’eno bering. 

8 Main Janés kang Jambrés ba lé tebena dang kual go cindia main kain bu’. 

Ka kalang gang ’eremé go isini, ké kaiyong hasang bo cindi. 

9 Ama ké go oré suguddong ’eno, cawa kalang mam da sol ca ka ga 

mamiyong, main kual go ba lé Janés kang Jambrés kain. 

Géjé go karu 

10 Ama ji na, ji wa koba gelé guang bua, dang oré guang bua, dang ’eremé 

guang bua, dang bo cindi guang bua, dang beddang duang bua, dang kederé 
’yo gang bua, dang ’yomé guang go ddaindung bu’. 

11 Dang gelé guang go cin bua, dang homé guang bu’. Ji sol ca ’enung ’yom 

bbedang duro gelé go cin go ba waiung a Antiog, dang Ikonum, dang Listra, 
Bagulong minyeng a duroigé mam. 

12 Cindi, kalang mam ga ba dar jomé geddang ca Kumu daiang Jésu Krist na, 

ka gelgé cindegé. 

13 Ama kalang ga isindong, dang kalang ga kaié kalang, ké ya tumu tumu duro 

isinwa lo gua, ké ’era ca kaié kalang, ama ké gang kaiyonga bu’. 

14 Ama ji, ji jima gag duro gelé go ji ba ’yei, go ji ba soli carara. Ji sol ké ga ba 

gelin kual lé. 

15 Din do jiang karmai na, ji sol pasé go cidab do Kumu toi arin carara ka’. To 

bbal ca boin narua do gelin minyé a gusu bo cindi ca Jésu Krist. 

16 Kual go pasé go arin carara go Kumu koi goni goni mam na, Kumu pigia 

pié, ddi bbala ca gelé kalang kual go cindi bua, bbala ca bberajé isinwa bua, 
bbala ca pogé wané bua, bbala ca géjé kalang ca kandia ’era oré go geddang 
bu’. 

17 Ca kema go lo gié go Kumu koi na, ddi nyana gusi bbala kurab ca lo gié go 

ddari goni goni mam. 

 2 Timote 4 

1 ’Enung sin tumu Kumu dang Jésu Krist gusondi, na ddi go da kaidé kual ca 

kalang gang cindegé bua, dang kalang ga maré bu’, kiddin ga ddia ’ergang 
Leu doi. 

2 Ji dura kual go Kumu koi, kau kiddin nia ddar, kau kiddin nia isin, ji duraiang 

osé go gusin, ji ’imagang kual bua, ji bberajagé bua, ji gejagé bua, ji gelgé 
dang ’yomé go ddaindin bua, dang angal mam bu’. 

3 Cawa kiddin wa orang ga kalang da dar ca ka jo kual go gelé go cindi ’eno, 

ama ka kobua tabelang dogé bua, ka yau ga gelé kalang toigé ca gelegé 
henga ga ké ba dar jo. 

4 Ké dar ca ka jo kual go cindi ’eno bering, ka boi caigé ca kobé lingé dogé. 

5 Ama ji, ji jima go gelé ca gusin duro henga mam, ji ’ima gusin duro gelé go 

cin bua, ji la gié goin go doré Nô do Ddari bua, ji kara gié goin go Kumu koi 
bu’. 

6 Ama ca kuandang na, kiddin jia ’yoab ca ké walang tibé, cawa kiddin bbal ga 

’enung da ma. 

7 ’Enung worin kembel worinyé go ddari bua, ’enung geré, geré go bogé 

wuréjé ka toiné gula bua, ’enung magu bo cindi bu’. 

8 Ama cakcak kua na, boié go ca gié guang wa amang wo kené, na gundu go 

geddang go Bagulong go kaidé kual go geddang da bung a duro wolé lé na, 
ddia bunga ’enung mera ’eno, ama ddia bigé ké ga wa amé jogang dang 
kederé ’yo. 

’Yobé go Paul koi 

9 Ji biang gusin ’erang waiang kala. 

10 Cawa Demas ddeng, cawa kederei ’ya henga ga delinya ka ga cakcak lé 

kua. Ddi tol Tasalonika, Krésé tol Galat, Tit tol Dalmatié. 

11 Luka joang nang mera, ji guiang Mark, ’erangang nai, cawa ddi bbal 

jégénang duro gié guang. 

12 ’Enung gi Tisik tol Epés. 

13 Kiddin ga jia ca orang na, ji nyimung dang badegé gang ga gumu ga ’enung 

ba ddégé a Troas ta Karpus, dang cidab duang bu’, ama henga ga ’enung ba 
ddarégé nain na, na cidab do bbala. 

14 Alésandré go nyirdé julong na, ddi leng henga ga isini nain. Bagulong da 

boii bbal ca gié goi. 

15 Ji la angalang nai bu’, cawa ddi main kual goni bbani ’eno. 

16 Kiddin gang ga doré kual cang cong go tumu na, kema pena ’er durdung 

’eno, ké mam ddeng, ’enung ol Kumu ddo ddi so isinwa do ba lé caigé ’eno. 

17 Ama Bagulong ’eré durdung, ddi bung dono ca ’enunga dura kual carara ca 

kalang ga toigé ddang mam ja, ddi boddung a kebu gijang. 

18 Bagulong da minyeng a duro isini doni doni mam, ddia mageng bera ’yang 

nang duro Leu doi a dang ni. Dda na boi hormo bera kuddum, Amin. 

Labia do karé 

19 Ji la Preskila kang Akila dang Onisipo gulong goi labia. 

20 Arasté jom wo Korint. ’Enung ddé Tropim wa a Milé, cawa ddia hoamya. 

21 Ji bia gusin, ’erang tumu marasin. Abulus, dang Pudein, dang Linus, dang 

Kolodia, dang karmena kané mam legeng labia. 

22 Dda Bagulong jimang nain. Dda wai do Kumu toi jimang nain bu’. 

Tit 

Tit 1 

Waigi do Paul toi 

1 Na ’enung Paul, go gié go Kumu koi, dang paja go gié go Jésu Krist koi bu’. 

Kumu bung gié ca jégené kalang ga bo cindi ga ddi ba pargé, ca ké sela gelé 
guana go cindi dang henga ga lo ga Kumu kai bu’, 

2 ca ké tugoia jomé goang cindegé go bera kuddum, Kumu go yo kual go poi 

’eno bering na, ddi dor kebu ca jomé goang cin lé tumu din basé ddi debé 
delinya dé. 

3 Kiddin ga kiddin ba bbal na, Kumu gel kual goi a duro Nô do Ddari do ddi ba 

bungang na, ca ’enung dura ca so goi go Minyena koi. 

4 ’Enung pasu maktub lé kua gusin ji kurandang go cindi Tit, go a duro bo 

cindi go nang nai. Dda Ba Kumu dang Jésu Krist go Minyana, ké lain waiang 
jalua juam. 

Gié go Tit koi a Krét 

5 ’Enung ddein a Krét ca kual go ba ji na, ji nyanai si kerab, ji si gemdong ga 

gelé yaué go Kumu koi a duro gulong go gumu goni goni mam. Ji ’erem ca 
géjé go ’enung ba géjeinyang nai. 

6 Dda kema go gelé yaué go Kumu koi na, ddi jima kema go basé kual go 

wané cai, na gad ddi jima barua goang tama pena mera bua, karndia ga bo 
cindi gang hendé do ddari basé lo gendei dang térin ’eno bu’. 

7 Cawa gumu go gelé yaué go Kumu koi go lo gié go Kumu koi na, ddo ddi 

jomang kual cai ’eno bua, ddi jomé kema go pedé gusi ’eno bua, kema go lo 
mainyé kala cai ’eno bua, ddi jomé kema go pedé gusi ’eno bua, kema go lo 
mainyé kala ’eno bua, go koié dang céré ’eno bua, go togé gusuang kalang 
’eno bua, ddo ddi lo tabelang ca wo cageda do laré toi do isini ’eno bu’. 

8 Na gad ddi jima kema go bogé kergé bua, go kederei ’ya henga ga ddari 

bua, go ’yomé gusi ddar bua, go geddang bua, go arin carara bua, go nari 
gusi ca wané doni doni mam bu’. 

9 Na gad ddi ’ima kual go gelé go geddang osu dang dang main ké ba geliang 

kain, ca ddi bbala géjé kalang kané ca kual go gelé go cindi lé bua, ca naré 
kalang ga mainyé kual lé bu’. 

10 Cawa kalang ga gaué wo kené combu ga kaié kalang dang kual go kalin 

yag, a duroigé na ga Juib na combia ddo. 

11 Na gad ji lebu kebegé, cawa ké belé kalang combu dang gulong gogé mam 

toigé dang gelé gogé go poi, ca ké waié cageda do laré toi do isini. 

12 Kema go cogelé kebu go Kumu koi go pena a ca gesong ga Krét yé wa: 

Kalang ga Krét na, ka kalang ga poi waindo waindo bua, ka kalang ga 
isindong ga bbojo bua, ga daberong bua, ga do belem bu’. 

13 Kual go ddi ba yei lé na, na kual go cindi, na ca ma ji bberajagang dono ca 

ké jimang bo cindi go geddang. 

14 Ddo ké kobé lingé do ga Juib togé, dang so go kalang kogé go kaié kalang 

a duro kual go cindi ’eno. 

15 Henga mam na arin carara a cin kalang ga arin carara, ama kalang ga 

ddisin dang ga bo cindi ’eno na, henga ga arin carara wo ’eno cindegé, cawa 
’eremé gogé dang kual duro ddaindigé na ddisin bu’. 

16 Ké yé wa ka sol Kumu, ama gié goga kaindi, ka henga ga doré kel bua, ka 

kalang ga gaué bua, ké bbala ca lo gié go ddari ’eno bu’. 

 Tit 2 

Gelé go geddang 

1 Ama ji na, ji ya kual go ba bbal ca gelé go geddang. 

2 Ji yagé bainyong ga gemdong ga hadelong, ca ké jima kalang gang hormo 

ga nadurong bua, ga geddang duro bo cindi bua, dang kederé ’yo bua, dang 
angal bu’. 

3 Ji yagé kandu ga gemdong ga hadelong main kain bu’, ca ké ’era oré go 

main kalang ga arin carara kain, ké nyilé kalang ’eno bua, ké jomé goiyong ga 
sur kangndo ka ’eno bua, ké geja géjé ga ddari bu’. 

4 Ké geja kandu ga karang ca kederégé ’ya konderdégé dang karndigé bua. 

5 Ca ké jima arin carara bua, ca ké la gié tagé gulong ddara bua, ca ké ja kual 

go konderdégé kogé ddara bua, ca ddo kema pena yo kual go isini ca kual go 
Kumu koi ’eno bu’. 

6 Ji geja karang ga marné ca ké ’ima gusugé main kain bu’. 

7 Ji bang kau, ji ’ima gusin duro gié go ddari mam, ca dda kalang ’yugelain 

main kain bu’. Ji gelgang kederé baria dang cindin ga bedang bu’. 

8 Ji ya kual go geddang ca ddo ké nyilein ’eno, main kain na, dasé da lé ké ga 

tebenang nain, cawa ké wa kual go isini gusuna ’eno. 

9 Ji geja goiyong ca na gad ké ja kagulondigé kual gogé bua, ké muagé 

gusugé ca henga mam bua, ké mainyé kual ’eno bu’. 

10 Ddo ké koiégé ’eno, ama dda ké gel ddaru dang geddang dogé waindo 

waindo, ca ké bu Kumu go minyana gelé goi hormo. 

11 Cawa Kumu gel wai doi ca minyé kalang mam. 

12 Wai lé gelna ca na kainya henga ga isini, dang tabelang do delinya toa 

cong, ca na ’ima gusunang duro geddang ca Kumu a duro delinya lé kua. 

13 To gelna ca na jimang tugoié ca wolé go gusu mowa, kiddin ga hormo do 

Kumu guana go gumu dang Bagulondena Jésu Krist togé da gel waldong 
wang. 

14 Ddi bu gusi ca ddia toarana a duro isinwa doni doni mam, ca ddi belana 

kalang gai ga arin carara dang tabelang ca lo gié go ddari bu’. 

15 Sela, kua na henga ga jia gelgang nagé, ji gejagé bua, ji bberajagang dono 

doin mam bu’. Ddo kema pena a duroigé dorein kel ’eno. 

 Tit 3 

Ga Krist kai oré gogé 

1 Ji yagé kalang mam ca ké mer kalang ga ddo ca, dang ga dono, dda ké ja 

kual gogé bua, dda ké nyana gusugé ca lo gié go ddari goni goni mam bu’. 

2 Ddo ké yo kual go isini ca kema pena ’eno bua, ké bojé ’eno bu’, ama dda ké 

jala kalang ddaindigé bua, ké la olemang kalang mam waindo waindo bu’. 

3 Cawa tumu na, na kalang ga mamiyong bua, na kalang ga térin bua, na 

kalang ga kaiyong cong bua, na goiyong gang tabelang do gusuna toi bua, 
dang gusu mowa go delinya kua goni goni mam bu’. Na jom duro wané bua, 
dang piné go gusuna bua, dang doré go gusuna bu’. 

4 Ama kiddin ga Kumu go minyana ba gelina olum doi dang kederé ’yo gai ca 

kalang mam na, 

5 ddi minyana ca gié guana go lo go geddang ’eno, ama ddi minyana ca olum 

doi, ddi pelna bua, ddi wanageng wo go herua dang Habé ga Kumu kai bu’. 

6 Cawa Kumu bena Habé gai nain ca Jésu Krist go ba minyana. 

7 Na ca wai doi ma, na belegeng kalang ga geddang tumu Kumu, na waigeng 

jomé goang cindena go bera kuddum go na wa tugoiei. 

8 Kual lé kua na kual go geddang. ’Enung dar ca ji gumai yo cainé nain, ca 

kalang ga ba bu cindi ca Kumu na, ké ’era oré go geddang duro gié go ddari, 
kua na kual go ddari goang jégené ca kalang. 

9 Kual go ’engeré to moin go din din, dang kual go mainyé go mam, dang bojé 

go so kalang coaderang ca so go Kumu koi na, ji kainyai cong ca na henga ga 
kalin ga basé jégené. 

10 Kema go so kalang coaderang na, ji bi solé cain pena, do sua na, ji kainyi 

cong. 

11 Ji sol kema go main kain lé na, ddi kaiyonga ’enda, isinwa doi kaidé kual cai 

ka’. 

Géjé go karu 

12 Kiddin ga ’enunga gi ni Artemas kau Tisik na, ji bia gusin kala ’erang waiang 

a Nikapolis. Cawa ’enung ’erem ca joma ba bera kebu kal dé. 

13 Ji bia gusin gulang bagiyong Jénés, kang Apolos, ji begang henga ga 

bbalegé oré terga, ca ddo henga pena wiégé ’eno. 

14 Na gad kalang gana na, ké gel gusugé gié go lo go ddari go geddang, ca ké 

jimang dono ca waié henga ga ké wa darégé, main kain na, ké go wia ’eno, ka 
jomang jégené bu’. 

15 Ké ga wo kang nang mam na, ka lein labia. Lagé kajanderndena ga bo cindi 

labia mam bu’. Dda wai do Kumu toi jimang nageng mam. 

Pilimon 

Pilimon 1 

Waigi do Paul toi 

1 Na ’enung Paul go duro gerngang ca Jésu Krist dang kermena Timoté. 

’Enung pasu maktub lé kua gusin ji Pilimon, ji bajandini dang mondini go gié, 

2 dang yaué go Kumu koi go wa yaué a tain, dang temdina Apia, dang Akip 

mondini go worinyé kembel. 

3 Dda Baina Kumu dang Bagulong Jésu Krist lageng waiang jalua juam. 

Kederé ’yo dang bo cindi ga Pilimon kai 

4 Kermeng Pilimon, ’enung wa ’eramang nain waindo waindo duro olé guang. 

’Enung lei Kumu guang désé, 

5 cawa ’enung jé nô do kederé ’yo gain ca kalang ga Kumu kai mam, dang bo 

cindi goin ca Bagulong Jésu. 

6 ’Enung ol Kumu ca dandang do ba daina ca bo cindi na, to bin solé goang 

duro ca henga ga ddari mam ga nang nagé ca Krist. 

7 Kermeng, kederé ’yo gain na, mowung gusung bbani ’eno bua, bung dono 

ca oré tumu tumu bu’, cawa ji jal kalang ga Kumu kai ddaindigé mam. 

Paul ol ca Onésim 

8 Ca Krist na, ’enung bbal ca ’yoin ca ji la henga ga ’enung ba sin. 

9 Ama ’enung ’erem ca na golgo go ’enung olinyang kederé ’yo. ’Enung Paul 

go hali, cakcak kua ’enung wo duro gerngang ca Jésu Krist. 

10 ’Enung olin ca Onésim, ddia kurandang go Krist koi, cawa ’enung belé baia 

ca ’enung ba belei go Krist koi a duro gerngang kua. 

11 Tumu na, ddi jégenain ’eno, ama cakcak kua ddi bbal ca jégenein dang 

’enung bu’. 

12 Cakcak kua na, ’enung jogi ni gusin, ddi mainya ’enung bang kain. 

13 Jomé guang go a duro gerngang ca Nô do Ddari na, ’enung dar nain ca 

ddia jima gusung ca ddi jégenang main nain kain. 

14 ’Enung dar ca lo henga pena dang macang bbal ’eno, na ddar ji jé jua, 

’enung dar ca soin lo henga ga ddari dang dono ’eno, ama ’enung dar ca ji la 
henga ga kederein ba dar lo. 

15 Ama Onésim ddagein sam ca ddia jogu jomang nain bering laiga. 

16 Cakcak kua na, ddi guiang mera ’eno, ama ddi ddi guiang cawa ddia 

kermana go kederé ’yo go Krist koi. Gusung mowung cai, ama gusin da 

mowin nain ddi kuang, cawa kederein da yei ca ddia guiang goin bua, ca ddia 
kermin ca Bagulong bu’. 

17 Ji nia solung main mondin go gié kain na, ji ’yai rés main nang kain. 

18 Ddi nia lein wané, kau tugula do laré toi nia wo cai kau na, ji geso main na 

wo cang kain. 

19 ’Enung Paul na pasein kual lé dang kuabang ca ’enung da boiin (ama 

tugula do keudin toa do wo cang na, ’enung heneinya ca ’eno). 

20 ’I kermeng, ’enung olin ca ji lang henga lé ca kederé ’yo ga Bagulong kai, 

dda ji jala ddaindung ca jia kermeng go Krist koi. 

21 ’Enung wa pasein kual lé kua na, ’enung sol carara ca jia lé henga ga 

’enung wa olein caigé, ’enung sol ca jia légé ddi cainé com. 

22 Kardené ji nyana kulu go kergé cang, cawa Kumu nia jé olé goin na, 

’enunga ’yé ni gusin. 

Labia do karé 

23 Epapras goang nang a duro gerngang ca Jésu Krist lein labia. 

24 Kamdung ga gié Mark, dang Aristak, dang Demas, dang Luk lein labia bu’. 

25 Dda wai do Baglong Jésu Krist toi jimang nain. 

Hebero 

Hebero 1 

Kumu yana kual gusu Kurondi 

1 Kumu yé kual combu dang moinderana tumu din, dang kual cindi kaindi 

kaindi gusu ga cogelé kebu goi. 

2 Ama a duro wolé go kardené go cakcak lé kua na, ddi yena kual gusu 

Kurondi, na ddi go Kumu ba debu henga mam a gusi bua, Kumu pari ca 
kondia jima ca henga mam bu’. 

3 Na ddi go gusi ba piong biddid biddid dang hormo do Kumu toi, ddi gené 

mainya Kumu bang digé digé. Ddi jéngdé henga mam dang kual goi go dono. 
Kiddin ga ddi ba belé kalang arin carara a duro isinwa dogé na, ddi jom wa ca 
Kumu kobi go barua go dono go ddo mam a dang ni. 

Kumu Kurondi ddi kangiyong ga Kumu kai 

4 Kumu Kurondi ddi kangiyong ga Kumu kai dang gemyai, cawa Kumu banga 

boi gusong go ddogé mam. 

5 Cawa Kumu yai kangito goi pena kain wa : Jia Kurandang, Labegé ’enunga 

belé Bain na, ddi yai kain ’eno bering. Ddi yai kangito pena wa: ’Enunga belé 
Bai, Ddia belé Kurandang na, ddi yai kain ’eno bering. 

6 Ama kiddin ga Kumu ba gigu Kurondi go monjoli duro delinya na, ddi yé wa : 

Dda kangiyong gang mam, ké debainyai. 

7 Kua na kual go Kumu ba yé ca kangiyong gai. Ddi belegé main kal kain bua, 

Ddi belé goiyong gai main tua do belelem bu’. 

8 Ama ca kual go Kurondi koi na, Kumu yé waldong wang : Ai Kumu, pogu 

goin na, na go bera kuddum, Ji da termala do geddang ca Leu doin. 

9 Kederein ’ya henga ga geddang, ama ji kain henga ga isini cong. Na ca ma 

Kumu, ddia Kumu goin, ddi parin, Ddi mowin gusin, ddi bin kiddin ga hormo, 
Ddi ddi henga ga ddi ba bigé kamdin kané. 

10 Ddi jogé yé com : Jia Bagulong, tumu cegereg na, jia debé gesong toigé 

dugo, Dang na, na gié go ji ba leiang kalndin, 

11 Ka hal cong mam, ama jia ji, Ka belé malgi mam main badigé kain. 

12 Jia temdegé main badigé ga gumu kain, Ka kelangu main badigé kain, Ama 

ji go kelangé ’eno bua, ji go halua ’eno bu’. 

13 Kumu yai kangito goi pena kain wa: Ji jima ca kuabang go barua, Bera 

’enung so kalang gain ga tebena, Main bbendem kain to gondin dugo, ddi yai 
kain ’eno bering. 

14 Kangiyong ga Kumu kain na, ka gani ga? Ké mam, ka habé ga loi Kumu gié 

bua, ddi gigé ca jégené ké ga da wai minyé bu’. 

 Hebero 2 

Minyé go gumu 

1 Na ca ma dda na magé kual go cindi go na ba jei dang duro péddéddé, ca 

ddo na kaiyong ’eno. 

2 Cawa na sol ca kual go kangiyong ga Kumu kai ba dori na, na go cindi. 

Kema goni goni goa jé kual lé kua ma, na kubai ’eno na, ka kaidé kual go 
geddang go ba bbal cai. 

3 Na nia sol minyé go gumu lé kua main henga ga kalin kain na, Bagulong da 

minyana mena ga? Ddi banga doré Nô do Ddari lé tumu jua, kardené kalang 
ga ba jé kual goi na, ké gelna waldong wang ca kual la cindi. 

4 A duro wolé lé na, Kumu gel hendé doi daiang nagé a gusu henga ga gelé 

bua, dang gié go dono go kagelokemo cindi kaindi kaindi bua, dang kalin do 
Habé gai togé ca kederé daré gai bu’. 

Ddia go orang kalang duro minyé 

5 Delinya do wa orang do na wa yo kual ca lé na, Kumu bigé kangiyong gai 

dono ca ’eno. 

6 Na main kain ’eno, cawa kema pena pasu duro cidab do Kumu toi waldong 

wang : Ai Kumu, kema na wang ma, ji ’erem dang nai ga? Kema gé yag ma, 
na wang na, ji magi ga? 

7 Ji belei to kangiyong dugo ca kiddin bbani, Ji bi hormo dang pedé main 

kelma go gumu kain. 

8 Ji bi dono ca henga mam. Kiddin ga ddi ba yé wa : Kumu bi kema dono ca 

henga mam na, kua gelna ca ddi si henga mam wa to gondi dugo, henga 
pena ja cong ’eno. Ama cakcak kua na sela kema jima ca henga lé mam ’eno 
dé. 

9 Ama na sol ca a duro wolé bbani na, Jésu jom to kangiyong ga Kumu kai 

dugo, ca wai do Kumu toi na, kondia mara ca kalang mam, ama cakcak kua 
na soliang gundu go hormo dang pedé ca ddi ba ma maré go gelé cin. 

10 Cawa na henga ga ddari cin Kumu go magé henga mam ga ddi ba debegé, 

ca ddia belé Jésu bbalé kerab ca gelé go cin, ca kondia nyim karang combu 
ca oré jomang nai duro hormo doi, cawa Jésu na go orang nagé duro minyé. 

11 Jésu na ddia go belé kalang arin carara a duro isinwa dogé. Kalang ga ddi 

belegé arin carara dang ddi bang bu’ na, Baiga pena, na ca ma dasi la Jésu 
ca togegé karmei ’eno. 

12 Na ca ma ddi yé waldong wang : Ai Kumu, ’enunga gelgé karmeng 

gusondin, ’Enunga dé kera go debainyein duro yaué mam. 

13 Ddi jogu yé ddang com: ’Enunga si ddaindung ca Kumu, Ddi jogu yé ddang 

com : Sela, niang karang ga Kumu ba bungang nagé woi kua. 

14 Cawa ké ga ddi ba tégé karang na, kanga gusu dang kebar. Jésu bang gusi 

belé main nagé, ddi ai todero do gusugé. Ddi lé main kainya ca a gusu maré 
goi na, ddi toinyé Sidan goang dono do maré toi cong. 

15 Ca ddia toré ké ga ba jomang muro do maré toi main guiang kain waindo 

waindo. 

16 Cawa na sol carara ca ddi ’erga ca jégené kangiyong ga Kumu kai ’eno, 

ama cidab do Kumu toi yé waldong wang, ddi ’erga ca jégené Abraham 
moinderei. 

17 Na ca ma na gad ddi belé main karmei kain duro henga mam, ca ddi belu 

go tibé gogé go gumu go geddang goang olum, ca ddi la gié go tibé tumu 
Kumu ca burogé isinwa do kalang togé. 

18 Ama cakcak kua na, ddianga dono do ca jégené kalang ga wo duro gesaué, 

cawa ké gesaui ddi bang bua, ké geli cindi bu’. 

 Hebero 3 

Jésu ddi Mois 

1 Na ca ma karmeng ga Krist kai, keng ga Kumu ba tegeng na, ga segeng 

ddaindegeng ca Jésu go Kumu ba gigi ca kondia bel go tibé go gumu ca kual 
go bo cindi go na wa doroi. 

2 Ddia go geddang go Kumu ba dori si ca gié lé, main Mois go geddang ba 

lang gié duro kulu go Kumu koi mam kain. 

3 Kema goni goni goa boi kulu na, hormo doi ddi kulu goi. Hormo do Jésu toi 

ddi do Mois toi main kain bu’. 

4 Kulu goni goni kau, kema go ba boii wo kené, ama Kumu na go debé henga 

mam. 

5 Mois na go geddang duro kulu go Kumu koi, ddia guiang go yo kual ca 

henga ga Kumu ba légé. 

6 Ama Krist na Kurong go geddang go ddo a ca kulu go Kumu koi. Na nia si 

ddaindena ca tugoié guana basé ’eremé go sua sua na, na la kulu goi lé. 

Bogé go gelalé go Kumu wa magei ca kalang gai 

7 Na ca ma Habé ga Kumu kai yé wa: Keng nia jé Kumu noi labegé na, 

8 Ddo ddaindegeng to osua main keng ba lang kené tumu tebenang Kumu 

kain, Main wolé go keng ba gesaui a duro gada kain. 

9 Kumu yé wa: Moinderegeng sol gié go ddari go ’enung ba lé ddegelé to 

poddin, kau ké gesawung. 

10 Na ca ma, ’enung lé mainya ca kalang lé. ’Enung yé wa : ’Eremé gogé 

kaigé waindo waindo bua, Ké sela giyong guang ’eno bu’. 

11 Ké go andong duro kiddin ga bogé gelalé dang nang ’eno bering. 

12 Karmeng, ga lageng angal ca ddo kema pena a duroigeng, ddi jomang 

ddainya do isini do basé bo cindi do kainyé Kumu go jomang cindi cong ’eno. 

13 Keng na, keng lo main kain ’eno, ama ga gejageng gusugeng waindo 

waindo bera wolé go cidab do Kumu toi ba poarna toi labegé, ca ddo kema 
pena kaiong duro lamé go isinwa kua ’eno bua, ca ddo ddaindegeng osua 
’eno bu’. 

14 Na nia magu kual go na ba si ddaindena ca lo tumu din bera to do karé na, 

na daigeng penang Krist. 

15 Cidab do Kumu toi yé waldong wang : Keng nia jé Kumu noi labegé na, Ddo 

ddaindegeng to osua main keng ba lang kené tumu tebenang Kumu kain ’eno. 

16 Kalang ga ba jé Kumu noi ga ba sai tebanang nai na, na gani ga? Na 

kalang mam ga Mois ba durgagé a Ejibté ’yang nagé dong. 

17 Kumu lé mainya danga gani ddegelé to poddin ga? Na kalang ga ba lé 

isinwa, ké aserdong ma a duro gada. 

18 Kiddin ga Kumu ba bbesé gusi wa: Kandia go andong duro kiddin ga bogé 

gelalé dang nang ’eno bering na, ddi ya ca gani ga? Ddi ya ca kalang ga ba 
kainyi. 

19 Na ca ma, na sol ca ké go bbalé andong duro kiddin ga bogé gelalé ’eno, 

cawa ké bu cindi ’eno. 

 Hebero 4 

1 Kumu doarna kebu ca na andong duro kiddin ga bogé gelalang nai. Dda na 

lo angal ca ddo kema pena a duroigeng wié ca andong a duro kiddin ga bogé 
gelalé lé ’eno. 

2 Cawa na jé Nô do Ddari lé mam, main kalang ga a duro gada ba jang kain. 

Ké jé kual lé ama kual lé jégenagé ’eno, cawa kiddin ga ké ba jé kual lé na, ké 
bu cindi ca kual lé ’eno. 

3 Na ga bo cindi na, na da andong duro kiddin ga bogé gelalé lé, main Kumu 

ba yang kain : ’Enung bbesé gusung dang mainyé, Ké go andong duro kiddin 
ga bogé gelalang nang ’eno bering. Ddi yé kual lé main kain, ama ddi la gié 
goi ka tumu din jua ma, ddi debu delinya dé. 

4 Cawa ké pasu duro cidab do Kumu toi a duro kiddin ga pena, ddi yé kual ca 

wolé go jurgum wa : Kumu bé gelalé ca gié goi mam duro wolé go jurgum. 

5 Kumu yé kual lé main kain com a duro kiddin ga pena wa : Ké go andong 

duro kiddin ga bogé gelalang nang ’eno bering. 

6 Kalang ga ba jé Nô do Ddari lé kua tumu jua na, ké go andong duro kiddin 

ga bogé gelalé ’eno, ca ké bu cindi ’eno, ama kalang ga pena bbal ca andong 
duro kiddin ga bogé gelalé dang Kumu. 

7 Na ca ma Kumu dor wolé go herua ddang com go ddi ba tei na labegé. 

Kardené ddi yé kual combu main kain a kebu Dabid, dang pasé wo duro 
kiddin ga pena ka. Keng nia jé Kumu noi labegé na, Ddo ddaindegeng osua 
’eno. 

8 Ama Josué nia ’era dang kalang lé duro kiddin ga bogé gelalé na, kardené 

Kumu go yo kual ca wolé go ddang ’eno. 

9 Wolé go bogé gelalé wo kené ca kalang ga Kumu kai, main Kumu ba bang 

gelalé duro wolé go jurgum kain. 

10 Cawa kema goni goni goa andong duro kiddin ga bogé gelalang Kumu na, 

ddi bé gelala ca gié goi, main Kumu ba bang gelalé ca gié goi kain bu’. 

11 Main kain na, dda na boiegeng gusuna ca andong duro kiddin ga bogé 

gelalé lé. Ddo kema pena a duroina kainya kual lé cong ca wiwa andong duro 
kiddin ga bogé gelalé, main ké ba lang a duro gada kain ’eno. 

12 Cawa kual go Kumu koi danga cindi bua, ddi la gié bu’. ’Yo goi ddia 

gesengar do kaga sua. Ddi ’yé bera gosin keuang habé bua, ddi wal cin ga isé 
kagé, ddi gaigé wai sibo bua, ddi andongang ’eremé dang tabelang do a duro 
kema ddaindi dong bu’. 

13 Henga pena ga wosé gusugé tumu Kumu na, wo ’eno. Henga mam ga 

Kumu ba debegé na, ddi solga gandela waldong wang tumoi, na ddi go na 
mam da ’eré tumoi. 

Jésu ddi gemdong ga tibé Kumu mam 

14 Dda na ’er gag a duro bo go cindi go na wa dori, cawa nanga go tibé Kumu 

go ba ddigé mam go ba tol a dang tumu Kumu, na Jésu Kumu Kurondi. 

15 Cawa go gumu go tibé Kumu cainana, ddi bbal ca solé tedero dana cawa, 

ké lami dang henga mam main ké wa lamena kain, ama ddi la isinwa pena 
’eno. 

16 Na ca ma, dda na oré ca ’eré tumu pogé go wai go Kumu koi basé muro, ca 

ddi lana olumang wai ca wiwa guana. 

 Hebero 5 

1 Kema go gumu go tibé Kumu goni goni kau, ké paria paré a duro kalang ga 

ké ba pargé ca kondia la gié go Kumu koi caigé. Ddi bi Kumu sandega do 
kalin bua, ddi tibé ca isinwa bu’. 

2 Ddi bbal ca jégené kalang ga mader bua, dang kalang ga lo wané bua, cawa 

ddia go todero bu’. 

3 Cawa ddi banga go todero bu’ na, na gad ddi wal tibé ca isinwa do kalang 

togé mera ’eno, ama ca isinwa doi bu’. 

4 Kema pena bbal ca lo gié go hormo go belé gusi gumu go tibé Kumu dang 

macai ’eno, na gad Kumu tei tumu jua main ddi ba tang Aron kain. 

5 Na main kain bu’, Krist la gié go hormo go belé gusi gumu go tibé Kumu 

dang macai ’eno, cawa Kumu yei waldong wang: Jia Kurandang, Labegé 
’enung belé Bain. 

6 Duro kiddin ga ddang kau, ddi yé main kain bu’. Jia go tibé Kumu waindo 

waindo bera kuddum, Main Mélkisédék kain. 

7 Kiddin ga Jésu ba jom duro delinya na, ddi ol Kumu dang olé go meregdé 

bua, dang ’elé goang tubu do cindi bu’, cawa ddi sol ca Kumu bbal minyei a 
kuaba maré. Ca debé do ddi ba debu cai dugo na, Kumu jeia ca. 

8 Ddia Kumu Kurondi, ama ddi gel gusi danga debu go cai dugo a duro gelé 

go cin. 

9 Kiddin ga ddi ba bbal kerab na, ddi belé minyé toi do bera kuddum ca kalang 

mam ga jo kual goi. 

10 Kumu yé waldong wang ca ddia go gumu go tibé Kumu main Mélkisédék 

kain. 

Ga lageng angal ca ddo keng kainyé bo cindi cong ’eno 

11 Nianga kual combu go ca yegeng cai, ama na doju ca yogeng kual lé, cawa 

keng go solé kual lé toi kala ’eno. 

12 Cawa kiddin hal ’enda go ca keng gelé kual lé toi waldong wang, ama keng 

dar ca ké gelgenga gelé go to do so a duro kual go Kumu koi dé, keng bbala 
ca soa kobin mera. 

13 Kema go so kobin na, ddia kié dé. ddi bbal gosinyé geddang kang wané 

duroigé ’eno dé. 

14 Ama wo na, na ca kalang ga gemdong ga bbalé gosinyé geddang kang 

wané duroigé, a duro gié gogé go lo. 

 Hebero 6 

1 Na ca ma, dda na ddogeng gelé go kalang ga Krist kai kogé toi do so 

kardena, ca na oregeng tumu tumu duro gelé go kalang ga gemdong kogé. 

Na jogé so gelé go herua toi ddang com ’eno, main gelé go bogé kebu a duro 
gié go kalin ca bo cindi ca Kumu bua, 

2 dang gelé go désé kalang to kang bua, dang gelé go so kalong ca kalang 

bua, dang gelé go belang cindi go kalang ga maré kogé bua, dang gelé go 
kual go kaidé go bera kuddum kain bu’ ’eno. 

3 Dda na oregeng tumu tumu, Kumu nia dar na, na da lé henga lé kua. 

4 Cawa ké ga ba aserong basong cong na, mena ma ka jogu bé kebegé 

ddang com ga? Cawa ké ’ya arinwa do Kumu toi bua, ké ’ya kalin do dang ni 
bua, ké ’ya Habé ga Kumu kai bua. 

5 Ké sol ca kual go Kumu koi na ddar bua, ké sol gié go dono go delinya kua 

go wa orang bu’. 

6 Ama ké aserong duro isinwa do delinya toa, na ca ma ké bbal ca orang bogé 

kebegé herua ddang com ’eno, ké bbobel Kumu Kurondi ca sia go adegelé 
com, ké bei dasi cai tumu kalang dang nyandié waldong wang ddang com bu’. 

7 Kiddin ga kanga hongu waindo waindo na, gasa ga kalang ba gesegé cin 

gesong dugo na, ké gar, ké arné cainé cainé ca ké ga ba gesegé, Kumu si 
busu caigé bu’. 

8 Ama gesong lé nia gar gerjimi dang kababu na, gesong lé jia henga ga kalin, 

kardené Kumu da bbesegé, to do karé Kumu da ulgé. 

9 Kajanderndeng ga kederé ’yo, ni yegeng kual main kain ama ni sol 

ddaindegeng, ni sol ca keng wa oré tumu tumu a duro minyé go Kumu koi. 

10 Kumu ddia Kumu go geddang, ddi go guiobang gié gogeng ’eno bua, dang 

kederé ’yo ga keng wa lo cai ’eno bua, dang gié go keng wa lo ca jégené 
karmegeng ga Krist kai ’eno bu’. 

11 Ama ni dar ca kema goni goni a duroigeng ’era tumu tumu bera to do karé, 

ca henga ga keng wa tugoiégé na, ké ser toiné. 

12 Ni dar ca keng lo dabu ’eno, ama ni dar ca keng ’yugela ké ga bu cindi dang 

ké ga ’yomé ddaindigé bu’, ca keng da debu do kebu go doré go Kumu koi. 

Kebu go doré go Kumu koi ’era gag 

13 Kiddin ga Kumu ba dor kebu dang Abraham na, ddi bbesé gusiang gusi 

bang, cawa kema go ddang go ddoiang gemyai wo ’eno. 

14 Ddi yé waldong wang: ’Enung dor kebu cain ca ’enunga sin busu cain ca 

’enunga wéré moinderoin. 

15 Abraham ’yom ddaindi bera ddi wai kebu go doré go Kumu koi lé. 

16 Kiddin ga kalanga dar ca bbesé gusugé na, ké bbesé gusuganga ddi go ba 

ddigang gemyai. Kual go bbesé lé na, ka kual go mainyé go a duro kalang 
’enda. 

17 Kumu dar ca gelé kalang waldong wang, ca ddi go kelangé kebu goi go 

doré go ddi ba dori caigé ’eno bering. Na ca ma ddi bbesé gusi ca kebu goi go 
doré lé. 

18 Henga sua wo kené ga base kelangé, Kumu bbal ca yo kual go poi caigé 

’eno bu’. Na ca ma na wai kiddin ga wosé gusuna a gusi bua, na wai dono do 
’eré gag a ca tugoié go ba wo tumaina lé bu’. 

19 Tugoié lé saddu keudena dugo osu gag main loam goang ’erjé go saddé 

kuburo dugo kain, ca na bbala andang duro dersel do duro kulu go yaué go a 
dang ni koi. 

20 Na kiddin ga Jésu ba tol andong wo kené tumu caina. Ddi belé go gumu go 

tibé Kumu waindo waindo bera kuddum main Mélkisédék kain. 

 Hebero 7 

Mélkisédék ddia kelma bua, ddi go tibé Kumu bu’ 

1 Mélkisédék lé na, ddia kelma go Salem bua, ddia go tibé Kumu go dang go 

ddo mam bu’. Kiddin ga Abraham wa jogang a to kembel worinyé goi go ddi 
ba ddi ca kermelong na, Mélkisédék waii, ddi si busu cai. 

2 A duro henga mam ga Abraham ba waigé na, ddi bi henga kebegé pena a 

duro ga moac. Mélkisédék gusondi toi do poré na, na kelma go geddang. 
Cawa ddia kelma go Salem na, gusondi toi do poré, na kelma go jali juam bu’. 

3 Ké sela Mélkisédék Bai dang ’yoi dang moinderei ’eno, ké sela wolé go ké 

ba woi, dang wolé goi go maré ’eno bu’. Ddi mainya Kumu Kurondi kain, ddia 
go tibé Kumu waindo waindo bera kuddum. 

4 Ga selageng gemyai doi, cawa moindena Abraham bi henga kebegé pena a 

duro ga moac ga ddi ba waigé a kiddin ga worinyé kembel. 

5 So go Kumu koi si ga tibé ga Lébi moinderei, ca kandia ’ya henga kebegé 

pena a duro ga moac a kuaba ga Israél mam, to do poré na, na a kuaba 
kalndigé, ama ka Abraham moinderei bu’. 

6 Mélkisédék na Lébi moindi ’eno, ama ddi ’yé henga kebegé pena a duro ga 

moac a kuaba Abraham, kardené ddi si busu ca ddi go ba wai kebu go doré 
go Kumu koi. 

7 Na sol carara ca ddi go ba si busu ca kema na, ddi ddi kema langa gemyai. 

8 Kalang ga tibé Kumu na, ké ’yé henga kebegé pena a duro moac, ama 

kardené ké ma, ama kual go Kumu koi yé wa : Mélkisédék ’yé henga kebegé 
pena a duro ga moac, ama ddi mara ’eno. 

9 Kardené ’enung yegeng ca kiddin ga Abraham ba bi henga kebegé pena a 

duro ga moac na, Lébi moinderei ga ba ’yé henga kebegé pena a duro ga 
moac bi Abraham kebega kain bu’. 

10 Cawa kiddin ga ké wa Lébi ’eno dé na, ddi wa Abraham kederei kiddin ga 

Mélkisédék ba waii duro giyong. 

11 Ga tibé ga to moin go Lébi koi na, ké lé gia ca so go Kumu ba bigé ga 

Israél, ké nia bbala kerab ma, Kumu sai gi go tibé go ddang go main 
Mélkisédék kainya cawa ga? Ddia go tibé Kumu main ta gasa ga Aron kain 
’eno bu’. 

12 Cawa kiddin ga ké nia kelangu gié go ga tibé Kumu kogé ma, na gad ké 

kelanga so gogé bu’. 

13 Kual lé na, na ca Bagulondena, ama ddia to moin go ddang go ba la gié go 

tibé Kumu ca dandang pena ’eno. 

14 Na sol carara ca ké woia to moin go Juda koi. Kiddin ga Mois ba yé kual go 

ga tibé Kumu kogé na, ddi ya kual ca to moin lé pena ’eno. 

Go tibé Kumu go ddang sai dang main Mélkisédék kain 

15 Na sol waldong wang ca go tibé Kumu go ddang sai dang main Mélkisédék 

kain. 

16 Ddi belé go tibé Kumu na ca so go kalang kogé ’eno, ama na ca dono do 

jomé goi goang cindi bera kuddum. 

17 Cawa kual go Kumu koi yé waldong wang : Jia go tibé Kumu waindo 

waindo bera kuddum, Main Mélkisédék kain. 

18 Ké toin so go tumu cong ca ddia todero bua, ddi bbala kerab ’eno bu’. 

19 So go Mois koi belu henga pena bbalé kerab ’eno, ama ca tugoié go herua 

ma, na caga ’yoabang Kumu. 

20 Kardené com, bbesé go Kumu koi wo kené. Ké ga tumu belé ga tibé Kumu 

basé bbesé. 

21 Ama Jésu belé go tibé Kumu danga bbesé, cawa Kumu yé waldong wang : 

Bagulong bbesé gusi cai, Jia go tibé Kumu waindo waindo bera kuddum, Ddi 
go kelangé kual goi ’eno. 

22 Na ca ma, Jésu jia henga ga ddéngé ga kebu go doré go ba ddi go tumu. 

23 Kual go geddang wo kené com. Ké ga tibé Kumu ga tumu na, ka combu, 

ama maré nargé lo gié bera kuddum. 

24 Ama Jésu jomanga cindi bera kuddum, na ca ma gié goi go tibé Kumu go 

jogé kuaba kema go ddang ’eno. 

25 Na ca ma kalang mam ga orang gusi ca oré gusu Kumu na, ddi bbal ca 

minyégé cakcak kua bera kuddum. Cawa ddi jomanga cindi, ddi wa olé Kumu 
caigé waindo waindo bu’. 

26 Jésu na ddia go gumu go tibé Kumu go ba bbalna kerab, ddia go arin 

carara bua, ddi la wané dang isinwa pena ’eno bu’, ddia waldong cidag dang 
kalang ga isindong bua, Kumu aii wo a dang ni bu’. 

27 Ddi mainya ga gemdong ga tibé Kumu kané kain ’eno, cawa ké tibé Kumu 

waindo waindo ca isinwa dogé tumu jua, kardené ké sai tibé Kumu ca isinwa 
do kalang togé dé, ama kiddin ga ddi ba bu gusi cai pena mera ca tibé Kumu 
ca kalang mam na, ddi ka gié go tibé Kumu ’enda. 

28 So go Mois koi bela kalang ga todero ca kandia la gié go gemyai go tibé 

Kumu, ama bbesé go Kumu koi go ddi ba bbesé kara wolé go so lé na, belé 
Kurong main gumu go tibé Kumu bbalé kerab kain waindo waindo bera 
kuddum. 

 Hebero 8 

Jésu na gumu guana go tibé Kumu 

1 Kual toi do ni ba yei lé go ddo kual mam woi kua. Nanga gumu go tibé 

Kumu, ddi jom wa dang ni dur Kumu go dono go ddo mam pogu goi kobi go 
barua. 

2 Ddi wa lo gié go gumu go tibé Kumu duro kulu go yaué go Kumu koi. To do 

poré na kulu go yaué go badigé go Bagulong ba nyani, kema nyané kulu lé 
’eno. 

3 Gemdong ga tibé Kumu mam na, ké parga paré ca kandia bu sandega do 

kalin bua, kandia tibi bu’. Na ca ma na gad gumu guana go tibé Kumu lé, ddi 
wai henga ga tibé Kumu. 

4 Ddi nia jima duro delinya na, ddi go belé gumu go tibé Kumu ’eno, cawa ga 

tibé Kumu bu sandega do kalin ca so go Juib kogé. 

5 Gié go ga tibé Kumu kogé na, na tiddin do henga ga a dang ni togé, main 

Kumu ba yeiang Mois kain. Kiddin ga ddi wa nyané kulu go yaué go Kumu koi 
go badigé na, Kumu yei wa: Na gad ji nyana henga mam bbala kerab main 
’enung ba gelinyang a ca kebung kain. 

6 Ama cakcak kua na, ké bi Jésu gié go ddogé mam, cawa ddia Bagiyong go 

’eré kebu kual go kebu go doré go ba ddi go tumu, cawa Kumu debu toia ca 
kebu go doré go ba ddi mam. 

7 Kebu go doré go tumu nia wané ’eno na, ké go kelangei dang go ddang go 

sua ’eno. 

8 Ama kiddin ga Kumu ba sol kalang gai wané dogé na, ddi yé waldong wang : 

Bagulong yé wa: Wolé wa orang, Kiddin ga ’enunga dor kebu go herua dang 
ga Israél, Dang to moin go Juda kai bu’. 

9 Na main kebu go doré go ’enung ba doriang moinderégé kain ’eno, A duro 

wolé go ’enung ba ’imga kobegé ca toregang a ca gesong ga Ejibté, Cawa ké 



479 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

maga kebu go doré go ’enung ba dorgang nai ’eno, Ama Bagulong yé wa : Na 
ca ma ’enung solgé semgin. 

10 A kara wolé lé na, Bagulong yé wa: Kua na kebu go doré go ’enunga dorgé 

ga Israél, ’Enunga si so guang duro ’eremé gogé bua, ’Enunga pasi duro 
ddaindigé bua, ’Enunga belé Kumu gogé bua, Ka belé kalang gang bu’. 

11 Kema pena go geli mondi kau gelmi, Ji sela Bagulong na, wo ’eno, Cawa ké 

mam da solung, Ga karang bera dang gemdong gagé bu’. 

12 Ca olum duang na, ’enunga borogu wané dogé bua, ’Enung go ’eremanga 

isinwa dogé ’eno bu’. 

13 Kiddin ga Kumu ba yé wa: Ddia dora kebu go herua na, ddi belé go tumu 

malgi. Na sol ca henga ga malgé na, jia ’yoab ca halé cong. 

 Hebero 9 

Melaué go duro delinya dang melaué go a dang ni 

1 Kebu go doré go tumu danga kual go gelé kerab, ca melaué Kumu duro kulu 

go yaué go a duro delinya. 

2 Ké nyan kulu go yaué go badigé. Kulu duroi do kibené na, ké teia go arin 

carara. Ké si tua kené bua, dang tabel kené bua, dang wo go boi Kumu kené 
bu’. 

3 A kara dersél do sua do a duro kulu go badigé lé na, ké tega kiddin ga arin 

carara ga ddo mam. 

4 A duro kiddin ga sua lé na, ké nyiré dandang do luguinya do ulé suang go 

kajaju go dowa tuna bua, dang sundugu do luguinya do kebu go doré lé. A 
duro sundugu lé ké si ddarin do luguinya do ké si wo go ké ba tei man kené 
bua, dang cilang do Aron toi do ba laddu bua, dang keddang ga bbela go ké 
ba pasu kebu go doré gusi bu’. 

5 Kangiyong ga hormo ga Kumu kai jom ca sundugu lé, ké gel waldong wang 

ca Kumu wo kené duroigé. Ké tar majimégé ca dandang do tibé Kumu, na 
kiddin ga tibé Kumu ca ddi buraga isinwa do kalang togé, ama kiddin ga ca 
gelegeng kual lé toi mam na, wo ’eno. 

6 Kiddin ga ké ba nyan henga lé na, ga tibé Kumu andong duro kulu go badigé 

duroi do kibené ca lo gié gogé waindo waindo. 

7 Ama a duro ddegelé pena na, gumu go tibé Kumu andong duro kulu go yaué 

go badigé duroi do sua cai pena mera. Na gad ddi andong kené dang kebar 
go pagé kogé ca tibé Kumu ca isinwa doi, dang isinwa do kalang ga combi 
togé bu’. 

8 Na ca ma, Habé ga Kumu kai gelna waldong wang ca ké hanga giyong go 

andong duro kiddin ga arin carara ga ddo mam ’eno dé, cawa kulu go yaué go 
badigé go tumu wo kené dé. 

9 Kual la kual go kera ca saman do cakcak kua. To do poré do henga lé togé 

gelna ca sandega do kalin dang pagé go walé ca tibé Kumu na, bbal ca belé 
kalang ga melaué Kumu ddaindigé arin carara bbalé kerab ’eno. 

10 Kual go ca do bua, dang kual go ca so bua, dang yaué go pelé gusugé arin 

carara bu’ na, na kual go tibé ca gusugé mera, ké lega ca golang saman do 
Kumu da belé henga mam herua. 

11 Ama Krist ’erga mainya go tibé Kumu dang henga ga ddari ga cakcak kua 

’enda. Kulu go badigé go ddi wa lo gié goi duroiné na, ddi go tumu cawa kulu 
lé na go bbalé kerab, kalanga boié kulu lé ’eno bua, na go delinya do Kumu 
ba debo kua ’eno bu’. 

12 Kiddin ga Krist andong cai pena mera a duro kiddin ga arin carara ga ddo 

mam na, ddi tibé Kumu dang uyé kebardigé dang sinyong karndigé kebardigé 
’eno, ama ddi tibé Kumu danga kebardi ca ddia minyanang bera kuddum. 

13 Uyé dang sinyong kebardigé, dang tiri do sinyong karndigé ga ké ba ulgé ca 

bogé ca kalang ga kenwa, nia belé gusugé arin carara na, 

14 Jésu kebardi ddi henga lé kua ca mena ga? Ca Habé ga bera kuddum na, 

ddi bu gusi main henga ga tibé go bbalé kerab. Kebardi belé kual go a duro 
ddaindena go lo gié go kalin arin carara, ca na bbala ca lo gié go Kumu go 
jomang cindi koi. 

15 Na ca ma, Krist na Bagiyong go ’eré kebu kual go kebu go doré go herua ca 

kalang ga Kumu ba légé, ca kandia waia busu dang deba dogé do bera 
kuddum, do Kumu ba dorgé kebu caigé. Ddi bbal ca lo main kainya ca maré 
goi go ddi ba ma ca toré kalang a duro wané dogé do ké ba la, kiddin ga ké 
ba jom duro kebu go doré go tumu. 

16 Kema nia ca waié deba doi do ké ba dori kebu ca na, kema go ba dori kebu 

la go maré jua. 

17 Cawa kiddin ga ddi go ba dor kebu lé nia dang cindi dé na, kebu goi go 

doré lé go lo gié ’eno. Ddiang dono kiddin ga kema go doré kebu ma jua. 

18 Na ca ma kebu go doré go tumu danga dono ca kebar mera. 

19 Tumu jua na, Mois yégé kalang so go Kumu koi mam go ké ba pasi duro 

cidab do so, kardené ddi ai sinyong karndigé kebardigé bua, dang uyé 
kebardigé bua, dang kang bu’. Ddi ai nalu dang gamgé tédegé do yilé, ddi si 
ciné, ddi wijé ca cidab do so bua, ddi wijé ca kalang mam bu’. 

20 Ddi yé waldong wang: Kua, na kebar ca kebu go doré go Kumu ba segeng 

ca kenga magai. 

21 Main kain bu’, Mois wijé kebar ca kulu go yaué go badigé, dang henga mam 

ga ké wa melaué Kumu dang nagé. 

22 Ca so go Kumu koi na, ké belé henga nain arin carara a gusu kebar. Kebar 

nia bega dugo ’eno na, Kumu go burogé isinwa ’eno bu’. 

Tibé go Krist koi burogu isinwa 

23 Henga lé na, na tiddin do henga ga dang ni togé, ama na gad ké belegé 

arin carara main kain. Ama henga ga dang ni dar henga ga tibé Kumu ga 
ddari ddo. 

24 Cawa Krist andong duro kiddin ga arin carara, ga kalang ba lagang kobegé 

main tiddin do henga ga dang ni kain ’eno, ama ddi tola dang dong, cakcak 
kua ddi ’eré wo tumu Kumu caina. 

25 Gumu go Juib kogé go tibé Kumu andong duro kiddin ga arin carara ga ddo 

mam, ddegelé dang ddegelé dang pagé kebardigé, ama Krist andong kené ca 
bo gusi ca tibé Kumu cai cumba ’eno. 

26 Nia main kain na, ddi nai gelgu cinyang debé go delinya kua din cai combu 

bera labegé, ama na main kain ’eno, cawa a duro wolé toi do karé na, ddi 
’erga cai pena ca toinyé isinwa congang tibé go gusi ddi bang. 

27 Kumu gesua ca kema goni goni kau mara cai pena, kardené Kumu da kaidé 

kual cai. 

28 Na main kain na, Krist kau bu gusi tibé cai pena ca ddi toré isinwa do 

kalang combu togé. Jogang goi go cai sua na, ddi jiga ca toré isinwa ’eno, 
ama ddi jiga ca minyé kalang ga wa amei. 

 Hebero 10 

1 So go ga Juib kogé na, bbala kerabang henga ga cindi ’eno, ddi mainya 

tiddin do henga ga ddari ga wa orang kain. Ké wal pagé go tibé Kumu 
ddegelé dang ddegelé. So dang walé go pagé lé ca tibé Kumu belé kalang ga 
oré gusi bbala kerab na mena ga? 

2 Kumu nia bejé isinwa do kalang ga melauei main kain na, kalang go ’eremé 

ca isinwa dogé com ’eno bua, ké go walé pagé ca tibé Kumu com ’eno bu’. 

3 Ama ca walé go tibé lé na, kalang ’erem ca isinwa doga ddegelé dang 

ddegelé. 

4 Cawa sinyong kebardigé dang uyé kebardigé bbala ca toré isinwa cong ’eno. 

5 Na ca ma, kiddin ga Krist ca orang duro delinya na, ddi yei Kumu wa? Ji 

dara walé go tibé dang sandega do kalin ’eno, Ama ji nyana gusung. 

6 Gusin muain dang tibé go pagé go kalang wa ulei ca dandang ’eno bua, 

Dang walé go tibé go toré isinwa cong ’eno bu’. 



482 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

7 Kardené ’enung yé wa: Ai Kumu, selang, ’Enung oré ca lo henga ga 

kederein ba dargé, Main ké ba pasuang cang a duro cidab do so kain. 

8 Ddi yé waldong wang tumu jua, ji dara walé go tibé ’eno bua, dang sandega 

do kalin ’eno bua, dang pagé go ké ba ulgé ca dandang ’eno bua, dang tibé 
ca toré isinwa cong ’eno bu’, gusin muain ca henga lé ’eno, ama ké wal tibé la 
ca kual go so koi. 

9 Kardené ddi yé wa: Ai Kumu, selang, ’enung oré ca lo henga ga kederein ba 

dargé. Na ca ma Kumu toin tibé go tumu lé cong mam ca ddia kelangé tibé 
koi baimégé. 

10 Cawa Jésu Krist la henga ga Kumu kederei ba dargé ma, na belang arin 

carara a duro isinwa, ca sandega do tibé do ddi ba lang gusi cai pena ca 
kalang mam. 

11 Go tibé Kumu goni goni kau, ’eré ca tibé Kumu danga tibé go pena cai 

combu waindo waindo, ama tibé lé go bbalé toré isinwa cong ’eno. 

12 Ama kiddin ga Krist ba tibé Kumu cai pena na, ddi jom wo dugo ca Kumu 

kobi go barua. Tibé go cai pena lé bbal ca lo gié bera kuddum. 

13 Cakcak kua na, ddi wa amé wo kené bera Kumu belé kalang gai ga tebena 

main bbendem go candé gondi kain. 

14 Ca sandega do tibé do pena lé na, ddi belé kalang ga lo isinwa arin carara 

bbal kerab waindo waindo bera kuddum. 

15 Habé ga Kumu kai yana hendé doi bu’. Tumu jua ké ya waldong wang : 

16 Bagulong yé wa: Kua na kebu go doré go ’enunga dorgé, Kara wolé lé na, 

’Enunga si so guang a duro ddaindigé bua, ’Enunga pasi duro ’eremé gogé 
bu’. 

17 Kardené ddi jogu yégé com : ’Enung go ’eremé ca isinwa dogé ’eno bua, ca 

wané dogé ’eno bu’. 

18 Cawa kiddin ga Kumu ba burogu isinwa na, ddi go daré sandega do tibé do 

ddang ca toré isinwa cong ’eno. 

Ga ’ernageng gusu Kumu ’yoab 

19 Karmeng, cakcak kua na, nanga dono ca andong a duro kiddin ga arin 

carara ga ddo mam ca maré go Jésu koi. 

20 Ddi hangena giyong go herua goang cindi ca na ’era kara dersel lé, to do 

poré na ca na ’era gusi bang. 

21 Nanga gumu go tibé Kumu a ca kulu go Kumu koi. 

22 Na ca ma, dda na oregeng gusu Kumu ’yoab dang ddainya do arin carara 

bua, dang bo cindi goang ddainya pena bua, dang ddainya do carara doang 
kual go isini ’eno bua, dang gusu go ké ba peliang kang ga arin carara bu’. 

23 Ga maganageng tugoié guana go na wa doregeng kual goiang duro, cawa 

na sol carara ca Kumu da ser kual goi go to kebu goi go ddi ba dori. 

24 Dda na ’eremegeng ca gusunageng ca na jegena gusunageng dang kederé 

’yo bua, dang gié go lo go ddari bu’. 

25 Ddo na wadegeng yaué go Kumu koi main ga pena ba wadiang kain ’eno, 

ama dda na gejegeng gusuna ca na oregeng tumu tumu, cawa keng sol ca 
Wolé go Bagulong koi jia ’yoab. 

26 Ama na nia sol kual go cindi lé toi ma, na lé isinwa ca kederé daré gana na, 

tibé go ddang go ca toré isinwa duana lé cong na, wo ’eno. 

27 Ama muro ca kual go kaidé dang kederé ’endua ga Kumu kai amenageng 

wo kené, to do poré, na kual go kaidé dang tua ca basé ké ga tebenang 
Kumu. 

28 Kema go ba kain so go Mois koi cong na, ké nia dang kalang ga hendé cai 

sua kau subu ga ba sol isinwa doi na, ké deddia cong, ké go solé nyagei ’eno. 

29 Ka kaidé kual go gumu ca kema go ba kain Kumu Kurondi cong bua, go ba 

sol kebar go kebu go doré go herua go Kumu koi, go ké ba belei arin carara 
main henga ga kalin kain bua, go lé Habé ga Kumu kai ga ba lana wai bojo 
bu’ na, ka kaidé kual go gumu cai bu’. 

30 Cawa na sol ddi go ba yé waldong wang : Na ’enunga go gojé. Ddi jogu yé 

com: ’Enung ddainya bigé boié gogé. Ddi jogu yé com : Bagulonga kaidé kual 
ca kalang gai bu’. 

31 Na doju bbani ’eno ca kalang aserong kuaba Kumu go jomang cindi. 

32 Ama ga ’eremegeng ca wolé go ba hal tumu. A duro wolé lé na, keng ’ya 

arinwa do Kumu toi, kardené keng wai gelé go cin combu, ama keng ’eré gag 
a duro gelé go cin lé. 

33 Ké legeng bboju bua, ké gelgeng cindegeng tumu kalang combu bu’, ama 

keng daiang kalang ga ké ba gelgé main kain bu’. 

34 Keng gel cin daiang kalang ga gerngang. Kiddin ga ké ba nyim henga 

gageng na, keng danga gusu mowa, cawa keng sol ca keng danga henga ga 
lainyong ga ddo wal, ga jomé waindo waindo bera kuddum. 

35 Ga kainyé tugoié gogeng cong ’eno, cawa boié go gumu wo kené caigeng. 

36 Ga jimageng dang angal ca lo henga ga Kumu kederei ba dargé bua, ca 

keng waia kebu go doré go ddi ba dori caigeng bu’. 

37 Cawa kual go Kumu koi yé waldong wang: Kiddin jia bbani, Ca ddi go wa 

jogang da jiga, Ddi go lo liling ’eno, 

38 Ama kema go ba si ddaindi geddang cang na, Ddia jomang cindi tumang. 

Ama ddi nia térinyang mengai na, Gusung go mowang cai ’eno. 

39 Ama na na, na mainya kalang ga térinyang mengaigé ga ba kaiyong lé wa 

kain ’eno, ama nanga ddainya do so do minyana. 

 Hebero 11 

Bo go cindi 

1 Bo go cindi ma, na kual guana go tugoié toi. Henga ga na selagang cindena 

’eno na, bo go cindi solga henga ga cindi. 

2 Kalang ga tumu din mowi Kumu gusia ca bo cindi gogé. 

3 Na ca bo cindi ma, na sol ca Kumu debu delinya danga kual goi. Kumu debu 

henga ga na ba solgang cindena danga henga ga na ba selagang cindena 
’eno. 

4 Na ca bo cindi ma, Abél tibé Kumu tibé go ddari go ba ddi tibé go Kain koi. 

Cawa Kumu gusi mowi ca sandega do Abél ba bi na, ddi yé waldong wang ca 
kondia kema go geddang tumoi. Abél ma, ama ca bo goi go cindi na, ddi wa 
yo kual dé. 

5 Na ca bo cindi ma, Enok sela maré ’eno. Kiddin ga Kumu aii a dang ca 

kondia jimang nai na, kema pena waia temaidi ’eno. Cidab do Kumu toi yé 
waldong wang: Kiddin ga Kumu basé aié Enok dang na, ddi mowi Kumu gusi. 

6 Basé bo cindi na, kema pena bbal ca mowé Kumu gusi ’eno. Kema goni goni 

goa dar orang gusu Kumu na, na gad ddi bu cindi ca Kumu wo kené bua, ca 
kondia da boi kalang ga wa darei bu’. 

7 Na ca bo cindi ma, Noé jé kual go Kumu ba yei ca henga ga wa orang ga ddi 

ba selagang cindi ’eno dé. Ddi jé Kumu kebi kerab, ddi habel kuburo go gumu, 
ddi nyani ca minyang gusi kang karndi bu’. Main kain na, ddi kaidé kual ca 
delinya. Ca bo cindi goi na, Kumu gesia kema go geddang. 

8 Na ca bo cindi ma, Abraham jé kual go Kumu koi kiddin ga ddi ba tei, ca 

kondia ’era ca gesong ga Kumu da bi main deba doi kain. Ddi ddé gesong gai, 
ddi sela kiddin ga ddia wa oré kené ’eno. 

9 Ca bo cindi ma, ddi jom duro gesong ga Kumu ba bi ca kebu goi go dori 

main kerga kain. Ddi jom duro kulu go badigé kang Isak dang Jakob bu’. 
Kumu dor kebu main kain caigé bu’. 

10 Cawa Abraham wa amé gulong go toi osu kang kang, na gulong go Kumu 

ba nyani bua, na go ddi ba boii bu’. 

11 Na ca bo cindi ma, Abraham kiddin ga ddi ba hal na, ddi belé ba bua, Sara 

ddegelé doa do wo kié kau hal cong bu’, ama ddi sol carara ca kebu go doré 
go Kumu koia ser toiné. 

12 Kiddin ga ddi ba ji ’yoab ca maré na, kema go pena lé belé goang 

moinderei combu. Ké combu main desiddiyong ga dang kain bua, main kelai 
go kebu kurai go gumu go ddoaga kain bu’. 

13 Kalang ga ba bu cindi lé na, ké ma kalin mam. Ké wa henga ga kebu go 

doré go Kumu koi lé ’eno, ama ké sol henga lé suguddong dang nagé has 
dang gusu mowa, na ca ma ké yé waldong wang ca ka kergé a duro delinya 
lé kua. 

14 Kalang ga ba yé main kain lé na, gelna carara ca ké wa dara gesong gagé. 

15 Ké nia ’erem ca gesong ga ké ba ddégé na, kanga dono ca jogé kené. 

16 Ama cindi, ké wa dara gesong ga ddo mam, to do poré na gesong ga dang 

ni. Na ca ma ké nia tegai Kumu gogé kau na, dasi go loi ’eno, cawa ddi ba. 

17 Na ca bo cindi ma, kiddin ga Kumu ba gesau Abraham na, ddi bi Isak 

sandega main henga ga tibé kain. Na ddi Abraham go Kumu ba dor kebu cai 
lé, ama ddi ji ’yoab ca walé kurondi go pena kiddi kiddi sandega ca tibé Kumu. 

18 Kumu yei wa: Moinderein ddainya saga to Isak. 

19 Abraham ’erem ca Kumu dang dono ca belé Isak a duro ga maré, ama 

Abraham jogu wai Isak main kondia bela a duro ga maré kain. 

20 Na ca bo cindi ma, Isak si busu ca Jakob kang Esau ca kandia da wa 

henga a duro wolé go wa orang. 

21 Na ca bo cindi ma, Jakob si busu ca Josép karndi, tumu jua ma, ddi ma dé. 

Ddi ddisegé gusi dang ddor doi ca melaué Kumu. 

22 Na ca bo cindi ma, Josép kiddin ga ddi ba ji ’yoab ca maré na, ddi yé wa : 

Ga Israél ddainya ddé gesong ga Ejébt, na ca ma ddi yégé kual ca ’embé go 
isé gai kogé. 

23 Na ca bo cindi ma, Mois kalndi kiddin ga ké ba woi na, ké wosi kederé subu 

cawa ké soli ca ddia kié go ddari. Ké la muro ca kainyé so go kelma koi cong 
’eno. 

24 Na ca bo cindi ma, kiddin ga Mois ba belé go gumu, ddi dar ca kandia togoi 

Paron turmoi kuranda ’eno. 

25 Ddi dar ca wo gelé go cin daiang kalang ga Kumu kai, ddi kain jomé duro 

gusu mowa go isinwa kua a duro saman lé cong. 

26 Ddi ’erem ca ddar ddia wo gelé go cin main go Krist koi kain, ddia henga ga 

lainyong ga a ca gesong ga Ejibté, cawa ddi si ddaindi ca boié go wo tumoi. 

27 Na ca bo cindi ma, Mois ddé gesong ga Ejibté, ddi la kelma mainyé doi 

muro ’eno. Ddi ’eré gag main ddia sol Kumu danga cindi kain. 

28 Na ca bo cindi ma, ddi nyan soré go kederé cindi bua, ddi sigé kalang ca 

kandia weju kebar kebu kuluyong, ca ddo kangito go deddé temai basé ga 
Israél karndigé ga monjoli ’eno. 

29 Na ca bo cindi ma, ga Israél ’yé duro kurai go gumu go ddoaga go ÿilé main 

kiddin ga hai kain, ama kiddin ga kalang ga Ejibté ba ’yé duro kiddin lé na, 
kurai ’yé caigé baic, ké si kang. 

30 Na ca bo cindi ma, berem go Jariko desong dugo kiddin ga kalang ga Israél 

ba lurei wolé jurgum. 

31 Na ca bo cindi ma, tama do podelo do ké ba ta Rahab mara daiang ké ga 

ba kainyé Kumu cong ’eno, cawa to yala kalang ga ké ba sober ca solé kiddin. 

32 ’Enung ya mena com ga? Kiddin bbala ca ’enung yegeng kual go Gidion, 

kang Barak, dang Samson, dang Jépté, dang Dabid, dang Samuél, dang ga 
cogelé kebu go Kumu koi kogé mam ’eno. 

33 Na ca bo cindi ma, ké ddi ca leuiyong bua, ké lé gié go geddang bua, ké 

wai henga ga Kumu ba dorgé kebi caigé bua, ké lebu gajong kebegé bu’. 

34 Ké bain dono do tua toa bua, ké minyé a kebu gesengar bu’. Tumu ka ga 

todero, ama ké belé dono bua, kanga dono do worinyé kembel bua, ké ddi 
asengeriyong ga kergé bu’. 

35 Na ca bo cindi ma, kandu wai kalang gagé ga ké ba belegang nagé a duro 

ga maré. Ama ké gel kalang ga pena cindegé bera ka ma, ké tura gusugé 
’eno, cawa ké sol ca ké belegé a duro ga maré dang jomé goang cindegé go 
ddo mam. 

36 Ké lé kalang ga pena bbojo bua, ké té ga penang belau bua, ké sadié kané 

begé duro gerngang bu’. 

37 Ké worindé kané dang keddang bua, ké wadelé ga pena dugo cin sua bua, 

ké deddu ga pena dang gesengar bu’. Ga pena daldé dandang ’ereigé duro 
kiddin mam, ké si bbala go gamgé kogé dang go uyé kogé gusugé main 
badigé kain bu’. 

38 Delinya bbala caigé ’eno. Ké daldé duro gada, dang ca kubung bua, ké jom 

duro ’umburong bu’. 

39 Kalang lé mam na, ké wai pedé a gusu Kumu ca bo cindi gogé, ama ké 

waia henga ga Kumu ba dorgé kebu caigé ’eno dé. 

40 Ama Kumu nyan henga ga ddari ga ddo wal wo kené caina. Ddi dar ca 

kalanga bel bbalé kerab tumaina jua ’eno. 

 Hebero 12 

Kumu na Baina 

1 Kalang ga hendé combu lurana wo kené, na ca ma, dda na bogé henga ga 

ninyanageng ga wa narena oré tumu tumu cong bua, dang isinwa do wa 
temdana bu’. Dda na geregeng osu a duro kiddin ga bogé wurejé ga wo 
tumoina. 

2 Dda na sogeng cindena ca Jésu, cawa ddia to do so dang to do karé go bo 

cindi guana toi. Ddi go ba ’yom gusi ma ca sia go adegelé, ddi kain dasi do 
maré lé toi cong ca gusu mowa go Kumu ba ddogé nai wo tumoi, cakcak kua 
na, ddi jom wa a ca kuaba go barua go pogu go Kumu koi. 

3 Ga ’eremegeng dang homé go kalang ga isindong ba leiang nai, ca ddo 

keng gelalé ’eno bua, ca ddo gusugeng melageng ’eno bu’. 

4 Cawa worinyé gogeng tebenang isinwa na, keng worinya bera mara ’eno dé. 

5 Géjé go Kumu wa gejegeng main Ba wa gejang karndi kain na, keng guiobi 

ga? Kurandang, ji kainyé gelé go Bagulong koi ’eno, Kiddin ga ddia berajin na, 
Ddo gusin melain ’eno. 

6 Cawa Bagulong geja kema go kederei ba ’yei. Kalang mam ga ddi ba 

’yegeng gusi main karndi kain na, Ddi tega ké. 

7 Keng nia ’ima ddaindegeng a duro gelé go cin na, Kumu lang nageng 

mainya karndi kain. Kurong go Bai gejai ’eno wo kené ga? 

8 Ddi nia gejageng main karndi kain ’eno na, kenga karang ga launa, kenga 

karang ga kambé ’eno. 

9 Ga ’eremageng ca Bainderena ga ba wana, ké mam géjena géjé ma, na 

bigé horma ca, main kain na, dda na debu caina dugo to Baina go a dang ni 
ca na jimang cindena. 

10 Bainderana ga wana na, ké géjena wolé sam ca kederé ddari gagé, ama 

Kumu géjena ca na bel arin carara main nai kain. 

11 A duro kiddin ga ké wa géjena na, gusuna go mowena bboag ’eno, 

kederana homna homé, ama ké ga wa ’yomé gusugé na, kardené ka waié 
boié gogé duro jomé go jalua juam bua, dang go geddang bu’. 

Gelé go géjé 

12 Na ca ma, ga nyageng kalndegeng ga ba gelalu yigadag dang, dang 

gomdegeng ga lemadu rég rég bu’. 

13 Ga ’erageng duro giyong go ’eré tab, ca ddo tebaigeng do midili to nyorang 

’eno, ama to ’er tebba. 

14 Ga jimageng dang jalua juam dang kalang mam bua, ga belgeng arin 

carara bu’, cawa kalang ga belé arin carara ’eno na, ké go solé Kumu ’eno 
bering. 



488 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

15 Ga lageng angal, ddo kema pena ddi terinya dang mengai a duro wai do 

Kumu toi cong ’eno. Ga lageng angal ca ddo kema pena belé garé main sia 
go ddainyi kain a duroigeng, ca toinyé kalang combu dang mainyé doi ’eno. 

16 Ga lageng angal ca ddo kema pena lo béli ’eno bua, ddi solé henga ga 

Kumu kai semgin main Esau ba lang, a kiddin ga ddi ba kel deba doi do kié go 
monjoli cong, ca do go henyé tilem kain ’eno bu’. 

17 Kardené keng sol ca ddi dar busu do Bai toi lé, ama ddi nari cong. Ddi dar 

busu lé dang ’elé goang tubu do cindi, ama ddi wa dono do kelangé kual go 
ddi ba yei lé ’eno. 

18 Keng ’era gusu kubung go Sinai ’yoab main kalang ga Israél ba yang kain 

’eno. Ké bbal ca cilé kubung lé ’eno, kubung lé danga tua bua, dang delem 
bua, dang ’endua bua, dang alé bu’. 

19 Dang tura noa bua, dang kual go yo bu’. Kiddin ga kalang ga Israél ba jé 

tumo lé na, ké oli ca kandia yogé kual cainé ddang com ’eno. 

20 Kiddin ga ké ba jé ca kema kau pagé nia cil kubung lé na, na gad ca kandia 

worinyai dang keddang deddi na, ké bbala ’yomé gusugé ’eno. 

21 Henga ga ké ba solgé lé na, legé muro bbani ’eno, na ca ma Mois yé wa: 

’Enung lé muro dang yoré bbani ’eno. 

22 Ama keng caga ’yoabang kubung go Sion, dang gulong go Kumu go 

jomang cindi koi, na Jorsalem do dang ni doang kangiyong dubu dubu combu. 

23 Ama keng caga ’yoabang yaué go karang ga monjoli ga Kumu kai, ga ké ba 

pasu gusondigé a dang ni bu’, keng caga gusu Kumu ’yoab, na ddi go kaidé 
kual ca kalang mam bua, dang kalang ga geddang habeigé ga ba belé bbalé 
kerab bu’. 

24 Keng caga gusu Jésu ’yoab, ddia Bagiyong go kebu go doré go herua bua, 

dang kebar go ké ba wijei go ba gelena henga ga ba ddi Abél kebardi. 

25 Ga lageng angal, ddi go wa yogeng kual na, ddo keng kainyé kual goi cong 

’eno. Ké nyurada ’eno, cawa kalang ga ba kain kual go ddi ba yégé duro 
delinya na, ké nurada ’eno, na nia kain, ddi go wa yoana kual a dang na, 
mena ma na da nyurodu ga? 

26 A duro kiddin lé na, noi gigié gesong, ama cakcak kua ddi tor kebu herua, 

ddi yé wa: ’Enung go gigia gesong kaindigé mera ’eno, ama ’enunga gigia 
dang bu’. 

27 Kual lé toi do poré gelna carara ca henga ga ké ba debegé na, da gigié 

bua, da tunyong cong bu’, ama henga ga ba gigiu ’eno na, da ’eré gag. 

28 Na ca ma, dda na loi Kumu désé nain, cawa ddi bena leu do basé gigié. 

Dda na mowoi Kumu gusiang gié go lo bua, dang melaué bua, dang hormo 
bua, dang muro bu’. 

29 Cawa Kumu guana na tua do balalem do ulé kiddin. 

 Hebero 13 

Na da mowi Kumu gusia mena ga? 

1 Dda kederegeng ’ya gusugeng waindo waindo ca kenga karmé ca Krist. 

2 Ga guiobogeng dang lo go kergé ga orang tageng ’eno. Kalang ga pena ga 

lo main kain lé na, ka yal kangiyong tagé, ké légé terga, ama ké sela na 
kangiyong ’eno. 

3 Ga ’eremegeng dang kalang ga wo duro gerngang main kenga wo kené 

dang nagé bua, ga ’eremegeng dang kalang ga wa gelé cin main kenga wa 
gela cinyang nagé kain bu’. 

4 Dda kalang mam bu ’yo go gusu hormo. Na gad barua kang tama jima 

geddang dang gusugé. Kalang ga lo béli na, Kumu da kaidé kual caigé. 

5 Ddo keng lo tabelang do laré toi ’eno, dda gusugeng muageng ca henga ga 

kobegeng cawa Kumu yé wa : ’Enung go ddoin cong ’eno bua, ’enung go 
kainyei cong ’eno bering bu’. 

6 Na ca ma, na yang basé muro wa: Bagulong go jégenang, ’Enung go lo 

muro ’eno, Kema go loanga wa ga? 

7 Ga ’eremegeng dang gemdong ga tumoigeng ga ba dorgeng kual go Kumu 

koi. Ga ’eremegeng ca gié gogé bua, dang maré gogé bua, ga ’yugela bo 
cindi gogé bu’. 

8 Jésu Krist kelanga ’eno, ddia main nandi, dang labegé, dang bera kuddum. 

9 Ddo ké kaiegeng dang gelé go ddang go kaindi ’eno, ddaindena nia ’eré gag 

ca wai do Kumu toi na, na ddar, na ca so go do koi ’eno, ké ga magé so lé 
kau, ké wa jégené kené ’eno bering. 

10 Kalang ga tibé Kumu a duro kulu go yaué go badigé go Juib kogé tumu na, 

ké bbal ca do henga ga a ca dandang doana ’eno. 

11 Gumu go tibé Kumu go Juib kogé ’yé duro kiddin ga arin carara, dang pagé 

kebardigé ca tibé Kumu ca burogu isinwa dogé, ama ké ul paga gusi a kara 
gulong dong. 

12 Na ca ma, Jésu ma a kara berem dong ca ddia belé kalang arin carara 

dang kebardi. 

13 Na ca ma, dda na aiegeng dasi doi caina, na andegeng kara gulong dong 

daiang nai. 

14 Cawa a dugo kua na, nang gulong go gumu go jomé bera kuddum ’eno, 

ama na dargenga gulong go wa orang. 

15 Na ca ma, dda na bogeng Kumu tibé go debainyé ca Jésu waindo waindo 

basé wadé. To do poré na, dda na debainyé Kumu gusondi dang kebena 
waindo waindo basé wadé. 

16 Ama ddo keng guiobé gié go ddari lo goi go ca jégené gusugeng ’eno, cawa 

Kumu gusi mowi danga sandega do kalin do main kain lé. 

17 Ga ja kual go gemdong gageng ga tumoigeng kogé bua, ga debu caigeng 

dugo tumoigé bu’. Ka ga magé keudegeng dang duro, cawa ka ’yang 
ddoginyé gogé tumu Kumu ca gié gogé go ké wa loi lé. Keng nia jé kual gogé 
na, ka lé gié gogé dang gusu mowa, nia kain ’eno na, kederegé da homdégé, 
keng go wo busu ’eno. 

18 Ga ulageng caini waindo waindo. Ni sol ca nianga kual go ddari a duro 

ddaindeni, cawa ni dar ca lo gié go ddari a kiddin gani gani mam. 

19 ’Enung olgeng ca keng ula Kumu dang meregdé ca ddi hangang giyong ca 

’enung jigang gusugeng kala. 

Olé 

20 Kumu belé Bagulondena Jésu a duro ga maré, ca maré goi ma, ddi belei 

kalang ga magé gamgé gumu gogé ca kebu go doré jima bera kuddum. 

21 Dda Kumu go jali juam begeng dono do lo gié go ddari goni goni mam, ca 

keng la kederé daré gai. Ca Jésu Krist ma, dda Kumu gusi muai dang nana. 
Dda hormo do Jésu Krist toi jima bera kuddum. Amin. 

Labia do karé 

22 Karmeng, ’enung olgeng ca keng ja kual go géjé lé kua dang angal, cawa 

kual go ’enung wa pasegeng dang nai na, na kual combi ’eno. 

23 ’Enung dar ca begeng solé ca ké bé kermana Timoté a duro gerngang 

dang. Ddi nia waiung kala na, niang nai da yé ca solegeng. 

24 Ga lageng gemdong gageng ga gelegeng dang kalang ga Kumu kai labia 

mam. Karmegeng ga a ca gesong ga Itali legeng labia bu’. 

25 Dda wai do Kumu toi jimang nageng mam. 

Jak 

Jak 1 

Waigi do Jak toi 

1 Na ’enung Jak go gié go Bagulong Jésu Krist koi. ’Enung lé kalang ga Kumu 

kai ga ba ddasindé duro delinya labia mam. 

Bo cindi dang narua 

2 Karmeng, kiddin ga gesaué cindi kaindi kaindi nia waigeng na, dda 

gusugeng muageng. 

3 Cawa keng sol ca bo cindi gogeng nia ’eré gag a duro gesaué na, kenga wai 

’yomé go ddainya. 

4 Ama dda ’yomé go ddainya la gié goa ca keng bel bbala kerab bua, ca keng 

wiang henga pena ’eno bu’. 

5 Narua nia wié kema pena a duroigeng na, ddai ddi ula Kumu ca ddi bi narua. 

Ca wai do Kumu toi na, ddi bu henga combu ca kalang mam. 

6 Ama na gad kema lé ulang bo cindi basé ’eremé sua sua, cawa ddi goang 

’eremé sua sua na, ddi mainya doiyé do kerai go gumu toi do kal wa papsa a 
kiddin gani gani mam kain. 

7 Kema go main kain lé na, ddi ’eremé ca ddia wai henga pena a gusu 

Bagulong na, ddi go waié ’eno. 

8 Cawa kema goang ’eremé sua sua na, ddi sela oré goi dang duro carara 

’eno. 

Nyagé dang lainyong 

9 Dda kermana go nyagé gusi muai ca Kumu ba aii dang. 

10 Kermena goang lainyong na, dda gusi muai ca Kumu ba jogi dugo. Ga 

lainyong da hal cong main binyé go kejala koi kain. 

11 Kiddin ga teba andegang na, ’elua goa luié kejala lé, binyé goi gungulong 

bé dugo bua, ddarua goi tunyong cong bu’. Kema go lainyong a duro gié goia 
main kain bu’. 

Gesaué dang lamé 

12 Kema goa ’eré gak a duro gesaué na, ddianga gusu moua, cawa kiddin ga 

ddia ddi ca gesaué lé na, Kumu da bi boié goi, na gundu go jomé goang cindi, 
main ddi ba dorang kebu ca ké ga kederégé ba ’yei kain. 

13 Kiddin ga henga nia lam kema na, ddo ddi yo wa: Kumu na lamei ’eno, 

cawa Kumu na, kema bbal ca lamei dang henga ga isini pena ’eno bua, Kumu 
bang go lamé kema pena ’eno bu’. 

14 Ama henga nia lam kema goni goni aseri na, na tabelang doi do gusia 

’yomoiang cundu. 

15 Tabelang do isini nia ’yé kur na, to ca wa isinwa, ama kiddin ga isinwa nia 

belé do tungu na, to ca wa temai. 

16 Karmeng ga kederé ’yo, ddo keng asé gusugeng ’eno. 

17 Ama kalin do ddari do bbalé kerab na, saga a dang mam. To saga a gusu 

Kumu go debé arinwa do dang. Ddi go basé kelangé bua, tunu doi kau go 
kelangé ’eno bu’. 

18 Ca kederé daré gai na, ddi bena jomé goang cindena ca kual goi go cindi, 

ca na bel ga tumu duro henga gai ga ddi ba debegé mam. 

Jo kual dang lo gié cainé 

19 Karmeng ga kedereng ba ’yegeng, ga ’eremegeng ca kual lé. Na gad kema 

goni goni ddi ja kual kala, ama ddo ddi jogang kual go yo cainé kala ’eno bua, 
ddo ddi belé mainyé kala ’eno bu’. 

20 Cawa mainyé do kema toi na, go lo gié go geddang tumu Kumu ’eno. 

21 Na ca ma, ddageng henga ga ddisin dang gié go isini cong mam. Ga 

’yageng kual go Kumu koi go ddi ba beseni duro ddaindegeng dang debé go 
caigeng dugo, cawa kual lé bbala minyegeng. 

22 Ga asé gusugeng ’eno, ddo keng jo kual go Kumu koi kalin mera ’eno, ama 

ga lageng gié ca kual lé. 

23 Cawa kema go ba jé kual go Kumu koi ma, ddi la gié cai ’eno na, ddi 

mainya kema go solé tinddi to kang kain. 

24 Ddi sol gusi, ama kiddin ga ddia ’yé na, kobipadda ddi guiobu gené goi 

cong. 

25 Ama kema goni goni goa sol so go bbal kerab go ba porena talagai bua, ddi 

magiang duro bua, ddi jé so lé, ama ddi guiobai ddang ’eno bua, ddi lé gié cai 
bu’ na, na ddi go Kumu da si busu ca gié goi. 

26 Kema goni goni goa yé wa : Ddia go lo kual go Kumu koi, ama ddi maga 

kelendi ’eno na, ddi asua gusi, kual goi go Kumu koi la go kalin. 

27 Kual go Kumu koi go lo go arin carara tumu Ba Kumu na, dda kema ’era 

gusu karang ga mogenai dang wamberong, dda ddi jégenagé a duro gelé 
gogé go cin bua, ddi maga gusi ca isinwa do delinya toa bu’. 

 Jak 2 

Ddo keng paré kalang ga pena ’eno 

1 Karmeng, a duro oré gogeng go bo cindi ca Bagulondena Jésu Krist go 

hormo na, ddo keng paré kalang cindegé kaindigé kaindigé ’eno. 

2 Ga ’eremegeng main kain. Kema go lainyong dang tuju do luguinya, dang 

badigé ga ddari nia andong duro kulu gogeng go yaué na, kardené kema go 
nyagé dang badigé ga malgi andong kené bu’. 

3 Keng nia yé kema goang badigé ga ddari wa : Ji ’erang jima kiddin ga ddari 

kua na, keng bia kema lé hormo, ama keng nia yé kema go nyagé wa : Ji ’er 
kua, kau ji jima cin gesong ca bendem go ’enung ba candu guandang cai kua. 

4 Main kain na keng para kalang cindegé kaindigé kaindigé bua, keng kaida 

kual ca kalang dang ’eremé go isini bu’. 

5 Karmeng go kedereng ba ’yogeng, ga jageng kual guang. Kumu para kalang 

ga nyagé a duro delinya lé kua, ca kandia belu ga lainyong duro bo cindi bua, 
ca kandia waia leu do ddi ba dor kebu ca kalang ga kederégé ba ’yei. 

6 Ama keng na, keng dor kalang ga yagé kel, kalang ga lainyong la ga 

gelegeng cindegeng orang nageng tumu ga bedang ’eno ga? 

7 Na kalang ga yo kual go melaui ca gusung go ddari go Kumu ba begengang 

nai. 

8 Cindi, kiddin ga keng wa magé so go Leu do Kumu toi kua na, keng la gié go 

ddari main cidab do Kumu toi ba yang kain. Dda kederein ’ya mondin main 
gusin kain. 

9 Ama keng nia par kalang cindegé na, keng la isinwa. So lé ’yomgeng ca 

keng magai ’eno. 

10 Cawa kema nia magu so mam na, ama ddi maga go pena ’eno na, ddi 

toinya kané mam bu’. 

11 Cawa na ddi go ba yé wa : Ddo kenga lo béli ’eno bua, kenga deddé temai 

’eno bu’. Keng nia la béli ’eno, ama kenga deddu temai na, keng toinyé so lé. 

12 Ga lageng angal, ga yageng kual bua, ga lageng gié cainé bu’, main kalang 

ga ké wa kaidé kual caigé dang so go belenageng talagai kain. 

13 Kema goa sela kamdi nyageigé ’eno na, Kumu kau go solé nyagei kiddin ga 

kaidé kual ’eno bu’. Ama keng nia sol kamdegeng nyageigé na, olum do 
Kumu toi da ddi kual goi go kaidé. 

Bo cindi dang gié go lo cainé 

14 Karmeng, kema nia yé wa : ’Enung bu cindi, ama ddi la gié cainé ’eno na, 

ddi waia cageda wa toiné ga? Bo cindi goi lé bbal ca minyei ga? 

15 Ama kermena go pena kau, temdena do pena nia gandela bua, do nia 

wiegé bu’. 

16 Keng nia sela nyagégé ’eno, ama keng yégé wa: Jimageng labia bua, ga 

maga gusugeng ddara bua, dda gusugeng ’el bua, ga aidang bu’, keng nia 
jégenagé ’eno ma, keng waia cageda wa toiné ga? 

17 Main kain na, bo cindi basé gié go lo na, ddi ma maré. 

18 Ama kema pena nia yé wa: Ji bu kainya cindi, ama ’enung lé kanga gié na, 

’enunga jogu yei kema lé wa : Ji gelung bo cindi goin basé gié go lo, ama 
’enunga gelin bo cindi guang ca gié go lo bu’. 

19 Ji bu cindi ca Kumu wo kené pena ’eno ga? Ji ya cindi, ama habé ga isini 

kau bu cindi main kain dang yoré bu’. 

20 Kema go mader, ji dar ca ’enung yein hendé do bo cindi toi ga? Bo cindi 

base gié go lo na, na henga ga kalin. 

21 Na mena ma moindena Abraham belé geddang tumu Kumu ga? Na ca gié 

goi go lo kiddin ga ddi ba bi Kumu Isak sandega do tibé ca dandang ’eno ga? 

22 Keng sola ’eno ga? Bo cindi dai danga gié goi go lo, bo cindi goi bbal kerab 

na ca gié goi go lo. 

23 Cidab do Kumu toi do ba yé waldong wang ser toiné, Abraham bu cindi ca 

Kumu, ca bo cindi goi ma, Kumu soliang kema go geddang bua, Kumu teia 
bajandi bu’. 

24 Na ca ma, keng sol ca kema belé geddang tumu Kumu na, na ca gié go lo, 

na ca bo cindi mera ’eno. 

25 Na main kain rés dang tama do podelo go ké ba ta Rahab bu’. To belé 

geddang tumu Kumu ca gié goa ca to ba yal ga gié ga Juib kagé ga soberé 
kiddin, kardené to jégenégé, to sigé giyong go ddang bu’. 

26 Na main habé wo ’eno ma, gusu ba ma dang kain, bo cindi basé gié go lo 

na, ma maré main kain bu’. 

 Jak 3 

Keléng 

1 Kermeng, ddo kalang combu a duroigeng belé ga gelé ’eno, cawa keng sol 

ca ka kaidé kual go gumu ca na ga wa gelé kalang, ddi kalang kané mam. 

2 Na mam legeng wané ca henga combu. Kema go la wanang kual go yo ’eno 

na, ddia kema go bbalé kerab. Ddi bbal ’yomé gusi ca henga mam. 

3 Na si cengelong kebu hondong ca kandia suagé ’eno, ama ca kandia jo kual 

guana. Main kain na, na bbal ca poié gusugé mam kuain kuain. 

4 Ga ’eremegeng ca kuburo go gumu bu’. Kal nia nain kua, kema go jomé 

kuburo cinddi na, ddi bbal ca polé kuburo dang baldu do bbani a kiddin mam. 

5 Na main kain dang kelendena bu’. Ddia henga ga bbani duro gusuna, ama 

ddi bbal ca pedana ca henga nain bu’. Ga ’eremegeng ca tua, tua do bbani 
bbal ca ulé golé go gumu. 

6 Keléng mainya tua kain. Ddia wané toa do a duro delinya, ama ddi jom duro 

kebena, ddi toin gusuna mam. Ddi si tua ca ’yo gusuna mam, dang tua do ba 
saga a cin tua do kerbinya. 

7 Kalang bbal ca pagé gajong ga cong cindegé kaindigé kaindigé mam bua, 

dang ceddong bua, dang kumbulo bua, dang gusa bu’. Ké pagegé dang duro. 

8 Ama kema pena bbal ca pagé keléng ’eno, cawa ddi isini, ddianga kema go 

ddainyi go deddé temai. 

9 Dang kelendena na, na lé Baina Bagulong désé bua, na bbesé kalang ga 

Kumu ba debegeng gené main nai bu’. 

10 Ama désé bua, dang bbesé bu’ na, ké andegeng a duro kebu go pena lé, 

ama karmeng, kual go main kain lé na, ddara ’eno. 

11 Kang ga moui dang kang ga melaué go geré a duro tî do pena ’eno. 

12 Karmeng, tuagiang bbal ca wo taber ’eno bua, sur bbal ca wo tuagiang ’eno 

bua, kang ga melaui bbal ca belé kang ga moui ’eno bu’. 

Narua do ba saga a dang 

13 Kema go nari go solé kual toi wo kené a duroigeng ga? Ddai ddi gelo dong 

dang oré goi go ddari bua, dang gié goi go lo go nari dang debé go cai dugo 
bu’. 

14 Ama keng nia dang ddéngi do isini, dang kual go mainyé go bojé a duro 

ddaindegeng kain na, ddo keng pedé gusugeng ’eno bua, keng belé kual go 
cindi kual go poi ’eno bu’. 

15 Narua do main kain na, na do saga a dang ’eno, na do delinya toa bua, 

dang ’eremé go kalang kogé bua, to saga a gusu Sidan bu’. 

16 Cawa kiddin ga ddéngi do isini dang kual go mainyé go bojé wo kené na, 

gendei, dang isinwa doni doni cindo kaindo kaindo mam wo kené bu’. 

17 Ama narua do ba saga a dang na, na do arin carara bua, na do jali juam 

bua, na do jal luguab luguab bua, dang olum bua, dang gié go ddari bua, to 
par kalang ’eno bua, to go babé kema ’eno bu’. 

18 Kalang ga jalua juam na, ké gesua jalua juam bua, ka wala wo go geddang 

bu’. 

 Jak 4 

Jan dang delinya 

1 Worinyé dang bojé a duroigeng saga andi ga? Ké saga a gusu tabelang 

dogeng do wa worinyé tabenang gusugeng basé wadé. 

2 Keng dar henga, ama keng bbal waiegé ’eno, na ca ma keng wa daré ca 

deddé temai. Kenganga tabelang ca henga, ama keng bbala waiégé ’eno, 

keng boju dang worinyé a duroigeng, na ca ma keng wa henga ga keng wa 
daregé ’eno bua, keng ula Kumu caigé ’eno bu’. 

3 Ama keng nia ol ma, keng wa henga ’eno na, na ca keng ulang duro ’eno. 

Keng olga ca tabelang do gusugeng mera. 

4 Keng ga geddang ’eno, keng sela ca jan dang delinya na, na tebenang 

Kumu ’eno ga? Na ca ma, kema goni goni goa dar ca ddia lo jan dang delinya 
na, ddia Kumu koi go tebena. 

5 Cidab do Kumu toi yé waldong wang : Habé ga Kumu ba bena wa 

maganang ddéngi na, keng ’erem ca ké ya kalin ga? 

6 Ama Kumu bena wai nain do ddo com, cawa cidab do Kumu toi yé waldong 

wang: Kumu na tebenang kalang ga pedé gusugé, ama kalang ga debé caigé 
dugo na, ddi léga wai. 

7 Ga debegeng caigeng dugo tumu Kumu bua, ga ’ergeng gag tebenang 

Sidan bu’, main kain na, ddia geré suguddong has a gusugeng. 

8 Ga sidegengang gusu Kumu ’yoab, ddi kau da sidugu gusugeng ’yoab bu’. 

Keng ga lo isinwa na, ga pelgeng kalndegeng cong bua, keng gang babé na, 
ga ddageng ddaindegeng arin carara bu’. 

9 Ga dda kederegeng humdageng bua, ga elgengang to tubu do cindegeng 

bu’. Dda asé gogeng belu kederé homé bu’. 

10 Ga debegeng caigeng dugo tumu Bagulong bua, kardené ddia aigeng 

caigeng dang bu’. 

Kaidé kual ca kermin ’eno 

11 Karmeng, ga segeng kual go isini ca kamdegeng ’eno. Kema goa yé kual 

go isinwa ca kermi bua, kau ddi kaidé kual cai bu’ na, ddi sia kual ca so bua, 
ddi kaida kual ca so bu’. Ji nia kaidé kual ca so na, jia kema go magé so lé 
’eno, ama jia go kaidé kual cai. 

12 Na Kumu pena kiddi kiddi na boana so bua, ddia go kaidé kual bu’. Na ddi 

pena kiddi kiddi bbal ca minyé kalang bua, ddi bbal ca basé kalang bu’. Jia 
wang go kaidé kual ca mondin ga? 

Ga pedé gusugeng ’eno 

13 Cakcak kua, ga jageng kual guang keng ga yo wa : Labegé, kau waindo na 

oregeng jomé duro gulong go gumu ddegelé pena. Dda na logeng cénegé ca 
wogeng laré nain. 

14 Sela, keng sela jomé gogeng ca waindo ’eno dé, cawa kenga main masem 

do selinyé kiddin kulad do kalang sola ca kiddin bbani kain, ama kardené to 
hal cong, ké sela ddang ’eno. 

15 Na ca ma, na golgo keng ya wa: Bagulong nia dar na, na da jomang 

cindena, na da logeng henga lé kua bua, kau ga ddang bu’. 

16 Ama cakcak kua keng pedé gusugeng dang kual nain. Pedé go gusugeng 

go main kain lé na, na go isini. 

17 Ama kema nia sol gié go ddari ca lo ma, ddi nia lai ’eno na, na isinwa cai. 

 Jak 5 

Géjé go ca kalang ga lainyong 

1 Cakcak kua na, keng kalang ga lainyong, ga jageng kual guang. Ga suia 

tumoigeng ’elé ca homé go wa orang caigeng. 

2 Henga gageng ga lainyong wa osinyé, nyulmu wa do badigé gageng bu’. 

3 Luguinya dogeng dang laré gogeng go germé wa yilua toanyang, yilua lé, na 

hendé do tebenang nageng, na ddi go da di gusugeng main tua kain. Keng 
yau lainyong gogeng ddogi a duro wolé toi do karé. 

4 Keng bigé kalang ga lo gié duro yagé gogeng boié gogé ’eno. Ga jageng ’elé 

gogé. ’Elé go kalang ga walé gasa gageng kogé ’yé bera ta Bagulong Kumu 
go dono semai. 

5 Keng jom duro delinya danga lainyong bua, dang gusu moua belag bu’, ama 

main kain keng nyan gusugeng ca golé wolé go deddé temai. 

6 Keng kaidé kual go maré ca kema go geddang, ama ddi gaua gusiang 

nageng ’eno. 

’Yomé ddainya dang olé 

7 Karmeng, ga ’ima ddaindegeng bera jogang go Bagulong koi ba. Ga 

selageng ca kema go yagé dé, ddi yagu, ddi ’yom ddaindi bera ca golé wolé 
go walé. Ddi ’yom ddaindi bera Kumu hongu kang ga bendeu dang kang ga 
karu. 

8 Ga ’ima ddaindegeng, ga ’er gag cawa Bagulong jia ’yoab ca jogang. 

9 Karmeng, ddo keng so kual ca gusugeng ’eno bua, ca ddo Kumu kaidé kual 

caigeng ’eno bu’. Ddi go kaidé kual ’eré wo kebu kulu dong. 

10 Karmeng, ga ’eremegeng ca ga cogelé kebu go Kumu koi ga ba yé kualang 

Bagulong gusondi. Ga ’yugalagé a duro ’yomé go ddainya go geddang bua, 
dang gelé gogé go cin bu’. 

11 Na yé waldong wang ca kalang ga ’eré gag na, kanga gusu mowa. Keng jé 

kual go Job koi go ba ’yom ddaindi. Keng sol henga ga Bagulong ba bi karu, 
cawa Bagulonga go solé nyagé bua, na go lo olum bu’. 

12 Karmeng, kual go ddo wal na, ddo keng bbesé gusugengang dang ’eno 

bua, dang gesong ’eno bua, dang henga gani gani ga ddang ’eno bu’. Kual 

goa ’I na, na ’I, kual goa ’eno na, na ’eno, ca ddo kual go kaidé go Kumu koi 
bo caigeng ’eno. 

13 Kema go pena a duroigeng wai gelé go cin ga? Ddai ddi ula Kumu. Kema 

go pena danga gusu mowa ga? Ddai ddi dega kera. 

14 Kema go pena a duroigeng danga hoamya ga? Ddai ddi tega gemdong gai 

a duro yaué go Kumu koi ca ké ula Kumu cai bua, ké bega suang cai dang 
Bagulong gusondi bu’. 

15 Olé goang bo cindi na, bbal boi kema go hoamya labia, Bagulong da saii 

dang bua, isinwa do ddi ba la na, ddia buraga bu’. 

16 Na ca ma, ga tura isinwa dogeng toa dang tumu gusugeng bua, ga ulageng 

ca gusugeng bu’, ca keng waia labia. Olé go meregdé go kema go geddang 
koi na, danga dono nain. 

17 Eli na, ddia kema main nana kain, ddi olang meregdé ca Kumu hongé kang 

’eno, kardené kang honga ca gesong ’eno bera ddegelé subu dang golo. 

18 Kardené ddi jogu ol ddang com ca Kumu hunga kang, sela kang hongu nain 

bua, gesong gar do nain bu’. 

19 Karmeng, kema go pena a duroigeng nia kaiyong a duro kual go cindi na, 

dda kema go ddang geli kual go cindi lé toi. 

20 Ga sela kema go ba goli a duro isinwa cong na, na ddia minyé kema go lo 

isinwa lé keudi a duro ga maré, gié go main kain lé na, da burogu isinwa 
combu. 

1 Pier 

1 Pier 1 

Waigi do Piér toi 

1 Na ’enung Piér, paja go gié go Jésu Krist toi. ’Enung pasu maktub lé kua ca 

bogé kalang ga Kumu ba pargé ga ba ddasindé a ca gesong ga Pont, dang 
Galat, dang ga Kapados, dang ga Asi, dang Bitini bu’. 

2 Ba Kumu gabegenga tumu din ca kenga bel kalang gai a gusu dono do 

Habé gai togé bua, ca keng ja kual go Jésu Krist koi bua, ca keng bel arinya 
carara ca kebardi bu’. Dda Kumu lageng wai dang jalua juam nain. 

Tugoié goang bo cindi 

3 Dda na debainyé Kumu go Bagulondena Jésu ca olum doi do combi na, ddi 

bena jomé goang cindena go herua ca ddi ba belé Jésu Krist dang cindi a 
duro ga maré. Na ca ma nanga tugoié goang cindi. 

4 Na ca ma, nanga gusu mowa ca deba doana do Kumu wa maga a dang ni 

caina, deba lé na, go osinyé ’eno bua, go toinyang ’eno bua, wuraju doa go 
doarang cong ’eno bu’. 

5 Keng ga bu cindi na, dono do Kumu toi wa magegeng bera wolé go minyé 

orang goi, ddi ji ’yoab ca andong dong a duro saman toa do karé. 

6 Cakcak kua na, ké nia gesauageng dang gelé go cin cindi kaindi kaindi duro 

saman do bbani kau na, dda gusugeng muageng. 

7 Gelé go cin lé na, gesua bo cindi gogeng dono doi, bo cindi gogeng belé 

dona ca gesaué, luguinya do toanyang cong do ké ba gesaué cin tua, main 
kain na, ka logeng désé dang pidé, dang hormo bu’ a duro wolé go Jésu Krist 
koi go da jiga. 

8 Kederegeng ’yei, ama keng selaiang candegeng ’eno dé, ama keng bu cindi 

cai. Cakcak kua keng selaiang candegeng ’eno dé, na ca ma gusugeng 
mowegeng combu danga mowa go ddo kual go yo. 

9 Cawa keng ’ya bo cindi toi do karé go minyé keudegeng. 

10 Ca minyé lé na, ga cogelé kebu go Kumu koi angel toi ca ka soloiang duro, 

kardené ké cogel kebu ca wai do Kumu da lang nageng. 

11 Ké angel kual lé toi ca ka solé saman dang kiddin ga henga lé ddainya da 

lé, cawa Habé ga Krist kai ga wo ddaindegé ga ba gelgé ca gelé go cin go ka 
geli Krist bua, dang hormo do ka biang na karu bu’. 

12 Kumu gel kalang gai ga cogelé kebu goi ca kual go ddi ba gelgé lé na, na 

caigé ’eno, ama kual lé na caigeng. Cakcak kua na, keng ’yé kual lé ka, cawa 
ga gelé dorgang Nô do Ddari lé danga dono do Habé ga Kumu kai togé ga ké 
ba gigigé a dang. Kangiyong kau dar ca solé kual lé toi bu’. 

Ké tegenga ca kenga jima arinya carara 

13 Na ca ma, ga ’imageng ’eremé gogeng gag bua, ga jimageng dang angal 

bua, ga segeng tugoié gogeng mam ca wai do Krist toi do ddia jiga begeng 
bu’. 

14 Ga jageng kual go Kumu koi, ddo keng oré duro tabelang dogeng do tumu 

’eno, cawa tumu na, kenga kalang ga mamiyong. 

15 Ama Kumu go ba tegegeng na, ddia go arinyi carara, ama ga belgeng 

arinya carara main nai kain duro oré gogeng. 

16 Cawa cidab do Kumu toi yé waldong wang : Ga belegeng arinya carara ca 

’enunga go arin carara. 

17 Kiddin ga keng wa olé na, keng té Kumu Ba, na ddi go kaidé kual ca gié go 

kema goni goni koi mam go ddi ba lei, ddi go meré kema cindi ’eno. Na ca 
ma, oré gogeng go duro delinya na, ga mer Kumu. 

18 Cawa keng sol ca ké torgeng a duro hada do kalin do moinderegeng togé 

danga henga ga toanyang main germé dang luguinya kain ’eno. 

19 Ama ddi torgeng danga Jésu kebardi go ddo kelé, ddi go main gagera go 

bbalé kerab go laddin go basé kenwa kain. 

20 Na ddi go Kumu ba gabegai tumu din basé ddi debu delinya dé, ama a duro 

saman toa do karé do cakcak lé kau na, ddi gelgi dong caigeng. 

21 Ca kondi ma, keng bu cindi ca Kumu go ba belaiang cindi a duro ga maré, 

kardené ddi bi hormo nain, na ca ma bo cindi gogeng, dang tugoié gogeng wa 
ca Kumu. 

22 Keng belé arin carara ca keng ba kobu kual go cindi bua, kederegeng ’yé 

kermegeng ga bo cindiang duro bu’. Na ca ma dda kederegeng ’ya kema goni 
goni mam dang ddainya pena. 

23 Ama ké wogenga herua, na wo go main bainderegeng ga maré kogé kain 

’eno. Ama na a gusu gasa ga basé osinyé, na a gusu kual go Kumu koi go ba 
jimang cindi bera kuddum. 

24 Main kual go Kumu koi ba yang waldong wang kain : Kalang mam mainya 

hademé kain, Hormo dogé mam mainya busu go hademé kogé kain, Cawa 
hademé lué bua, busu gogé bé cong bu’. 

25 Ama kual go Bagulong koi na, joma bera kuddum. Kual lé na Nô do Ddari 

do ké ba dorgeng dang na. 

 1 Pier 2 

Keddang goang cindi dang kalang ga arinya carara 

1 Ga ddageng isinwa mam cong, dang poi mam bua, dang babé bua, dang 

ddéngi bua, dang nyilé bu’. 

2 Ga darageng kobin ga carara ga Habé kagé, main karang ga ûwâ kain, ca 

keng malga tumu tumu duro minyé. 

3 Main cidab do Kumu toi ba yang waldong wang kain : Keng dobu wai do 

Bagulong toi ’enda. 

4 Ga ’erageng gusu Bagulong ’yoab, cawa ddia keddang go jomang cindi go 

kalang ba kainyi cong, ama Kumu pari cawa ddi gesia go ddo wal. 

5 Ga ’erageng gusi main keddang go jomang cindi kain ca ké gaddageng kulu 

go yaué go Habé kogé, ca keng belu ga tibé ga arinyi carara ca tibé Kumu 
duro habé ga mowoi Kumu gusi ca Jésu Krist. 

6 Cawa cidab do Kumu toi yé waldong wang : ’Enung par keddang go ddo wal, 

Go ’enung ba si main keja do debé dalem do kulu toi a duro Sion kain, Kema 
goa bu cindi cai na, dasi go loi ’eno. 

7 Keng ga bo cindi na, ddia keddang go ddo wal caigeng, ama ca ké ga ba bu 

cindi na, Ddia keddang go kalang ga gaddé ba kainyi cong, Ddi belé keja do 
ddo wal do debé dalem. 

8 A duro kiddin ga pena na, ké yé wa: Keddang lé na, na go togé kalang 

gondigé bua, Na kajegala ga aserdégé bu’. Gondigé tega ca ké kain bo cindi 
ca kual lé, ama ddi banga sogé ca kandia la main kain. 

9 Ama kenga kalang ga Kumu pargeng bua, kenga ga tibé ga kelma kai bua, 

kenga kalang ga arinyi carara bua, kenga kalang ga Kumu kai bu’. Ké 
pargenga ca kenga dura kual ca gié go Kumu koi go ddari go kagelokemo, na 
ddi go ba tegeng a duro delem ca kenga jima a duro arinwa doi do 
kagelokemo. 

10 Tumu din na, kenga kalang ga Kumu kai ’eno, ama cakcak kua na, kenga 

kalang gai. Tumu din na, Kumu lageng olum ’eno, ama cakcak kua na, ddi 
legeng wai. 

Jimageng ga gié ga Kumu kai 

11 Kajanderndeng, ’enung olgeng ca kenga kergé ga colang ’ereigeng dang a 

duro delinya, ga maga gusugeng ca tabelang do gusugeng do wa worinyé 
kembel dang keudegeng. 

12 Ga ’erageng oré go ddari a duro kalang ga delinya, ama ké nia yé kual go 

isini caigeng na, ka sol gié gogeng go ddari bua, ka bi Kumu hormo a duro 
wolé go ddia ’erga bu’. 

13 Ga debu caigeng dugo to so go kalang kogé goni goni mam bua, dang go 

ddo ca go dono mam koi bu’, ca Bagulong. 

14 Dang kermelong ga ddo ca ga Kumu ba sigé ca kaidé kual ca kalang ga 

isindong bua, ddi sigé ca pidé kalang ga lo gié go ddari bu’. 

15 Lageng gié go ddari ca dda kalang ga mamiyong, ké sugaia kebegé kurad, 

kua na henga ga Kumu kederei ba dargé. 

16 Ga ’erageng main kalang ga talagai kain, ama a duro talagai dogeng lé na, 

ddo keng bburogé isinwa ’eno, ama ga jimageng main ga gié ga Kumu kai 
kain. 

17 Ga bigé kalang mam hormo bua, dda kederegeng ’ya karmegeng bua, ga 

ger Kumu muro bua, ga bi go ddo ca hormo bu’. 

’Yugula gelé go cin go Krist koi 

18 Ga gié, ga debu caigeng dugo to kagulondegeng bua, ga hendaragé duro 

henga mam bu’, na ca ké ga logeng ddarua mera ’eno, ama na ca ké ga 
gelegeng cendegeng bu’. 

19 Keng nia ’eré gag a duro gelé go cin ca henga ga Kumu kederei ba dargé 

na, keng mowi Kumu gusi. 

20 Keng nia lé isinwa, ké tegeng ca ma, keng ’yom gusugeng na, pedé gogeng 

wa andi ga? Ama keng nia ’yom ddaindegeng a duro gelé go cin ca keng ba 
lé gié go ddari na, keng mouia Kumu gusi. 

21 Na ca ma, Kumu tegenga ca, Krist ba gel cin caigeng ca keng ’yugulai kuba 

ca gondi. 

22 Ddi la isinwa pena ’eno bua, kema ja kual go poi andang a kebi ’eno bering 

bu’. 

23 Kiddin ga ké ba nyangdi kau, ddi jiga nyangdagé ’eno bua, kiddin ga ké ba 

geli cindi kau, ddi yagé kual go madera ’eno bu’, ama ddi déngé kual goi mam 
ca Kumu go kaidé kual go geddang. 

24 Krist ’yé isinwa duana gusi ca sia go addegelé, ca na jima main kalang ga 

maré kain a gusu isinwa bua, ca na jimang cindena jomé go geddang bu’. Na 
ca yanyong gai ma, keng wai labia kua. 

25 Cawa tumu na, keng mainya gamgé ga ba kaiyong kain, ama cakcak kua 

na, keng jiga gusu go magé gamgé dang go magé keudegeng bu’. 

 1 Pier 3 

Kandu kang konderndégé 

1 Keng kandu, ga debu caigeng to konderndegeng dugo, cawa kalang ga 

pena a duroigé ga ba bu cindi ca kual go Kumu koi ’eno dé na, keng da waigé 
a duro bo cindi ca oré gogeng basé keng doregé kual. 

2 Cawa ke sola oré gogeng go ddari go hormo bua, goang muro bu’. 

3 Ddo keng nyané gusugeng dang henga ga ddaderong ga walia mera, main 

goddé go caigeng go temdé bua, dang bogé go luguinya bua, dang badigé ga 
hormo ga ddo wal gusugeng bu’ ’eno. 

4 Ama dda nyané go gusugeng go walia jima a duro ddaindegeng. Walia lé go 

osinyé ’eno, cawa to saga a gusu habé ga jali juam ga lumag lumag, na 
henga ga keleigé combu tumu Kumu. 

5 Kandu ga arin carara ga tumu din ga ba si tugoié gogé ca Kumu na, ké nyan 

gusuga main kain bua, ké debang caigé to konderndégé dugo bu’. 

6 Main Sara ba lang kain. To debu ca to Abraham dugo bua, to teia Bagulong 

bu’. Cakcak kua keng nia lé henga ga geddang na, kenga karndo, keng go 
yoré muro ca henga pena ’eno. 

7 Keng bainyong, ga jimageng dang kandigeng dang solé todero dogé bua, 

keng bigé hormo bu’, cawa ké kaua nageng, ca ddo henga pena naré olé 
gogeng ’eno. 

Gelé go cin wo kené ca gié go geddang 

8 Kual toi do karé na, keng mam ga jimagengang ’eremé pena bua, ga sela 

gusugeng nyageigeng bua, kederegeng ’ya gusugeng main karmé kain bua, 
ga lageng kalang olum bua, ga debu caigeng dugo to gusugeng lumag lumag 
bu’. 

9 Ddo keng boié isinwa dang moanda isina ’eno bua, ddo keng boié nyangdé 

dang mondi nyangdé ’eno bu’, ama ga biageng isinwa danga busu do so 
caigé, cawa Kumu tegageng danga kebu go doré go sogeng busu caigeng 
bu’. 

10 Cawa cidab do Kumu toi yé waldong wang : Kema goni goni goa dar ca 

ddia solé jomé goang gusu mowa waindo waindo na, Ddai ddi yo kual go isini 
’eno bua, Ddi yo kual go babé ’eno bu’. 

11 Ddai ddi kainya isinwa cong bua, Ddi la gié go ddari baiméné bu’. Ddai ddi 

dara jalua juam toa bua, Ddi maga bu’. 

12 Cawa Bagulong cindi wa ca kalang ga geddang bua, Ddi ja olé gogé bu’, 

Ama ddia tebena dang kalang ga lo isinwa. 

13 Keng nia si ddaindegeng ca lo henga ga ddari ma, na wanga go logeng 

isinwa ga? 

14 Ama keng nia wai gelé go cin ca henga ga geddang na, dda gusugeng 

muageng. Ddo keng logé kalang muro ’eno bua, ddo keng solé kegero ’eno 
bu’. 

15 Ama ga bi Krist hormo a duro ddaindegeng bua, ga selai ca ddia 

Bagulondegeng bu’. Ga jimagengang nyané go gusugeng waindo waindo ca 

kema goni goni goa ’engergeng kual ca tugoié gogeng na, keng sai jigang 
kual yai cainé. 

16 Ga jiga yaga kual go labia dang hormo bu’. Ama ga jimageng danga kual go 

ddari a duro ddaindegeng, cawa kiddin ga ké wa yo kual go isini caigeng ca 
oré gogeng go ddari ca Krist na, dda dasi lagé. 

17 Na kederé daré ga Kumu kai ca kenga waia gelé go cin ca gié go geddang 

na, na golgo, ddi go keng wai gelé go cin ca gié go isini. 

18 Cawa Krist ma caigeng, ddi ma cai pena mera ca isinwa do kalang togé 

mam, ddia go geddang, ddi ma ca kalang ga isindong ca ddi orang nagé gusu 
Kumu, ké deddu gusi, ama Kumu beleiang cindi a duro ga maré dang dono do 
Habé gai togé. 

19 A gusu Habé lé na, ddi ba doré kual gusu habé ga a duro gerngang. 

20 To do poré, na habé ga ba kain Kumu kibi cong tumu din, kiddin ga ddi ba 

’yom ddaindi wolé go Noé ba habel kuburo go gumu. Kalang ga ba andong 
duro kuburo ca minyé ca kang na, ka bbani, ka margem mera. 

21 Kang lé, na kual go kera ca désé go to kang go wa minyegeng cakcak kua, 

na désé la go pelé ddisin do gusugeng cong ’eno, ama na olé go olé Kumu 
goang kual go ddari a duro ddaindegeng. Ddi minyegenga ca belé go Jésu 
Krist koi goang cindi a duro ga maré. 

22 Ddi tol dang, ddi jom wo ca Kumu kobi go barua. Ddi wa ca kangiyong bua, 

dang ga ddo ca bua, dang ga dono bua, dang ga osurdong mam bu’. 

 1 Pier 4 

Kalang ga belé herua 

1 Cawa Krist wai gelé go cin gusi, keng kau maga gusugeng ddara duro 

’eremé go main kain lé bu’, cawa ddi go ba ’yom gusi a duro gelé go cin na, 
isinwa ka a gusi ’enda. 

2 Jomé gogeng a duro delinya cakcak kua na, na ca keng la henga ga Kumu 

kederei ba dargé, na ca keng la tabelang do gusugeng ’eno. 

3 Ama a duro saman do kené tumu na, kiddin bbalgeng ca lo henga ga kalang 

ga delinya ba dargé. Tumu na, keng ’ya duro béli lo goa bua, dang tabelang 
do gusugeng bua, dang koié go céré bua, dang soré go lo gendei bua, dang 
so go céré bua, dang yaué go isini go nyiré koliyong bu’. 

4 Cakcak kua na, kalang ga delinya sola kagelokemo ca keng ’era daiang 

nagé duro oré gogé go isini lé ’eno, na ca ma ké wa nyandegeng. 

5 Ama ké da bé gié gogé toi dong tumu Kumu, ddi go kaidé kual ca kalang 

gang cindegé bua, dang kalang ga maré bu’. 

6 Na ca ma Krist dor Nô do Ddari gusu kalang ga maré bu’, kalang ga ké ba 

gelgé cindegé kiddin ga ké ba jomang cindegé main ké ba lang kalang kané 
mam kain. Ké dorgé Nô lé ca ké jomanga cindegé duro habé main Kumu ba 
jomang kain. 

Lageng gié go ddari dang kalin do Kumu ba begeng 

7 Henga mam toigé do karé ji ’yoab. Ga jimageng dang angal bua, dang narua 

yoal yoal duro olé bu’. 

8 Tumu jua na, dda kederegeng ’ya gusugeng nain, cawa kederé ’yo na, 

bburogua isinwa combu ca. 

9 Ga lageng kergé terga duro gusugeng basé gejeger. 

10 Kema goni goni a duroigeng kau, ddai ddi jigena kamdi dang kalin cindo 

kaindo kaindo do Kumu ba bi, main kema go lo gié go ddari dang wai do 
Kumu toi kain. 

11 Kema goni goni goa ca doré kual na, ddai ddi dura kual go Kumu koi. Kema 

goni goni goa ca lo gié na, ddai ddi langa dono do Kumu ba bi, ca dda keng bi 
Kumu hormo duro henga mam ca Jésu Krist, cawa hormo dang dono na do 
toi waindo waindo bera kuddum, Amin. 

Ga gel cin main ga Krist kai kain 

12 Kajanderndeng, ddo keng solé kagelokemo ca gesaué go homi go ba ’erga 

caigeng main henga ga waigenga herua kain ’eno. 

13 Ama dda gusugeng mouageng ca ké wa gelegeng cindegeng main ké ba 

gelang Krist kain, ca kiddin ga kenga sol hormo doi na, kenga wai gusu mowa 
go ddo wal. 

14 Keng sol ca Habé ga hormo ga Kumu kai jom caigeng, na ca ma kema 

pena nia nyandegeng ca kenga anjama ga Krist kai na, keng danga gusu 
mowa. 

15 Ama ddo kema pena a duroigeng gelé cin main kema go deddé temai kain 

’eno bua, main kema go koié kain ’eno bua, main kema go lo isinwa kain ’eno 
bua, main kema go colé to kual go ba dulai ’eno kain bu’. 

16 Ama kema go pena nia gel cin ca ddia go Krist koi na, ddai ddi lo dasi ’eno, 

ama ddi lai Kumu désé ca ddi bbala ca kojé Krist gusondi. 

17 Kiddin bbal ca kaidé kual, ama Kumu da kaidé kual ca kalang gai tumu jua. 

Kumu nia kaidé kuala caina jua ma, kalang ga ba kain Nô do Ddari do Kumu 
toi ddainya la mena ga? 

18 Main cidab do Kumu toi ba yang waldong wang kain: Kema go geddang nia 

minya dang homé na, Kalang ga isindong dang ga lo isinwa ddainya la mena 
ga? 

19 Na ca ma, kalang ga wa gelé cin ca Kumu kedereia daré main kain na, dda 

ké ’era tumu tumu dang gié gogé go ddari bua, ké ddinga gusugé ca ddi go 
debé henga mam bua, ddia go geddang ca kebu goi go doré bu’. 

 1 Pier 5 

Ga maga gamgé ga Kumu kai 

1 Cakcak kua na, ’enung wa yoga gemdong ga wo a duroigeng a duro yaué 

go Kumu koi. ’Enung kaua mondigé go gumu main nagé kain go yo hendé ca 
gelé go cin go Krist koi bu’. Kiddin ga ddia andong dong na, ’enunga wai boié 
guang a duro hormo doi bu’. Kua na henga ga ’enung wa olegé. 

2 Ga magageng beram do Kumu toi do ddi ba begengang na, ca kenga maga 

main kema go magé gamgé kain. Ga maga dang gusu mowa main Kumu ba 
darang kain bua, dang kederé homdé ’eno bu’. Ddo keng maga ca cageda do 
laré toi mera ’eno, ama dang ddainya do ddari. 

3 Ddo keng jomé caigé main kermeleng kain ’eno, ama keng jima kalang ga 

ddaderong bbal ca beram lé to ’yugulageng. 

4 Kiddin ga kalang ga magé gamgé kelmagé na andong dong na, keng da wai 

gundu go hormo go wuraju doi go doarang cong ’eno. 

5 Keng marné, ga debu caigeng to gemdong dugo main kain bu’. Keng mam, 

ga si jalua go luguab luguab gusugeng main badigé kain ca loang gusugeng 
gié, cawa cidab do Kumu toi yé waldong wang: Kumu na tebenang kalang ga 
pedé gusugé, ama kalang ga debé caigé dugo na, ddi lega wai. 

6 Na ca ma, ga debu caigeng dugo to Kumu kobi go dono, ca ddi aiageng 

dang, a duro kiddin ga kederei ba dar. 

7 Ga dda ’eremé gogeng mam ca Kumu ca ddia wa magegeng. 

8 Ga jimageng narua yoal yoal dang cin asua, cawa kogeng go tebena Sidan 

wa soberé kiddin main gijang go dogé ’enderé kain, ca daré kema go ddia sai 
di. 

9 Ga ’ergeng duro bo cindi gag, keng kejeng dang nai cawa keng sol ca gelé 

go cin go main kain lé na, wa waié karmegeng ga ba ddasindé a duro delinya 
mam bu’. 

10 Ama kiddin ga kenga gel cin ca kiddin bbani na, Kumu go wai go ba tegeng 

ca kenga waia hormo doi do bera kuddum daiang Krist na, ddia belegeng 
kalang ga bbalé kerab bua, ddia begeng dono do ’eré gag bua, ddia ’eregeng 
osu ca to do debé do osi do basé yoré bu’. 

11 Dono na do toi waindo waindo bera kuddum, Amin. 

Labia do karé 

12 ’Enung pasegeng maktub do bbani lé kua, Silas na jégenung, na ddi go 

’enung ba soli ca ddia kermana go geddang. ’Enung dar ca keng ’era tumu 
tumu bua, ’enung yegeng waldong wang ca keng jom wa duro wai do Kumu 
toi do cindi bu’. Ga ’ergeng dura gag. 

13 Yaué go Kumu koi go a Babilon go Kumu ba pari main nageng kain segeng 

labia. Kurandang Mark segeng labia bu’. 

14 Ga la gusugeng labia dang ddagedé go gusugeng. Keng ga Krist kai na, 

dda jalua juam jimang nageng mam. 

2 Pier 

2 Pier 1 

Waigi do Piér toi 

1 Na ’enung Simon Piér. ’Enunga guiang go Jésu Krist koi dang paja goi go 

gié bu’. ’Enung pasu maktub la ca kalang ga ba wai bo cindi go ddo wal, main 
ni ba waii a gusu geddang do Kumu guana, dang do Bagulondena Jésu Krist 
toi kain bu’. 

2 Dda waiang jalua juam wura gusugeng tumu tumu, ca solé go keng ba sol 

Kumu dang Bagulondena Jésu Krist. 

Togé dang paré go Kumu koi 

3 Ca dono do Kumu toi ma, ddi bena henga mam bbal ca jomé guana goang 

cindena ca koboi, a gusu solé go ddi ba sena ca na selai na, ddi go ba tana 
ca na waia hormo dang olum doi. 

4 Na ca dono doi ma, ddi bena kebu goi go doré go ddari go gumu go ddo wal. 

Ca kebu go doré go keng ba yei lé na, keng daia penang Kumu duro ’eremé 
goi bua, keng minyé a duro tabelang do toinyegeng do a duro delinya lé kua 
ka’ bu’. 

5 Na ca ma, ga bia gusugeng duro oré gogeng go bo cindi, ga arna bo cindi 

gogeng dang oré go ddari bua, duro oré gogeng go ddari na, ga arna solé 
cainé bua. 

6 Duro solé na, ga bia gusugeng ga arna ’yomé go gusugeng gag cainé bua, 

duro ’yomé go gusugeng gag na, na arna ’yomé go ddaindegeng cainé bua, 
duro ’yomé go ddaindegeng gag na, ga arna kobé Kumu ddar cainé bua. 

7 Duro kobé go Kumu ddar na, ga arna kederé ’yo ca karmegeng nain cainé 

bua, duro kederé ’yo ca karmegeng na, ga arna kederé ’yo cainé bu’. 

8 Keng nia lé henga lé kua cainé nain na, keng go lo dabu ’eno bua, keng go 

bogé gusu basé solé Bagulondena Jésu Krist ’eno bu’. 

9 Ama kema go la henga lé kua ’eno na, ddia go bibé, ddi sela kiddin 

suguddong ’eno. belé go Kumu belei carara a duro isinwa doi do tumu na, ddi 
guiobi. 

10 Karmeng, na ca ma ga bia gusugeng ca dda keng sela togé gogeng, dang 

paré gogeng ddara carara. Keng nia lé main kain na, keng go aserong duro 
isinwa ’eno bering. 

11 Main kain na, ké da hangegeng giyong wol ca andong duro Leu do 

Bagulondena Jésu Krist go minyana toi do bera kuddum. 

12 Na ca ma, ’enung wa henogeng ca henga lé waindo waindo, ama keng sol 

kual lé ’enda bua, keng ’eré gag ca kual go cindi go keng ba jei bu’. 

13 Ama kiddin ga ’enungang cindung dé na, ’enung ’erem ca na ddar ’enung 

solgeng dang hené ca keng ’erem ca kual lé. 

14 Cawa ’enung sol carara ca kiddin jia ’yoab ca ’enunga ddé gusung lé kua, 

main Bagulondena Jésu Krist ba gelengang kain. 

15 ’Enunga boi gusung ca henogeng, ca kiddin ga ’enung ma na, kenga ’erem 

caigé. 

Kalang ga solé hormo do Krist toi 

16 Kiddin ga ni ba gelgeng ca orang go Bagulondena Jésu Krist koi goang 

dono na, ni kobua lingé do narua do kalang togé ’eno. cawa ni sol hormo doi 
danga cindini carara. 

17 Kiddin ga Ba Kumu ba bi hormo na, ni wo kené, ni jé nô do hormo nain do 

ba yé wa: Kua, na Kurandang go kedereng ba yei go gusung ba mowung cai 
combu. 

18 Kiddin ga ni ba jomang nai ca kubung go carara na, ni jé nô do ba yaga a 

dang lé. 

19 Na ca ma, ni si ddaindeni ca kual go ga cogelé kebu go Kumu koi kogé. Na 

ddar keng si ddaindegeng cai bu’, cawa kual lé mainya tua do arinyé kiddin a 
duro delem kain, bera kiddin gaiyong ca wolé bua, bera bajar go keddebor 
arin a duro ddaindegeng bu’. 

20 Tumu jua na, ga solé to ddar ca kema pena bbal ca poré kual go ga cogelé 

kebu go Kumu koi kogé, go ké ba pasi waldong wang dang macai ’eno. 

21 Cawa kual pena go ga cogelé kebu go Kumu koi kogé go ké ba cogeli na, 

sa a gusu ’eremé go kema koi ’eno bering, cawa Habé ga Kumu kaia gelé 
kalang ca kandia cugula kual go Kumu koi go ba saga a gusi. 

 2 Pier 2 

Kalang ga cogelé kebu ga poi dang ga gelé ga poi 
(Jud 4-13) 

1 Main kalang ga cogelé kebu ga poi ba sai a duro kalang kené tumu kain na, 

ga gelé ga poi da sai duroigeng main kain bu’. Ka gelgeng gelé go poi dang 
bandu ca toinyegeng bua, ka kain Bagulong go ba minyégé cong bu’, ka 
’ergang basong caigé kala cab. 

2 Kalang combu da kobegé duro isinwa dogé. Ca henga gagé ga lo na. 

Kalang da yé kual go melaui ca giyong go cindi. 

3 Ca tabelang do laré toi na, ga gelé ga poi lé da dorgeng lingé do kalang togé 

ca lamegeng, ama ké kaidé kual caiga tumu din ’enda bua, go basegé cong 
wia kung ’eno bu’. 

4 Cawa Kumu sela kangiyong ga ba lé isinwa nyageigé ’eno, ama ddi bégé cin 

tua do kerbinya, a kiddin ga ddi ba saddigé dang kunja duro delem ca golé 
wolé go kaidé kual. 

5 Kumu sela delinya do tumu nyaga ’eno, ama ddi poi kang nain ca kalang ga 

delinya ga isindong. Ddi minyé Noé go doré nô go geddang daiang kalang ga 
pena jurgum jurgum mera. 

6 Kumu kaidé kual ca Sodom dang Gomora, ddi ’ulgang tua. Henga lé bega 

kalang ga isindong solé ca henga ga isini da waigé. 

7 Ddi minyé Lot, cawa kederei homi ca henga ga lo ga isini ga kalang ga 

isindong légé. 

8 Cawa kema go geddang lé na, ddi joma duroigé, ddi wa solé henga gagé ga 

lo ga isini waindo waindo bua, ddi jang semai bu’, kederei homdei ca henga 
gagé ga lo ga isini lé bbani ’eno. 

9 Bagulong sol kual go ca minyé kalang ga merei a duro gesaué bua, ddi sol 

kual go magé kalang ga isindong to kual go kaidé ca golé Wolé go Kaidé kual 
bu’. 

10 Ddia kaidé kual go osi ca kalang ga lo tabelang do gusugé do isini bua, 

dang kalang ga ba kain dono do Kumu toi bu’. Kalang ga gelé ga poi ga 
’enung ba yegeng kual gogé na, ké la muro ’eno, ké pedé gusugé bua, ké 
bigé gemdong ga dang ni hormo ’eno bu’, ama ké nyangdegé. 

11 Kangiyong ga ba ddi ga gelé ga poi lang dono kau na, ké ya kual go melaui 

go nyangdé tumu Bagulong ca ga gemdong gang hormo ’eno. 

12 Ama kalang lé na, ké la ca ’eremé gogé mera, ké mainya gajong ga cong 

ga ké na wogé ca kandia ’imagé ca deddegé kain bua, ké nyangdua henga ga 
ké ba sela toigé ’eno bua, ka deddegé mainya ka dedduang gajong ga cong 
kain bu’. 

13 Boié gogé na, na gelé go cin, cawa ké gel kalang cindegé bbani ’eno. 

Gusugé mougé kiddin ga ké wa lo tabelang dogé do isini dang teba ddar bua, 
kiddin ga ké ba jom kebu do dang nageng na, jomé gogé na dasi ca kual gogé 
go ba aju bua, gusugé mougé dang babé gogé lé bu’. 

14 Ké ’erema ca solé kandu ga podelo ca lo beliang nagé mera, isinwa lo goa 

go bbalegé ’eno bering, ké dar ca ’yomé kalang ga mader dang cundu gogé 
bua, ké si ddaindigé ca cageda do laré toi do isini bu’. Bbesé go Kumu koi wo 
caigé. 

15 Ké ddé giyong go geddang cong. Ké kaiyong, ké kobu giyong go Balam go 

Bosor kurondi koi, ddi go kederei ba ’yé cageda do waié laré ca gié go lo go 
isini. 

16 Ama Kumu beraji ca ddi ba kain jo kual cong. Kura kua yé kual dang nô do 

kema toi ca naré go cogelé kebu go Kumu koi lé ca lo gié goi go mader. 

17 Kalang lé na, ké mainya tî do basé kang kain bua, main meddaliyong ga kal 

wa salegé kain bu’. Kumu magu kiddin ga delem do serleg wo kené caigé. 

18 Kiddin ga ké wa yo kual go pedé gusugé waldong wang dang tabelang do 

gusugé toi lé na, ké lama kalang ga carara ga daré minyé gusugé a duro 
kalang ga jomé duro wané dang cundu gogé. 

19 Ké dor kebu ca kandia bigé talagai, ama ka goiyong ga isindong ga 

toanyang, cawa kema goni goni go henga ba ddi cai na, ddi bela guiang go 
henga lé kogé. 

20 Cawa kalang nia minyé gusugé a duro isinwa do delinya toa, ca ké ba sol 

Bagulong Jésu Krist go minyana, ama ké jogu ’yomgé toingé ddang com na, 
oré gogé go karu na isin, ddi go tumu. 

21 Ké nia sela giyong go geddang ’eno kau na, na golgo, cawa kiddin ga ké ba 

sol giyong go geddang, ama ké jogu terinyang mengaigé a gusu so go ddari 
go ké ba bigé kobegé na, na isin nain, ddi go tumu. 

22 Henga lé na gela kual go kera go cindi go ba yé waldong wang : Gia jogu 

boi cai di henga ga ddi ba bedeligé. Com, kosiyong do ké ba pelo na, to jogu 
boi ca ’yé hurobé guso cin kurbo. 

 2 Pier 3 

Kebu go doré ca jogang go Bagulong koi 

1 Kajanderndeng, kua na maktub do sua do ’enung ba paso gusugeng. Gelé 

guang go ’enung wa henegeng cai a duro maktub lé kua ca’ na, ’enung dar ca 
lebé ’eremé gogeng go ddari a to kung. 

2 ’Enung dar ca keng ’erem ca kual go ga cogelé kebu go Kumu koi ga arin 

carara kogé bua, dang so go Bagulong go ba minyana koi go kalang pajerong 
gageng ga gié ba dorgeng dang nai bu’. 

3 Ga selageng kual lé kua toi ddar tumu jua, a duro wolé toi do karé na, kalang 

ga pena da ’erga dang tabelang do gusugé do isini, ka logeng bboju bu’. 

4 Ka yé wa: Ddi dor kebu ca ddia da jiga, ama ddi wa andi ga? Moinderana 

ma ’enda, ama henga mam wo kené main ké ba debegeng duro delinya tumu 
din kain. 

5 Ké dar ca ka solé kual toi do Kumu ba debu delinya tumu din, dang kual goi 

go ’yo ’enoa madera. Kumu durga gesonga to kang bua, ddia mulongigé 
danga kang bu’. 

6 Na ca ma, kang ga poiang nain toin delinya do kené tumu bu’. 

7 Ama ca kual go Kumu koi go pena lé ma, ddi wa magé dangang gesong ca 

toinyégé dang tua, ddi wa magagé ca wolé go ddia kaidé kual ca kalang ga 
isindong ca toinyégé cong. 

8 Kajanderndeng, ddo keng giobé kual lé kua ’eno, cawa wolé pena a gusu 

Bagulong na, mainya ddegelé dubu kain bua, ddegelé dubu mainya wolé 
pena kain bu’. 

9 Bagulong la liling ca kebu goi go doré main kalang ga pena wa ’eremang 

kain ’eno, ama ddi ’yom ddaindi caigeng, ddi dar ca kema pena basong cong 
’eno, ama ddi dar ca kalang mam ’ergang bega kebegé. 

10 Ama wolé go Bagulong koi da ’erga mainya koié kain, duro wolé lé na, dang 

da hal cong dang alidé go nain, henga ga a dang ni mam na, tua da ulgé cong 
bua, delinya dang henga mam ga a dura da basong cong bu’. 

11 Cawa henga lé kua mam nia da basong conga main kain na, na ddar keng 

sela oré gogengang duro, dda keng ’era oré go geddang go arin carara go 
meré Kumu. 

12 Ga ama wolé go Kumu koi bua, ga bia gusugeng ca wolé lé ’erang kala bu’, 

na wolé go tua da ul dang cong bua, henga ga dang mam da ddainju ca ’elua 
go tua do belem belem kua bu’. 

13 Ama Kumu dor kebu ca ddia da debu dang do herua bua, dang delinya do 

herua bu’, na kiddin ga geddang da jom kené, kua na henga ga na wa amagé. 

14 Kajanderndeng, na ca ma kiddin ga keng wa amé wolé lé orang goi na, ga 

bia gusugeng ca keng bel arin carara basé wané tumu Kumu bua, ca keng 
jima jalua juam dang nai bu’. 

15 Ga sela ’yomé ddainya do Bagulong toi, ddi ddegenga kiddin ca kenga waia 

minyé, main kermana Paul ba pasugeng dang narua do Kumu ba bi kain. 

16 Kiddin ga ddi ca yo kual ca henga lé na, ddi pasu kual lé duro maktub doi 

mam main kain. Duro maktub doi na, kual go pena go ddoju ca solé to wo 
kené. Kalang ga basé solé, dang kalang ga todero na, ké kelangu kual lé kalin 
main ké ba lang kual go kalang kané ba pasu duro cidab do Kumu toi kain. Ka 
basu gusugé conga ca wané dogé. 

17 Ama kajanderndeng, cakcak kua na, keng sol henga lé kua ’enda. Ga 

lageng angal ca ddo keng toinyang duro wané do kalang ga isindong togé 
’eno bua, ca ddo keng kaiyong a duro ’eré gogeng go gag ’eno bu’. 

18 Ama ga ’erageng tumu tumu duro wai dang solé go Bagulondena Jésu Krist 

go minyana koi. Hormo na toi cakcak kua bera kuddum. Amin. 

1 Ja 

1 Ja 1 

Kual goang cindi 

1 Ni pasegenga kual goang cindi go wo kené tumu din, kiddin ga Kumu ba 

osum lo henga mam. Ni jé kual goi bua, ni soliang cindini bua, ni soli bua, ni 
ciliang kobeni bu’. 

2 Kiddin ga ddi go ba bena jomé goang cindi lé ba ’erga na, ni soliang cindini, 

na ca ma, ni yogeng kual goi bua, ni doregeng nô do jomé goang cindin bera 
kuddum lé bu’, na ddi go ba jomang Ba kené tumu din, ddia gelang gusi 
gusuna. 

3 Na ddi go ni ba soli bua, na ddi go ni ba jé kual goi bua, go ni ba dor nô doi 

gusugeng bu’, ca keng daia dandang pena dang nani, to do niang na a gusu 
Ba, kang Kurondi Jésu Krist. 

4 Ni pasegeng kual lé kua, ca da gusuna muana nain. 

Kumu na arinwa 

5 Kua, na kual go ni ba jei a kebu Jésu Krist, ni wa yogengang naia ddi, Kumu 

na arinwa, delem wo ’eno a gusi. 

6 Na nia yé wa : Na dandang dang nai, ama na jom duro delem na, na la poi 

dang kual go yo bua, dang gié go lo bu’. 

7 Ama na nia jom duro arinwa main Kumu bang ba jomang duro arinwa kain 

na, na lé dandang dang gusuna bua, kebar go Kurondi Jésu koia belana arin 
carara a duro isinwa doni mam bu’. 

8 Na nia yé wa: Nang isinwa ’eno na, na asua gusuna, kual go cindi wo ’eno 

gusuna bu’. 

9 Ama na nia tor isinwa duana toa dang tumu Kumu na, na sol ca ddia go 

geddang go burogé isinwa duana, ddia belena arin carara a duro wané doni 
doni mam bu’. 

10 Na nia yé wa: Nang isinwa ’eno na, na belé Kumu na go poi, kual goi wo 

’eno ddaindena. 

 1 Ja 2 

Krist ’erga ca jégenana 

1 Karndung, ’enung pasegeng kual lé kua ca ddo keng lo isinwa ’eno, ama 

kema go pena nia lé isinwa na, nanga Bagiyong a gusu Ba, na Jésu Krist go 
geddang. 

2 Jésu Krist bu gusi tibé ca burogé isinwa duana, na ca isinwa duana mera 

’eno, ama na ca isinwa do kalang togé mam bu’. 

3 Na nia magu so go Kumu koi na, na sol ca na sol Kumu. 

4 Kema go pena nia yé wa: Ddia soli, ama ddi maga so goi ’eno na, ddi ya poi, 

kual go cindi wo ’eno a ddaindi. 

5 Ama kema go pena goa magu kual goi na, ddia kema goang kederé ’yo ga 

Kumu kai nain. Main kain na, na sol ca na pena dang Kumu. 

6 Kema goa yé waldong wang, ddia joma pena dang Kumu na, na gad ddi ’eré 

main Jésu oré goi kain. 

So go herua 

7 Kajanderndeng, ’enung pasegenga so go herua ’eno, na so go tumu go keng 

ba ’yei dang to do so din. So go tumu din lé, na kual go keng ba jeia jo ’enda. 

8 Ama ’enung wa pasegeng so go herua com, ddi go ba gel kual goi go cindi 

waldong wang a gusu Krist, dang gusugeng bu’, cawa delem hal ka’, cakcak 
kua arinwa do cindi ’en ’enda. 

9 Kema goa yé wa : Ddia wo duro arinwa ma, ddi kain kermi cong na, ddi wa 

duro delem dé. 

10 Kema go kedereia ’yé kermi na, ddi jom wa duro arinwa, ddi go lo henga ga 

pena ga aseré kema pena duro isinwa ’eno. 

11 Ama kema goa kain kermi na, ddi wa duro delem bua, ddi ’ya duro delem 

bu’, ddi sela kiddin ga ddi wa oré kené ’eno, cawa delem bibei. 

12 Karndung, ’enung pasegeng kual lé kua ca Kumu ba burogu isinwa dogeng 

ca Krist gusondi. 

13 Baindereng, ’enung pasegeng kual lé kua, cawa ddi go wo kenang to do so 

din na, keng soli. Keng marné, ’enung pasegeng kual lé kua ca keng ddi ca go 
Isini ka’. 

14 Karang, ’enung pasegeng kual lé kua ca keng sol Ba ka’. Baindereng, 

’enung pasegeng kual lé kua cawa ddi go wo kenang to do so din na, keng 
soli. Keng marné, ’enung pasegeng kual lé kua na, cawa keng danga dono, 
kual go Kumu koi jom wo ddaindegeng bua, keng ddi ca go Isini bu’. 

15 Ddo kederegeng ’yo delinya, dang henga ga a dura ’eno. Kema go kederei 

nia ’yé delinya na, kederé ’yo ga ca Ba wo ’eno ddaindi. 

16 Henga ga a duro delinya mam na, na ga ca tabelang do gusu bua, dang 

tabelang ca waié henga ga cindena wa solegé bua, dang pedé go gusu ca 
henga ga delinya ka bu’. Henga lé kua mam na, saga a gusu Ba ’eno, na ga 
delinya ka. 

17 Delinya dang henga ga mam ga kalang wa lo tabelang caiegé na, ké wa 

halé cong, ama kema go lo kederé daré ga Kumu kai na, ddi jom bera 
kuddum. 

Go tebena go Krist koi 

18 Karndung, wolé toi do karé ji ’yoab. Main keng na jang kain, go tebena go 

Krist koi da ’erga, cakcak kua go tebena ga Krist kai wo kené combu, na ca 
ma, na sol ca wolé toi do karé ji ’yoab. 

19 Kalang lé ddana, ca ka ga kana ’eno. Ké nia ga kana na, ké nia jomang 

nana. Ama na sol carara ca ké ddana ca ka ga kana ’eno. 

20 Ama kenga ’yé Habé ga Kumu kai ga Krist ba bégé caigeng, na ca ma, 

keng sol kual go cindi mam. 

21 ’Enung pasegeng kual la ca kual go cindi lé solé goi ddegea ddo ’eno, cawa 

keng sol kual go cindi mam. Keng sol ca kual go poi go soang a gusu kual go 
cindi ’eno. 

22 Kema go poia wang ga? Na ddi go ’yo wa: Jésu na Krist ’eno, ddia go 

tebena go Krist koi, ddi kain Ba kang Kurong ca’. 

23 Cawa kema go ba kain Kurong na, ddi kainya Ba bu’. Kema go ba sol 

Kurong na, ddi sola Ba bu’. 

24 Na ca ma, ga maga kual go keng ba jeiang to do so din a duro 

ddaindegeng, Keng nia magu kual go keng ba jeiang to do so din a duro 
ddaindegeng na, keng dai danga Kurong dang Ba bu’. 

25 Kua, na kebu go doré go Krist ba doarna dang nai ca ddia boana jomé 

goang cindena bera kuddum. 

26 ’Enung pasegeng kual lé kua ca ké ga wa daré babegeng. 

27 Ama Krist begeng Habé gai. Habé gai nia jomang nageng na, keng go daré 

kema go gelé go ddang ’eno, cawa Habé la go gelegeng henga mam, ké 
gelgenga kual go cindi, ké go gelegeng kual go poi ’eno. Na ca ma, ga 
kubageng gelé go Habé kogé, ga jimageng pena dang Krist bu’. 

28 ’I karndung, ga jimageng penadang Krist, cawa wolé go ddia ’erga na, 

kenga ’eré tumoi bedang basé muro, main kain na, wolé go ddia ’erga na, 
dasi go logeng ’eno. 

29 Keng sol ca Krist na go geddang, na ca ma, keng sol ca kema goni goni 

goa geddang na, ddia kié go Kumu koi. 

 1 Ja 3 

Kumu karndi 

1 Ga selageng, kederé ’yo ga Ba kai ga kederei ba ’yana. Na ca kederé ’yo gai 

lé ma, Kumu tana karndi. Na sol cindi ca na Kumu karndi. Na ca ma delinya 
selena ’eno, cawa ké sela Kumu ’eno. 

2 Karndung, cakcak kua na Kumu karndi, ama na sela belé guana go ka 

belana ’eno dé, ama na sol ca kiddin ga Krist da ’erga na, na da belé main nai 
kain, cawa na da soliang cindena ca na ddi lé. 

3 Kema goa dang tugoié lé kua ca Krist na, ddai ddi bel arin carara main Krist 

kain. 

4 Kema goni goni goa lo isinwa na, ddi kainya so go Kumu koi cong, cawa 

kainyé so go Kumu koi cong na, na isinwa. 

5 Keng sol ca Krist ’erga ca doré kalang isinwa dogé cong, ama isinwa pena 

wo ’eno gusi. 

6 Kema goni goni goa jom penang nai na, ddi go lo isinwa ’eno, ama kema 

goni goni go wa gomé lo isinwa na, ddi selai ’eno bua, ddi selaiang cindi ’eno 
bu’. 

7 Karndung, ddo kema pena babegeng ’eno, kema go lo henga ga geddang 

na, ddi go geddang main Jésu Krist kain. 

8 Kema goni goni goa wa gomé lo isinwa na, ddia go Sidan koi, cawa Sidan lé 

isinwa danga to do so din, Kumu Kurondi ’erga ca toinyé gié go Sidan koi 
cong. 

9 Kema goni goni goa la isinwa ’eno na, ddia Kumu kiei, cawa dono do Kumu 

toi do cindi wo ddaindi, cawa Kumu na Bai, ddi go gomé lo isinwa ’eno bu’. 

10 Kua, na henga ga ba gelna Kumu karndi, dang Sidan karndi waldong wang 

: Kema goa la henga ga geddang ’eno bua, kederei ’ya kermi ’eno bu’ na, ddia 
Kumu kiei ’eno. 

Kederegeng ’ya gusugeng 

11 Kua na kual go keng ba jei dang to do so din ca kederegeng ’ya gusugeng. 

12 Ddo na jomegeng main Kain kain ’eno, ddia go Isini kema goi, ddi deddu 

kermi, ddi deddia cawa ga? Cawa Kain gié goia go isini, cawa kermi gié goia 
go geddang. 

13 Karmeng, kalang ga delinya lé kua nia kaingeng na, ga solegeng 

kagelokemo ’eno. 

14 Na sol ca na cangu maré ca andong duro jomé goang cindena. Na sol 

henga lé kua carara, cawa kederena ’ya karmana. Kema goni goni go kederei 
nia ’ya kermi ’eno na, ddi ji wa duro maré dé. 

15 Kema goni goni goa kain kermi cong na, ddia go deddé temai. Keng sol ca 

kema go deddé temai go jomang cindi bera kuddum ’eno. 

16 Kua, na henga ga gelena kederé ’yo, Jésu Krist bu gusi caina, na ca ma, na 

kau bo gusuna ca karmana. 

17 Kema go lainyong nia sol kermiang nyagé ma, ddi jégenai ’eno na, mena 

ma ddi yé wa : Ddia dang kederé ’yo ga Kumu kai a kederei ga? 

18 Karndung, ddo na gelé kederé ’yo gana dong dang kual go yo go ddari 

mera ’eno, na gad kederé ’yo ga cindi na, ké gel donga ca gié go lo. 

’Eré go bedang tumu Kumu 

19 Main kain na, na sol ca na wa duro kual go cindi. Main kain na ddaindena 

bedang tumu Kumu. 

20 Ama ddaindena nia ’yomna dang kual tumu Kumu na, na sol ca Kumu na 

gumu, ddi sol henga mam ddi ddaindena. 

21 Kajanderndeng, ddaindena nia ’imenang kual ’eno na, na bedang tumu 

Kumu. 

22 Ddia bena henga mam ga na wa olegé a gusi, cawa na wa maga so goi. 

23 Kua, na so goi caina, ca na bu cindi ca Kurondi Jésu Krist gusondi, ca 

kederana ’ya gusuna, main Krist ba senang so goi kain. 

24 Kema goni goni goa magu so go Kumu koi na, ddi jomanga Kumu, Kumu 

kau jomanga nai bu’. Kua, na henga ga na ba sol ca Kumu jomanga nana, ca 
ddi bena Habé gai. 

 1 Ja 4 

Habé ga Kumu kai dang habé ga poi 

1 Kajanderndeng, kalang mam ga ba yé wa: Ka dang Habé na, ga bo cindi 

caigé mam ’eno, ama ga gesauagé, ca keng selagé ca habé lé na, ga Kumu 
kai kau ga? Cawa ga cogelé kebu ga poi combu wo duro delinya. 

2 Kua, na henga ga gelegeng ca solé Habé ga Kumu kai, kema goni goni goa 

yé waldong wang : Jésu Krist na ’erga belé gusi main kema kain na, ddi 
danga Habé ga Kumu kai. 

3 Ama kema goni goni goa kain kual go Jésu koi lé kua cong na, ddi danga 

Habé ga Kumu kai ’eno, habé lé saga a gusu go tebena go Krist koi, keng jé 
ca ka ’erga duro delinya, ama cakcak kua ké caga ’enda. 

4 Ama karndung, kenga ga Kumu kai, keng ddi ca ga cogelé kebu ga poi, 

cawa Habé ga kengang nagé na, ké ddi habé ga delinya ka dang dono. 

5 Ké ya kual go delinya kua, ga delinya kau jé kual gogé, cawa ka ga delinya 

ka. 

6 Ama na na, na ga Kumu kai. Kema goni goni goa sol Kumu na, ddia jé kual 

guana. Kema goni goni goa sela Kumu ’eno na, ddi go jo kual guana ’eno. 
Kua na henga ga gelana ca solé Habé ga cindi, dang habé ga poi. 

Kumu na go kederé ’yo 

7 Kajanderndeng, dda kederana ’ya gusuna, cawa kederé ’yo saga a gusu 

Kumu. Kema goni goni goang kederé ’yo na, ddia Kumu kiei, ddi sol Kumu 
bu’. 

8 Kema goni goni goang kederé ’yo ’eno na, ddi sela Kumu ’eno, cawa Kumu 

na go kederé ’yo. 

9 Sela, kua na kederé ’yo ga Kumu kai ga ddi ba gelgé gusuna. Ddi gigu 

Kurondi go pena kiddi kiddi duro delinya, ca na waia jomé goang cindena a 
gusi. 

10 Kua, na kederé ’yo lé, tumu na kederana ’ya Kumu ’eno, ama na ddi bang 

kedereia ’yoana, ddi gigu Kurondi ca kondia bel go tibé caina ca burogé 
isinwa duana. 

11 Kajanderndeng, Kumu kederei nia ’yena main kain na, dda na kau 

kederana ’ya gusuna bu’. 

12 Kema pena sela Kumu dang cindi ’eno, kederana nia ’ya gusuna na, Kumu 

da jomang nana bua, kederei ’yo gai da gel gusuna waldong wang bu’. 

13 Na sol ca na jomanga Kumu bua, Kumu kau jomang nana bu’, ca ddi ba 

bena Habé gai. 

14 Na soli dang cindina bua, na yé hendé doi ca Ba gigu Kurondi ca kondia 

minyu delinya bu’. 

15 Kema goni goni goa yé waldong wang, Jésu na Kumu Kurondi na, Kumu 

jomanga nai, ddi kau jomanga Kumu bu’. 

16 Na solgeng kederé ’yo ga Kumu kai ga ddi ba lang nana, na bu cindi caigé 

bu’. Kumu na go kederé ’yo, kema goni goni goa jomang kederei ’yo na, ddi 
jomanga Kumu bua, Kumu jomanga nai bu’. 

17 Kua, na henga ga gelana ca kederé ’yo gana na, bbala kerab, cawa duro 

wolé go kaidé kual na, na ’eré tumoi bedang, cawa jomé guana go a duro 
delinya lé kua na, mainya Jésu Krist koi kain. 

18 A duro kederé ’yo na, muro wo ’eno, kederé ’yo ga bbalé kerab na, tai muro 

cong. Kema goang muro na, ddiang kederé ’yo ga bbalé kerab ’eno dé, cawa 
muro na, na kual go kaidé. 

19 Ama na na, kederana ’ya Kumu, cawa kedereia ’yoana tumu jua. 

20 Kema goni goni goa yé wa: Kederei na ’yé Kumu, ama ddi kain kermi cong 

na, ddia go poi. Kermi bang go ddi ba soliang cindi kau, kederei ’yai ’eno bu 
ma, kederei da ’yé Kumu go ddi ba selaiang cindi ’eno mena ga? 

21 Kua na so go Krist ba si caina, kema goni goni goa kederei nia ’yé Kumu 

na, na gad kederei ’ya kermi bu’. 

 1 Ja 5 

Ddo guana go ca delinya 

1 Kema goni goni goa bu cindi ca Jésu Krist na, ddia Kumu kiei. Kema goni 

goni go kederei ba ’yé Ba na, kederei ’ya karndi bu’. 

2 Kua, na henga ga gelana ca kederana ’ya Kumu bua, ca na maga so goi bu’. 

3 Kua, na kederé ’yo ga Kumu kai, na ca na maga so goi. So goi lé na, huma 

caina ’eno. 

4 Kema goni goni goa Kumu kiei na, ddi bbal ddo ca delinya. Kua, na henga 

ga buana dono do ddo ca delinya, na ca bo cindi guana. 

5 Na wanga bbalé ddo ca delinya ga? Na ddi go ba bu cindi ca Jésu na Kumu 

Kurondi ba’. 

Hendé do ca Jésu Krist 

6 Jésu Krist na ddi go ba ’erga, ddi ’ergang kang ga dise goi bua, dang kebar 

go maré goi bu’. Ddi ’erganga kang mera ’eno, ama danga kang, dang kebar 
bu’. Habé ga Kumu kai yé hendé la do cindi, ka Habé ga cindi. 

7 Hendé subu wo kené. 

8 Habé bua, kang bua, kebar bu’. Ké subu mam, ama kual goga pena. 

9 Na ’yé hendé do kalang togé, ama hendé do Kumu toi ddi do kalang toga 

cong. Hendé lé na, na do ddi ba ya ca Kurondi. 

10 Kema goni goni goa bu cindi ca Kumu na, ddianga hendé lé kua bu’, ama 

kema goni goni goa bu cindi ca Kumu ’eno na, ddi belé Kumu, na Kumu go 
poi, cawa ddi bu cindi ca hendé do Kumu ba ya ca Kurondi ’eno. 

11 Sela, kua na hendé lé, Kumu bena jomé goang cindena bera kuddum. 

Jomé goang cindena lé na, na a gusu Kurondi. 

12 Kema goang Kumu Kurondi na, ddianga cindi, kema goang Kumu Kurondi 

’eno na, ddianga cindi ’eno. 

Jomé goang cin ga bera kuddum 

13 ’Enung pasegeng kual lé kua ca keng sela carara, ca keng danga jomé 

goang cindegeng bera kuddum, cawa keng ba bu cindi ca Kumu Kurondi. 

14 Na ca ma, na bedang basé muro tumu Kumu. Na nia ulai ca kederé daré 

gai na, na sol ca ddia jana. 

15 Kardené com, na sol ca na nia oli henga gani gani ma, ddi jana na, na sol 

ca na waigé. 

16 Kema go pena nia sol kermi lo isinwa do bbalé orei duro maré ’eno na, na 

gad ddi ula Kumu ca kondia bi kermi jomé goang cindi. Kual lé kua na, na ca 

kalang ga lo isinwa do bbalé oré duro maré ’eno. Isinwa do bbalé orang kema 
duro maré wo kené, ama ’enung ya ca keng ula ca isinwa do main kain lé 
’eno. 

17 Gié go isinwa mam na, na isinwa, ama isinwa do pena wo kené bbal ca 

orang kema duro maré ’eno. 

18 Na sol ca kema goni goni nia Kumu kiei na, ddi go gomé lo isinwa ’eno, 

cawa Kumu Kurondi magi, go ’isini go bbalé ca aserei ’eno bu’. 

19 Na sol ca na ga Kumu kai, ama delinya mam wa to dono do go Isini toi. 

20 Na sol ca Kumu Kurondi ’erga, ddi bena narua do solé Kumu cindi. Na jom 

pena dang Kumu go cindi lé ca Kurondi Jésu Krist. Ddia Kumu go cindi go 
jomé bera kuddum. 

21 Karndung, magageng gusugeng ddara ca kumurong ga poi. 

2 Ja 

2 Ja 1 

Waigi do Jâ toi 

1 Na ’enung go gumu, ’enung pasu maktub lé kua ca bué mé tama do Kumu 

ba paré, dang karndé ga kedereng ba ’yégé ’yo go cindi, na ’enung pena ma, 
kedereng ’yegeng ’eno, ama nianga ké ga solé kual go cindi lé mam bu’. 

2 Cawa kual go cindi jomanga nana, ddia jomang nana waindo waindo bera 

kuddum. 

3 Ba Kumu kang Kurondi Jésu Krist, dda ké bena wai, dang burogé, dang 

jalua juam, dang kual go cindi, dang kederé ’yo bu’. 

Kual go cindi dang kederé ’yo 

4 Gusung mowung nain ca ’enung ba wai karndé ga pena duro kual go cindi 

main Ba Kumu ba senang kain. 

5 Ama tama do tungu, cakcak kua na, ’enung olé ca dda kederana ’ya 

kamdena, ’enung pasea so go herua ’eno, ama na so goang to do so din. 

6 Kederé ’yo gelna ca na maga so go Kumu koi, so lé na ddi go keng ba 

’yeiang to do so din ca kenga jima duro kederé ’yo. 

7 Kalang ga poi combu caga wo duro delinya, na ké ga ba yé wa: Jésu Krist 

na ’erang bel gusi kema ’eno. Kema goa yé kain na, na go poi bua, na Krist 
koi go tebena bu’. 

8 Ga lageng angal, ddo keng toinyé gié go keng ba lei ’eno, ama dda ké ’era 

begeng gié gogeng boié goi bbala kerab. 

9 Ama kema goni goni goa ’ya gelé go Krist koi ’eno na, ddi ’era ’andi kau, 

ddiang Kumu ’eno. Kema goni goni goa ’yé gelé lé na, Ba kang Kurong danga 
nai bu’. 

10 Kema go nia ’erga gusugeng ma, ddi ’erang dang gelé lé kua ’eno na, ga 

’yoi tageng gulong ’eno bua, ga loi labia ’eno bu’. 

11 Kema goni goni goa lei labia na, ddi daiang nai duro gié go isini go ddi wo 

loi lé. 

Pasé go karé 

12 ’Enungang henga combu ca yogeng, ama ’enung dar ca pasege dang nagé 

duro bbela dang kang ga cuwul ’eno, ’enung dar ca oré waigeng ca na 
yogeng kualang gusunageng ca gusuna muana nain. 

13 Temdé do Kumu ba paro, kang karndo kau, lé labia bu’. 

3 Ja 

3 Ja 1 

Waigi do Jâ toi 

1 Na ’enung go gumu, ’enung pasu maktub lé kua, ca boin ji Gaius go 

kedereng ba ’yein ’yo go cindi. 

2 Bajandung, ’enung dar ca ji waia busu ca henga mam, ca gusin jima labia 

main keudin kain. 

3 Kiddin ga kermana ba ’erga yeng kual goin go jia joma geddang dang kual 

go cindi na, gusung mowung nain, ’enung sol ca ji sunong dang kual go cindi 
waindo waindo. 

4 Kiddin ga ’enung ba jé ca karndunga wa oré duro kual go cindi na, gusung 

mowung bbani ’eno. 

Geddang go Gaius toi 

5 Bajandung, ji la gié go geddang ca karmana bua, ca kergé bu’. 

6 Ké yé kual ca wai doin do ji wa loang kalang ga Kumu kai. ’Enung olin ca ji 

jigenagé duro oré gogé, main kain na, na henga ga mowoi Kumu gusi. 

7 Cawa ké andong wa dala ca gié go Krist koi, ama ké go ’yo henga go jégené 

a kuaba kalang ga delinya ’eno. 

8 Na gad, na ga Krist kai jégen kalang lé, ca na daiang nagé duro gié go cindi. 

Diotrib kang Démitrus 

9 ’Enung pasu maktub bbani bigé yaué go Kumu koi, ama Diotrib go wa daré 

ca ddia jomé gumu gogé na, ddi kain kual guang lé cong. 

10 Ama kiddin ga ’enunga ’yéni na, ’enunga gelé waldong wang gié goi go isini 

mam go ddi wa loi, dang kual go isini bua, dang kual go poi go ddi wa soi 
caina bu’, ama na kual lé mera ’eno, cawa ddi kain ’yo karmana bua, kalang 
ga dar ca ka ’yogé kau, ddi nargé bua, ddi dar ca taiégé dong a duro yaué go 
Kumu koi bu’. 

11 Bajandung ddo ji ’yogelé henga ga isini ’eno, ama ’yugula henga ga ddari, 

kema goni goni goa lé henga ga ddari na, ddia go Kumu koi, kema goni goni 
goa lé henga ga isini na, ddi go solé Kumu ’eno. 

12 Kalang mam yé kual go Démitrus koi ddar. Gié goi go lo bé rés dang kual 

go cindi, ni kau, ni yé hendé do ddari cai bu’, ji sol ca kual go ni ba yé na, na 
kual go cindi. 

Labia do karé 

13 ’Enungang kual combu ca yoin, ama ’enung dar ca pasein dang sia go 

pasé, dang kang ga cuwul ’eno. 

14 ’Enung dar ca tabena ’enunga ’yé ca soloin, ca na yo kualang gusuna. 

15 Dda jalua juam jimang nain. Kajanderndein lein labia bu’. Ji la 

kajanderndena labia bu’. 

Jud 

Jud 1 

Waigi do Jud toi 

1 Na ’enung Jud, Jak kermi, go gié go Jésu Krist koi. ’Enung pasu maktub lé 

kua ca kalang ga Kumu ba tégé, ga wa jomé duro wai do Ba Kumu toi ga 
Jésu Krist wa magegé. 

2 Dda burogé, dang jalua juam, dang wai, ké wura gusugeng tumu tumu. 

Gelé go poi 
(2 Piér 2.1-17) 

3 Kajanderndeng, kiddin ga ’enung ba poi gusung kala ca pasegeng maktub 

ca kual go ca minyé go nang nai mam lé na, ’enung ’erem na gad ’enung 
pasegeng kual ca keng ’er gag duro kembel go bo cindi, go Kumu ba bigé 
kalang gai ca pena. 

4 Cawa kalang ga pena ga isindong andong wo duroina dang wasuai ’ilag. Ké 

belé kual go wai do Kumu guana toi main henga ga kalin kain ca loang isinwa 
dogé. Ké kain Jésu Krist, ddia Bagulondena dang go Gelana, na ddi pena. 
Cidab do Kumu toi kaidé kual caigé tumu din. 

5 Keng sol henga lé kua solé ka’, ama ’enung dar ca henegeng ca Bagulong 

minyé kalang ga Israél a ca gesong ga Ejibté, ama kalang ga ba kain bo cindi 
cong na, ddi basegé cong. 

6 Ga ’eremegeng ca kangiyong ga Kumu kai ga ba kain gié gogé go tumu din 

cong, ké kain kiddin gagé ga jomé cong bu’. Kumu saddegang kunja go osi 
bera kuddum, ddi wa magegé wo to kiddin ga delem dugu bera wolé go gumu 
go kaidé kual ba’. 

7 Ga ’eremegeng ca gulong go Sodom dang Gomora, dang gulong go ba 

luregé bu’, kalang lé, lé mainya kangiyong ba lang kain bu’, ké ddé gusugé ca 
lo belé bua, ké lé henga ga isiniang gusugé tebenang debé go Kumu koi bu’. 
Ddi kaidé kual caigang tua do bera kuddum, ddi lé henga lé kua ca gelana, na 
mam waldong wang. 

8 Kalang lé kua kau, la main kain bu’, kanga ’eremé ca lo isinwa tebenang 

gusugé bua, ké kain dono do Kumu toi cong bua, ké nyangdua ké gang 
hormo a dang bu’. 

9 Kangito go gumu koi go ké ba tei Misél la main kain ’eno. Kiddin ga Sidan 

wa mainyé gusugé ca kagejé ca Mois temaidi na, Misél nyangda Sidan dang 
kual go isini ’eno, ddi yei kual pena mera, ddi yei wa: Dda Bagulong kaidé 
kual cain. 

10 Ama kalang lé nyangdua henga ga ké sela toigé ’eno bua, ké nyandua 

henga ga ké solgang ’eremé gogé bu’, main kémené ga cong ga wa toinyé 
gusugé kain. 

11 Bagen dogé, cawa ké kobua giyong go Kain koi, ké ddé gusugé kaiyong ca 

laré main Balam kain. Ké gau, ké basu gusugé cong main Koré kain bu’. 

12 Kalang lé na, ké mainya henga ga madagi kain a duroigeng, a kiddin 

gageng ga do do go wai dang gusugeng, dasi lagé ’eno, ké la henga ga ca 
gusugé mera, ké mainya meddaliyong ga kal ba dorgé ga basé hongé kang 
kain. Ké mainya haiyong ga basé wo kain, kiddin turboi kau, ké go wo ’eno. 
Ké ma mainya haiyong ga ké torgang gaserégé kain. 

13 Ké mainya doyé do pasong do kurai go gumu toi kain, gié gogé go lo na, la 

dasi, ké ba gusu main sebinya do kang togé kain. Ké mainya desiddiyong ga 
wa kaiyong kain, Kumu nyan kiddin caigé a duro delem do ’indi serleg bera 
kuddum. 

14 Enok go to moin go Adam koi go jurgum na, ddi cogel kebu caigé tumu din, 

ddi yé wa: Sela Bagulong da ’ergang kangiyong gai ga arin carara combu ga 
ddi ddoginyé. 

15 Ca kaidé kual ca kalang mam. Ka kaidé kual ca kalang ga isindong mam ca 

gié gogé go isini, dang kual go isini go ké wa yoi ca Kumu basé boi hormo. 

16 Kalang lé wa coddé gusugé bua, ké wa kembé kalang dang kual bua, ké wa 

lo tabelang do gusugé bua, ké wa pedé gusugé bua, ké téddé kual ca kalang 
gusugé muagé ca ka woang cageda. 

Gelé go géjé 

17 Kajanderndeng, ga ’eremegeng ca kual go pajerong ga gié ga Bagulondena 

Jésu Krist kai kogé, go ba dori tumu din. 

18 Cawa ké yegeng wa: Duro wolé go wa orang karu na, kalang ga pena 

ddainya dorgeng kalam, ka lé tabelang do isini do mowegé gusugé. 

19 Ka ga coderé kalang bua, ké lé gia ca gusugé mera bua, kanga Habé ga 

Kumu kai ’eno bu’. 

20 Kajanderndeng, ga ’erageng tumu tumu duro bo cindi gogeng go arin 

carara bua, ga ulageng dang dono do Habé ga Kumu kai togé bu’. 

21 Ga maga gusugeng duro kederé ’yo ga Kumu kai bua, ga ama olum do 

Bagulondena Jésu Krist toi bu’. Ca olum doi na, ddi begeng jomé goang 
cindena bera kuddum. 

22 Kalang gang ’eremé sua sua na, ga sela nyageigé. 

23 Ga nyimang kané a cin tua, ga mingé, ga selageng kané nyageigé dang 

muro kain bu’, ama ga kainyageng badigé gagé ga ké ba toingang kenwa go 
tabelang do isinwa do gusugé cong. 

Melaué Kumu 

24 Kumu bbal magageng ca henga mam ca kenga aserong ’eno bua, ddia 

’ergang nageng tumu hormo doi basé wané dang gusu mowa nain bu’. 

25 Kumu go pena kiddi kiddi go minyana ca Bagulondena Jésu Krist na, ga bi 

hormo, dang gemyai, dang dono, dang ddo ca mam, duro samam do ba hal, 
dang do cakcak kua bera kuddum. Amin. 

Gele Dong 

Gele Dong 1 

Kual gelé goi toi 

1 Duro maktub lé kua na, Jâ pasua henga ga Jésu Krist kai ga ddi ba geliang 

nagé waldong wang. Kumu na boi henga lé ca kondia gelgé kalang gai ga gié 
ca henga ga wa jo ’yoab ca orang. Krist gigu kangito goi gusu koi go gié Jâ ca 
kondia geli henga lé. 

2 Jâ gom yé kual ca henga mam ga ddi ba solgang cindi, ddi ya hendé do ba 

saga a gusu Kumu dang kual go cindi go Jésu Krist ba geli. 

3 Kema go ddoginyé cidab lé kua bua, dang kalang ga jo kual lé bua, dang 

kalang ga kobé kual go ké ba cogeli pasi dura lé bu’ na, kanga gusu mowa, 
cawa kiddin ga henga lé ca lo jia ’yoab. 

Jâ lé yaué go Kumu koi jurgum waigi 

4 Na ’enung Jâ, ’enung pasu cidab lé kua ca yaué go Kumu koi go jurgum go 

a ca gesong ga Asi. Dda Kumu lageng waiang jalua juam, na ddi go wo kené 
cakcak kua bua, na ddi go kené tumu din bua, na ddi go da ’erga bu’, dang 
habé ga jurgum ga a tumu pogu goi, 

5 dang Jésu Krist go yo hendé go geddang bua, ddia Kurong go monjoli go 

Kumu ba beleiang cindi a duro ga maré tumu jua bua, ddia kelma go 
kermeleng ga delinya kogé mam bu’. Kederei ’yana, ddi toarana a duro isinwa 
duana dang kebardi. 

6 Ddi belena leuiyong ga tibé ga Bai Kumu kai. Hormo dang dono na do Jésu 

Krist toi bera kuddum, Amin. 

7 Ddia ’erga duro meddaliyong, kalang mam da soliang cindegé, kalang ga ba 

jibi kené tumu kau, ka soliang cindegé bu’. Kalang ga a duro delinya mam, ka 
sol ’elé ca kondi. ’I, na main kain lé, Amin. 

8 Bagulong Kumu go dono mam yé waldong wang : ’Enunga Alpa dang 

Omega, to do poré, na to do so bua, dang to do karé bu’. ’Enunga go cakcak 
kua bua, dang go kené tumu din bua, dang ddi go da ’erga bu’. 

Jâ sol Krist 

9 Na ’enung kermegeng Jâ, mondigeng go daiang nageng duro gelé go cin ca 

Jésu bua, ca leu doi bua, dang ’yomé go ddainya bu’. Ké debung ca kema go 
ké ba té Patmos, ca ’enung ba dor kual go Kumu koi dang kual go cindi go 
Jésu ba geli dong. 

10 A duro wolé go Bagulong koi na, Habé ga Kumu kai wonung, ’enung jé nô 

do yo kual a kardung osu pong, main tura kain. 

11 To yé wa: Henga ga ji wa solegang lé na, pasagé duro cidab, ji gi cidab lé 

gusu yaué go Kumu koi go jurgum lé kua, Epés, dang Samir, dang Pergam, 
dang Tiatir, dang Sardé, dang Piladélpi, dang Laudesi. 

12 ’Enung polin mengang ca solé kema go wa yoang kual lé, ama ’enung sola 

tua do luguinya jurgum. 

13 ’Enung sol henga a duroigé main kema kain. Ddi si badigé ga suguddong 

gusi bera bé gondi dugo. Ddi saddu gasebei dang kelau go luguinya. 

14 Téddi do cai béré hér main demagu do béré tadda kain bua, main masem 

kain bu’. Cindi ’ya main tua do belelem kain. 

15 Gondi piyong main julong do germé do ké ba nyira a cin tua do ké ba yuda 

yilé cadada kain. Noi yé main yo go doyé do tungu kua kain. 

16 Ddiang desiddiyong jurgum a kobi ga barua, gesengar go kégé sua 

andegang a kebi. Tumoi piyong biddid biddid main teba do duro gulong ddar 
kain. 

17 Kiddin ga ’enung ba soli na, ’enung aserong tumoi dugo main kema go 

maré kain. Ddi si kobi go barua cang, ddi yé wa : Ddo ji lo muro ’eno, ’enunga 
go tumu bua, ’enunga go karu bu’. 

18 ’Enung danga cindung, ’enung kené ma tumu, ama cakcak kua na, ’enung 

danga cindung bera kuddum. ’Enung danga dono ca maré bua, ca kalang ga 
maré a duro ligiam bu’. 

19 Ji pasa henga ga ji wa solegé lé kua, na henga ga wa halé cakcak kua bua, 

dang henga ga da ’erga bu’. 

20 Kua, na mendem lé toa do poré, ca desiddiyong ga jurgum ga ji ba solgé a 

kuabang go barua lé, dang tua do jurgum do luguinya lé. Desiddiyong ga 
jurgum lé na, na kangiyong ga yaué go Kumu koi go jurgum. Tua do jurgum lé 
na, na yaué go jurgum go Kumu koi. 

 Gele Dong 2 

Kual go ’yobé ca yaué go Kumu koi ga a Epés 

1 Ji pasa kual lé gusu kangito go magé yaué go Kumu koi go a Epés, Sela, 

kua na ddi goang desiddiyong jurgum a kobi go barua lé kual goi go yo 
waldong wang, ddi go wa oré a duro tua do luguinya do jurgum lé. 

2 ’Enung sol henga mam ga ji ba légé. ’Enung sol gié goin go homé go ji wa 

loi, dang ’yomé go ddainya. ’Enung sol ca ji dda kalang ga isindong ’eno. Ji 
gesau kalang ga wa togé gusugé, na ka pajerong ga gié, ama ji waigé ka 
kalang ga poi. 

3 Ji ’yom ddaindin, ji gel cin cang bua, ji terinyang mengain ’eno bu’. 

4 ’Enung dang kual pena cain, na ca ji ba ddé kederé ’yo gain ga tumu cong. 

5 Ji ’eremang aserong goin bua, ji bega kibin ca isinwa doin bua, ji la gié go 

ddari main koin go tumu kain bu’. Ji nia bega kibin ca isinwa doin lé ’eno na, 
’enung da ’erga ai tua doin a duro kiddin ga lé cong. 

6 Ama henga ga ddari ga ji wa logé na, ji kain gié go ga Nikola kogé cong, 

main ’enung ba kaingang kain bu’. 

7 Kema goang gesemei na, ddai ddi ja kual go Habé ga Kumu kai wa yogé 

yaué go Kumu koi. Kalang ga ddi na, ’enung da bigé sia goang cindi wo goi 
go a duro yagé go Kumu koi ca kondia dai. 

Kual go ’yobé ca yaué go Kumu koi go a Samir 

8 Ji pasa kual lé gusu kangito go magé yaué go Kumu koi go a Samir. Sela, 

kua na ddi go tumu dang go karu kual goi go yo waldong wang bua, na ddi go 
ba ma go ba belang cindi a duro ga maré bu’. 

9 ’Enung sol gelé goin go cin bua, ’enung sol nyagé doin do ji wa loa bu’, ama 

’enung solin mainya kema go lainyong kain. ’Enung sol kual go isini go kalang 
wa yoi cain, ké ga wa togé gusugé na ka ga Juib, ama ka ga Juib ’eno, ka 
yaué go Sidan kai. 

10 Gelé go cin go da waiin na, ji lo muro cai ’eno, sela, Sidan da bé kalang ga 

pena a duroigeng duro gerngang ca gesauegeng. Keng da gel cin wolé moac. 
Ji nia jom geddang bera ji ma na, ’enunga bin gendu go jomang cindin. 

11 Kema goang gesemei na, ddai ddi ja kual go Habé ga Kumu kai wa yogé 

yaué go Kumu koi. Kalang ga ddi na, maré go sua go deddegé ’eno. 

Kual go ’yobé ca yaué go Kumu koi a Pergam 

12 Ji pasa kual lé gusu kangito go magé yaué go Kumu koi go a Pergam. Sela, 

kua na ddi goang gesengar do kégé sua kual goi go yo waldong wang. 

13 ’Enung sol kiddin gain ga jomé, na kiddin ga pogu go Sidan koi wo kené. Ji 

si ddaindin cang ddar bua, ji dda bo cindi cang cong ’eno bu’. A duro saman 
do Antipas go ba yé hendé do geddang cang kau, ji lé main kain, na ddi go ké 
ba deddi a duroigeng a kiddin ga Sidan ba jom kené. 

14 Ama ’enung danga kual pena cain, jianga kalang ga kobé gelé go Balam 

koi. Balam gel Balak ca kondia asera ga Israél duro isinwa do ca kandia da 
kunyung ga ké ba tibé kula dang nagé, ddi lamegé ca kandia la béli bu’. 

15 Jianga kalang ga kobé gelé go Nikola kogé main kain bu’. 

16 Ji bega kibin ca isinwa doin, nia kain ’eno na, ’enung da ’erga gusin kala, 

’enunga worin kembel dang kalang lé dang gesengar do da andong a kebung. 

17 Kema goang gesemei na, ddai ddi ja kual go Habé ga Kumu kai wa yogé 

yaué go Kumu koi. Kalang ga ddi na, ’enunga bigé wo go ké ba wosi go ké tei 
man. ’Enunga bi gerai go béré go ké ba pasu gusong go herua gusi, kema go 

ddang go solé gusong lé na, wo ’eno, na ddi go da wai gerai la go solé 
gusong lé mera. 

Kual go ’yobé ca yaué go Kumu koi go a Tiatir 

18 Ji pasa kual lé gusu kangito go magé yaué go Kumu koi go a Tiatir, Sela, 

kua na Kumu Kurondi go cindi ba ’yé main tua do belélem kain, kual goi go yo 
waldong wang, na ddi go gondi piyong main julong do germé do ké ba yuda 
’yilé cadada. 

19 ’Enung sol henga gain ga lo mam, dang kederé ’yo gain bua, dang geddang 

goin bua, dang ’yomé go ddaindin bu’. ’Enung sol ca gié goin go cakcak kua 
na, ddi go tumu. 

20 Ama ’enung danga kual go pena cain, cawa ji ddé tama do ké ba ta 

Jésabél, na tama do ba yé wa: Toa do cogelé kebu go Kumu koi, to wa kaié 
kang ga gié, dang gelé goa go ca kandia la béli bua, ca kandia da kunyung go 
tibé koliyong bu’. 

21 ’Enung dda kiddin sam ca tondia bega kebo ca isinwa doa, ama to dara ca 

toa bogé kebo ca béli doa ’eno. 

22 Na ca ma, ’enunga debo ca gasalong daiang kalang ga lo béliang na, ké nia 

bega kebegé ’eno na, ’enunga gelgé cindegé nain daiang na. 

23 Kardené com, ’enunga deddu karndo. Yaué go Kumu koi mam da sol ca 

’enunga go solé ’eremé go kalang kogé go a duro ddaindigé. ’Enunga bi kema 
goni goni boié goi bbalé ca gié goi. 

24 Ama keng kalang kané ga a duro yaué go Kumu koi go a Tiatir, keng ga wa 

kobé gelé go isini lé kua ’eno. Kual toi do mendem do kalang kané ba yé wa: 
Na go Sidan koi na, keng selai ’eno. ’Enung yegeng waldong wang ca ’enung 
go so ninwa go ddang caigeng ’eno. 

25 Ama ga ’ima henga ga a kobegeng osu dang dang bera ’enunga jiga. 

26 Kalang ga ba ddi ga wa lo gié guang tumu tumu bera to do karé na, 

’enunga bigé dono do ’enung ba waio a kuaba Bang ca kalang ga a duro 
delinya mam. 

27 Ka ddi caigé dang cilang go helma, ka dosiegé main baserong ga gunyung 

kain. 

28 ’Enunga bigé bajar go keddebor bu’. 

29 Kema goang gesemei na, ddai ddi jé kual go Habé ga Kumu kai wa yogé 

yaué go Kumu koi. 

Gele Dong 3 

Kual go ’yobé ca yaué go Kumu koi go a Sardé 

1 Ji pasa kual lé gusu kangito go magé yaué go Kumu koi go a Sardé. Kua, na 

ddi goang Habé ga Kumu kai jurgum dang desiddiyong jurgum lé kual goi go 
yo waldong wang : ’Enung sol henga gain ga lo mam. ’Enung sol ca kalang yé 
wa: Jianga cindin ama ji ma maré. 

2 Ji lebu dang a to kung, ji ’er usa gag dang henga ga toigé ba ji kobin ca, ddo 

henga lé maré cong mam ’eno, cawa ’enung sela gié goin bbalé kerab tumu 
Kumu guang ’eno. 

3 Ji ’eremang gelé go ji ba jei bua, ji bega kibin ca isinwa doin bu’. Ji nia lebu 

dang a to kung ’eno na, ’enung da ’erga main koié kain, ji go solé kiddin ga 
’enung da ’erga waiin ’eno. 

4 Ama kalang ga pena wo kené a duroigeng a Sardé ga ba belu badigé gagé 

kenwa ’eno, ka ’yé daiang nang dang badigé ga berong gusugé cawa ké 
bbala kerab. 

5 Kalang ga ddi na, ka si badigé ga berong gusugé bua, ’enung go yudé 

gusondigé a duro cidab doang cindo cong ’eno. ’Enunga té gusondigé tumu 
Bang dang kangiyong gai bu’. 

6 Kema goang gesemei na, ddai ddi jé kual go Habé ga Kumu kai wa yogé 

yaué go Kumu koi. 

Kual go ’yobé ca yaué go Kumu koi a Piladélpi 

7 Ji pasu kual lé gusu kangito go magé yaué go Kumu koi go a Piladélpi, sela, 

kau na ddi go arin carara go cindi kual goi go yo waldong wang, ddi goang 
gurongé go kelma Dabid koi kobi, ddi nia hangu kebu na, kema go bbalé lebei 
wo ’eno, ddi nia lebu kebu na, kema go bbalé hangei wo ’eno. 

8 ’Enung sol henga gain ga lo mam. ’Enung sol ca dono doinya bbani, ama ji 

magu kual guang bua, ji kainya gusandang cong ’eno bu’. Sela, ’enung hangin 
kebu go kema pena bbal ca lebei ’eno. 

9 Sela, kua na henga ga ’enunga lang kalang ga yaué ga Sidan kai, ka ga poi, 

ké té gusugé ka ga Juib, ama ka ga Juib ’eno. ’Enunga sigé ké ’erang pia 
gomdigé tumoin bin hormo. Ka sol ca kedereng ’yeinya yo. 

10 Cawa ji magu kual guang dang ’yomé go ddaindin cai, kiddin ga gelé go cin 

go da ’erga ca delinya ca gesaué kalang ga dura mam na, ’enung da magin 
dang dono bu’. 

11 ’Enung ji ’yoab ca orang, ji ’ima henga ga a kobin usa dang dang ca ddo 

kema pena ddi ’yo gundu goin ’eno. 

12 Kalang ga ddi na, ’enunga belegé sia go kojé kulu a duro yaué go Kumu 

guang koi. Ké go andong dong ’eno bering. ’Enung da pasu Kumu guang 
gusondi dang gulong go gumu go Kumu guang koi gusi, to do poré, na 

Jorsalem do herua do da gesingu a dang a gusu Kumu guang, ’enunga pasu 
gusondang go herua gusi bu’. 

13 Kema goang gesemei na, ddai ddi ja kual go Habé ga Kumu kai wa yogé 

yaué go Kumu koi. 

Kual go ’yobé ca yaué go Kumu koi a Laudesi 

14 Ji pasa kual lé gusu kangito go magé yaué go Kumu koi go a Laudesi. Sela, 

kua na Amin kual goi go yo waldong wang, ddi go yo hendé do geddang do 
cindi. Henga ga Kumu ba debegé mam, ddia tumoigé cegereg. 

15 ’Enung sol henga gain ga lo mam. ’Enung sol jia jalua ’eno bua, jia ’elua 

’eno bu’. ’Enung dar ca ji jima jalua, kau ’elua. 

16 Ama ji gulgul, ji jala ’eno bua, ji ’el ’eno bu’, na ca ma ’enunga bedelin a 

kebung cong. 

17 Ji yé wa : ’Enunga go lainyong bua, ’enungang henga ga ddari bua, ’enung 

wiang henga ga pena ’eno bu’, ama ji sela ’eno, jianga bagen bua, jia go 
mader bua, jia go nyagé bua, jia go gandela bua, jia go bibé bu’. 

18 Na ca ma ’enung gejein ca ji kel luguinya do ké ba nyira a cin tua arin 

carara a kuabang ca ji belu go lainyong. Ji kel badigé ga béré ca so gusin ca 
bburogé dasé do gandela doin toa, ji kel kema go cin ca ji dubu cindin ca ji 
bbala solé kiddin. 

19 ’Enung beraju kalang ga kedereng ba yégé bua, ’enung gejega ké bu’. Bia 

gusin kala, ji béga kibin ca isinwa doin. 

20 Sela, ’enung ’eré wo kebu kulu dong, ’enung wa ddagé kulu kibi, kema goni 

goni goa jé noang ma, ddi hangu kebu na, ’enunga andong gusi, ’enunga di 
do daiang nai bua, ddia di do dang nang bu’. 

21 Kalang ga ddi na, ’enunga bigé kiddin ga jomé ca pogu guang daiang nang. 

Main ’enung ba ddi ma, Bang ba bungang kiddin ga jomé ca pogu goi daiang 
nai kain bu’. 

22 Kema goang gesemei na, ddai ddi ja kual go Habé ga Kumu kai wa yogé 

yaué go Kumu koi. 

 Gele Dong 4 

Melaué go a dang ni 

1 Kardené kiddin ga ’enung ba sol kiddin na, ’enung sol kulu kibi go a dang ni 

hangong. Nô do tumu do ’enung ba ja main tura kain na, to yeng wa: Ji nang 
wo ké, ’enung gelein henga ga ddain da lé. 

2 Kuabang padda Habé ga Kumu kai wonung, ’enung sol pogu go pena a 

dang ni, kema dang jomé cai. 

3 Kema go ba jom ca pogu lé na, tumoi piyong biddid biddid main gerai go 

bolin go ké ba tei jaspé kain bua, main gerai go yilé go ké ba tei sardoin kain 
bu’. A ca pogu lé na, démelé do poiyang biddid biddid main gerai go bolin go 
ké tei émerod wo kené bu’. 

4 Pogerong to sua ca poddin luré pogu lé dugo. Kalang ga gemdong to sua ca 

poddin dang jomé caigé dang badigé ga berong gusugé bua, dang gundurong 
ga luguinya caigé bu’. 

5 Wulainyé dang nô do yo kual, dang alié wa andongang a gusu pogu lé. Tua 

wo kené jurgum tumu pogu lé, na Habé ga Kumu kai jurgum. 

6 A tumu pogu lé na, henga wo kené main kurai go gumu go ddoaga kain 

piyong ’yel ’yel main kunjel kain, arin carara main henga ga ké ba tégé Kristal 
kain bu’. Henga dang cindegé wo kené poddin. Cindegé ga solé kiddin wo 
kené tumoigé dang mengaigé combu. Ké luré pogu lé dugo kudab durdi doni 
doni mam. 

7 Henga poddin gang cindegé lé na, go tumu mainya gijang kain, go sua 

mainya sî kié kain, go subu cindi mainya kema kain, go poddin mainya gelau 
gelau go saié a dang kain. 

8 Henga gang cindegé ga poddin lé na, goni goni kau danga majemé jis jis, 

cindegé ga solé kiddin wo gusu majemé lé combu dong dang duroiné. Teba 
dang soindo na, ké wada dang kera go dogé ’eno. Ké yé wa: Arin carara, arin 
carara, arin carara, Bagulong Kumu go dono mam, Ddi go kené tumu din bua, 
ddi go cakcak kua bua, Ddi go da ’erga bu’. 

9 Kiddin gani gani ga henga poddin gang cindegé lé na, wa boi ddi go jomé ca 

pogu goang cindi bera kuddum dang désé na, 

10 ga gemdong ga to sua ca poddin poi gomdigé tumu ddi go jomang cindi 

bera kuddum lé, ké melaué bua, ké tor gunderong gagé begé tumu pogu goi, 
ké yé wa : 

11 Ai Bagulondini dang Kumu goni, Ji bbal ca ’yo hormo dang debainyé dang 

dono, Cawa jia debé henga mam, Ca kederé daré gain na, ké wo kené dang 
cindegé, jia debegé. 

Gele Dong 5 

Cidab kang Gagera 

1 Ddi go jomé ca pogu lé na, ’enung sol cidab dang temdé a kobi go barua, 

toang pasé dura dang kardo dong bu’. Ké silinya dang genjer jurgum guso. 

2 ’Enung sol kangito go dono wa doré kual dang nô do osi, ddi yé wa: Na 

wang go bbalé hangé cidab do ké ba silinya dang genjer lé kua ga? 

3 Ama kema pena go bbalé ca hangé cidab lé ca solé dura wo ’eno, kau a 

dang ni, kau a duro delinya, kau a to gesong. 

4 ’Enung ’elé nain ca kema pena go bbalé ca hangé cidab lé ca solé dura wo 

’eno. 

5 Kardené kema go pena a duro ga gemdong lé yeng wa: Ddo ji ’elé ’eno, 

sela, gejang go a to moin go Juda koi go a to moin go kelma Dabid koi, ddi 
ddi, ddi bbal ca hangé cidab doang genjer jurgum lé. 

6 Kardené ’enung sol Gagera dang ’eré a gusu pogu lé. Henga ga Kumu ba 

debegé lé mainya go maré kain. Ddiang kebong jurgum, dang cindi jurgum. 
To do poré na habé jurgum ga Kumu ba gigigang a duro delinya mam. 

7 Ddi go jomé ca pogu lé na, Gagera ’yé ’yo cidab lé a kobi go barua. 

8 Kiddin ga ddi ba ’yé cidab lé na, henga poddin gang cindegé, kang ga 

gemdong ga to sua ca poddin lé, ké poi gomdigé tumu Gagera lé, goni goni 
kau dang jangu doi dang ddarin do luguinya wonang tuna. To do poré, na olé 
go kalang ga Kumu kai kogé. 

9 Ké dé kera go herua, ké yé wa : Ji bbal ca ’yo cidab lé, Ca hangé genjer lé, 

Cawa ké kené deddin, Ji tor kalang dang kebardin bi Kumu. A to moin mam 
bua, dang kebu mam bua, Dang kalang mam bua, dang to gasa mam bu’, 

10 Ji belegé leuiyong ga tibé Kumu ca kandia lai Kumu guana gié bua, Ca 

kandia dda termala duro delinya bu’. 

11 ’Enung sol kiddin com, kardené ’enung jé kangiyong combu noigé. Ka dubu 

dubu combu, kema bbal ca ddoginyégé ’eno. Henga gang cindegé dang ga 
gemdong lé, ké ’eré luré pogu dugo kudab. 

12 Ké dé kera dang noigé do osi, ké yé wa: Gagera go ké ba deddi na, Ddi 

bbal ca ’yo dono, Dang lainyong bua, dang narua bua, dang osua bua, Dang 
hormo bua, dang melaué bua, dang debainyé bu’. 

13 Henga mam ga Kumu ba debegé a dang ni bua, dang duro delinya bua, 

dang to gesong bua, dang cin kurai go gumu bu’, ’enung jé, ké mam wa dogé 
kera, ké yé wa : Ddi go jomé ca pogu kang Gagera lé na, Ké bbal ca ’yo 
debainyé, dang hormo, dang melaué, Dang dono waindo waindo bera 
kuddum. 

14 Henga poddin gang cindegé lé jogu yé wa: Amin. Ga gemdong lé poi 

gomdigé dugo, ké melaui. 

Gele Dong 6 

Genjer go jurgum lé 

1 Kardené ’enung sol Gagera hangu genjer go tumu a duro ga jurgum lé. 

’Enung jé go tumu a duro henga poddin gang cindegé lé yé kualang nô do osi 
main ali kain, ddi yé wa: Ji ’erang. 

2 ’Enung sol kiddin, ’enung sol henda go béré, kema go jomé cai danga ddaya 

go ddésé kua kobi, ké bi gundu cai bu’. Ddi andong ’yé ca worinyé kembel, 
ddi ddi dang dono. 

3 Kardené Gagera hangu genjer go sua. ’Enung jé go sua a duro henga 

poddin gang cindegé lé yé wa : Ji ’erang. 

4 Kardené henda go ddang go wuraju doi yilé. Kumu bi kema go jomé cai 

dono do worinyé kembel duro delinya ca kalang deddu gusugé. Ké bi 
gesengar do tungu. 

5 Kardené ddi hangu genjer go subu. ’Enung jé go subu a duro henga poddin 

gang cindegé yé wa: Ji ’erang sol kiddin, ’enung sol henda go ’indi. Kema go 
jomé cai danga ’engo dô gesé gasa kobi. 

6 ’Enung jé henga main nô do ba saga a duro henga poddin gang cindegé yé 

wa : ’Engo dura pena do kiji na, na ca boié go ca gié go wolé pena. ’Engo 
dura subu do mogai na ca boié go ca gié go wolé pena bu’, ama ddo keng 
toinyé suang dang sur kangndo ’eno. 

7 Kardené Gagera lé hangu genjer go poddin, ’enung jé go poddin a duro 

henga ga poddin gang cindegé lé yé wa: Ji ’erang. 

8 ’Enung sol henda go biri. Kema go jomé cai na, gusondia temai, ligiam wa 

koboi ’yoab bu’. Ké bigé dono ca delinya koba pena a duro poddin ca kondia 
deddegé dang gesengar bua, dang bagdara bua, dang hoamya bua, dang 
gajong ga cong ga a duro delinya bu’. 

9 Kardené Gagera lé hangu genjer go bai. ’Enung sol to dandang do tibé 

kalang keudigé ga ké ba deddegé, cawa ké ba dor kual go Kumu koi bua, na 
ké ga yo hendé do geddang bu’. 

10 Ké soiang tumoigé osu, ké yé wa : Bagulong go arin carara go cindi, mini 

ma jia kaidé kual ca kalang go a duro delinya ca gojeni ca ké ba deddeni ga? 

11 Ké bi kema goni goni badigé ga béré, ké yégé wa : Kandia bega gelalé sam 

ca golé karmégé dang kamdigé ga gié ga ka deddegé main nagé kain bbala 
jua. 

12 Kardené ’enung sol Gagera lé hangu genjer go jis. Gesong gigié nain bua, 

teba belé ’endua celem main taga do ’endi kain bua, kederé belé yilé main 
kebar kain bu’. 

13 Desiddiyong ga dang bega duro delinya main kal ba surang tuagiang ma, 

wo goa go bagangang ba gungelongang dugo kain bu’. 

14 Dang temdé cong main ké ba temdang cidab kain, kubung goni goni mam 

dang kema mam bu’, ké cogelégé a baimégé cong. 

15 Kermeleng ga a duro delinya bua, dang kalang ga lainyong bua, dang 

kalang ga dono bua, dang kalang kané mam bua, dang goiyong bua, dang 

kalang ga talagai bu’, ké wosu gusugé a duro umberong bua, a duro keddang 
go a ca kubung bu’. 

16 Ké yé kubung dang keddang wa : Ga begang caini, keng wosini cong ca 

ddo ddi go jomé ca pogu lé soleniang cindi ’eno bua, ddo mainyé do Gagera 
lé toi bo caini ’eno bu’. 

17 Cawa wolé go gumu go mainyé dogé kua caga, na wanga bbalé ca ’eré 

tumoi ga? 

Gele Dong 7 

Ga Israél ga 144.000 

1 Kardené ’enung sol kangiyong dang ’eré ca delinya cembelda poddin. Ké 

nar kal go delinya kua poddin, ca ddoi ddi yo duro delinya ’eno bua, ddi yo ca 
kurai go gumu go ddoaga ’eno bua, ddi yo ca sia goni goni ’eno bu’. 

2 ’Enung sol kangito go ddang saga a toiné dang genjer go Kumu go jomang 

cindi koi. Ddi soi noi osu, ddi yégé kangiyong ga poddin ga ba ’yé dono do 
toinyé delinya dang kurai go gumu go ddoaga wa: 

3 Ddo keng toinyé delinya ’eno bua, dang kurai go gumu go ddoaga ’eno bua, 

dang haiyong ’eno bu’, bera ni si genjer tumu ga gié ga Kumu guana kai jua. 

4 Ké gelang ddoginyé go kalang ga ké ba si genjer go Kumu koi tumoigé. Ka 

dubu aru dang dubu to poddin ca poddin a to moin go ga Israél kogé mam. 

5 Ké si genjer tumu kalang dubu moac ca sua ga a to moin go Juda koi bua. 

Kalang dubu moac ca sua ga a to moin go Ruben koi bua, kalang dubu moac 
ca sua ga a to moin go Gad koi bua. 

6 Kalang dubu moac ca sua ga a to moin go Aser koi bua, kalang dubu moac 

ca sua ga a to moin go Néptali koi bua, kalang ga dubu moac ca sua ga a to 
moin go Manasé koi bua. 

7 Kalang dubu moac ca sua ga a to moin go Simion koi bua, kalang dubu 

moac ca sua ga a to moin go Lébi koi bua, kalang dubu moac ca sua ga a to 
moin go Isakar koi bua. 

8 Kalang dubu moac ca sua ga a to moin go Sabulon koi bua, kalang dubu 

moac ca sua ga a to moin go Josép koi bua, kalang dubu moac ca sua ga a to 
moin go Bénjamin koi bu’. 

Kalang ga yaué combu 

9 Kardené na, ’enung sol kiddin com, ’enung sol kalang ga yaué combu ga ba 

ddi ddoginyé. Na kalang toigé mam bua, dang to moin go kalang kogé bua, 
dang kalang mam bua, dang kebu go kalang kogé mam bu’. Ké ’eré tumu 
pogu go Gagera koi, ké si badigé ga berong gusugé, kang keiyou go milin kua 
kobegé. 



537 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

10 Ké soi noigé osu, ké yé wa: Minyé guana caga a gusu Kumu guana go ba 

jom wa ca pogu kang Gagera. 

11 Kangiyong mam dang ’eré luré pogu lé bua, dang gemdong bua, dang 

henga poddin gang cindegé bu’, ké aserong tumu pogu, ké kembé cindegé 
cin gesong, ké melawu Kumu. 

12 Ké yé wa: Amin, debainyé, dang melaué, dang narua, dang desé, dang 

hormo, dang dono, dang asua, na Kumu guana kai waindo waindo bera 
kuddum, Amin. 

13 Go pena a duro ga gemdong ’engerung wa: Kalang ga so badigé ga berong 

gusugé lé kua, ka gani, ka saga andi ga? 

14 ’Enung jogu yei wa: Bagulondang ji sol, kardené ddi yeng wa: Na ké ga ba 

andegang a duro gelé go cin, ké pel badigé gagé berong dang Gagera 
kebardi. 

15 Na ca ma, ké ’eré tumu pogu go Kumu koi, ké wa loi gié tebang soindo a 

duro kulu goi go yaué. Ddi go jomé ca pogu lé jom duroigé ca magegé 
pédedé. 

16 Kurang go logé ddang com ’eno bua, kemesu go logé ddang com ’eno bua, 

teba kau ’elua goa go sodelégé ’eno bering bu’. 

17 Cawa Gagera go a tumu pogu la, go magegé, ddia ba tumoigé bégé ’yang 

nagé tî do kang gang cindegé togé. Kumu da handé tubu do cindegé com. 

Gele Dong 8 

Genjer go margum 

1 Kiddin ga Gagera ba hangu genjer go jurgum na, kiddin ga dang jalong 

sengel bbalé main golo do kiddin togé kain. 

2 Kardené ’enung sol kangiyong jurgum ga ba ’eré tumu Kumu, ké bigé tera 

jurgum. 

3 Kangito go pena go ddang ’eré tumu dandang do tibé dang ’uria go luguinya 

goang tuna kobi, ké bi tuna nain ca kandia daiang olé go kalang ga Kumu kai 
kogé mam tebu ca dandang do luguinya do tumu pogu lé. 

4 Gesa go dowa tuna do ké ba ’uli ’yé dang daiang olé go kalang ga Kumu kai 

kogé a koba kangito go ba ’eré tumu Kumu. 

5 Kardené kangito lé ai ’uria goang tuna lé, ddi woniang tua do a ca dandang 

do tibé, ddi debigi duro delinya, kardené alé yé bua, nô yé bua, wulainyé 
wulain bua, gesong gigié bu’. 

Kangiyong jurgum loin tura 

6 Kardené kangiyong ga jurgum gang tura do jurgum lé nyan gusugé ca 

lomegé. 

7 Kangito go tumu lom tura doi, gerai dang tua wanyang kebar bega ca 

delinya, delinya kuaba pena ulong, ddé ji sua bua, haiyong kobegé pena 
ulong, ddé ji sua bua, hademé ga bera ulong mam bu’. 

8 Kardené kangito go sua lom tura doi. Kubung go gumu durong dang tua, ba 

cin kurai go gumu go ddoaga. Kurai lé kobi pena belé kebar, ddé ji sua. 

9 Henga gang cindegé ga a cin kurai go gumu go ddoaga kobegé pena ma, 

ddé ji sua bua, kuburo kobi pena tunyong, ddé ji sua bu’. 

10 Kardené kangito go subu lom tura doi, désiddin do tungu do ’yé main tua do 

mutomu kain baga dugo. To ba ca kurai dang tî do kurai toi kobi pena, ddé ji 
sua. 

11 (Désiddin lé gusanda Amertum.) Kang kobegé pena belé ddain, ddé ji sua. 

Kalang combu ma ca ké ba si kang ga ddainyi lé. 

12 Kardené kangito go poddin lom tura doi. Ké sombu teba kuaba pena toinya, 

ddé ji sua bua, kederé kobi pena toinyi, ddé ji sua bua, desiddiyong kebegé 
pena toindé, ddé ji sua bu’. Ké toin arinwa dogé kuaba pena, ddé ji sua bua, 
teba arinwa goa kobi pena tunyong bua, kederé arinwa goi kobi pena tunyong 
bu’. 

13 ’Enung sol kiddin ddang com, ’enung jé gelau gelau go ugé saié a dang wa 

togang noi dang pong, ddi yé wa : Kiddin ga kangiyong ga jo subu nia lom 
tura dogé na, bagen, bagen, bagen nain ca kalang ga jomé duro delinya. 

Gele Dong 9 

1 Kardené kangito go bai lom tura doi. ’Enung sol désiddin do pena baga dugo 

duro delinya. Ddi bo gurongé go ’umbung go digé kuddung go toi basé karé 
koi kuaba. 

2 Désiddin lé hangu ’umbung go digé kuddung lé kibi, gesa andegang a duro 

’umbung lé main gesa go tua do golé go gumu goi kain. Gesa lé lebu teba 
bua, kiddin ga dang belé delem serleg bu’. 

3 Kardené sabu do ku andegang a duro gesa lé, ké gesin duro delinya. Ddi 

bigé dono main dono do ddisini toa kain. 

4 Ddi yégé wa: Kandia toinyé hademé ’eno bua, haiyong ’eno bua, gasa gani 

gani ga a duro yagé ’eno bu’, ama kalang gang genjer go Kumu koi tumoigé 
’eno na, kandia tunyaga ké mera. 

5 Sabu do ku lé na, ddi bigé dono do deddé kalang ’eno, ama ddi bega dono 

do ca gelegé cindegé kederé bai mera. Gelé gogé go cin mainya ddisini lo 
goa go to ba jibu kema kain. 

6 A duro kederé go bai lé na, kalang da dar ca ka maré, ama ké go waiei ’eno, 

ké dar maré ama maré suguddong dang nagé. 

7 Sabu do ku lé na, ké gené mainya hondong ga ké ba nyangé ca worinyé 

kembel kain. Henga main gundu go luguinya kain wo caigé bua, cindegé gené 
mainya kalang cindegé kain bu’. 

8 Téddi do caigé mainya téddi do kandu togé kain bua, kegeigé mainya soru 

do gijang toi kain bu’. 

9 Henga wo jurgégé main guangerang go kelma kain. Majemégé yo gogé 

mainya pariyong ga combi, ga oré worinyé kembal dang hondong yo gogé 
kain. 

10 Cindegé danga bena main ddisini bena kain. Cinddigé lang dono go gelé 

kalang cindegé bbalé kederé bai. 

11 Kangito go magé ’umbung go digé kuddung go toi basé karé lé na, na sabu 

do ku kelmagé, ké teiang kebu go Hébero Abadon, dang kebu go Grék ké tei 
Apolon, to do poré na ddi go basé kalang. 

12 Bagen do tumu hal, ama bagen do sua ji ’yoab ca orang. 

13 Kardené kangito go jis lom tura doi. A ca dandang do tibé do luguinya do 

wo tumu Kumu na, ’enung jé nô yé a cambelda poddin. 

14 Nô lé yé kangito go jis goang tura lé wa: Ji pedera kangiyong poddin ga ké 

ba saddigé a ca kurai go ké ba tei Epraté. 

15 Ddi poderé kangiyong poddin lé ga ba nyan gusugé ca kiddin lé kua dang 

wolé lé kua, dang kederé lé kua, dang ddegelé lé kua ca deddé kalang 
kobegé pena, ddé ji sua. 

16 Ddi gelung asengeriyong gang hondong ddoginyé gogé, ka dubu dubu 

combu, kema bbal ddoginyégé ’eno. 

17 ’Enung sol hondong dang kalang ga ba jom caigé a duro gelé go dong go 

ké ba geleng. Kanga guangerang jurgogé, yilé main tua kain bua, burnu main 
gerai go ké ba tei Sapir kain bua, yilé ker ker main kurjo do tua kain bua. 
Hondong lé caigé mainya ca do gajong togé kain, tua dang gesa dang kurjo 
andegang a kebegé. 

18 Ké deddu kalang kobegé pena, ddé ji sua, ké deddegé danga henga subu 

ga ba andegang a kebo hondong lé, na tua dang gesa dang kurjo lé. 

19 Hondong lé dono dogé wa kobegé dang cinddegé. Cinddegé gené mainya 

kumbulo koi kain dang caigé bu’. Ké gel kalang cindegé dang nagé. 

20 Kalang ga ba ji mam ga homé go gumu lé ba deddegé ’eno na, ké kainya 

henga ga ké ba légé macaigé lé cong ’eno. Habé ga isini dang koliyong ga 
luguinya, dang germé, dang juliyong, dang keddang, dang haiyong gang dono 

do solé kiddin ’eno bua, kang dono do jo kual ’eno bua, kang dono do oré ’eno 
bu’ na, ké wadang melauégé ’eno. 

21 Kalang lé bega kebegé ca deddé gogé go temai ’eno bua, dang kema gogé 

go lo go béli go kagelokemo ’eno bua, dang podelo do lo dang gusugé ’eno 
bua, dang koié henga ’eno bu’. 

Gele Dong 10 

Kangito dang cidab do wusin 

1 Kardené ’enung sol kangito go ddang go dono saga a dang gesingu dugo. 

Ddi huyogu gusi dang meddalin bua, dembelé wo cai bua, cindi main teba 
kain bua, gondi main tua kelanda do siberé kain. 

2 Ddiang cidab do wusin dang hangé a kobi. Ddi si tebai do barua ca kurai go 

gumu go ddoaga bua, ddi si tebai do masa ca gesong bu’. 

3 Ddi soi noi osu main ’enderé do gijang toi kain. Kiddin ga ddi ba soi noi na, 

ali go jurgum jogu kual go yo dang ’enderé do tungu. 

4 Kiddin ga ké ba yé kual na, ’enung si kuabang ca pasé kual lé, ama ’enung 

jé nô yagang kual a dang, to yé wa: Ji bburaga kual go alié jurgum lé koi 
dugo, ddo ji pasei ’eno. 

5 Kardené kangito go ’enung ba soli dang ’eré ca kurai go gumu go ddoaga 

dang ca gesong bu’ na, ddi ai kobi go barua dang. 

6 Ddi bbesé gusiang Kumu go jomang cindi bera kuddum gusondi, na ddi go 

debé dangang henga ga dura mam bua, dang gesong, dang henga ga a 
duroigé mam bua, dang kang, dang henga ga cindegé mam bu’. Kangito lé yé 
waldong wang : Amé go ddang ja ’eno. 

7 Ama kiddin ga kangito go jurgum na lom tura doi na, Kumu da ser kual goi 

go mendem main ddi ba dorgang kai ga gié ga cogelé kebu goi kain. 

8 Kardené ’enung jé nô do ba yagang kual a dang lé jogu yeng kual ddang 

com, to yé wa: Ji ’era ’ya cidab do wusin doang hangé, a kuaba kangito go 
’eré ca kurai go gumu go ddoaga dang gesong lé kua. 

9 ’Enung ’yé gusu kangito lé, ’enung yei wa: Ji bung cidab do wusin lé. Ddi 

jogu yeng wa: Ji ’ya, ji da, to da belé ddainwa a kederein, ama a kibin na, to 
da belé mowa main tua kain. 

10 ’Enung ’yé cidab do wusin lé a kobi, ’enung do, to belé mo a kebung main 

tumu kain, ama kiddin ga ’enung ba suaia na, to belé ddain a kedereng. 

11 Kardené ddi yeng wa: Na gad ji dura kual go Kumu koi kené pena com 

gusu kalang combu bua, dang to moin combu bua, dang kalang ga yo kebu 
cindi kaindi kaindi bua, dang kermeleng combu bu’. 

Gele Dong 11 

Go yo hendé sua 

1 Kardené ké bung nalu main cilang kain, ké yeng wa: Ji sa dang, ji gesu kulu 

go yaué go Kumu koi dang dandang do tibé bua, ji dduginya kalang ga wa 
melaué a duro kulu go yaué lé bu’. 

2 Ama ji dda kulu go yaué kardi go dong kalin, ji gesei ’eno, cawa ké bega 

kalang ga toigé ddang, ké ddoderé gulong go gumu go arin carara gondigé 
dugo werec werec kederé to poddin ca sua. 

3 ’Enunga gi kalang gang ga yo hendé sua lé, ké si badigé ga heraga gusugé, 

ké dor kual go Kumu koi wolé dubu dang aru sua dang to jis. 

4 Kalang ga yo hendé sua lé na, ka haiyong ga taber sua, dang tua sua ga 

’eré tumu delinya Bagulonda. 

5 Kema goni goni nia dar ca gelegé cindegé na, tua andegang a kibegé ca 

basé kalang gagé ga tebena lé cong. Ka deddu kema goni goni go daré ca 
gelegé cindega main kain. 

6 Kanga dono do lebé dang ca ddo kang hongé ’eno a duro wolé go ké wa 

doré kual go Kumu koi kené mam. Kanga dono do belé kang kebar bua, 
kiddin ga kederegé na dar na, kanga dono do lo delinya dang homé go gumu 
goni goni mam bu’. 

7 Kiddin ga ké ka kual go doré mam na, gijang go ba andegang a duro 

’umbung go digé kuddung go toi basé karé da worin kembel dang nagé, ddia 
ddigé, ddia deddegé. 

8 Temaidigé da jiang bogé duro giyong, a duro gulong go gumu go ké ba 

bbobel Bagulondigé ca sia go adegelé kené. Ké té gulong lé gusondi Sodom 
dang Ejibté, na kual go kera. 

9 Kalang mam bua, dang to moin mam bua, dang kalang ga yo kebu cindi 

kaindi kaindi mam bua, dang kalang ga toigé ddang mam bu’, ké sol 
temaidigé wolé subu dang golo, ka ddegé basé ’embégé. 

10 Kalang ga a duro delinya gusugé da mowegé ca maré go kalang ga sua lé 

kogé. Ka lé soré, ka giang henga bu gusugé kalin, ca maré go ga cogelé kebu 
ga sua lé ga ba gel kalang ga a duro delinya cindegé bbani ’eno kogé. 

11 Ama kiddin ga wolé subu dang golo lé na bbal na, kardené habé gang 

cindegé da saga a gusu Kumu andong kederegé, ka sai ’eré dang, kalang ga 
solegé mam na, ké yor muro. 

12 Kardené ga cogelé kebu ga sau lé da jé nô do osi do ba saga a dang yégé 

wa: Ga nagengang dang kua, ké nai dang ni duro meddaliyong, kalang gagé 
ga tebena solgé dang cindegé. 

13 Kobegepadda gesong gigié nain, gulong lé kobi pena tusong, ddé ji tigesu, 

gesong gigié lé deddé kalang dubu jurgum. Kalang ga ji na, ké bi Kumu go 
dang ni hormo. 

14 Bagen do sua hal, ama bagen do subu ji ’yoab ca orang. 

Tura do jurgum 

15 Kardené kangito go jurgum lom tura doi, nô combu yaga a dang yé wa: 

Cakcak kua na, leu do delinya toa bela do Bagulondena toi dang Krist goi, 
ddia ddi caigé waindo waindo bera kuddum. 

16 Kardené gemdong ga to sua ca poddin ga jomé ca pogerong gagé tumu 

Kumu aserdong kembié cindegé dugo, ké melau Kumu. 

17 Ké yé wa: Bagulong Kumu go dono mam, ji go wo kené tumu din bua, Ji wo 

kené cakcak kua bu’, Ni lein désé ca ji ba ’yé dono doin do ddo wal, Ca ji do 
termala. 

18 Kalang ga toigé ddang belé mainya bua, Ama kiddin caga ca mainyé doin 

sai dang, Ca kaidé kual ca kalang ga maré bu’. Kiddin caga ca ji bogé kalang 
gain ga gié ga cogelé kebu goin boié gogé, Dang kalang gain ga merein mam, 
gemdong dang karang. Kiddin caga ca ji basé kalang ga toinyé delinya cong. 

19 Kardené kulu go yaué go Kumu koi go a dang ni kibi hangong cong, ké sol 

sandugu do kebu go doré a duro kulu goi go yaué lé. Kardené wulainyé 
wulain bua, nô yé kual bua, alé yé bua, gesong gigié bua, gerai go gemdong 
bega dugo bu’. 

Gele Dong 12 

Tama kang kumbulo go gumu 

1 Henga ga gelé ga gumu ga kagelokemo andegang a dang. Tama pena 

huiyogu gusang teba bua, to si guanda ca kederé bua, toang gundo goang 
desiddiyong moac ca sua ca. 

2 Toang kur, to ji ’yoab ca wo, to wa ’ulé dang ’oné ca homé go wo koi. 

3 Henga ga gelé ga kagelokemo ga ddang andegang a dang com. Na 

kumbulo go gumu go yilé goang cai jurgum, dang kebong moac a cai. Cai lé 
jurgum danga gundu caigé mam. 

4 Cinddi sukga desiddiyong kobegé pena, begagé duro delinya, ddé ji sua. Ddi 

’eré tumu tama do wa wo lé ca kiddin ga tondia wo na, ddia sai di kié lé. 

5 Tama lé wo kuranda, ddia ddi ca kalang cindegé kaindigé kaindigé mam 

dang cilang do helma, ama ké ai kuranda lé ’yang nai gusu Kumu kang pogu 
goi. 

6 Tama lé geré duro gada a kiddin ga Kumu ba nyangé ca, ca aba wolé dubu 

dang aru sua dang to jis. 

7 Kardené ké worin kembal a dang, Misél kang kangiyong gai worin kembel 

dang kumbulo go gumu lé, ddi bang kau worin kembel kang kangiyong gai 
bu’. 

8 Ama ké ddi ca kumbulo lé, kumbulo lé kang kangiyong gai wa kiddin ga jomé 

a dang ni ’eno. 

9 Ké debu kumbulo go gumu lé cong, na kumbulo go hali, na habé ga isini 

kelmagé go ké ba tei Sidan, na ddi go ba kai kalang a duro delinya mam. Ké 
debegi duro delinya, ké bega kangiyong gai daiang nai bu’. 

10 Kardené ’enung jé nô yé osu pong a dang, to yé wa : Cakcak kua na, minyé 

go Kumu koi caga bua, Kumu gel dono do termala doi toa dong bua, Krist gel 
dono doi dong bu’, cawa ddi go ’eré tumu Kumu guana ca kembé karmana 
teba dang soindo na, ké debi a dang ni cong. 

11 Karmana ddi kumbulo la ca Gagera kebardi bua, ca hendé do cindi do ké 

ba ya bua, ké muru maré ’eno bu’. 

12 Na ca ma, dang ni, dang keng ga jomé a kené, dda gusugeng muageng. 

Gesong dang kurai go gumu go ddoaga bagen dogeng, cawa Sidan gesen 
caigeng, ddiang mainya nain cawa ddi sol ca ddia go jomé kené suguddong 
’eno. 

13 Kiddin ga kumbulo lé ba sol ca kandia debegi duro delinya na, ddi boi gusi 

kala ca taié tama do ba wo kie lé. 

14 Ama ké bo tama lé gelau gelau go gumu majemei sua, ca tondia saia ’era 

kiddin ga ga a duro gada lé. A kiddin lé na kandia aba ddegelé subu dang 
golo, kumbulo bbal worinyé kembelang na a kené ’eno. 

15 Kardené kumbulo lé bedalga kang a kibi main kurai kain, ca na sala tema lé 

cong. 

16 Ama gesong jégené tama lé, ké hangu kebegé, ké si kang ga kumbulo lé 

kai ga ba bedalégé a kibi. 

17 Kardené kumbulo lé belé mainya nain ca tama lé, ddi jogu ’yé worinyé 

kembel dang ’agernda ga magé so go Kumu koi, dang ké ga jomé geddang 
ca kual go cindi go Jésu ba gelegé dong. 

18 Kumbulo lé ’eré kebu gung go kurai go gumu go ddoaga koi. 

Gele Dong 13 

Gajong ga sua 

1 Kardené ’enung sol gijang pena naga a cin kurai go gumu go ddoaga, 

ddiang kebong moac bua, cai jurgum bu’. Kebong ga jurgum lé danga gundu 
caigé mam. Ké pasu gusong go melaué gad gad ca Kumu a caigé lé mam 
bu’. 

2 Gijang go ’enung ba soli lé na, ddi gené mainya cur kain, gondi main gijang 

kain, kibi main gijang gusugé kain, kumbulo go gumu lé bi dono doi bua, dang 
pogu goi bua, dang ddo goi go ca bu’. 

3 ’Enung sol cai do pena do ké ba da ’ya ca dedda, ama to mainyong. Kalang 

a duro delinya mam sol kagelokemo, ké kobu gijang lé. 

4 Kalang mam melauwu kumbulo go gumu lé ca ddi ba bi gijang lé dono doi. 

Ké melauwu gijang lé bu’, ké yé wa: Na wanga bbalé main gijang lé kain ga? 
Na wanga bbalé worinyé kembelang nai ga? 

5 Ké bi gijang lé dono do doré kual go gumu dang kual go melaui gad gad ca 

Kumu. Ké bi dono do lo gié kederé to poddin ca sua. 

6 Ddi osum so kual ca Kumu, ddi yé kual go melaui gad gad ca gusondi bua, 

dang kiddin gai ga jomé bua, dang ké mam ga jomé a dang ni bu’. 

7 Ké bi dono ca ddi worinya kembel dang kalang ga Kumu kai ca dda caigé. 

Ké bi dono ca to moin mam bua, ca kalang mam bua, ca kalang ga yo kebu 
cindi kaindi kaindi mam bua, ca kalang cindegé kaindigé kaindigé mam bu’. 

8 Kalang mam a duro delinya, ga ké ba pasa gusondigé a duro cidab do cin 

dang delinya toa do debé din ’eno, da melaui. Kalang mam a duro delinya da 
melaui, to do poré, na kema goni goni go ké ba pasa gusondi a duro cidab do 
cin ’eno, basé ké debé delinya dé. Cidab lé na do gagera go ké ba deddi toi. 

9 Keng nia dang gesemé ga jo na, ga jageng ddara. 

10 Kema goni goni go ké ba gabegai ca gerngang na, cindi ka ’yang nai duro 

gerngang. Kema goni goni go ké ba gabegai ca kandia deddiang gesengar 
na, cindi ka deddiang gesengar. Na ca ma, na gad kalang ga Kumu kai da 
’ima ddaindigé dang bo gogé go cindi. 

11 Kardené ’enung sol gijang go ddang andegang a cin gesong. Ddiang 

kebong sua main ga gagera kebondi kain, ama ddi yé kual main kual go 
kumbulo go gumu lé koi kain. 

12 Ddi lé gié danga dono do gijang go tumu lé toi mam. Na ca ma, ddi si 

kalang mam a duro delinya ca kandia melaua gijang go tumu go ké ba dei ’ya 
go ba mainyong lé. 

13 Gijang go sua lé, lé gié go gumu go dono go kagelokemo. Ddi té tua a dang 

cin kalang mam ca tondia begang duro delinya. 

14 Ddi babu kalang a duro delinya mam ca gié goi go gumu go dono go 

kagelokemo go ké ba bi, ca kondia la tumu gijang go tumu lé. Ddi yé kalang 
ga a duro delinya ca kandia nyiru kula gené main gijang go ké ba dei ’ya dang 
gesengar go ba jomang cindi lé kain. 

15 Ké bi gijang go sua lé dono, ca kondia bi kula go ké ba nyirei gené main 

gijang go tumu lé kain, habé ga jomang cindi ca kondia ya kual bua, kondia 
deddu kalang mam ga ba melaui ’eno bu’. 

16 Kalang mam, karang dang gemdong, kalang ga lainyong, dang kalang ga 

nyagé, dang goiyong, dang kalang ga talagai mam, gijong lé sigé ca kandia 
’ya genjer kobegé go barua dang tumoigé. 

17 Kema go basé genjer lé na, ddi go bbalé ca kelé henga ’eno bua, ddi go 

kelé henga gai cong ’eno bu’. Genjer lé toi do poré na, na gijang lé gusondi 
dang gusondi ddoginyé goi. 

18 Kual lé dar narua do nain, ddi goang solé na, ddi bbal ca solé ddoginyé go 

gijang lé koi toi, cawa ddoginyé lé na do kalang gusondigé togé, ddoginyé na 
aru jis dang to jis ca jis. 

Gele Dong 14 

Kera go kalang ga ké ba torgé kogé 

1 Kardené ’enung sol kiddin com, ’enung sol Gagera dang ’eré ca kubung go 

Sion dang kalang gai dubu aru dang dubu to poddin ca poddin. Ké pasu 
gusondi dang Bai gusondi tumoigé. 

2 ’Enung jé nô yaga a dang main yo go doiyé do kang ga combi togé kain bua, 

main alidé go nain kain bu’. Nô do ’enung ba jé lé na, mainya kalang ga jodé 
jangu noigé kain. 

3 Kalang ga combu lé na, ké ’eré wa tumu pogu dang henga ga poddin gang 

cindegé, dang gemdong ga moac ca sua lé bu’, ké wa dogé kera go herua. 
Kema goang dono do solé dogé kera lé wo ’eno, na kalang ga dubu aru dang 
dubu to poddin ca poddin ga ké ba torgé a duro delinya mera. 

4 Na ké ga ba magu gusugé arin carara ca béli lo gua, ké ’ya kandu ’eno bu’. 

Na ké ga wa kobé Gagera a kiddin gani gani ga ddi wa oré kené. Ké torgé a 
duro kalang ca boi Kumu kang Gagera tumu jua. 

5 Ké ja kual go poi a kebegé ’eno bua, ké la wané pena ’eno bering bu’. 

Kangiyong subu 

6 Kardené ’enung sol kangito go ddang, ddi sai ugé dang has, ddianga Nô do 

Ddari, ddi wa doara ca kalang ga a duro delinya, dang kalang cindegé 
kaindigé kaindigé bua, dang to moin mam bua, dang kalang ga yo kebu cindi 
kaindi kaindi bua, dang kalang mam bu’. 

7 Ddi yé kual dang nô do osi pong, ddi yé wa : Ga meregeng Kumu, bi hormo 

cawa kiddin bbal ca ddi kaidé kual ca kalang. Ga melaua ddi go debé 
dangang gesong, dang kurai go gumu go ddoaga, dang tî do kurai toi. 

8 Kangito go sua kobu mondi go tumu, ddi yé wa: To aserong, Babilon do 

tungu aserong, na to do bo kalang mam sur doa kangndo ca kandia sa, sur 
doa kangndo lé na béli do isini nain. 

9 Kangito go subu mondi go sua, ddi yé kual dang nô do osi pong, ddi yé wa: 

Kema goni goni go melaué gijang, dang kula go ké ba nyirei gené main gijang 
lé kain, dang ké ga ’yo genjer tumoigé kau kobegé na, 

10 ka si sur kangndo ga Kumu kai, na sur kangndo ga mainyé doi do arin 

carara ga ddi ba begé duro ddarin do mainyé doi toa, ké ga ba lé main kain 
mam na, ka gelgé cindigang tua, dang tua do kurjo tumu kangiyong gai ga 
arin carara bua, dang Gagera bu’. 

11 Gesa go tua kua go gelegé cindegé lé na, da gusé waindo waindo bera 

kuddum. Ké ga ba melauwu gijang, dang kula go ké ba nyirei gené main 
gijang lé kain, dang ké ga ba ’yé genjer go gusondi na, ké go bogé gelalé ’eno 
teba dang soindo. 

12 Na ca ma, kalang ga Kumu kai ga magé so goi dang ké ga geddang ca 

Jésu na, na gad ké ’ima ddaindigé. 

13 Kardené ’enung jé nô do pena a dang yeng wa: Ji pasa kual lé, cakcak kua 

na, ké ga maré duro gié go Bagulong koi na, kanga gusu mowa. Habé yé 
waldong wang bu’, ’I, kual lé na cindi, ka be gelalé ca gié gogé go homi go ké 
ba lei cawa gié gogé go ddari go ké ba lei lé, begé tolang nagé. 

Walé go delinya kua 

14 ’Enung sol kiddin com, ’enung sol meddalin do béré, henga jom ca 

meddalin lé gené main kema kain. Ddiang gungu go luguinya cai dang marem 
go ’yo a kobi bu’. 

15 Kangito go ddang andegang a duro kulu go yaué go Kumu koi, ddi soi togé 

dang noi do osi pong, ddi yei ddi go jomé ca meddalin lé wa : Ji la gié dang 
marem lé cawa kiddin ga walé bbal, delinya na bbal walé. 

16 Kardené ddi go jomé ca meddalin lé na, ddi segu marem goi duro delinya, 

ddi walo. 

17 Kangito go ddang andegang a duro kulu go yaué go Kumu koi go a dang ni, 

ddianga marem go ’yo a kobi bu’. 

18 Kangito go ddang andegang com a ca dandang do tibé dang dono do tua a 

kobi. Ddi soi togé dang noi do osi pong, ddi yei ddi goang marem a kobi wa: Ji 
siang marem goin go ’yo. Ji wala delinya cawa sur doa wo goa go saddié tag 
tag na ’enda. 

19 Kardené kangito lé segu marem goi duro delinya, ddi wal sur wo goa go 

delinya kua, ddi begé duro goddé go gumu, goddé lé na mainyé do Kumu toi 
do nain. 



547 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

20 Ddi siddé sur lang goddé kara berem dong. A duro goddé lé na, kebar 

andegang geré main kurai kain bera ’yé henda mugum doi do kebi, kebar lé 
’yé suguddong bbal oré goang wolé jis. 

Gele Dong 15 

Kangiyong ga orangang homé go gumu do to do karé 

1 Kardené ’enung sol henga ga gelé ga gumu ga kagelokemo ga ddang a 

dang ni. Kangiyong jurgum gang homé go gumu a kobegé. Na homé go gumu 
go to do karé, cawa mainya do Kumu toi da ka danga nagé. 

2 Kardené ’enung sol henga main kurai go gumu go ddoaga kain, piyong ’yel 

’yel main kunjal kain wainyang tua. ’Enung sol kalang ga ba ddi gijang lé dang 
kula go ké ba nyirei gené main nai kain bua, dang gusondi ddoginyé goi bu’. 
Kang ’eré kebu gung go kurai go gumu go ddoaga go piyong ’yel ’yel main 
kunjal kain lé, kanga jangerong ga joddé ga Kumu ba begang nagé kobegé. 

3 Ké dé kera go go gié go Kumu koi Mois koi bua, dang kera go Gagera koi 

bu’, ké yé wa: Bagulong Kumu go dono mam, Gié goin na go gumu go 
kagelokemo, Jia kelma go kalang cindegé kaindigé kaindigé kogé. Giyong 
goin na go geddang bua, na go cindi bu’. 

4 Na wanga go merein ji Bagulong ’eno ga? Na wanga go kainyé boin hormo 

ga? Cawa jia go arin carara, ji pena mera. Kalang cindegé kaindigé kaindigé 
da ’erga, Ka aserong tumoin dugo ca melauwoin, Cawa kalang mam sol gié 
goin go ddari waldong wang. 

5 Kardené ’enung sol kulu go yaué go Kumu koi dang hangé a dang ni bua, 

’enung sol kulu go badigé go Kumu koi go jomé kené a duroi bu’. 

6 Kangiyong jurgum gang homé go gumu jurgum kobegé andegang a duro 

kulu go yaué lé. Kanga badigé ga lemaddu ga béré teréc. Ké saddé gasebégé 
dang kelau go luguinya bu’. 

7 Kardené pena a duro henga ga poddin gang cindegé, bigé kangiyong ga 

jurgum lé ’uria go luguinya jurgum, wonang mainyé do Kumu go jomang cindi 
waindo waindo bera kuddum toi. 

8 Kulu go yaué go Kumu koi wonang gesa go hormo dang dono do Kumu toi. 

Kema bbal ca andong duro kulu go yaué lé ’eno bera homé go gumu lé ka a 
kuaba kangiyong lé jua. 

Gele Dong 16 

’Uriyong gang mainya do Kumu toi 

1 Kardené ’enung jé nô do osi yaga a duro kulu go yaué go Kumu koi, to yégé 

kangiyong ga jurgum lé wa: ’Erageng bega uria ga jurgum gang mainya do 
Kumu toi lé duro delinya. 

2 Kangito go tumu ’yé bé mainya do Kumu toi do duro uria goi duro delinya, 

kardené ’yanyong ga banjil ga isini ga gelé kalang cindegé, andiyong gusu 
kalang gang genjer go gijang lé koi, ga melaué kula go ké ba nyirei gené main 
nai kain. 

3 Kangito go sua bé mainya do Kumu toi do duro ’uria goi cin kurai go gumu 

go ddoaga. Kang belé main kebar go kema go maré koi kain, henga mam 
gang cindegé ga a cin kurai go gumu go ddoaga lé ma. 

4 Kangito go subu bé mainya do Kumu toi, do duro ’uria goi cin kurai go gumu 

dang tî do kang togé mam, ké belé kebar. 

5 Kardené ’enung jé kangito goang dono ca kang yé wa: Ji go geddang duro 

kual go kaidé lé, ai, ji go arin carara bua, ji go tumu din dang cakcak kua bu’. 

6 Ké bé kebar go kalang ga Kumu kai dang ga cogelé kebu goi kogé dugo, 

cakcak kua ji begé kebar lé, ké sa, na boié gogé. 

7 Kardené ’enung jé nô yaga a ca dandang do tibé, to yé wa : ’I Bagulong 

Kumu go dono mam, kual goin go kaidé na cindi dang geddang. 

8 Kangito go poddin bé mainya do Kumu toi do duro ’uria goi ca teba. Ké bo 

teba dono do sodelé kalang dang ’elua goa. 

9 To sodelé kalang dang ’elua goa go nain go kagelokemo, ké yé kual go isini 

go nyangdié Kumu gusondi cawa na ddi goang dono ca homé go gumu lé, 
ama ké bega kebegé ca isinwa dogé ’eno bua, ké bi Kumu hormo ’eno bu’. 

10 Kangito go bai bé mainya do Kumu toi do duro ’uria goi ca pogu go gijang lé 

koi, kardené leu do gijang lé toi belé delem, kalang yidié kelandigé ca gelé go 
cin lé. 

11 Ké yé kual go isini go nyangdié Kumu go dang ni, ca gelé gogé go cin dang 

’yanyong gagé ga bangil, ama ké bega kebegé ca gié gogé go isini ’eno. 

12 Kangito go jis bé mainya do Kumu toi do duro ’uria goi, ca kurai go gumu go 

ké ba tei Epraté, kurai go gumu lé hai ca dda kermelong ga toiné giyong ca 
kandia ’erang. 

13 Kardené ’enung sol habé ga isini gené main gerna kain andegang a kebu 

kumbulo go gumu bua, a kebu gijang bua, a kebu go cogelé kebu go poi bu’. 

14 Na habé ga isini go lo gié go kagelokemo. Habé ga isini ga subu lé ’yé gusu 

kermeleng ga delinya mam, ca yauegé ca worinyé kembel duro wolé go gumu 
go Kumu go dono mam koi. 

15 Sela, ’enung wa orang main koié kain. Kema go jomé ’yoal ’yoal go magé 

badigé gai ddar na, ddianga gusu mowa, ddi go oré gandela toi kalin dang 
dasi tumu kalang ’eno. 

16 Kardené habé ga isini lé yau kermelong a kiddin ga ké tegang kebu go 

Hébero Armagédon. 

17 Kangito go jurgum bé mainya do Kumu toi do duro ’uria duro kal. Nô do osi 

yaga a ca pogu go a duro kulu go yaué go Kumu koi, to yé wa: Henga lé ka 
’enda. 

18 Kardené wulainyé wulain bua, nô yé kual bua, alé yé bua, gesong gigié bu’. 

Gesong gigiu main kain ca pena dang kiddin ga ké ba debu kema din ’eno dé, 
gigié go ba lé ddi mam. 

19 Gulong go gumu gosindé dugo subu. Gulong go gemdong a duro delinya 

mam dusiyong. Kumu ’eremang Babilon do tungu, ddi bo sur kangndo duro 
ddarin do mainyé doi toa ca tondia sa. 

20 Kema go wo duro kurai na, wo ’eno bua, kema sela kubung go gemdong 

’eno bu’. 

21 Gerai go gemdong bega a dang ca kalang, ninwa gogé bbal main golin go 

gumu kain. Kalang yé kual go isin ca Kumu ca homé go gumu go gerai go 
gemdong lé toi, cawa homé go gumu go gerai go gemdong lé toi na isin bbani 
’eno. 

Gele Dong 17 

Tama do podelo do tungu 

1 Kardené kangito pena a duro ga jurgum gang ’uria jurgum kobegé na, ddi 

’erga yeng wa: Ji ’erang, ’enung gelein kual go kaidé go da ’erga ca tama do 
podelo do tungu lé, tama lé na gulong go gumu go ké ba gaddi kebu gung go 
kurai go combi koi. 

2 Kermeleng ga delinya, ka lé béli dang tama do podelo do tungu lé, kalang ga 

a duro delinya koiang sur doa kangndo do béli doa lé toa. 

3 Habé ga Kumu kai wonung, kardené kangito aiyung ’yang nang duro gada, 

’enung sol tama do pena dang jomé ca gijang go yilé go ba huiyogu gusi dang 
gusong go isini go nyangdié Kumu. Gijang lé danga cai jurgum dang kebong 
moac. 

4 Tama langa badigé ga taga do curlin curlin guso bua, dang ga yilé cuin bu’, 

to nyan badigé langa luguinya bua, dang gerai go kelei combu bua, dang 
moin do béré bu’. Toang ddarin do luguinya a kuaba wonang henga ga ddisin 
ga béli doa toa. 

5 Ké pasu gusong go mendem a tuma. Na Babilon do tungu, na kandu ga 

podelo dang henga ga ddisin ga a duro delinya ’yoigé. 

6 ’Enung sol tama lé koiang kebar go kalang ga Kumu kai kogé, dang kebar 

go kalang ga geddang ga ké ba deddegé ca Jésu. Kiddin ga ’enung ba sol 
tama lé na, ’enung sol kagelokemo bbani ’eno. 

7 Kardené kangito lé yeng wa: Cawa ma ji sol kagelokemo ga? ’Enunga 

poderein mendem do tama lé kua dang gijang go to ba jom cai lé koi, na 
gijang goang cai jurgum dang kebong moac lé. 

8 Gijang go ji ba soli lé na, na ddi goang cindi tumu din, ama cakcak kua ddi 

wo ’eno, ama ddi andegang a duro ’umbung go ddigé kuddung go toi basé 
karé, ddi andegang ca basong cong. Kalang ga ké basé pasé gusondigé duro 
cidab doang cindo dang tumu din basé ké debé delinya dé na, ké sol 
kagelokemo kiddin ga ké ba sol gijang lé cawa tumu na, ddiang cindi, ama 
kardené ddi wo ’eno, ama cakcak kua ddi caga. 

9 Ca solé kual lé toi na, dara solé dang narua. Ca do jurgum lé na, na kubung 

jurgum go tama lé ba jom wo cai, na kermenleng jurgum bu’. 

10 Ga bai a duroigé aserong, go pena wo kené, ama go ddang ’erang ’eno dé, 

ama kiddin ga ddia caga na, ddi go jomé sugudduang ’eno. 

11 Gijang goang cindi tumu din lé na, ddi wo ’eno, ddi banga kelma go 

margem, na ddi go pena a duro ga jurgum lé go oré ca basong. 

12 Kubung ga moac go ji ba solgé na, na kermeleng moac ama ké da termala 

’eno dé, ama ké wai dono do ddo ca ddiang gijang kiddin pena. 

13 Ga moac lé danga ’eremé pena, ké jogu bi gijang lé dono dogé dang ddo 

dogé bu’. 

14 Ka worin kembel dang Gagera, ama Gagera da ddigé cawa ddia Bagulong 

go kagulong kogé, dang kelma go kermeleng kogé, ddi ddigé kang kalang gai 
ga geddang ga ddi ba tégé bua, ga ddi ba pargé bu’. 

15 Kangito lé yeng ddang com, ddi yeng wa: Kang ga ji ba solegé ga tama do 

podelo lé ba jom caigé na, na kalang bua, dang kalang ga yaué combu bua, 
dang kalang cindegé kaindigé kaindigé bua, dang kalang ga yo kebu cindi 
kaindi kaindi bu’. 

16 Kebong ga moac ga ji ba solegé kang gijang lé kua na, na kain tama do 

podelo lé cong, ka nyim henga ga mam, to da ji gandela, ka di guso, ka 
’uloang tua jiddag bu’. 

17 Cawa Kumu si ’eremé goi duro ddaindigé ca kandia ser to kual goi, ké jé 

gusugé kebegé pena ca ka boi gijang dono dogé do do termala bera kual go 
Kumu koi ser toiné. 

18 Tama do ji ba sola lé kua na, na gulong go gumu go ddo ca kermeleng ga a 

duro delinya. 

Gele Dong 18 

Toinyang go Babilon koa 

1 Kardené ’enung sol kangito go ddang saga a dang gesingu dugo, ddiang 

dono nain, hormo doi arinyé delinya mam. 

2 Ddi soi noi osu pong, ddi yé wa: To aserong, Babilon do tungu aserong, 

cakcak kua to jia habé ga ddisin dang habé ga isini kiddin gagé ga jomé bua, 
dang cidong ga isini cindegé kaindigé kaindigé ga kalang ba kaingé cong 
kagé bu’. 

3 Cawa to bigé kalang cindegé kaindigé kaindigé sur doa do béli do isini 

kangndo, ké si, Kermeleng ga duro delinya lé béli dang na bua, kalang ga 
cénegé ga duro delinya belé lainyong combu, dang lainyong goa ga combi 
bu’. 

4 Kardené ’enung jé nô do ddang yaga a dang, to yé wa: Kalang gang, ga 

andagengang a dura cong, ca ddo keng kobé isinwa doa ’eno bua, ca ddo 
homé go gumu go wa orang ca, ddi logeng ’eno bu’. 

5 Cawa isinwa doa malgu bera tol dang, Kumu guiaba isinwa doa ’eno. 

6 Ga lang na main to ba logengang kain, ga jiga bia henga ga ga to ba légé 

cainé kené sua. Ddarin doa do mainyé do to ba nyangeng dang na na, ga 
wuna dang na, dang mainyé cainé kené ddang com, 

7 Hormo dang lainyong ga to ba sigé ca guso na, ga bo gelé go cin, dang 

kederé homé main kain rés, cawa to yé guso wa: ’Enung jom kua mainya 
termali kain, ’enunga wambu ’eno, ’enung go koinyé nyagé ’eno bering. 

8 Na ca ma, homé go gumu da waio wolé pena mera, hoamya dang koinyé go 

nyagé dang bagdara, ka ’uloang tua bu’, cawa Bagulong Kumu go dono da 
kaidé kual ca. 

9 Kermeleng ga a duro delinya ga lo béli dang na bua, ga jomé duro lainyong 

goa bu’ na, kiddin ga ka sol gulong go gumu lé gesa goi go tua wa ulei na, ka 
’elang tubu do cindegé. 

10 Ca muro do gelé goa go cin kua na, ka ’eré suguddong hasang na, ka yé 

wa : Bagen, bagen dué. Ai Babilon, gulong go gumu go dono, duro kiddin 
pena mera kual go kaidé caga cé. 

11 Kalang ga cénegé ga a duro delinya da ’elang tubu do cindegé bu’, cawa 

kalang go kelé henga gagé ’eno. 

12 Ké go kelé luguinya dang doarna, dang gerai go kelé nain, dang moin do 

béré ’eno bua, ké go kelé badigé ga lemaddu, dang taga do curlin curlin, dang 
ga yilé cuin, dang badigé ga yigar ’eno bua, ké go kelé kaiyong ga ddo tuna, 
dang henga ga ké ba nyangang juno kegei, dang aiyong ga kelaigé nain, 
dang julong do germé, dang helma, dang keddang ’eno bu’. 

13 Ké go kelé kumbo, dang cida, dang henga ga dowa tuna, dang suang 

goang kajaju, dang sur kangndo, dang suang ’eno bua, ké go kelé keberang 



552 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

go kiji, dang sinyong, dang gamgé, dang hondong, dang gujerong, dang 
guiong, dang kalang keudigé ’eno bu’. 

14 Kalang ga cénegé yei gulong go gumu lé wa: Henga gain ga ddari ga ji ba 

lé tabelang caigé na, ké posindé, ké wo ’eno a gusin. Henga gain ga ddari 
dang ga lainyong kaiyong, ji go waiegé ddang com ’eno bering. 

15 Kalang ga lo cénegé a duro gulong go gumu lé ga ba belé lainyong dang 

henga gai na, ka ’eré waldong has ca muro do gelé goi go cin, ka ’elang tubu 
do cindegé. 

16 Ka yé wa : Guiong go gumu lé bagen doi. Ddi go so badigé ga lemaddu ga 

taga do curlin curlin, dang ga yilé cuin gusi bua, ddi go nyané badigang 
luguinya bua, dang gerai go kelé combu bua, dang moin do béré bu’ 

17 Duro kiddin pena mera lainyong goa go combi lé tunyong. Kuburo go 

gemdong kagulondigé mam bua, dang kalang ga oré terga duro kuburo bua, 
dang kalang ga polé kuburo bua, dang kalang ga lo gié cin kurai go gumu go 
ddoaga bu’, ’eré waldong has. 

18 Kiddin ga ka sol gesa na, ka soi ’elé, ka yé wa: Guiong go gumu go main 

nai kain wo ’eno bering. 

19 Ka té tiri bé caigé, ké soi ’elang tubu do cindegé, ka yé wa: Gulong go 

gumu lé, bagen doi. Ké gang kuburo go gumu a duro kurai go gumu go 
ddoaga lé na, ké belé lainyong danga nai, ama a duro kiddin pena mera na, 
lainyong goi go combi lé tunyong mam. 

20 Ai dang, dda gusé mué ca toanyang goi. Kalang ga Kumu kai, dang ga gié, 

dang kalang ga cogelé kebu go Kumu koi, dda gusugeng muageng bu, cawa 
Kumu kaidé kual cai ca isinwa doi do ddi ba la. 

21 Kardené kangito go dono ai keddang go gumu go hiddé, ddi debegi cin 

kurai go gumu go ddoaga, ddi yé wa : Ka tosu gulong go gumu go Babilon 
dugo dang dono main kain bu’, ké go solei ddang ’eno bering. 

22 Ké go jo jangu noa, kau kera dogé goi, kau belelem dang tura lomé gogé 

duroin ddang com ’eno bering. Ké go waié kema go gié goni goni a duroin 
ddang ’eno bua, ké go jo nô do hiddé go kiji koi a duroin ddang ’eno bering 
bu’. 

23 Arinwa do tua toa, go arinwa a duroin ddang ’eno bua, ké go jo nô do ’yo 

gusu barua kang tama a duroin ddang ’eno bu’. Kalang gain ga cénegé na, ka 
gemdong ddi kané ga ddang a duro delinya mam, ji babu kalang mam dang 
kema goin go lo go kagelokemo. 

24 Kumu kaidé kual ca Babilon cawa a duro gulong go gumu lé na, ddi wai 

kebar go kalang ga cogelé kebu goi kogé bua, dang kebar go kalang gai kogé 
bua, dang kebar go kalang kogé mam ga ké ba deddegé a duro delinya bu’. 

Gele Dong 19 

1 Kardené ’enung jé nô do osu main kalang ga yaué combu noigé kain a dang 

ni, to yé wa: Ga debainya Kumu cawa minyé, dang hormo, dang dono na, na 
ga Kumu guana kai. 

2 Kual goi go kaidé na cindiang geddang bu’, cawa ddi kaidé kual ca tama do 

podelo do tungu do toinyé delinya dang béli doa. Ddi kaidé kual ca to deddu 
ga gié ga Kumu kai. 

3 Ké jogu yé ddang com : Ga debainya Kumu, gesa go tua kua go wa ’ulé 

gulong go gumu lé wa oré dang waindo waindo. 

4 Kalang ga gemdong ga to sua ca poddin bua, dang henga poddin gang 

cindegé bu’, ké poi gomdigé dugo, ké melauwu Kumu go jomé ca pogu, ké yé 
wa: Amin, ga debainya Kumu. 

Do go soré go ’yo go Gagera koi 

5 Kardené ké jé nô do pena yé a ca pogu lé, to yé wa: Keng kalang gai ga gié 

mam, dang keng ga meré Kumu, dang gemdong dang karang ga debainya 
Kumu guana. 

6 Kardené enung jé nô main kalang ga yaué combu noigé bua, main kang ga 

doiyé do tungu noa kain bua, main yo go alidé go osi koi kain bu’, to yé wa: 
Ga debainya Kumu cawa Bagulong Kumu guana go dono mam ddia kelma. 

7 Dda gusuna muana dang kederé baria, ga bi hormo cawa kiddin ga ’yo go 

Gagera koi caga, tamburwa doi nyan guso. 

8 Ké bo dono do ca to si badigé ga lemaddu guso ga arin carara go poiyang 

biddid biddid. (Badigé ga lemaddu lé na, gelna gié go geddang go kalang ga 
Kumu kai kogé.) 

9 Kardené kangito lé yeng wa : Ji pasa, kalang ga ké ba tégé ca kandia ’era ca 

do go soré go ’yo go Gagera koi na, kanga gusu mowa, ddi jogu yé ddang 
com : Kual lé kua, na kual go cindi go Kumu koi. 

10 ’Enung aserong tumoi dugo ca melauoi, ama ddi yeng wa: La angal, ddo ji 

lo kain ’eno, cawa ’enunga go gié main nain kain bua, main karmein ga ’yo 
hendé do cindi do Jésu toi kain bu’, ji melaua Kumu mera. Kual go cindi go 
Jésu koi go ba geli donga bogé kalang dono do cogelé kebu go Kumu koi. 

Go jomé ca henda go béré 

11 Kardené ’enung sol dang hangong, ’enung sol henda go béré, ddi go jomé 

ca henda na, ké teia Geddang dang Go Cindi, ddi kaidé kuala go geddang 
bua, ddi worin kembel danga geddang bu’. 

12 Cindi mainya tua do belelem kain, ddiang gundu combu cai, ddiang gusong 

go pena pasé gusi go kema pena bbal ca solei ’eno, na ddi bang mera. 

13 Ddi si badigé ga gumu ga ké ba sigé cin kebar gusi, ké tei gusondia Kual go 

Kumu koi. 

14 Asengeriyong ga dang ni ga koboi na, ké jom ca hondong ga berong, ké si 

badigé ga lemaddu ga berong teréc gusugé. 

15 Gesengar do ’yo nain andong a kebi, ddia worin kembel dang kalang 

cindegé kaindigé kaindigé dang na, ddi di termala caigé dang cilang go 
helma, ddia siddé sur duro goddé go Kumu go dono mam mainyé doi kua. 

16 Ké pasu gusondi gusu badigé gai dang gondi bu’, ké pasu wa: Kelma go 

kermeleng kogé dang Bagulong go kagulong kagé. 

17 Kardené ’enung sol kangito dang ’eré duro teba, ddi soi nô do osu pong, ddi 

yégé ceddong ga wa saié dang mam wa: Ga ’eragengang, keng yau ca do go 
soré go gumu go Kumu koi. 

18 Ga ’eragengang, keng di kunyung go kermeleng kogé bua, dang go 

asengeriyong ga gemdong kogé bua, dang go asengeriyong kogé bua, dang 
kunyung go hondong kogé bua, dang kalang ga nô caigé bua, dang kunyung 
go kalang kogé mam bua, goiyong dang kalang ga talagai bua, kalang ga 
gemdong dang karang bu’. 

19 Kardené ’enung sol gijang dang kermeleng ga delinya, dang asengeriyong 

gagé, dang yaué ca worinyé kembel ca ddi go jomé ca henda kang 
asengeriyong gai. 

20 Ké ’yom gijang lé kang go cogelé kebu go poi go lo gié go kagelokemo 

tumoi. (Ca gié go lo go kagelokemo na, ddi babu ké ga ba ’yé genjer go gijang 
lé koi, dang ké ga melaué kula go ké ba nyirei gené main nai kain.) Gijang 
dang go cogelé kebu go poi na, ké bégé dang cindegé cin tagu do tua do 
kurjo do ’elua nain. 

21 Ké deddu kané dang gesengar go ba andegeng a kebu ddi go jomé ca 

henda lé, ceddong aidong dang kunyondigé. 

Gele Dong 20 

Ddegelé dubu 

1 Kardené ’enung sol kangito go pena saga a dang gesingu dugo, ddiang 

gerongé go ’umbung go ddigé kuddung go toi basé karé koi a kobi, dang 
kunja go gumu bu’. 

2 Ddi ’yom kumbulo go gumu go hali go tumu din, to do poré na habé ga isini 

kelmagé, na Sidan, ddi saddiang kunja ddegelé dubu. 

3 Kangito lé debi duro ’umbung go ddigé kuddung go toi basé karé, ddi lebu 

kebi dang gerongé, ddi si genjer kebené bu’, ca ddoi ddi lamé kalang cindegé 
kaindigé kaindigé ’eno bera ddegelé dubu lé bbal jua. Kardené ké ddainya 
pori dang ca wolé bbani. 

4 Kardené ’enung sol pogerong, kalang ga jomé ca pogerong lé na, ké bigé 

dono do kaidé kual. kalang ga ké ba deddegé ca ké ba dor kual go cindi go 
Jésu koi go ddi ba gelegé waldong wang, dang kual go Kumu koi, ’enung sol 
keudigé, na kalang ga ba melaua gijang dang kula go ké ba nyirei gené main 
nai kain lé ’eno bua, na ké ga ’yo genjer go gijang koi tumoigé dang kobegé 
’eno bu’. Ké belegé a duro ga maré dang cindegé, ké di termala dang Krist 
ddegelé dubu lé. 

5 (Kané ga maré na, ké belegé a duro ga maré dang cindegé ’eno dé, bera 

ddegelé dubu bbal jua.) Kua na belé go kalang ga maré kogé goang cindegé 
go tumu. 

6 Maré go sua dang dono caigé ’eno, ka belé ga tibé ga Kumu kai dang ga 

Krist kai bu’, ka di termala dang nai ddegelé dubu. 

Ké ddi Sidan 

7 Kiddin ga ddegelé dubu na bbal na, ka bé Sidan a duro gerngang dang. 

8 Ddia ’yé ca babé kalang cindegé kaindigé kaindigé ga ba ddasindé duro 

delinya mam, to do poré, na Gog dang Magog ga Sidan da yaué ca worinyé 
kembel, ka combu main kelai go kebu kurai go gumu go ddoaga kain. 

9 Ké sai bosin duro delinya walwa goa mam, ké luré kiddin ga kalang ga Kumu 

kai kogé, dang gulong go Kumu kederei ba ’yei, ama tua saga a dang ’ulgé 
cong jiddag. 

10 Kardené ké debu Sidan go babegé cin tagu do tua do kurjo, na kiddin ga ké 

ba debu gijang kang go cogelé kebu go poi kené, ka gel cin teba dang soindo 
waindo waindo bera kuddum. 

Kual go kaidé go karé 

11 Kardené ’enung sol pogu go gumu go béré, dang ddi go jomé cai. Delinya 

dang dang ger wo ’eno tumoi, ké selagé ddang com ’eno. 

12 Kardené ’enung sol kalang ga maré, gemdong dang karang, kang ’eré tumu 

pogu lé, ké hangu cidab ga pena, ké jogu hangu cidab do ddang com, na 
cidab doang cindo. Ké kaidé kual ca gié gogé go ké ba lei go ké ba pasi duro 
cidab lé. 

13 Kurai go gumu go ddoaga bugu kalang ga maré ga a duroi dang bua, temai 

dang ligiam kau bugu kalang ga maré ga a duroigé dang bu’. Ké kaidé kual 
caigé mam ca gié gogé go ké ba lei. 

14 Ké bé temai dang ligiam cin tagu do tua. (Tagu do tua lé na, na maré go ca 

sua.) 

15 Kema goni goni go ké ba pasa gusondi duro cidab doang cindo lé ’eno na, 

ka debi cin tagu do tua lé. 

Gele Dong 21 

Dang do herua, dang delinya do herua 

1 Kardené ’enung sol dang do herua, dang delinya do herua. Dang do tumu, 

dang delinya do tumu wo ’eno, kurai go gumu go ddoaga wo ’eno bu’. 

2 ’Enung sol gulong go gumu go arin carara, na Jorsalem do herua do ba saga 

a dang gesingu dugo, to saga a gusu Kumu, to nyan gusu main tamburwa ba 
nyanang guso ca oré to kudera kain. 

3 ’Enung jé nô do osi yaga pong a ca pogu lé, to yé wa: Cakcak kua kiddin ga 

jomé ga Kumu kai wo duro kalang, ddia jomang nagé, ka ji kalang gai. Kumu 
bang da jom dang nagé bua, ddia ji Kumu gogé bu’. 

4 Ddia handé tubu do cindegé, maré wo ’eno bua, koinyé go nyagé dang ’elé 

wo ’eno bua, homé wo ’eno bua, henga ga ddegeli ga tumu ’eno. 

5 Kardené ddi go jom ca pogu lé yé waldong wang, ddi yé wa : Cakcak kua 

na, ’enung lé henga mam herua, kardené ddi yeng wa : Ji pasa kual lé kua, 
cawa kual guang na kual go cindi dang kual go geddang bu’. 

6 Ddi jogu yé com: ’Enung lei ka’. ’Enunga Alpa dang Omega, to do so dang 

ca do karé. Kema goni goni go kemasu lei na, ’enunga bi tî do kang ga bogé 
kalang jomé goang cindegé bera kuddum, ca ddi sa kalin basé kelé. 

7 Kema goni goni goa ddi na, ddia ’yé kalin lé a kuabang, ’enunga ji Kumu goi 

bua, ddia ji kurandang bu’. 

8 Ama kalang ga meré kalang bua, dang kalang ga geddang ’eno bua, dang 

kalang ga ddisin bua, dang kalang ga deddé temai bua, dang kalang ga béli 
bua, dang kalang ga lo kema go béli go kagelokemo bua, dang kalang ga yo 
kual go poi bu’ na, kiddin gagé ga jomé wa cin tagu do tua do ’elua do kurjo, 
kua na maré go ca sua. 

Jorsalem do herua 

9 Kangito pena go a duro kangiyong ga jurgum, gang ’uria jurgum gang homé 

go gumu go jurgum go to do karé a kobegé na, ddi ’erga gusung, ddi yeng wa: 
Jia ’erang, ’enunga gelin tamburwa go Gagera tamdi. 

10 Habé ga Kumu kai wonung, kangito aiyung ’yang nang ca kubung go gumu 

go suguddong. Ddi gelung gulong go gumu go arin carara. Jorsalem do ba 
saga a dang gesingu dugo, to saga a gusu Kumu. 

11 Hormo do Kumu toi wo ca gulong go gumu lé, ddi piyong biddid biddid main 

gerai go kelei combu kain bua, bolin main gerai go ké ba tei Jaspé kain bua, 
’yé yel yel main Kristal kain bu’. 

12 Ddianga geru go gumu go suguddong, kibi moac ca sua, kangiyong moac 

ca sua ’eré kebegé ca magegé. Geru kebi go moac ca sua lé na, ké pasu 
gusong go to moin go Israél kogé go moac ca sua kené. 

13 Kebu wo kené subu a kuaba goni goni, subu a kuaba go toiné bua, subu a 

kuaba go milin barua bua, subu a kuaba go goiyong bua, subu a kuaba go 
cainé bu’. 

14 Geru go gulong go gumu lé koi toi wa ca keddang moac ca sua, ké pasu 

gusong go ga gié go moac ca sua ga Gagera kai ca keddang lé. 

15 Kangito go yoang kual lé danga cilang go luguinya kobi ca gesé gulong go 

gumu lé toi, dang kibi bua, dang geru goi bu’. 

16 Ké gaddu gulong go gumu langa cembelai poddin. Suguddong goi dang 

walwa goi na pena rés. Kangito lé gesu gulong go gumu lé danga cilang goi 
lé. Gulong lé suguddong goi, dang walwa goi, dang sugudduang goi go dang 
bbal oré goang guaddang wolé to poddin ca poddin. 

17 Kangito lé gesu geru lé bu’, ddi gesu sugudduang goi go dang, dang cilang 

goi lé bbal aru do tela to subu ca jis. 

18 Ké gaddu geru langa gerai go bolin go ké ba tei jaspé, gulong bang gusi ké 

gaddianga luguinya do arin carara main kang ga ddéreré kain. 

19 Geru go gulong go gumu lé koi na, ké si gerai go kelei combu goni goni 

mam ca keddang go to geru lé, keddang go toiné go tumu na, ké tei jaspé, go 
sua ké tei sapir, go subu ké tei agaté, go poddin ké tei emerod. 

20 Go bai ké tei oni, go jis ké tei sardoin, go jurgum ké tei kerisolit, go margum 

ké tei bérél, go tigesu ké tei topas, go moac ké tei kerisperas, go moac ca 
pena ké tei turkois, go moac ca sua ké tei amétié. 

21 Geru kebi go moac ca sua lé na, na moin do béré. Giyong go duro gulong lé 

na luguinya do arin carara main kang ga ddéreré kain. 

22 ’Enung sela kulu go yaué a duro gulong go gumu lé ’eno, cawa Bagulong 

Kumu go dono mam dang Gagera, ka kulu gogé go yaué. 

23 Gulong go gumu lé dara teba kang kederé ca kandia arinyai ’eno, cawa 

hormo do Kumu toia arinyei, do Gagera toi na tua doi bu’. 

24 Kalang ga delinya cindegé kaindigé kaindigé mam da ’yé duro arinwa doi, 

kermeleng ga delinya mam da ’yang dang lainyong gogé kené bu’. 

25 Geru kibi go moac ca sua lé danga hangong waindo waindo, ké go libegé 

’eno bering, cawa soindo wo ’eno. 

26 Ka ’yang lainyong dang hormo do kalang cindegé kaindigé kaindigé togé 

kené. 

27 Ama henga ga ddisin pena go andong duro gulong go gumu lé ’eno, kau 

kema goni goni go lo henga ga ddisin, kau go yo kual go poi. Na kalang ga ké 
ba pasu gusondigé duro cidab doang cindo do Gagera toia go andong duroi 
ké mera. 



558 

 

 
Nouveau Testament Gabri-Tobanga 

© 1978 Société Biblique du Tchad 

 

 

 

Gele Dong 22 

1 Kangito gelung kurai go kang gang cindegé ga ddéreré piyong main kristal 

kain, ga wa geré a to pogu go Kumu kang Gagera kogé. 

2 Ddi geré duro giyong go a duro gulong go gumu lé. Kurai lé kobi goni goni 

kau, sia goang cindi wo kené go wo cai moac ca sua ddegélé dang dderelé, 
ddi wa kederé dang kederé, habelei na ca bo kalang cindegé kaindigé 
kaindigé labia. 

3 Ka wa bbesé go Kumu koi a duro gulong go gumu lé ’eno bering. Pogu go 

Kumu koi dang Gagera koi da jom kené. Ga gié ga Kumu kai da melaui. 

4 Ka sol cindi bua, ka pasu gusondi tumoigé bu’. 

5 Soindo wo ’eno a kené bua, ké go daré arinwa do tua toa kené ’eno bua, kau 

do teba tua ’eno bu’, cawa Bagulong Kumu banga go ’enua arinwa doi caigé, 
ka ddi termala waindo waindo bera kuddum. 

Jogang go Jésu koi 

6 Kardené kangito yeng wa : Kual lé na kual go cindi bua, dang go geddang 

bu’. Bagulong Kumu go ba bigé ga cogelé kebu goi habé gai, ddi gigu kangito 
goi ca kondia gelgé ga gié gai henga ga ddain da ’erga. 

7 Jésu yé wa : Sela, ’enunga jiga kala, kema go magé kual go duro cidab lé do 

wa gelé henga ga da ’erga na, gusi da moui. 

8 ’Enung Jâ ’enung jé bua, ’enung sol henga lang cindung bu’. Kiddin ga 

’enung ba jé bua, ’enung ba sol henga lang cindung bu’ na, ’enung aserong 
tumu kangito go gelang henga lé ca ’enung melauoi. 

9 Ama ddi yeng wa : La angal, ddo ji lo kain ’eno, cawa ’enunga go gié main 

nain kain bua, main karmein ga cogelé kebu go Kumu koi kain bua, main 
kalang mam ga magé kual go duro cidab lé kua kain bu’. Ji melaua Kumu 
mera. 

10 Kardené ddi yeng wa: Ddo ji wosé kual go mendem go duro cidab lé kua go 

wa orang lé ’eno, cawa kiddin ga henga lé da lé na, jia ’yoab. 

11 Kema go wa lo isinwa na, ddai ddi la isinwa doi ’era tumu tumu bua, kema 

go ddisin na, ddai ddi la ddisin doi ’era tumu tumu bua, kema go geddang na, 
ddai ddi la geddang doi ’era tumu tumu bua, kema go arin carara na, ddai ddi 
’era tumu tumu duro arinwa doi bu’. 

12 Jésu yé wa: Sela, ’enung wa jogang kala. ’Enung wa orang dang boié 

guang a kuabang, kema goni goni kau, da wai boié goi bbal ca gié goi go ddi 
ba lei. 

13 ’Enunga Alpa dang Omega, go tumu dang go karu, to do so dang to ca do 

karé. 

14 Kalang ga ba pel badigé gagé bua, ké waié dono do do sia goang cindi wo 

goi bua, ké wai dono do andong kebu gulong go gumu bu’ na, kanga gusu 
mowa. 

15 Ama kalang ga ddisin bua, dang kalang ga lo kema go béli go kagelokemo 

bua, dang kalang ga lo béli bua, dang kalang ga deddé temai bua, dang 
kalang ga melaué koliyong bua, dang kalang ga yo kual go poi bua, dang 
kalang ga lo gié go poi bu’na, ké wa kara gulong go gumu dong. 

16 ’Enung Jésu, ’enung gi kangito guang ca kandia durageng kual lé kua duro 

yaué go Kumu koi mam. ’Enunga to moin go Dabid koi, ’enunga bajar go 
keddebor go arinwa kiddin. 

17 Habé ga Kumu kai kang tamburwa yé wa: Ji ’erang. Dda kema goni goni 

goa jé kual lé kua na. Ddai ddi ya wa : Ji ’erang. Kema goni goni go kemasua 
lei na, ddai ddi ’erang. Kema goni goni goa dar kang gang cindegé na, ddai 
ddi ’yagé basé kelé. 

Kual toi do karé 

18 ’Enung Jâ, ’enung gejegeng mam, kema goni goni go nia bé kual go cogelé 

go duro cidab lé kua ca henga ga da ’erga na, Kumu da kaidé kual cai dang 
homé go ’enung ba pasi a duro cidab lé kua bu’. 

19 Kema goni goni go nia dor kual go cogelé go duro cidab lé kua cong ca 

henga ga da ’erga na, Kumu da nyim sia goi goang cindi wo goi cong bua, 
dang henga gai ga a duro gulong go gumu go arin carara ga ’enung ba 
pasegé a duro cidab lé kua cong bu’. 

20 Ddi go ba ’yé hendé doi ca henga lé kua mam na, ddi yé waldong wang: ‘I, 

’enung wa jogang kala. Amin Bagulong Jésu, ji ’erang main kain lé. 

21 Dda wai do Bagulong Jésu Krist toi jimang nageng mam 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

 
Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


